
1  1 Kuyjeayũ Jesus Cristo diwatwat. Ixe Jesus tiwat ijopꞌin ma Davi dak, 
Abraão dak. Ixe Davi Abraão naxeg̃ebit osunuy. Kuyjeayũ osodop ip. 

Tobuyũ osodop ip. Ite diwatwat ma. Ibũrũ ma osodop ip: 2 Isaque ebay 
Abraão osunuy. Jacó ebay Isaque oꞌe. Judá ebay Jacó osunuy - - Judá 
kitpiyũ ebay dak. 3 Peres ebay Judá osunuy, Zera ebay dak. Ixi Tamar 
osunuy. Esrom ebay Peres osunuy, Zera ebay dak. Ixi Tamar osunuy. 
Esrom ebay Peres osunuy. Arão ebay Esrom osunuy. 4 Aminadabe ebay 
Arão osunuy. Nasom ebay Aminadabe osunuy. Salmom ebay Nasom 
osunuy. 5 Boaz ebay Salmom osunuy. Raabe Boaz xi osunuy. Obede 
ebay Boaz osunuy. Obede xi Rute osunuy. Jessé ebay Obede osunuy.

Imẽn oꞌe. 14 em osodop - - 14 gerações osodop.
6 Davi ebay Jessé osunuy - - kuyibit kukukat ebay. Salomão eba y Davi 

osunuy. Urias tayxibuk Salomão xi osunuy. 7 Roboão ebay Salomão 
osunuy. Abias ebay Roboão osunuy. Asa ebay Abias osunuy. 8 Josafá 
ebay Asa osunuy. Jorão ebay Josafá osunuy. Uzias ebay Jorão osunuy. 
9 Jotão ebay Uzias osunuy. Acaz ebay Jotão osunuy. Ezequias ebay 
Acaz osunuy. 10 Manassés ebay Ezequias osunuy. Amom ebay Manassés 
osunuy. Josias ebay Amom osunuy. 11 Jeconias ebay Josias oꞌe, Jeconias 
kitpiyũ ebay dak.

Imẽn Josias oꞌe, itakomaayũ Israel naxeg̃ebitbit tujowatwan pima 
Babilônia eipi be. Imẽn oꞌe dak. Waraꞌat 14 em osodop - - 14 gerações 
osodop.

JESUS CRISTO MUWẼG̃AP 
EKAWẼNTUP - - MATEUS 

EMUDUPMUBARARAKTUP

12 Tujowat puje, Salatiel ebay ixe Jeconias osunuy. Zorobabel ebay 
Salatiel osunuy. 13 Abiúde ebay Zorobabel osunuy. Eliaquim ebay 
Abiúde osunuy. Azor ebay Eliaquim osunuy. 14 Sadoque ebay Azor 
osunuy. Aquim ebay Sadoque osunuy. Eliúde ebay Aquim osunuy. 
15 Eleazar ebay Eliúde osunuy. Matã ebay Eleazar osunuy. Jacó ebay 
Matã osunuy. 16-17 José Maria itop osunuy. Jacó Maria itop ebay osunuy. 
Jesus Mariaꞌit osunuy. Cristo i ibutet, ixe Jesus putet.

Imẽn oꞌe dak. Wararaꞌat 14 em osodop - - 14 gerações osodop. Ibũrũ 
ma Jesus tobuyũ.

18 Jesus Cristo kapap. Jesus xi José wadip osunuy. Maria i ibutet 
osunuy. Yukreg̃ oꞌe, jewebumũn awap. Deus biõg̃buk oꞌg̃uꞌukreg̃.

19 Yukreg̃ puje, José iboam itaybit oꞌe. Icẽmat osunuy José. Maria 
musũsũn pin g̃u osunuy ibaripyũ etabun. Imẽnpuye José ibuꞌu osunuy 
jewebumũn. Ibaꞌarẽm suiwat ojuy.

20 José bit ijop iꞌe pin pima, Deus ekawẽn tojotjotꞌukat ma oajẽm 
José kay, jexeyxey bima.
— José! — ioꞌe. — Davi diwacat ẽn! Epararam g̃u juy Maria eju 

jewebumũn ãm - - ewadip eju. Deus biõg̃buk Xipan oꞌg̃uꞌukreg̃. 21 Iꞌit 
jeꞌkap - - ag̃okatkatꞌitꞌit. Ibuten Jesus i esubutetmõg̃. Iꞌit puten. Judeuyũ 
bewi ikẽrẽat juꞌuk jeꞌe ipiatꞌajoap puxim — ioꞌe - - Deus ekawẽn 
tojotjotꞌukat oꞌe José be.
22 Soat ijop oꞌjebapuk. Deus oꞌe jekawẽn muwẽnuwẽnꞌukayũ be iap 
tag̃ oꞌjebapuk. 23 Imẽn ixe oꞌe apẽn Deus oꞌe iap tag̃:

Eyaꞌõpicũg̃cũg̃ cuy epesop. Ayacat yukreg̃ jeꞌe. Ayacat iꞌit jeꞌkap. 
Ag̃okatkan jeꞌe. Yaypanꞌisuat jeꞌit g̃ukap. Emanuel i ibuten jeꞌe, i.

(Emanuel oꞌe Deus omuy wuyweju.)
24 Jewurũg̃ puje, José oꞌe soat Deus ekawẽn tojotjotꞌukatoꞌe cebe. 

Deus ekawẽn tag̃ José oꞌjewebumũn Maria eju. 25 Iꞌit kap awap, oꞌjepo 
g̃u buk ceweju. Mariaꞌit oꞌsubutetmõg̃ Jesus i, ikap puje.

2  1 Oꞌkap Jesus Belém ka be, Judéia eipi be. G̃ebuje itaybit cĩcãayũ 
oajẽm Jerusalém ka kay. Kasopta jujuap itaybit cĩcã ip. Herodes 

Judeuyũ kukukꞌukat pima, oajẽm ip. Kaxijẽmap eipi bewi oajẽm ip.
2 —~Poce bekicat omuy? — ioꞌe ip. — Xeku Judeuyũ kukukꞌukan 

em - - ixe bekicat. Kasopta ocetajojo oceka be - - kaxijẽmap eipi be. 
Tawaru ma oꞌjedaebapuk. Imẽnpuye ocetaybit bekicat oꞌkap iam. 
Yaꞌõbacaat xeku. Ocajẽm ixe mubuyxi am — ioꞌe ip. 3 Imẽnpuye 
Herodes yag̃uybabiꞌũm oꞌe, Jerusalém ka watwat tak.

Mateus 1 ,  2

4 Judeuyũ epaĩyũ kukukayũ oꞌtomuwã Herodes. Moisés ekawẽn 
imutaybitbinꞌukayũ dak oꞌtomuwã ixe. Oꞌjeꞌawero ip Herodes kay.
— Poce Deus emunaẽ jeꞌkap? — ioꞌe cebe ip.

5 —~Belém ka be, Judéia eipi be — ioꞌe ip Herodes pe. — Imẽn Deus 
ekawẽn muwẽnuwẽnꞌukat kuy tupmubararag̃ oꞌe - - Deus ekawẽntup. 
6 Kuy oꞌe:

Belém ka bewi eykukukat omuyku - - Judá eipi bewi. Imẽnpuye 
iboceayũ jeꞌe iboap ika mubog̃ubog̃. Eykukukat Israel 
naxeg̃ebitbit mujujum jeꞌe. Imẽnpuye ikabog̃ jeꞌe iboka, i.

Imẽn Deus ekawẽn muwẽnuwẽnꞌukat kuy tupmubararag̃ oꞌe - - Deus 
ekawẽntup — ioꞌe ip.

7 G̃ebuje Herodes itaybit cĩcãayũ oꞌtomuwã - - kaxijẽmap eipi bewiayũ. 
Ibaꞌarẽm oꞌtomuwã. Oajẽm ip, oꞌtomuwã buye.
—~Puju ixe kasopta oꞌjedaebapuk kabi be - - eyeipi be? — i big̃ ma 

oꞌe - - Herodes oꞌe.
Kasopta muwẽnuwẽn oꞌe ip Herodes eju.

8 —~Epeju Belém ka kay — Herodes oꞌe cebe ip. — Bekicat kudadam 
cĩcã epeju. Tobuxik puje, ixe awẽg̃ cuy epeyawẽg̃muwẽn owebe, owebe 
ijo am, ixe mubuyxin am — Herodes oꞌe itaybit cĩcãayũ be.
Herodes pit bekicat mubuyxin ojuy g̃u.

9-10 Herodes ekawẽn co buje, oꞌjẽm ip. Belém ka kay oꞌju ip. Cucum 
pima, kasopta oꞌju cewap ip. Icokcok cĩcã ip oꞌe waram, tajojom puye. 
Cum. Cum. Cum. Oꞌjedaecũ. Bekicat tukꞌa ase oꞌjedaecũ.

11 Oajẽm ip ukꞌa kay. Oõm ip.
G̃ebuje bekicat oꞌjojojo ip. Ixi eju osunuy bekicat - - Maria eju. Oꞌjẽg̃ꞌaecõg̃cõg̃ 

ip bekicat topabe, imubuyxin am. Jebubut mũnꞌa oꞌyadomudipꞌuk ip. 
Ibubun oꞌg̃ũm ip Maria be. Ouro oꞌg̃ũm ip. Darutꞌa oꞌyaũm ip. Tadeꞌoatup 
oꞌtupũm ip - - mirradup. Soat oꞌg̃ũm ip bekicat peam.

12 Xet. Oꞌjexeyxey ip, jexet pima.
— Epeyepit g̃u juy Herodes kay — Deus oꞌe cexey bi.

Imẽnpuye oꞌjepit ip jeipi kay waraꞌat e dag̃wi ma.
13 Itaybit cĩcãayũ ijẽm puje, Deus ekawẽn tojotjotꞌukat oꞌjebapuk José 

kay - - Maria itop kay. Ixet pima, jexey bi oꞌjebapuk. Oꞌjekawẽn José eju.
— Ecenapõn cuy Egito eipi kay — ioꞌe José be. — Bekicat etujupaꞌum, 

ixi dak. Bomaku epesop cuy — iꞌeꞌem cebe. — Ajẽm puje, epesop 
cuy Egito eipi be, Herodes bekicat kudadam puye. Ixe kudadam jeꞌe 
yaokam — ioꞌe José be. — Emukuyjo buje, epeju juy Egito eipi bewi 
— ioꞌe Deus ekawẽn tojotjotꞌukat.

Mateus 2

— Hm hm — José oꞌe.
14 Oꞌjenapõn. Egito eipi kay oꞌju ip. Bekicat oꞌtujupaꞌum ixima dag̃, 

ixi dak.
15 Oajẽm ip. Osodop ip Egito eipi be Herodes itait pima, osodop ip. 

Ceꞌũ buje, oꞌjepit ip jeka be.
Deus ekawẽn muwẽnuwẽnꞌukat cuk adi oꞌjekawẽn kuyjeayũ be.

Egito eipi bewi okpot otomuwã, i juk oꞌe Deus, ioꞌe.
Imẽn Deus oꞌe. Ipot muwẽnuwẽn oꞌe. Jesus muwẽnuwẽn oꞌe. José 
itait pima, Deus jaꞌõ mucũg̃ ãm oꞌg̃ug̃ẽ.

16 Waraꞌat e dag̃ itaybit cĩcãayũ epit puje, Herodes itaybit oꞌe 
jemug̃uykuku iam. Cekay ip itakoma jĩjã oꞌe. Teꞌe ma oꞌe.

Kuy bima kasopta oꞌjedaebapuk - - xepxep koato bima. Iboam osunuy 
itaybit Herodes. Imẽnpuye jebekitkit oꞌg̃uju xepxep koatoayũ yaokam, 
pũg̃ koatoayũ dak yaokam. Kapꞌisuat tak ip oꞌyaokaka.

Oꞌg̃uju Belém ka be - - Belém ka tẽg̃ ma dak. 17 Imẽn Deus tak oꞌg̃ug̃ẽ. 
Jaꞌõ mucũg̃ ãm oꞌg̃ug̃ẽ. Jeremias kuyje imẽn kawẽnwẽn oꞌe Deus aꞌõ dag̃.

18 Kuyje Jeremias oꞌe:
Raquel oꞌyaꞌĩjojo ip - - Rama ka beacat. Oꞌtõtõn cĩcã Raquel 
yaꞌõberen. Ig̃uycũg̃ cĩcã oꞌe ixe. Ibaꞌore iboceayũ be Raquel 
mucok am. Bekitkitꞌũmꞌũm kay oꞌtõtõn. Oꞌtõtõn jenaxeg̃ebitbit 
oeꞌũꞌũ buye, oꞌg̃uyꞌũm puye, i juk oꞌe Jeremias Deus aꞌõ dag̃.

19 Herodes eꞌũ buje, Deus ekawẽn tojotjotꞌukat waram oꞌjebapuk José 
kay. Ixet pima jexey bi oꞌjebapuk. Egito eipi be oꞌjebapuk.

20 Oꞌjekawẽn José eju.
— Kuy oeꞌũ ip - - bekicat aoka pinayũ — ioꞌe cebe. — Bekicat etujowat, 

ixi dak. Israel eipi kay epeju juy — ioꞌe José be.
— Hm hm — José oꞌe.

21 Aripit. Oꞌjepit Israel eipi kay. Bekicat oꞌtujupit, ixi dak. Oꞌjepit 
ip. 22 Imẽnpit iparara oꞌe José Herodes ipot puxim - - Arquelau buxim. 
Judéia eipi kukukan oꞌe Herodesꞌũm tieg̃ Arquelau. José iboam itaybit 
pima, iparara oꞌe Judéia eipi be jajẽm am. Galiléia eipi be oꞌju ip José 
jeparara pibun. Oꞌju ip, waram ma jexeyxey buye.
— Eg̃uy g̃u juy Judéia eipi be — Deus oꞌe José be, jexeyxey bima.

23 Oajẽm ip Nazaré ka kay. Osodop ip Nazaré ka be, Judéia eipi be. Imẽn 
Deus ekawẽn muwẽnuwẽnꞌukayũ juk oꞌe ip bekicat muwẽnuwẽn pima.

Nazaré ka wat jeꞌbapuk xeku, i.
Soat ma apẽn Deus ekawẽn muwẽnuwẽnꞌukayũ oꞌe iap tag̃ oꞌjebapuk. 
Imẽnpit soat etabun xipatꞌũm cĩcã osodop ip - - Nazaré ka wat.

Mateus 2

3  1 G̃ebujeat kabia João Batista oꞌju. Judéia eipi be oꞌju - - Jordãodi 
be - - ukꞌaꞌũmat pe. Oꞌju, Jesus Nazaré ka be bima. Ipi juacat 

mutaybitbin oeku ixe João.
2 — Epeyepere juy ikẽrẽat mug̃ẽg̃ẽap. Deus soat kukanap kabia 

jajẽm dao ma. Deus aꞌõbi ijoceyũ muju am jajẽm — ioꞌe ipi juacat pe.
3-4 Camelodap mug̃ẽg̃ẽ osunuy João doti. Jekpumũnpu dak ixee 

mug̃ẽg̃ẽ osunuy. Ixat osunuy arobidadek puximat, eit kog̃ũnpi dag̃ tak.
Kuyje Isaías ixe João muwẽnuwẽn oꞌe Deus aꞌõbi Israel naxeg̃ebit pe.

Ag̃okatkat jewãwãwãm ukꞌaꞌũmat pe, i. Imẽn jewãwãm: 
“Soat e juy epesuemukacũg̃ wuykukukat ajẽm ãm,” i. “Ie juy 
epesuemudim ceku am,” i, ioꞌe.

Imẽn eꞌem Isaías emudupmubararaktup.
5 G̃ebuje isu ma Jerusalém ka watwat oꞌju ip João kay. Oꞌju João ekawẽn 

aꞌĩjo am. Soat Jordãodi wãbu korerenayũ dak oꞌju, Judéia eipi beacat 
tak. 6 Soat ip oꞌjewemubatatisasan Jordãodi be. Oꞌjewemubatisasan 
João be. Oꞌg̃ubatisasan ixe João.
— Deus etabun ikẽrẽat kug̃ oceju. Imẽnpit ikẽrẽat epere pin oceꞌe. 

Imẽnpuye ocemubatisasan cuy ece — ioꞌe ip João be.
Ijop ekawẽn muwẽnuwẽnayũ oꞌg̃ubatisasan João. 7 Fariseuyũ cucum 
oꞌe ip jewemubatisasan Jordãodi be. Saduceuyũ dak cucum oꞌe ip.

João oꞌjekawẽn cebe ip - - Fariseuyũ be, Saduceuyũ be dak.
— Deus xewi eyenapõn pin, eykay itakoma buye. Eyenapõn pin 

ikẽrẽat ipi cĩcãat puxixim. Abu jeymukũyjo eyenapõn ãm? — ioꞌe. — 
Puybuꞌitꞌit buxim eyju. Wuyeꞌũap mubapukatpu buxim eyju — ioꞌe. 

— Apẽn puybu oꞌjenapõn wuykat pewi wuykat mupik pima, imẽn tak 
eyenapõn pin Deus oꞌsupiꞌajoiat pewi — ioꞌe. 8 — Cũg̃ ma juy epeku 
soat etabun. Ikẽrẽat cuy epeyepere — ioꞌe.
Imẽn soat itaybit eꞌem ig̃uycũg̃ cĩcã ip ikẽrẽat eꞌe buye iam, g̃asũ cũg̃ 
ma jeꞌku ip iam tak.

9 — Tũibe Deus ipiat supiꞌajoat g̃u wuywebe, wuyju Abraão 
naxeg̃ebitbit puye iãn purut eyju eꞌem — ioꞌe João cebe ip. — Cedag̃ 
g̃u eyju jewag̃uydadam. Ibaꞌore g̃u Deus pe witaꞌa muwexat am 
Abraão naxeg̃ebitbiyũm, jekay kũyjobitayũm — ioꞌe. 10 — G̃axĩn ma 
oꞌa kukat jajẽm yaꞌaꞌeꞌũmatꞌip takat am, yop xik am daxa be — ioꞌe. 
— Ixe buxim Deus tak g̃axĩn ma ipiat supiꞌajoat kũyjobitꞌũmayũ be, 
eywebe — João oꞌe.

11 — Waraꞌacat omuyku onomuju. Ixe obodi ma yaꞌõbuyxi. Soat podi 
ma yaꞌõbaca. Õn pit ajo peg̃ap g̃u cebeam? Cedag̃ g̃u kuka oce ixe 

Mateus 3

aꞌõbuywatwatꞌukan, obog̃ g̃u buye. Õn ma eymubatisasan idibi be. 
Ixe bit Deus biõg̃buk g̃uõm eywebe, yaꞌõ dag̃ eyeku am. Apẽn daxa be 
taixee mupik, imẽn tak Deus biõg̃buk pe ikẽrẽat g̃uyꞌũ. 12 Wuyju taixee 
xikxig̃ tumũntata mujẽm ãm taixee bewi. Tumũntata muxipanpan 
wuyju tamũnꞌa be. Taixee mupikpig̃ daxa be. Imẽnpuxim Deus 
kũyjobicayũ muwajejẽm kũyjobitꞌũmayu xewi. Kũyjobicayũ ixe xe 
jeedop soat em. Kũyjobitꞌũmayũ bit soat em ipiat supiꞌajojo — João 
oꞌe cebe ip - - Fariseuyũ be, Saduceuyũ be dak.

13 Jesus oajẽm Jordãodi be, ixe jemubatisaan João be. João bit ibuꞌu 
oꞌe Jesus mubatisasan.

14 — Okay du ejut? — João oꞌe Jesus pe. — Õn g̃u bit. Ẽn acã juy 
ece omubatisan — ioꞌe João Jesus pe.

15 — G̃asũ ma — ioꞌe João be. — Omubatisasan cuy ece. Imẽn cuy 
ace, cũg̃ ma wuyeku am Deus etabun.
— Xipat — João oꞌe.

Oꞌg̃ubatisan.
16 Idibi bewi oꞌjeu Jesus. Kabi ma oꞌjekoce. Pukaso joꞌiat oꞌjojojo pupum - - 

Ibiõg̃buk xipacat. Jesus kay oajẽm. Oõm Ibiõg̃buk xipacat cebe - - Jesus pe.
17 G̃ebuje Deus oꞌjekawẽn kabi bewi.
— Ite okpot - - wemukukpinput — ioꞌe. — Soat em ocokcok cĩcã 

cekay — Deus oꞌe.

4  1 G̃axĩn ma Ibiõg̃buk xipacat Jesus oꞌtujowat ukꞌaꞌũmat pe. 
Oꞌtujowat, ibiõg̃buk kẽrẽayũ kukukat pe ibuyxijo am. 2 Ukꞌaꞌũmat 

pe osunuy Jesus ade kabia - - 40 kabia. 40 ixima dak osunuy. Jekõnkõn 
g̃u osunuy. Repiꞌajojom cĩcã osunuy.

3 Ibiõg̃buk kẽrẽayũ kukukat oajẽm Jesus kay.
— Jesus — ioꞌe. — Deus ipot ẽn pima, aꞌõbi ma witaꞌa juy eyamuwexat 

pãoꞌam, ere jĩjã buye — ioꞌe.
4 — Ap! — ioꞌe. — Imẽn eꞌem Deus ekawẽntup:

Wuyetabẽg̃ wuyxat oꞌom puye g̃u - - Deus wuymutaicin puye, 
i. Wuyju jekukum, Deus aꞌõbuyxi buye acã, i — ioꞌe Jesus.

5 G̃ebuje ibiõg̃buk kẽrẽayũ kukukat Jesus oꞌtujowat Jerusalém ka 
be, Deus aꞌõbi ika xipacatka be.

Deus eju kawẽnwẽnapꞌa kay oajẽm ip - - yabog̃atꞌa kay. Oꞌjeu ibo ukꞌa 
jeje. Ukꞌa yaberenatꞌa oꞌyadop. Oꞌjomõg̃ ibo ukꞌabi jeje.

6 — Ẽn Deus ipot pima, ecewemuyꞌat ijopꞌabi jejewi ipi ju — ioꞌe. — 
Imẽn eꞌem Deus ekawentup:

Deus ekawẽn tojotjotꞌukayũ g̃uju xipan ekuk am, i. Ixeyũ 
jeak ekay witaꞌa be ei mucakcakap puxim, i — ioꞌe.

— Imẽn eꞌem Deus ekawẽntup — ioꞌe Satanás. — Deus ekawẽntup 
tomuju ecewemuyꞌat — ioꞌe.

7 — Ap! — ioꞌe Jesus.
“Cẽm paxi Deus jaꞌõ dag̃ eꞌem?” iꞌũmg̃u juy epeꞌe, i — ioꞌe 
Jesus.

— Imẽn tak eꞌem Deus ekawẽntup — ioꞌe Jesus.
8-9 G̃ebuje ibiõg̃buk kẽrẽayũ kukukat Jesus oꞌtujowat coꞌa kay - - 

yaberenatꞌa kay.
Ibocewi soat oꞌg̃ubapuk Jesus pe. Jebacaap, ipi juacat, ipi juacat 

mujuꞌukayũ; soat ip oꞌjojojo. Idip cĩcã ma osodop ip. Ixe biõg̃buk 
kẽrẽat kukukat jaꞌõbuyxi ojuy Jesus pe. Imẽnpuye ixe oꞌe Jesus pe:
— Soat kuka ijop oꞌg̃ũm ewebe, owap ẽn aꞌecũg̃cũg̃ puje, omubuyxin 

puje dak — ioꞌe.
10 — Ap! — ioꞌe Jesus. — Ecenapõn oxewi, Satanás! Deus ekawẽntup 

eꞌem:
“Xipat ẽn” i juy epeꞌe Deus pe acã, i. Deus aꞌõ kay acã epesop 
kũyjobin - - eykukukat aꞌõ kay, i — Jesus oꞌe.

11 Imẽneju oꞌjenapõn ibiõg̃buk kẽrẽayũ kukukat Jesus xewi. Deus 
ekawẽn tojotjotꞌukayũ oajẽm ip Jesus buywat am g̃ebuje bit.

12 Itaybicayũ Jesus pe oꞌg̃uwẽn ip João omuy daomũnmũnapꞌa be 
iam. Imuwẽn puje, oꞌju Galiléia eipi be Jesus.

13 Jesus oꞌju Cafarnaum ka kay. Nazaré ka bewi oꞌju. Oajẽm. Osunuy 
Cafarnaum ka be iodi xe - - Galiléiadi xe. Zebulom eipi be osunuy, 
Naftali eipi be dak.

14 Kuyje Isaías juk oꞌe Deus aꞌõbi:
 15 Judeuꞌũmayũ kabiaat cĩcãat oꞌjojojo ip - - yobog̃at. Jeipi be 

oꞌjojojo ip - - Galiléia watwat, iodi wãbu watwat, Jordãodi 
winabuat ka watwat tak. Zebulom watwat oꞌjojojo ip, Naftali 
watwat tak. 16 Kabiokbog̃ pe kaxikxikꞌiayũ kabiaat oꞌjojojo. 
Kabiaat cĩcãat oajẽm kuy jeꞌũ ojuyayũ kay, i juk oꞌe Isaías.

Oꞌjekawẽn kuyjeayũ be.
17 Ibocewi Jesus kawẽnwẽn oꞌe adeayũ be.
Ikẽrẽat mujurũg̃rũg̃ap cuy epeyepere! Eyg̃uycũg̃ cuy epesop, ikẽrẽat 

kug̃ puye. Deus soat kukanap kabia jajẽm dao ma - - kabi beat soat 
kukanap — ioꞌe.
Imẽn soat em kawẽnwẽn oꞌe Jesus.

18 Pũg̃ kabia Jesus Pedro oꞌjojojo, André dak. André Pedro kitpit 
osunuy. Pedro butet osunuy Simão Pedro i. Ixeyũ oꞌjojojo Jesus. Xĩg̃xĩg̃ꞌi 
bima Galiléiadi wãbu be oꞌjojojo. Axima bubuap xikxig̃ ip oꞌe iodi be, 
axima bubuꞌukayũ osodop ip puye.

19 — Epesot okay, oweju jekuku am — Jesus cebe ip. — Axima 
bubuꞌukayũm cuk adi epesop. Ig̃asũ kawẽn idipat epeg̃uwẽnuwẽn 
ijodiat pe imutabun ip okay — ioꞌe Jesus cebe ip.
20 Axima bubuap oꞌsuiwat ip dao ma.

Oꞌju ip Jesus kay, ceweju jekuku am.
21 Jesus waraꞌacayũ oꞌjojojo - - xepxepayũ - - Tiago, João dak. Oꞌjojojo, 

ibocewi cucum pima. João Tiago kitpit osunuy. Zebedeu ipotpoyũ osodop 
ip. Kobe be osodop ip Zebedeu eju. Axima bubuap muwaketken oꞌe ip.
— Epesot okay, oweju jekuku am — Jesus oꞌe Zebedeu ipotpoyũ be.

22 Kobe oꞌsuiwat ip, jebay dak. Oꞌsuiwat ip cekobe be.
Oꞌju ip Jesus kay. Dao ma oꞌju ip, Jesus eju jekuku am.
23 Oꞌju Jesus soat tag̃ - - Galiléia eipi dag̃. Adeayũ mutaybitbin oꞌe 

Deus eju kawẽnwẽnapꞌa be. Kawẽn idipat muwẽnuwẽn oꞌe adeayũ 
be. Deus soat kukanap muwẽnuwẽn oꞌe. Iwãtaxipipiayũ oꞌg̃uꞌadaꞌada. 
Ibacaꞌũmayũ mubacacan oꞌe Jesus.

24 Imẽneju itaybicayũ Jesus awẽg̃ oꞌg̃uwẽnuwẽn. Soat Síria eipi beacat 
oꞌjekũyjojo. Soat iwãtaxipipiayũ: ipi kug̃ayũ, ibiõg̃buk kẽrẽat kug̃ayũ, 
yag̃uybabiꞌũmꞌukayũ, ijebit eꞌũat puximayũ; soat ip oꞌtujowat Jesus 
kay. Soat ip oꞌg̃uꞌada. 25 Adeayũ oꞌju ip Jesus tomuju - - ade jĩjã. Galiléia 
eipi bewiayũ, Dez Cidades ka bewiayũ, Jerusalém ka bewiayũ, Judéia 
eipi bewiayũ, Jordãodi winabu wiayũ; soat ip oꞌju Jesus tomuju.

5  1 Adeayũ jojom pima, oꞌju Jesus, ade jĩjã ip puye. Coꞌa kay oꞌju. Oꞌjeu coꞌa 
dag̃. Oabik iboce. Cebekitkit oajẽm Jesus kay - - ceweju etaybitbinayũ.

2 G̃ebuje oꞌjekawẽn jebekitkit pe. Imutaybitbin oꞌe Jesus.
3 — Icokcok okay itabutpinayũ, jetaybicap puye — ioꞌe Jesus. — 

Itaybit ip Deus oce mubacanucan pima acã, Deus aꞌõ dag̃ oceku iam. 
Icokcok ip, soat em Deus xe jeedop puye.

4 — Waayũ dak icokcok ip — Jesus oꞌe. — “Epetõtõn g̃u juy epesop,” 
Deus waayũ be eꞌem. Imẽnpuye icokcok cĩcã jeꞌe ip — ioꞌe Jesus.

5 — Icokcok yaꞌõkadidim wararaꞌcat kukayũ. Xipacat jeꞌjat ip Deus 
xewi - - apẽn Deus oꞌeꞌe iap tag̃.

6 — Icokcok cĩcã jeedop ip - - Deus xe cũg̃ cĩcãayũ. Apẽn idibi kay 
wuyju, wuybipuruk pima, imẽn tak Deus bikuyap kay ixeyũ dak jajẽm. 

Apẽn puybit kay dak wuyrere bima, imẽn tak Deus bikuyap tag̃ jeku 
pin ip. Imẽnpuye Deus ibikuyap jeꞌg̃ũm cebe ip - - cũg̃ cĩcãayũ be. Icũg̃ 
cĩcã eꞌem ip — ioꞌe Jesus.

7 — Icokcok cĩcã jeedop waraꞌacat kay itabotaidabotbocayũ — ioꞌe. 
— Deus tak itabotaidabotbot jeenuy cekay ip — ioꞌe Jesus.

8 — Icokcok cĩcã jeedop ip - - yag̃uyꞌisuayũ. Deus cocom jeedop ip 
— ioꞌe Jesus.

9 — Icokcok itakomaat mudinudinꞌukayũ. Jekpotpoyũ buxim Deus 
tak jukuk ip — ioꞌe Jesus.

10 — Icokcok cĩcã jeedop ip - - Deus bikuyap tag̃ jekukuꞌukayũ. Ipiat ajojom ip, 
Deus bikuyap tag̃ jekukum puye. Imẽnpit soat em Deus xe jeedop ip — ioꞌe.

11 — Okay eyetabut puye, adeayũ itakoma jeedop eykay. Imẽnpit 
eycokcog̃ ma epesop — ioꞌe cebe ip. — Eycokcog̃ ma epesop, eymuymuy 
ip pima, xipatꞌũm eykuk ip pima dak, eyawẽg̃ mukẽrẽrẽrẽm ip pima 
dak. Eycokcog̃ ma epesop itakomaayũ imẽn jeykuk, okay eyetabut puye 
— Jesus oꞌe. 12 Imẽn tak kuyjeayũ Deus ekawẽn muwẽnuwẽnꞌukayũ 
xipan g̃u oꞌjukuk ip. Eycokcog̃ cĩcã epesop. Kabi be bit, Deus xe bit, 
ade kug̃ epesop - - idipat kug̃ — ioꞌe Jesus.

13 Oꞌjekawẽn jebekitkit pe. Wuymutaybinap muwẽnuwẽn oꞌe Jesus - - 
imẽnpuximap ekawẽn.
— Ipi juacat pima eyju, kawta buxim epesop — ioꞌe. — Kawta tayu 

buye, xipat cĩcã. Imẽnpit takõꞌõm puje, xipat g̃u kuka. Teꞌe ma kuka 
atakuk. Apẽg̃ãm tak takug̃ kuka acesop? Taxik am acã. Taxik puje, 
tamucakucag̃ kuka wuyju — ioꞌe Jesus.
Imẽnpuximap kawẽnuwẽn oꞌe Jesus. Kawta wuyxat mukun. Iꞌo pin 
wwuyju, wuyxat pe kawta opop puye. Imẽnpuxim Jesus kay itabucayũ 
ekukuap cuy ipi juacat mudim. Jekuku ojuy ipi juacat Deus aꞌõ dag̃, 
Jesus kay itabucayũ ekukuap jojo buye.

Tayuꞌũm pima bit, xipat g̃u kuka kawta. Acetaxik kuka, tamucak 
am. Imẽnpuxim tak cebekitkit Jesus kay itabutꞌũmꞌũm jekukum pima 
bit, xipat g̃u kuka, ipi juacat mudimꞌũm kuka buye.

14-16 Ipi juacat etabixe kabiahamat puximayũ epesop — ioꞌe Jesus. 
— Xipan eyekukuap cocom pima ip, Deus awẽg̃ mubuyxin jeedop ip - - 
wuyebay awẽg̃ - - kabi beat awẽg̃ — ioꞌe Jesus. — Apẽn e dag̃ wuyjojo 
but, kabiaham pima; imẽnpuxim Deus awẽg̃ buxin put wararaꞌacayũ, 
xipan eyju jekukum pima — ioꞌe Jesus.
— Ipi juacat eyju bima, kabiaat puxim epesop — ioꞌe. — Ag̃okaxiri 

coꞌa be wuysukamuy bima, ika baꞌarẽm g̃u oꞌsukadop. Ikamunẽm 

Mateus 5

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



10

paꞌore. Kuy bi ma ikabapuk soat pe, coꞌa jeje buye — ioꞌe. — Eyju 
dak ibaꞌarẽm g̃u epesop, xipan epekuku bima. Soat pe eyekukuap 
jeꞌbapuk. Imẽn ipi juacat pe kabiaat puxim eyju, itaybit ip puye ajo 
xipat Deus xe iam, eyekukuap cocom ip pima — ioꞌe.
— Lamparina musop puje, ico diotpe g̃u ajomuy. Ukꞌa be acejomõg̃ 

imũn ceje. Um ma ajomuy kabia iꞌe am soat ukꞌa beat kay, soat ijo 
but am.

17 Oꞌjekawẽn Jesus jebekitkit pe.
— Epeyewag̃uy g̃u juy “Osodot teku Moisés ekawẽn muꞌũm ãm, Deus 

ekawẽn muwẽnuwẽnꞌukat imutaybitbinap muꞌũm ãm tak” i. Imẽg̃ãm 
g̃u ojot. Ojot ma imutaybit am apẽn ape iboap ekawẽn osodop iam 
— ioꞌe Jesus. 18 — Moisés ekawẽn iꞌũm paꞌore cebe ip. Soat Deus oꞌe 
iap tag̃ jeꞌbapuk — ioꞌe Jesus. — Kabi oiꞌũm kuka, ipi dak. Deus 
ekawẽn pit iꞌũm g̃u. Pũg̃ aꞌõ dak kaꞌũma ma iꞌũm. Soat epaꞌũmap 
jajẽm. Iboap ekawẽn tak jeedop - - Moisés ekawẽn. Iboap kay g̃ebum 
cuy epesop — ioꞌe.

19 — Imẽnpit pũg̃pũg̃ Moisés ekawẽn kay g̃u. Kũyjobit g̃u ip Moisés 
ekawẽn kay. Wararaꞌacayũ mutaybitbin ip kũyjobitꞌũm ãm Moisés 
ekawẽn kay. Kabi be bima, Deus xe bima, “Teku Deus aꞌõ kaysũ ã. 
Xipatput acã teku,” i jeꞌe soat kũyjobitꞌũmayũ be.
— Pũg̃pũg̃ ma Moisés ekawẽn kay jĩjã. Kũyjobit cĩcã ip. Wararaꞌacayũ 

mutaybitbin ip kũyjobit am Moisés ekawẽn kay. Kabi be bima, Deus xe 
bima, “Teku Deus aꞌõ kay jĩjãat. Xipacat teku,” i jeꞌe soat kũyjobicayũ be.

20 — Og̃uwẽn eywebe: Deus bikuyap tag̃ eyeku bimap acã, eywebe 
ajẽm put Deus kay. Fariseuyũ bodi ma Deus bikuyap tag̃ eyekuꞌũm 
pima, Deus xe g̃u epesop soat em - - Moisés ekawẽn imutaybitbinꞌukayũ 
bodi ma dak — ioꞌe Jesus.

21 — Eyju juk epeyaꞌĩjojo apẽn Moisés oꞌe iam.
Epeyaoka g̃u juy. Pũg̃ em tak kaꞌũma. Waraꞌat oꞌyaokaiat 
epetujowat cuy ibimãmãat ekawẽn cocoꞌukat pe, i — Jesus oꞌe.

22 — Õn pit eꞌem eywebe: Soat cuy epetujowat ibimãmãat ekawẽn 
cocoꞌukat kay - - jewag̃o kay itakomaayũ. Iboce ipiat supiꞌajoat 
itakomaat pe. “Kaꞌũmaat ma ẽn,” iꞌeꞌeꞌukat pe bit itakomaat podi 
ma ipiat supiꞌajoat ibimãmãat ekawẽn cocoꞌukayũ kukukat aꞌõ dag̃. 

“Akpidapi,” iꞌeꞌeꞌukat pit daxabog̃ kay jeꞌju - - ipiatꞌajoat ka kay — ioꞌe.
23-24 — Imẽneju eykitpit epeg̃udin cuy, eykay itakoma bima. Iũmũmap 

epesuiwat Deus eju kawẽnwẽnapꞌa be. Ajo epetojot imõg̃ ãm Deus 
etabixeatꞌa be, ijop epesuiwat. Epeju juy eykitpit kay, imudin am — 

ioꞌe Jesus. — Epeju juy, juk epeõm maꞌg̃u Deus tukꞌa be. Epeju juy, 
eyju g̃ebum puye “Okitpit itakoma okay,” i — ioꞌe Jesus.
— Eykitpit mudin puje acã, epeyepit iũmũmap ũm ãm Deus pe — 

ioꞌe Jesus.
25 — Eybure eymuymuy bima, eyweroap teidaꞌũm pima, dao ma juy 

epeg̃udin eybure. Xipan epeyekawẽn — ioꞌe Jesus. — Cucum pima 
ibimãmãat ekawẽn cocoꞌukayũ kay, xipan epeyekawẽn cebe — ioꞌe. — 
Imẽn eyekawẽnꞌũm pima, imudinꞌũm pima, eymuymuyat eydujowan 
ibimãmãat ekawẽn cocoꞌukayũ xe. Ixeyũ eydujowan daomũnmũnapꞌa 
kukat kay, eymõg̃ ãm daomũnmũnapꞌa be. Eyenapõn paꞌore kuka epeꞌe 
ibocewi bit — ioꞌe. 26 — Icẽmãn õn eꞌem eywebe. Daomũnmũnapꞌa 
be epesop soat em. Soat g̃u eyeweroap teidaꞌũm pima, jeymujẽm g̃u 
ip daomũnmũnapꞌa bewi — ioꞌe Jesus cebe ip.

27 — Moisés oꞌjekawẽn kuyjeacat pe — Jesus oꞌe.
Ecepo g̃u juy waraꞌat ayacat eju - - etayxi eju acã. Aoyũ dak 
jepo g̃u juy ip waraꞌat ag̃okatkat eju - - jektop eju acã, i — ioꞌe.

— Eyetaybit iboam — ioꞌe Jesus. 28 — Imẽnpit õn eꞌem eywebe: Ayacat 
kay ag̃ pima eyju, dabiꞌo pin pima dak, kuy ceweju jepo iap coꞌi epeꞌe. 
Eyag̃uy be ma kuy ibapuk ayacat kay — ioꞌe Jesus. 29 — Imẽnpuye 
epeyepere juy jeakap ikẽrẽat kay. Eybaꞌat kadiataꞌũm pima bit purut, 
kuka ikẽrẽat epeg̃ug̃ẽ. Imẽn ikẽrẽat epeg̃ug̃ẽ g̃u ipiatꞌajoap puxixim 

— ioꞌe - - Jesus oꞌe.
Imẽn Jesus oꞌe, Jesus xe wuyta wuybikuyap puxim. Wuybikuyap pewi 
wuyju ikẽrẽat kay bima, iboap ibikuyap tag̃ jekukum g̃u juy acesop. 
Pug̃ ẽm tak kaꞌũma.

30 — Epeyepere juy ikẽrẽat mug̃eg̃ẽap tak — ioꞌe Jesus. — Eybaꞌat 
kadiatpuꞌũm pima bit purut, kuka eybum ikẽrẽat epeg̃ujurũg̃. Imẽn 
ikẽrẽat epeg̃ug̃ẽ g̃u, ipiatꞌajoap puxixim — ioꞌe Jesus.
Imẽn Jesus oꞌe, Jesus xe wuyba wuyeꞌeap puxim. Wuyeꞌeap pewi 
wuyju ikẽrẽat mubapuk pima, iboap eꞌeap tag̃ jekukum g̃u juy acesop. 
Jepere juy wuyju.

31 — Moisés oꞌjekawẽn waram kuyjeacat pe.
Ag̃okatkat jetayxi epere pin pima, otayxim g̃u ẽn g̃asũ bit 
iaptup cuy tupũm cebe. Imẽn cuy etupũm cebe, cepere am, 
i — Jesus oꞌe.

32 — Õn pit eꞌem eywebe: Ag̃okatkat jetayxi epere buje, jetayxi waraꞌat 
eju oꞌjepo g̃un maꞌg̃u, ixe ag̃okatkat ikẽrẽat kug̃ Deus xe. Ixe ayacat 
waram jewebumũn puje, ikẽrẽat kug̃ Deus xe, itop ikẽrẽat oꞌg̃ug̃ẽ 

buye. Waraꞌat ag̃okatkat tak ixe ayacat eju jewebumũn puje, ikẽrẽat 
kug̃ Deus xe — ioꞌe Jesus.

33 — Moisés oꞌjekawẽn.
Icẽmãn cuy epeꞌe. Eybuꞌum g̃u juy eytabucap kay epesop. 
Eyaꞌõ dag̃ cuy epeku soat em. Eyaꞌõ kay juy epesop - - ajo 
imug̃ẽap ojuy iap kay. Kuy juk epeyekawẽn Deus pe: ‘Waꞌõ 
kayꞌũm pima, ipiat osupiꞌajoat owebe,’ i juk epeꞌe. Imẽneju 
eyaꞌõ kay juy epesop, i — ioꞌe Jesus.

34 — Õn pit eꞌem eywebe: Eyetabucap epeꞌe bima, epeyekawẽn g̃u 
juy Deus pe: “Waꞌõ kayꞌũm pima, ipiat osupiꞌajoat owebe,” i g̃u juy 
epeꞌe. Pũg̃ em tak kaꞌũma — ioꞌe Jesus. — “Etaybit icẽmãn kabi kake. 
Imẽnpuxim cuy etaybit icẽmãn eꞌem õn ewebe,” iꞌũmg̃u dak cuy epeꞌe 
wararaꞌacat pe. Imẽn epeꞌe bima, “Etaybit icẽmãn Deus kake,” i bima 
bit purut ka epeꞌe, kabi Deus abikbikap puxim puye. Imẽn pima pit 
purut ka epeꞌe, Deus kabi be omuyiat puye.

35 — “Etaybit icẽmãn ipi kake. Imẽnpuxim cuy etaybit icẽmãn eꞌem 
õn ewebe,” iꞌũmg̃u dak cuy epeꞌe wararaꞌacat pe. Imẽn epeꞌe bima, 

“Etaybit icẽmãn ipi oꞌg̃ug̃ẽiat kake,” i bima bit purut ka epeꞌe, ipi Deus 
imũnka buxim puye. Imẽn pima bit purut ka epeꞌe, Deus ipi oꞌg̃ug̃ẽ 
buye.
— “Etaybit icẽmãn Jerusalém ka kake. Imẽnpuxim cuy etaybit icẽmãn 

eꞌem õn ewebe,” i dak ũmg̃u juy epeꞌe wararaꞌacat pe. Imẽn epeꞌe 
bima, “Etaybit icẽmãn Jerusalém ka watwat kukukat kake,” i bima 
bit purut ka epeꞌe, Deus Jerusalém ka watwat kukukat cĩcãat puye.
— Imẽneju epeꞌe g̃u juy soat pe. Pũg̃ em tak kaꞌũma. Soat kake ip, 

Deus aꞌõbiat ebapukpukap puye.
36 — “Etaybit icẽmãn waꞌa kake. Imẽnpuxim cuy etaybit icẽmãn eꞌem 

õn ewebe,” i dak ũmg̃u juy epeꞌe wararaꞌacat pe. Imẽn g̃u juy epeꞌe, 
eywebe ibaꞌore buye yaypanꞌisuat waram ebapuk am, yaypan cĩcã 
buje; eywebe ibaꞌore buye dak yaypan cĩcã ebapuk am, yaypanꞌisuat 
pima — ioꞌe Jesus.

37 — I juy epeꞌe, “Icẽmãn,” i. I dak epeꞌe, “Kaꞌũma,” i. Imẽn acã 
epeyekawẽn cuy, ibiõg̃buk kẽrẽayũ kukukat pewi beku waraꞌat ekawẽn 
ajẽmjẽm puye - - dapxi iap ekawẽn ajẽmjẽm puye — ioꞌe.

38 — Moisés cuk oꞌjekawẽn.
Ag̃okatkat taꞌũm pima, eyju dak waraꞌat epesutamuꞌũm, i. 
Agokatkat tũyꞌuk puje, waraꞌat tak epetũyꞌuk cuy, i — ioꞌe 
Jesus.

39 — Õn pit eꞌem eywebe: Ikẽrẽm eykukayũ eybaꞌat kadi eydopaoka 
buje ip, waraꞌat kadi koreren epeꞌe eydopa, waraꞌat kadi eydopaoka 
am — ioꞌe Jesus. — Ikẽrẽm g̃u juy ip epejukuk — ioꞌe. 40 — Eyekamixa 
kay ip pima, ibimãmãayũ kay eydujowan pima, epeg̃ũm cuy cebe ip. 
Eyekabek tak epeg̃ũm — ioꞌe Jesus. 41 — Waraꞌat ka bewiat sorara 
aꞌõbi pũg̃ kilometroat tag̃ jebubut eymudujowan puje, epeyetujowat 
cuy xepxep kilometroat tag̃.

42 — Eyxewi iojuy buje, epeg̃ũm cuy cebe. Eyweju oꞌjekawẽn pima: 
“Eybubut epeg̃ũm cuy owebe darem. Waram iũmũm eywebe ma,” i; 
darem cuy epeg̃ũm cebe — ioꞌe Jesus.

43 — Kuyje Moisés oꞌjekawẽn.
Eydukꞌa xeayũ xipan epejukuk, i. Eykay itakomaayũ bit 
xipan g̃u juy epejukuk, i — ioꞌe Jesus.

44 — G̃asũ oce eywebe: Eykay itakomaayũ xipan cuy epejukuk. Xipan 
g̃u eykukayũ beam cuy epeyekawẽn Deus eju — ioꞌe Jesus. — “On 
odin ip cekay,” i juy epeꞌe, kawẽnwẽn pima Deus pe.

45 — Imẽn jekukum pima, kabi beat ipotpoyũm epeꞌe. Soat peam 
Deus kaxi oꞌg̃uju kabi be - - xipacayũ beam, xipatꞌũmayũ beam tak 
— ioꞌe Jesus. — Soat peam tak Deus mubaꞌat oꞌg̃uju ipi kay - - icũg̃at 
peam, cũg̃ꞌũmat peam tak — ioꞌe. 46 — Eykayayũ acã ikukpin eyxe 
bima, imẽn xipat Deus xe du? Kaꞌũma. Apẽnpuye Deus aꞌõbi xipacat 
ũmap wiwim eyju? Jeyipi iecug̃ap peam dinheiro bubuꞌukayũ imẽn 
tak ixeyũ xe jekayayũ ikukpin jekuku ip - - eyxe cekayꞌũm cĩcãayũ 
imẽn jekuku ip. Eykayꞌũmayũ dak xipan cuy epejukuk — ioꞌe Jesus. 
47 — Eybureyũ eju acã eyekawẽn puje, ajo g̃u eꞌem cĩcã eyju. Imẽn 
tak Deus kay itabutꞌũmayũ jekuku ip.

48 — Wuyebay xipat cĩcãat soat em. Ixe buxim cuy epesop - - wuyebay 
icẽmat puxim cuy epesop - - kabi beat puxim — ioꞌe Jesus.

6  1 Oꞌjekawẽn Jesus jebekitkit pe.
— Eydayꞌemꞌum cuy epesop — ioꞌe Jesus. — Waraꞌacayũ be 

eyjojoap puxim g̃u cũg̃ ma epekuku — ioꞌe. — Imẽn cuy epeg̃ug̃ẽ g̃u 
ixeyũ be eyjojoap puxim. Imẽn epeg̃ug̃ẽ bima, Deus xewi kaꞌũmg̃u jeyjat, 
eyeꞌeap puye. Ixe kabi beat xewi kaꞌũmg̃u epejat — ioꞌe yaꞌĩjojoꞌukayũ 
be. 2 — Imẽnpuye ibubutbetꞌũmat kay eyetabotaidabotbot pima, cebe 
eyebutbutꞌin ũmũm pima, eyawẽg̃ epeyawẽg̃mupõg̃põg̃ g̃u juy — Jesus 
oꞌe. — Eymug̃uykukuꞌukayũ jawẽg̃ mupõg̃põg̃ ojuy ip imẽn ma. Deus 
ukꞌa be jawẽg̃ mupõg̃põg̃ ip, e dag̃ tak. Jebureyũ ekawẽn kay jĩjã ip, 

“Xipat cĩcãat ẽn,” i bima cebe ip. Iboap ekawẽn kay jĩjã ip. Icẽmãn 
oce eywebe. Jebikuyap tag̃ jeꞌjat ip. Imẽnpit kaꞌũma ma jeꞌjat Deus 
xewi — ioꞌe Jesus yaꞌĩjojoꞌukayũ be.

3 — Eyju bit ibubutbetꞌũmat pe iũmũm pimap, ibaꞌarẽm ma juy epeg̃ũm, 
jebure jĩjãat cuy itaybit g̃u iũm ãm jeꞌe — ioꞌe cebe ip. 4 — Ibaꞌarẽm 
iũmũm pima eyju, ixe kabi beat oꞌjojojo - - wuyebay. Xipacat jeꞌg̃ũm 
eywebe. “Xipat ẽn oxe,” Deus eꞌem eywebe — ioꞌe Jesus.

5 — Eyju bit wararaꞌacat mug̃uykukuꞌukat puxim g̃u juy epesop. Soat 
etabutpe ip kawẽn pin Deus eju. Deus eju kawẽnwẽnapꞌa be kawẽn 
pin ip soat etabutpe - - ukꞌa ukpibubu dag̃ tak. Wararaꞌacat pe jejojoan 
acã ip kawẽnwẽn Deus eju. Wararaꞌacat kawẽn ãm ojuy ip. “Xipat ip. 
Deus kay jĩjã ip,” i. Wararaꞌacat oꞌjewag̃uy cebe ip ojuy ip. Wararaãcat 
ijojom ip iap acã jeꞌjat ip. Deus xewi bit kaꞌũma ma jeꞌjat ip.

6 — Eyju bit eydukꞌa be juy epeõm, Deus eju kawẽn ãm — Jesus oꞌe 
cebe ip. — Eydukꞌa exĩntabi juy epetomudip, wararaꞌacat pe eyjojoap 
puxim. Epetomudip, kawẽn ãm kabi beat eju - - ijo baꞌoreat eju - - wuyebay 
eju. Deus imẽn eyjojo. Xipacat jeꞌg̃ũm eywebe. “Xipat ẽn oxe,” iꞌeꞌem tak 
eywebe — ioꞌe Jesus cebe ip. 7 — Deus eju kawẽnwẽn pima, eyejoojuyap 
ade em g̃u juy epeyekawẽn — ioꞌe. — Imẽn Judeuꞌũmayũ oꞌjekawẽn 
ip Deus baroyũ be. Tũybe ocekawẽn kay yaꞌĩjojo jeꞌe oceju ade ma 
kawẽnwẽn puye iãn jeꞌe ip. 8 — Eyju bit kaꞌũma. Imẽn epeyekawẽn 
g̃u juy Deus eju. Deus eyebay buxim. Kabi beat teku. Eyekawẽn awap, 
itaybit ajo-kug̃ g̃u eyju iam — ioꞌe.
 9 — Imẽn cuy epeꞌe, Deus eju kawẽnwẽn pima: “Bay!” i juy epeꞌe 

kabi beat pe. “Soat cuy ibuyxin ebutet kug̃ jeenuy,” i. 10 “G̃axĩn 
ma juy soat kukukan eg̃uy,” i dak. “Soat kukukan eg̃uy bima, 
ipi juacat cuy jekukum jeedop ip ebikuyap tag̃ apẽn kabi 
beacat cucum ip ebikuyap tag̃,” i. 11 “G̃asũ ocexan cuy eg̃ũm 
ocewebe,” i. 12 “Apẽn oceju g̃ebum g̃u apẽn wararaꞌacayũ be 
juk adi warẽmtag̃ ocekuk iap kay; imẽn tak g̃ebum g̃u juy 
eg̃uy apẽn cuk adi ikẽrẽat oceg̃ujurũg̃rũg̃ iap kay,” i dak. 
13 “Ocaꞌõ mubacanucan cuy eg̃uy ocewebe ikẽrẽat mujurũg̃ap 
puxim. Ikẽrẽat tak ejuꞌuk cuy ocewebewi,” i dak cuy epeꞌe — 
ioꞌe Jesus.

— Imẽn ma juy epeꞌe Deus eju kawẽnwẽn pima — ioꞌe. 14 — Eyju 
g̃ebumꞌũm pima apẽn wararaꞌcayũ be juk adi ikẽrẽm eykuk iap kay; 
ikẽrẽat epeg̃ujurũg̃rũg̃ cĩcã maꞌg̃u, Deus tak jeg̃ebu g̃u apẽn juk adi 
ikẽrẽat epeg̃ug̃ẽg̃ẽ iap kay. Kabi beat jeg̃ebu g̃u - - wuyebay — ioꞌe. 

15 — Eyju g̃ebum pima bit apẽn wararaꞌacayũ be juk adi ikẽrẽm 
eykuk iap kay, Deus tak jeg̃ebu apẽn juk adi ikẽrẽat epeg̃ug̃ẽg̃ẽ iap 
kay. Wuyebay xeku — ioꞌe Jesus.

16 — Deus kay g̃ebumap kay jekõnkõnꞌũm pima eyju, eyg̃uycũg̃cũg̃ 
g̃u juy epesop. Eymug̃uykukuꞌukayũ ig̃uycũg̃cũg̃ oekuku ip, Deus kay 
g̃ebumap kay jekõnkõnꞌũm pima ip. Ig̃uycũg̃cũg̃ oekuku ip, soat itaybit 
ojuy, “Teku Deus kay g̃ebumap kay jekõnkõn g̃u iam. Jebureyũ juk 
oꞌjekawẽn ip. “Deus kay jĩjãat teku,” i. Imẽnpuye jebikuyap tag̃ cuk 
oꞌjat ip - - soat ma. Iboap kay g̃ebum cuy eyju — ioꞌe Jesus. 17 — Eyju 
bit Deus kay g̃ebumap kay jekõnkõnꞌũm pima, epeyewedopawuywuy 
juy. Epeyewedapmusem cuy dak — ioꞌe. 18 — Imẽn waraꞌacayũ itaybit 
g̃u ip teku jekõnkõn g̃u iam. Deus acã jeꞌe itaybit ibaꞌarẽm jekõnkõn 
g̃u teku iam. Ijo baꞌoreat acã itaybit. Xipacat jeꞌg̃ũm eywebe. “Xipat 
ẽn oxe,” i dak eꞌem Deus eywebe — ioꞌe Jesus.

19 Oꞌjekawẽn jebekitkit pe.
— Eywebeam ade bubut epeg̃uxipan g̃u juy epesop — Jesus oꞌe. — 

Ijoce imuxipan g̃u juy. Ijoce kopiꞌi eybubut joꞌo. Hiꞌep eybubut iokok 
an eꞌem Ibukurukat eydukꞌa be õmꞌõm eybubut tujupaꞌum am — ioꞌe. 
20 — Kabi be bit Deus xe epesop soat em. Eycokcok cĩcã epesop. Kopiꞌi 
kake g̃u Deus xe. Hiꞌep kake g̃u dak. Ibukurukayũ kake g̃u dak — ioꞌe. 
21 — Eybubut ijodi bima soat em g̃ebum epesop eybubut kay. Kabi be 
eyg̃uy pin pima bit, g̃ebum epesop kabi beat kay. Imẽnpuye eycõkcõk 
cĩcã epesop Deus xe soat em — ioꞌe Jesus.

22 — Wuyeta kabiaap puxim. Wuyjebit peam ixe kabiaap. Wuyetadip 
pima soat ijo but wuywebe. Kabia dag̃ ajeku. Soat ijobucap wuyekukuap 
puxim - - Deus xe cũg̃ ma wuyekukuap puxim. 23 — Wuyetakẽrẽ bima 
bit, ijo baꞌore wuywebe. Kabiok tag̃ ajeku. Kabiok tag̃ jekukuap ikẽrẽat 
mujurũg̃rũg̃ap puxim. Imẽnpuye kabiaap kabiok eꞌem pima, kabiok 
cĩcã eꞌem wuywebeam. Ikẽrẽat mujurũg̃rũg̃ cĩcã wuyjuyũ.

24 — Pũg̃ꞌa be, ukꞌa be bima, ibaꞌore ibuywatwatꞌukat pe xepxepayũ 
beam kapik am. Kariwawayũ waraꞌat tag̃tag̃tag̃ eꞌem pima, itakoma 
kuka oꞌe pũg̃ kay, jekariwa kay, waraꞌat jekariwa ikuk pin cĩcã bima. 
Kũyjobit kuka oꞌe pũg̃ aꞌõ kay, waraꞌat aꞌõ kay kũyjobitꞌũm pima. 
Imẽnpuxim dinheiro kay jĩjã bima, Deus kay jĩjã g̃u epeꞌe — ioꞌe 
Jesus. 25 — Imẽnpuye og̃uwẽn eywebe: Eyag̃uyꞌũm g̃u juy epesop 
eybubut kay — Jesus oꞌe cebe ip. — “Ajo paxi acejoꞌo?” iꞌũmg̃u juy 
epeꞌe — ioꞌe. — “Ajo paxi acetikõn?” iꞌũmg̃u dak cuy epeꞌe — ioꞌe. — 

“Ajo paxi aceg̃uõm wuydotim?” iꞌũmg̃u dak cuy epeꞌe. Xipat eyxat kug̃ 

pima, eydoti kug̃ pima dak. Imẽnpit ibodi ma xipat soat em Deus xe 
eydop am — ioꞌe.

26 — G̃ebum cuy epesop wasũ kay — ioꞌe Jesus. — Pupum ip kabi 
be. Taidadam g̃u ip. Jeku beat tak pupum g̃u ip, jeku bewiat mũnꞌa 
be imõg̃ ãm. Imẽnpit Deus ixat ũmũm cebe ip - - wasũyũ be. Deus 
xe wasũ teibog̃ g̃u - - wuyebay xe - - kabi beat xe. Imẽnpit ag̃ cekay ip. 
Imẽnpuxim wuykay dak soat em ag̃. 27 Ade koato mabuk wetabẽg̃ og̃uy 
iap kay g̃ebum cĩcã bima, eyetabẽg̃ xeꞌe? Kaꞌũma. G̃axĩn ma acoꞌi epeꞌũ.

28 — Pãm eydoti dak? Apẽnpuye eyag̃uybabiꞌũm eydoti kay? 
Eyag̃uybabiꞌũm g̃u juy. G̃ebum cuy epesop apẽn tũmũntitit aypapan iap 
kay. Tũmũntitit kapikpig̃ g̃u. Jesay mug̃ẽg̃ẽm g̃u dak ip. 29 Icẽmãn õn 
eꞌem eywebe. Salomão ibubut adeat osunuy. Idip cĩcãat kug̃ osunuy - - 
jesay kug̃. Salomão dipap podi ma bit titip tip tag̃atip. 30 G̃asũ ma 
tũmũntitit titetabẽg̃ eꞌem. Kuyaje bit titeꞌũ eꞌem. Titip Deus aꞌõbi. 
Imẽnpuxim jaꞌõbi dak eyemukaypinput jeꞌg̃ũm eywebe. Eyetabutsu 
maꞌg̃u cekay — ioꞌe Jesus. 31 — Imẽnpuye eyag̃uybabiꞌũm g̃u juy epesop. 

“Ajo paxi acejoꞌo?” iꞌũmg̃u juy epeꞌe. “Ajo paxi acetikon?” i dak. “Ajo 
paxi aceg̃uõm?” i dak — ioꞌe. 32 — Judeuꞌũmayũ yag̃uyꞌũm iboap 
kay - - soat kay. Eyebayat pit itaybit eyju ikug̃ꞌũm pima iam - - kabi beat.

33 — Koap g̃ebum cuy epesop Deus soat kukan jeꞌe iap kay - - Deus 
ebikuyap kay dak. Imẽn g̃ebum pima, Deus soat jeꞌg̃ũm eywebe. Eyxan 
jeꞌg̃ũm, eydotim tak — ioꞌe.

34 — Imẽneju eyag̃uybabiꞌũm g̃u juy epesop kuyajeat kabia kay. 
Kuyaje jajẽm pima, eyetaybit epeꞌe ajo oꞌjebapuk ixe kabia iam - - ajo 
xipat, ajo xipatpũt tak. G̃asũ bit eyag̃uybabiꞌũm g̃u juy epesop kuyajeat 
kabia kay — ioꞌe Jesus.

7  1 Oꞌjekawẽn jebekitkit pe.
— “Eykẽrẽ jĩjã Deus xe,” iꞌũmg̃u juy epeꞌe wararaꞌacat pe. Imẽn 

tak Deus “Eykẽrẽ oxe,” iꞌũmg̃u jeꞌe eywebe. 2 “Ikẽrẽat kug̃ ẽn,” iꞌũmg̃u juy 
epeꞌe wararaꞌacat pe. Imẽn eꞌemꞌũm pima, Deus “Ikẽreãt kug̃ eyju,” iꞌũmg̃u 
dak jeꞌe eywebe. Apẽn wararaꞌacat pe eyekawẽnap puxim Deus tak jeꞌe 
eywebe ajo xipat jexe, ajo xipat g̃u jexe. Wararaꞌacat pe epeg̃ũm pima, 
Deus tak jeꞌg̃ũm eywebe. Apẽn cuk epeg̃ũm iap puxim epejat — ioꞌe Jesus.

3 Wuymutaybitbinap ekawẽn muwẽnuwẽn oꞌe Jesus - - imẽnpuximap 
ekawẽn. Jebekitkit pe imuwẽnmuwẽn oꞌe, itaybit am ip. Wararaꞌacat 
ekukuap mukorẽm ãm, wuyekuku bima, imukorẽmap tõm puxim 
Jesus xe, ip puxim tak cexe. Imẽnpuye Jesus oꞌjekawẽn jebekitkit pe.

— Teꞌe ma eyju jeakag̃ eybure eta beatõmtõm kay, eyeta beapꞌip 
cocomꞌũm pima. 4 Teꞌe ma eyju eꞌem cebe: “Ma. Otõmtõmꞌuk eta 
bewi,” i, eyeta beapꞌip cocomꞌũm pima — ioꞌe Jesus. 5 — Eyju 
jewemug̃uykukukum. Koam eyeta beapꞌip cuy epeyopꞌuk.
— Yopꞌuk puje, ibaꞌore g̃u jeꞌe eyewebe tõmtõmꞌuk am eybure eta 

bewi. Yopꞌuk puje, xipan epeꞌe ijojom — ioꞌe.
Imẽn Jesus wuymutaybitbin wararaꞌacat kay g̃u juy acejeak iam - - 

wuyekay acã juy acejeak ikẽrẽat mug̃ẽ buje iam - - yopit ma ikẽrẽat 
mug̃ẽ buje iam yobog̃ ma ikẽrẽat mug̃ẽ buje iam tak.

6 — Wekawẽn icẽmãn — ioꞌe Jesus. — Soat pe g̃u juy epeg̃uwẽn 
wekawẽn. Akurice buximayũ be g̃u juy epeg̃uwẽn, waꞌõ kay g̃u ip 
puye. Yaꞌõpurug̃ jede ip. Warẽmtag̃ webekitkit oꞌjukuk ip — Jesus oꞌe. 

— Xipat ma wekawẽn. Soat pe g̃u juy wekawẽn epeg̃uwẽn. Dajebaro 
buximayũ be dak g̃u juy epeg̃uwẽn. Itaybit g̃u ip yaꞌõdip ma iam. 
Ixeyũ be wekawẽn kawẽn teꞌe maap puxim — Jesus oꞌe cebe ip.

7 Oꞌjekawẽn jebekitkit pe.
— Deus xewi juy epejoojuy. Iojuyjuy bima, epejat. Ixe xewi juy 

epejokudada. Ikudadam pima, epetobuxik. Ixe xewi iojuyjuyap xĩntabi 
be tag̃tag̃tag̃ꞌiap puxim. Xĩntabi be tag̃tag̃tag̃ꞌi bima, tomudipꞌuk ip 
eymuõm ãm. 8 Soat ojuyjuyꞌukat jeꞌjat; soat kudadaꞌukat tobuxik; 
xĩntabi tag̃tag̃tag̃ꞌiat pe xĩntabi tomudipꞌuk ip — ioꞌe.

9 — Witaꞌa g̃u epeyaũm eyipotpot pe “Pãoꞌa kay õn,” iꞌe buje. Kaꞌũma 
ma eyꞌin witaꞌa oꞌyaũm kuka cebe pãoꞌa yaũmap tieg̃. 10 Puybu g̃u 
epesubuũm cebe, “Axima kay õn” iꞌe buje. Kaũma ma eyꞌin puybu 
oꞌsubuũm kuka cebe aximaũmap tieg̃. 11 Eyju ikẽrẽat kug̃. Imẽnpit eyju 
ma xipacat ũmũm eyipotpoyũ be. Apẽn eyju iũmũmap podi ma eyebayat 
pit xipacat ũmũm jexewi iojuyjuyꞌukayũ be - - kabi beat pit. 12 Eybikuy 
wararaꞌacat pe xipan eykuk am. Imẽnpuye xipan cuy wararaꞌacat 
epejukuk. Iju Moisés ekawẽn, Deus ekawẽn muwẽnuwẽnꞌukayũ 
emumutaybitbinap tak.

13 Jesus tak oꞌjekawẽn.
— Epeõm cuy xĩntabi itokꞌĩt tag̃. Xĩntabi itokbog̃ pit daxabog̃ kay 

wuymujujuap e ma - - ipiatꞌajojoap kay. E paꞌoreꞌũmat e. Xĩntabi itokbog̃. 
Ade wuyjuyũ ie dag̃ jekukum. 14 Xĩntabi itokꞌĩt pit e paꞌoreat e xĩntabi. 
Wuytaitꞌicap e. Pũg̃pũg̃ ma wuyjuyũ ie dobuxikxig̃.

15 Jesus dak oꞌjekawẽn jebekitkit pe.
— Eydayꞌemꞌum cuy epesop eymug̃uykuku ojuyayũ kay - - jewexe 

Deus ekawẽn muwẽnuwẽnꞌukayũ kay. Omuyku ip. Ovelha joꞌi maꞌg̃u 

Mateus 7

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



18

ip jajẽm, badi bit ip ikaꞌuayũ buxim, akurice buxim. Eykay itakomaayũ 
ma ip, xipacat coꞌiayũ maꞌg̃u ip jajẽm — ioꞌe. 16 — Eyetaybit widaõhõ 
yaꞌaꞌe g̃u eꞌem - - uvaꞌa iam. Eyetaybit tak aruꞌip tag̃ figoꞌaꞌe g̃u eꞌem 
iam. Imẽn eyetaybit widaõhõ, aruꞌip tak. Yaꞌa nomuju eyetaybit 
iboyũm. Imẽnpuxim tak eyetaybit jeꞌe abuyũ jewexe Deus ekawẽn 
muwẽnuwẽnꞌukayũ iam. Xipatꞌũm cekukuap tomuju eyetaybit ixeyũm.

17 — Yopxipacatꞌip yaꞌa xipat eꞌem. Yopxipatꞌũmatꞌip yaꞌa dak xipat g̃u 
ma eꞌem. 18 Yopxipcatꞌip pit yakuꞌũm an g̃u aypatpan. Yopxipatꞌũmatꞌip tak 
yaku an g̃u aypatpan. 19 Yop yakuꞌũmatꞌip soat wuyju ixikxig̃, takatkan 
daxa be ixik am. 20 Apẽn yopxipatꞌũmatꞌip yaꞌa dak xipat g̃u ma eꞌem; 
imẽnpuxim jewexe Deus ekawẽn muwẽnuwẽnꞌukayũ xipat g̃u jeku.
— Imẽneju eyetaybit epeꞌe pebicayũ jewexe Deus ekawẽn 

muwẽnuwẽnꞌukayũ xipatꞌũm cekukuap tomuju — ioꞌe Jesus.
21 — Deus soat kukanap kabia jeꞌe ip owebe: “Ẽn ocekukukat,” i. Soat 

pit jeõm g̃u Deus xe kabi be - - webay ibikuyap tag̃ cekuibiyũ acã - - kabi 
be omuyat aꞌõ kayayũ acã — Jesus oꞌe.

22 — G̃ebujeat kabia Deus abuyũ ikẽrẽat kug̃ iap g̃uwẽn. Adeayũ jeꞌeꞌe 
ip owebe: “Ocekukukat! Aꞌõbi ocekuku. Xipacap oceg̃uwẽnuwẽn - - 
Deus soat kukukaniap muwẽnuwẽn oceju,” i. “Aꞌõbi ibiõg̃buk kẽrẽayũ 
oceg̃ujẽmujem wuyjuyũ xewi,” i dak jeꞌe. “Aꞌõbi ocewebe iꞌe baꞌoreat 
oceg̃ubapukpuk,” i dak jeꞌe.

23 — G̃ebuje õn jeꞌaꞌõbu.
— “Wetaybit g̃u og̃uy eyjum. Pũg̃ em tak kaꞌũma,” ioceꞌe — Jesus 

oꞌe. — “Wede epeꞌe oxewi. Ikẽrẽat mug̃ẽg̃ẽm acã epekuku,” ioceꞌe 
dak — Jesus oꞌe.

24 — Waꞌõkayayũ itaybicat puxim ip - - ag̃okatkat puxim ixeyũ wekawẽn 
cocoꞌukayũ. Ixe ag̃okatkat ukꞌa oꞌyamuy witaꞌa jeje. Ukꞌaꞌabiꞌip oꞌyopmuy 
witaꞌa jeje. 25 Mubaꞌat oajẽm witaꞌa jejeiatꞌa kay - - mubaꞌatxixi. Mubaꞌat 
idibi oꞌtimubog̃. Oꞌtiajẽm. Kabidoxixi dak oꞌsubidoakaka. Imẽnpit 
oꞌyaꞌat g̃u yacem puye, witaꞌa jeje buye — ioꞌe Jesus cebe ip.

26 — Waꞌõ dag̃ g̃u jekukuꞌukayũ itaybitꞌũmat puxim - - waramtag̃ ma 
ukꞌa oꞌyamuyiat puxim ip - - wekawẽn kayꞌũmayu. Waꞌĩjojom ip. Inaka 
kũyjobit g̃u ip waꞌõ kay. Warẽmtag̃ ukꞌa oꞌyamuyiat puxim - - ag̃okatkat 
puxim - - yag̃uybaꞌarẽmat puxim. Ixe ag̃okatkat ukꞌa oꞌyamuy ipi ju, 
kaꞌoririt pe. Cem g̃u oꞌyamuy.

27 — Mubaꞌat oajẽm kaꞌoririt peatꞌa kay. Idibi oꞌtiajẽm - - tibog̃ati. 
Kabido dak oꞌsubidoajẽm. Oꞌsubidoꞌat bidobog̃ ya be. Oꞌyaꞌat. Ig̃oꞌa 
oꞌyaꞌũm cĩcã, oꞌyaꞌat puye — ioꞌe Jesus.

28 Soat yag̃uybabiꞌũm ip osodop, Jesus ekawẽn epere buje.
— Waraꞌan wuymutaybitbin Jesus — ioꞌe ip. — Idim cĩcã teku 

wuymutaybitbin — ioꞌe ip.
29 Jaꞌõbi imutaybitbin Jesus osunuy. Moisés ekawẽn imutaybitbinꞌukayũ 

buxim g̃u imutaybitbin osunuy.

8  1 G̃uyjom oꞌkop Jesus coꞌa bewi. Ade dak oꞌkop ip Jesus tomuju. 
2 Kopkom pima, ierepat oajẽm Jesus kay, jemuꞌada am. Oꞌjeg̃ꞌaecõg̃cõg̃ 

cewap, Jesus yaꞌõbuyxiat puye.
— Kariwa — ioꞌe Jesus pe. — Ebuꞌuꞌũm pima, omuꞌadam ece — ioꞌe 

Jesus pe.
3 — Obuꞌu g̃u. Jemuꞌada õn — Jesus oꞌe. Oꞌjebaepucũg̃. Oꞌg̃ucay. 

Oꞌjeꞌada dao ma. Ierep topibit xipat oꞌe.
4 — Eꞌadaap cuy eg̃uwẽn g̃u wararaꞌacat pe — ioꞌe. — Paĩ kay juy 

eju — ioꞌe. — Ecewemubapuk cebe emuꞌadaam itaybit am — ioꞌe. 
— Xepxem cuy pukaso eg̃ũm paĩ be Moisés ekawẽn tag̃. Imẽn eceꞌe 
soat ijoceayũ itaybit am Jesus ierepat oꞌg̃uꞌada iam. Ẽn pit eg̃uwẽn 
g̃u eꞌadaap. Paĩ ma juy g̃uwẽn eꞌadaap — Jesus oꞌe ierep tũibit pe.
— Hm hm — ioꞌe.

5 Cafarnaum ka be Jesus ajẽm puje, sorarayũ kukukat oajẽm. Jesus 
kay oajẽm.
— Kariwa! — ioꞌe Jesus pe. 6 — Obuywatwatꞌukat opop odukꞌa be. 

Ipi jĩjã opop. Jebit oeꞌũat puxim. Iwãtaxipi jĩjã ma. Ikop paꞌorean — 
ioꞌe Jesus pe.

7 — Ijom puk õn pit, imuꞌada am — Jesus oꞌe.
8 — Kaꞌũma, Kariwa — ioꞌe. — Eju g̃u juy odukꞌa kay, waꞌõbuyxiꞌũm 

puye, Judeuꞌũmat õn puye. Aꞌõm ma juy eg̃uꞌada. “Eceꞌada juy,” i ẽn 
eꞌem pima, obuywatwatꞌukat jeꞌada — ioꞌe Jesus pe.

9 — Õn tak wararaꞌacat mujujum. Waꞌõ kay kũyjobit ip wesorarayũ. 
Pũg̃ pe õn eꞌem, “Ejẽm,” i bima, jeꞌjẽm. Waraꞌat pe õn eꞌem, “Ejot,” i 
bima, jeꞌdot. Obuywatwatꞌukat pe õn eꞌem, “Imẽn cuy ece,” i bima, 
imẽn jeꞌe.
— Apẽn wesorarayũm waꞌõ kay, imẽn tak aꞌõbi ma obuywatwatꞌukat 

jeꞌada — ioꞌe Jesus pe.
10 Iboap co buje, Jesus itabẽg̃ oꞌe.

— Soat Judeuyũ etabucap podi ma itabut okay ig̃o sorarayũ kukat, 
Judeu g̃u maꞌg̃u — ioꞌe Jesus jenomujuacayũ be. 11 — Adeayũ jajẽm 
ip Deus dopap pe - - Judeuꞌũmayũ, mesa koreren jabik ãm Abraão eju, 

Isaque eju dak, Jacó eju dak. Soat eipi bewi jajẽm ip. Pũg̃ ixeyũꞌin 
kaxijẽmap ka bewi jajẽm ip. Waraꞌacayũ ixeyũꞌin kaxiajẽmap ka bewi 
jajẽm ip, kabi beat soat kukan pima. Icokcok cĩcã eꞌem ip — ioꞌe 
Jesus. 12 — Ajẽmjẽm ip pima, Deus Israel naxeg̃ebitbit joxik ip wũy 
ma kabiokbog̃ pe. Iboce ma tõtõn jeedop. Tũy yẽyẽy ipi bun jeedop 

— ioꞌe Jesus jenomujuacayũ be.
Ipiatꞌajoap ka be iap muwẽnuwẽn oꞌe Jesus - - kabiokat ka be iap.

13 — Eju edukꞌa kay — Jesus oꞌe sorarayũ kukukat pe. — Kuy 
ebuywatwatꞌukat oꞌjeꞌada, okay etabut puye — ioꞌe Jesus.
Oꞌjeꞌada g̃ebuje bit. Ibuywatwatꞌukat oꞌjeꞌada.

14 Oꞌju. Jesus oajẽm Pedro dukꞌa be. Oõm. Pedro daxijo oꞌjojojo. Ipaꞌi 
jĩjã opop xeku. 15 Jesus oꞌg̃ucay ipaꞌiat. Oꞌsubaixik. Imẽnpuye ipaꞌiꞌũm 
oꞌe. Xipat oꞌe. Oꞌkop cama bewi. Jesus xat oꞌg̃ug̃ẽ cebeam.

16 Katpuje ma iboceayũ ibiõg̃buk kẽrẽat kug̃ayũ oꞌtujowat ip Jesus 
kay. Imuꞌada am, oꞌtujowat ip. Ade osodop ip - - iwãtaxipiayũ. Ibiog̃buk 
kẽrẽayũ oꞌg̃ujẽm Jesus ikukayũ bewi.
— Epejẽm — ioꞌe cebe.

Oꞌajẽm ip Jesus aꞌõbi. Iwãtaxipiayũ dak oꞌg̃uꞌadaꞌada.
17 Isaías juk oꞌjekawẽn kuyjeayũ be. Deus ekawẽn muwẽnuwẽnꞌukat 

juk oꞌjekawẽn. Jesus muwẽnuwẽn oꞌe.
Iwãtaxipipiayũ oꞌg̃uꞌada xeku, ibacaꞌũmayũ dak, i juk oꞌe 
kuyjeayũ be.

Jesus oꞌg̃ujẽm xipatꞌũmayũ jemumukukukayũ xewi - - ibiõg̃buk kẽrẽayũ. 
Imẽn Jesus eꞌeap puye, soat itaybit oꞌe icẽmãn Isaíasꞌũm ekawẽn iam.

18 Adeayũ oꞌjeꞌawero ip Jesus kay. Timudek pin Jesus, ade buye.
— G̃aꞌa — ioꞌe. — Iodi atimudek cuy.
19 Moisés ekawẽn imutaybitbinꞌukat tak oajẽm.
— Omutaybitbinꞌukat — ioꞌe cebe. — Soat ka dag̃ ojekuku eweju 

ejuap tag̃ — ioꞌe.
20 — Tapu — Jesus oꞌe. — Oweju jekukuayũ yaꞌũmg̃u jedopdopapꞌa 

— ioꞌe cebe - - Moisés ekawẽn imutaybitbinꞌukat pe. — Kak ikũykẽy. 
Wasũ dak topipe. Õn pit kaꞌŨma. Yaꞌũmg̃u odopdopapꞌa — ioꞌe - - Jesus 
oꞌe - - soat wag̃o oꞌe.

21 — Kariwa! — ioꞌe waraꞌat Jesus pe. — Koap webayꞌũm ojokot. 
G̃ebuje cum puk õn eweju — ioꞌe Jesus eju jekukuat.

22 — Kãꞌã. Ejot cuy okay — Jesus oꞌe cebe. — Deus ekawẽn kayꞌũmat 
jebadipyũꞌũmꞌũm jokot. Ẽn pit kaꞌũma. Oweju juy ejekuku — ioꞌe.

23 Kobe be oõm Jesus. Oꞌtimukek ip, wĩnãbu oꞌtimudek ip - - Jesusyũ.

24 Timudekdeg̃ pima ip, kabidoxixi oajẽm. Oajẽm iodi kay. Topapũn 
kobe oꞌe idibim, kabidoxixi ajẽm puje. Kobe dag̃acat iparara ip oꞌe 
kabido buxixim. Jesus pit ixet kobe be. 25 Jesus oꞌg̃uwurũg̃ ip - - ceweju 
etaybitbinayũ.
— Kariwa! — ioꞌe ip. — Ocedaxijom ece. Akõm wuyju!

26 Oꞌjewurũg̃ Jesus.
— Apẽg̃ãm puxim eyparara? — ioꞌe. — Apẽnpuye eyetabutbũt 

okay? — ioꞌe ipararaayũ be. — Eypararam g̃u juy epesop. Okay juy 
eyetabut cĩcã.
— Ebidopon! — ioꞌe kabido be. — Edipon! — ioꞌe iodi be. Imẽnpuye 

kabidoxixi oꞌsubidoꞌũm. Iodi dak tisem cĩcã oꞌe Jesus aꞌõbi.
27 — Apen ibo oꞌjebapuk? — ioꞌe ip. — Abu sute? Kabidoxixi oꞌsubidoꞌũm 

yaꞌõbi. Iodi dak kũyjobit yaꞌõ kay — ioꞌe ip. Jesus muwẽnuwẽn oꞌe 
ip jewewebe.

28 Kabidoꞌũm puje, oꞌtimudek ip. Gadara eipi dag̃ oeku Jesus. Xepxep 
osodot ip - - ibiõg̃buk kẽrẽat kug̃ayũ. Ikaꞌu jĩjã oꞌe ip. Ceꞌũꞌũayũ 
mõg̃mõg̃ap pewi osodot ip. Bomaku nuynuy soat em. Ixeyũ buxixim, 
e dag̃ kapkap g̃u oꞌe ip - - ibo ka watwat - - Gadara ka watwat.

29 — Deus ipot ẽn — ioꞌe ip Jesus pe. — Ag̃ cuy ocesũy. Jajẽm g̃u 
juy ocekay ipiatꞌajoan ocewebe ipi ũm awap ma — ioꞌe ip Jesus pe.

30-31 — Ite ag̃okatkayũ xewi ocemujẽm puje, ocemujum ece dajebaro 
be - - ibiõg̃buk kẽrẽayũ oꞌe cebe. Imẽn ma oꞌe ip, dajebaro bomaku 
wurũrũrũg̃ puye - - ade dajebaro.

32 — Epejẽm — Jesus oꞌe.
Oꞌjẽm ip ag̃okatkayũ xewi.

Oꞌju dajebaro kay. Oõm. Imẽnpuye dajebaroyũ daudaum oꞌjenapõn 
coꞌa pẽnpẽn tag̃. Iodi be oꞌkop ip. Oakõmkõm ip. Jeabokabog̃ ip oap.

33 Dajebaro kukukayũ owatwat ip. Soat muwẽnuwẽn oꞌe ip ag̃oka 
watwat pe. Dajebaro aokaap awẽg̃ muwẽnuwẽn oꞌe ip ag̃oka be. 
Ibiõg̃buk kẽrẽat kug̃ topibiyũ awẽg̃ tak yawẽg̃ muwẽnuwẽn cĩcã oꞌe ip.

34 G̃ebuje Jesus oꞌtopabe ip - - ag̃oka watwat - - soat.
— Ejẽm cuy oceka bewi — ioꞌe Jesus pe.

9  1 Oꞌjẽm. Oꞌjepit Jesus. Jeipi be oꞌjepit - - Cafernaum ka be. Oꞌjepit, 
waram timudek puje.

2 Ag̃oka watwat ijebit eꞌũat oꞌtujowat Jesus kay. Ixexecap pe ixe ijebit 
eꞌũat oꞌtujowat ip. Jesus itaybit oꞌe cekay itabut ip iam. Imẽnpuye 
oꞌjekawẽn ijebit eꞌũat pe:

— Aꞌõcam cuy — ioꞌe cebe. — Ikẽrẽat kuy ojuꞌuk ewebewi, tapu. 
Iboap ikẽrẽat kay g̃ebum g̃u oce, iꞌuk puje — ioꞌe. — Pũg̃ em tak 
kaꞌũma — ioꞌe - - Jesus oꞌe ijebit eꞌũat pe.

3 — Ite Jesus “Deus coꞌi õn,” i napa ma teku eꞌem — Moisés ekawẽn 
imutaybitbinꞌukayũ napa ma oꞌe.
Pũg̃pũg̃ ixeyũꞌin napa ma oꞌe jewewebe.

4 Jesus itaybit oꞌe apẽn jewag̃uydadam ip iam.
— Apẽnpuye ikẽrẽm epeyewag̃uy? — ioꞌe Jesus Moisés ekawẽn 

imutaybitbinꞌukayũ be. 5 — “Ikẽrẽat ojuꞌuk ewebewi,” i kuy oce cebe 
— ioꞌe. — Imẽnpit eyetabut g̃u ikẽrẽatꞌuk put owebe iap kay — ioꞌe. 
— “Eꞌãy,” i oce ibima, “Ecexĩg̃xĩg̃,” i dak, eyetabut g̃u kuka epeꞌe 
okay — ioꞌe.

6 — Soat wag̃o õn — Jesus oꞌe. — Waꞌõbi teku og̃uꞌada. Imuꞌadaap 
co buje, “Jaꞌõbi ma teku oꞌg̃uꞌada,” i epeꞌe — ioꞌe cebe ip.

G̃ebuje Jesus oꞌjekawẽn ijebit eꞌũat pe.
— Eꞌãy — ioꞌe cebe. — Eju edukꞌa kay. Exexecap cuy etujowat eweju 

— ioꞌe.
7 Oꞌãy. Jexexecap kug̃ oꞌju jedukꞌa kay.

8 Adeayũ iparara jĩjã oꞌe ip, iboap tobuxik puje.
— Kaꞌũmg̃u xipacat Deus coꞌiat — ioꞌe ip. — Deus Jesus aꞌõ mubacaat 

puye. Imẽnpuye ixe Jesus pe ikẽrẽat iꞌuk put wuyxewi — ioꞌe ip.
9 Ibocewi Mateus oꞌjojojo Jesus.
Oajẽm Jesus Mateus kay. Ixe Mateus xikꞌi osunuy jekapikpikapꞌa 

be - - iecug̃ap edinheiro bubuapꞌa be.
— Ejot. Oweju ejeku — ioꞌe Mateus pe.

Oꞌãy. Oeku Jesus eju.
10 Mateus tukꞌa be oajẽm ip - - adeayũ, jekõn ãm. Oabikbik mesa koreren 

iecug̃ap edinheiro bubuꞌukayũ, Deus xe ikẽrẽan eꞌeꞌukayũ dak, Jesus 
tak, Jesus eju etaybitbinayũ dak. Soat ip oabikbik mesa xe jekõn ãm.

11 — Apẽnpuye ixeyũ eju eymutaybitbinꞌukat jekõnkõn - - iecug̃ap 
edinheiro bubuꞌukayũ eju? Ikẽrẽat mug̃ẽg̃ẽꞌukayũ eju dak? — Fariseuyũ 
oꞌe Jesus etaybitbinayũ be. Imẽn kawẽnwẽn oꞌe ip, Jesus jekõnkõn 
oꞌjojojo ip puye.

12-13 Oꞌjede g̃u imutaybitbinayũ. Jesus pit Fariseuyũ oꞌyaꞌĩjojo. Oꞌjekawẽn.
— Iwãtaxipiꞌũmayũ wuyanũg̃tataꞌukat kay jeꞌju g̃u - - iwãtaxipipiayũ 

acã — ioꞌe. — Imẽnpuxim õn tak jewexe xipacayũ nomuwã ãm g̃u 
ojot - - xipatꞌũmayũ nomuwã ãm acã. Ikẽrẽat uk am ixeyũ bewi ojot. 
Imẽnpuye cekõn ikẽrẽat mug̃ẽg̃ẽꞌukayũ eju — ioꞌe.

— Cum cuy eyju eymutaybitbinayũ kay — ioꞌe — eytaybit am apẽn 
Deus ekawẽntup eꞌem iam — ioꞌe Jesus Fariseuyũ be. — Imẽn opop 
ibararakat:

Idip ma oxe wararaꞌacayũ eyetabotaidabotbot pima. Imẽnpit 
idip g̃u oxe wararaꞌacayũ kay g̃u eyetabotaidabotbot pima, 
obuyxi am carneiroyũ mupig̃ maꞌg̃u eyju, i — ioꞌe.

— Imẽnpuye ijoce jewexe xipacayũ nomuwã ãm g̃u ojot - - xipatꞌũmayũ 
nomuwã ãm acã — ioꞌe Jesus.

14 João Batista eju etaybitbinayũ oajẽm ip Jesus kay.
— Apẽnpuye Fariseuyũ jekpiwan ma jewemureren Deus eju kawẽn 

ãm - - oceju dak, eweju etaybitbinayũ bit jekõnkõn ip pima? — ioꞌe ip.
15 — Oweju etaybitbinayũ jekõnkõn, õn ceweju ip puye. Õn pit 

ceweju ipꞌũm pima, jekõnkõn g̃u ip. Jekpiwan ma jewemureren ip 
Deus eju kawẽn ãm. Imẽn soat itaybit eꞌem ig̃uycũg̃ cĩcã ip iam. Õn 
iwadip puxim. Iwadip cexe ip pima, abu ixeyũꞌin ig̃uycũg̃ eꞌem - - 
jewebumũnap epeta be tomuwãibiyũꞌin? Kaꞌũma ma! Imẽnpuxim 
oweju etaybitbinayũ jekõnkõn ip. Jewebumũnap epeta be tomuwãibiyũ 
buxim ip — ioꞌe Jesus.

16 Jesus wuymutaybinap ekawẽn oꞌg̃uwẽn cebe ip - - imẽnpuximap 
ekawẽn. Imẽn oꞌg̃uwẽn.
— Pag̃o iisuan g̃u imuwaketken wuyju - - toti iorokat muwaketken. 

Iisuat pit imuwaket puje, jewaꞌiꞌin big̃ ma idieg̃bog̃ eꞌem — ioꞌe Jesus.
17 — Uvaꞌabidi tiisuati dak acetimõg̃ yaiisuatꞌa dag̃ — ioꞌe Jesus. — 

Ya iisuat tag̃ꞌũm pima, oꞌjeaebag̃ kuka — ioꞌe. — Imẽnpuye uvaꞌabidi 
tiisuati acetimõg̃ timũnꞌa be - - yaiisuatꞌa be, uvaꞌabidi cediepuyat 
puxixim, tiporoyat puxixim, timunꞌaꞌũmap puxixim — ioꞌe Jesus 
João Batista eju etaybitbinayũ be.
Iboam eꞌem pima, “Wekawẽn pag̃o iisuat puxim, uvaꞌabidi tiisuati buxim 
tak,” iꞌe ojuy osunuy. Imẽn Jesus oꞌe. Kawẽn iisuat ma Jesus ekawẽn oꞌe 
g̃asũ bit. Fariseuyũ ekawẽn tag̃ g̃u oꞌe, Saduceuyũ ekawẽn tag̃ g̃u oꞌe dak.

18 Judeuyũ kukukat tak oajẽm Jesus kay. Ixe osunuy Deus eju 
kawẽnwẽnapꞌa kukukat. Oꞌjẽg̃ꞌaecõg̃cõg̃ Jesus topa be, ibuyxi am.
— Odaxit g̃axĩn ma oeꞌũ — ioꞌe Jesus pe. — Ejot pima bit, eg̃uꞌada. 

Jetait — ioꞌe Jesus pe. — Ebuesubumõg̃ ijeje bima, jeꞌada odaxit — ioꞌe.
19 — G̃aꞌa — ioꞌe.

Oꞌju ip - - Jesusyũ. 20-21 Cucum pima, pũg̃ ayacat oajẽm Jesus tomuju, 
cesay mucay am - - Jesus ekabek ukpu mucay am. 12 koato bun ma 
ixe ayacat iwãtaxipipin oꞌe, doybucukcug̃ g̃u buye.

— Cesay mucay buje ma, oceꞌada — ixe ayacat oꞌe jewebe ma.
Jesus ekabek oꞌg̃ucay. 22 Oꞌjekorepẽn Jesus.

G̃ebuje Jesus ayacat oꞌjojojo.
— Aꞌõcam cuy — ioꞌe ayacat pe. — Etabut okay. Imẽnpuye g̃axĩn 

ma ecejeꞌada — ioꞌe.
Dao ma oꞌjeꞌada ixe ayacat.

23 Oajẽm ip Judeuyũ kukukat tukꞌa kay. Ade wãwãm ip osodop. 
Jebubutꞌuk muydedeayũ dak oꞌjojojo Jesus. Imuydedem ip Judeu babi 
dag̃. Cebabi dag̃ tak wãwã ip osodop.

24 — Ceꞌũ g̃u teku. Yaypanꞌisuat ixet ã — ioꞌe Jesus wãwãayũ be. 
Jesus itaybit oꞌe yaypanꞌisuatꞌũm oeꞌũ iam. Inaka waram imutain. 
Imẽnpuye “Ixet ã,” ioꞌe. Wãwãibiyũ bit jewaywayway ip oꞌe Jesus 
kay. Jesus oꞌe cebe ip:
— Epejẽm ukꞌa bewi — ioꞌe.

Oꞌg̃ujẽm.
25 Ijẽm puje, Jesus oõm yaypanꞌisuat kay. Oꞌsubaixik. Dao ma oꞌjeꞌada. 

Itait oꞌe waram g̃uto ceꞌũ topibit, Jesus oꞌsubaixik puye. Ixe oꞌkop - - 
ceꞌũ topibit.

26 Ipi juayũ ceꞌũ topibit awẽg̃ oꞌyawẽg̃mupõg̃ ip. Jekawẽnwẽn oꞌe ip 
soat tag̃ - - soat ibo eipi dag̃.

27 Jesusyũ eipi kukukat ka bewi cẽm puje, xepxep oꞌju Jesus 
tomuju - - itaꞌũmayũ.
— Etabotaidabotbon cuy eg̃uy ocekay — ioꞌe ip. — Ocemuꞌada am 

— ioꞌe ip Jesus pe - - Daviꞌũm naxeg̃ebit pe - - Judeuyũ ajojoyũꞌũmꞌũm 
kukukat naxeg̃ebit pe.

28 Oajẽm ip Jesus kay, ixe jedukꞌa be õmõm pima.
— Eyetabut tu okay - - eyemuꞌada õn iap kay? — ioꞌe Jesus cebe ip.
— Hm hm — ioꞌe ip. — Ocetabut, kariwa.

29-30 Oꞌsutamucay Jesus itaꞌũmayũ. Oꞌjeꞌada.
— Eyju eyetabut okay buye, õn jeymuꞌada — ioꞌe Jesus itãꞌũm topibiyũ 

be. Itate oꞌe, Jesus oꞌsutada buye.
— Eymuꞌadaap epeg̃uwẽn g̃u juy eybureyũ be - - kaꞌũma be ma — 

ioꞌe Jesus.
31 Imẽnpit jeꞌadaap oꞌg̃uypõg̃põg̃ ip soat kaka dag̃.

32 Jesusyũ ukꞌa be cẽmcẽm pima, iboceayũ ibiõg̃buk kẽrẽat kug̃at 
oꞌtujowat Jesus kay. Cekawẽn paꞌoreat oꞌe ixe, ibiõg̃buk kẽrẽat kug̃ puye. 
Oꞌtujowat ip Jesus pe, imuꞌada am. 33 Oꞌjeꞌada Jesus aꞌõbi. Ag̃okatkat 
pewi ibiõg̃buk kẽrẽat cẽm puje, xipan oꞌjekawẽn ma, oꞌjeꞌada buye.

— Abu yag̃uyg̃uy imẽn oꞌjebapuk iam? — adeayũ oꞌe ip jewewebe. 
— Kaꞌũma ma ijoꞌiat imẽn wuyjojojo g̃u Israel eipi be - - wuyeipi be 
— ioꞌe ip.

34 Imẽnpit Fariseuyũ oꞌjekawẽn. Napa ma oꞌjekawẽn ip.
— Jesus ibiõg̃buk kẽrẽat mujẽmjẽm cebewi ibiõg̃buk kẽrẽayũ kukukat 

aꞌõbi - - Satanás aꞌõbi — ioꞌe ip napa ma.
35 Oꞌju Jesus ikabog̃atka dag̃, ikaꞌĩcatka dãg tak. Oꞌju ag̃oka watwat 

mutaybitbin. Judeuyũ Deus eju kawẽnwẽnapꞌa be imutaybitbin oꞌe. 
Deus soat kukanap oꞌg̃uwẽnuwẽn soat pe - - kawẽn idipat. Imẽn ma 
imutaybitbin ip oeku. Ibomaayũ muꞌadaꞌadam oeku: iwãtaxipipiayũ, 
ibacaꞌũmayũ dak - - soat muꞌadaꞌadam oeku. 36 Itabotaidabotbot ma iboka 
watwat kay Jesus osunuy, yag̃uybabiꞌũm osodop puye. Ovelha buxim 
ip, jekukatꞌũm pima ip. Imẽnpuxim ika beacat ikukukꞌukatꞌũmayu 
osodop ip, kaꞌũmg̃u ibuywatwatꞌukat puye.

37 Imẽneju Jesus oꞌjekawẽn jeweju etaybitbinayũ be.
— Kadai ya ade opop - - kadaiꞌa - - yaopatꞌa. Pũg̃pũg̃ pit omuyku ip yabu 

am — ioꞌe cebe ip. 38 — Epeyekawẽn cuy kapikpikꞌukayũ kukukat pe. 
I juy epꞌe cebe: “Kapikpikꞌukayũ eg̃uju juy kadaiꞌa bu am,” i — ioꞌe 
Jesus jeweju etaybitbinayũ be.
Imẽn Jesus kawẽnwẽn oꞌe, Jesus eju adeayũ ceku pin ip puye. Apẽn 
kadai ya ade oꞌyadop - - kadaiꞌa yaopatꞌa; imẽn tak adeayũ ceku pin ip 
Deus emunaẽ eju. Imẽnpit pũg̃pũg̃ oekuku Jesus kawẽn muwẽnuwẽn 
ijodiacat pe. Imẽnpuye imuwẽnuwẽnꞌukayũ kukat eju juy jekawẽn 
ip Deus eju.
— Adeayũ juy eg̃uju ekawẽn muwẽn ãm — i juy eꞌem ip cebe.

10  1 Jesus 12 beayũ oꞌtomuwã - - jeweju etaybitbinꞌukayũ. Oꞌtomuwã, 
jaꞌõbi soat muꞌada am - - iwãtaxipipiayũ muꞌada am, ibiõg̃buk 

kẽrẽayũ mujẽm ãm tak - - jaꞌõbi imujẽm ikug̃ayũ bewi - - soat ip pewi. 
Jaꞌõbacaap oꞌg̃ũm cebe ip - - 12 beayũ be.

2-4 12 beayũ ibutet 12 butet pe osodop ip. Ibũrũ ma ibutet osodop 
ip - - Jesus emumujuyũ butet: Koapat Simão i, André i, Tiago i, João i, 
Filipe i, Bartolomeu i, Tomé i, Mateus i, waraꞌat Tiago, Tadeu i, waraꞌat 
Simão, Judas Iscariotes i. Ibũrũ ma ibutet osodop ip.

Waraꞌat putet Pedro i ibutet osunuy - - Simão butet. André Pedro 
kitpit osunuy. Tiago, João dak, Zebedeu ipotpoyũ osodop. João Tiago 
kitpit osunuy. Mateus iecug̃ap peam Israel naxeg̃ebitbit xewi dinheiro 
bubuꞌukat osunuy. Waraꞌat Tiago Alfeu ipot osunuy. Waraꞌat Simão 

Israel eipi kay cĩcãat osunuy. Judas Iscariotes g̃uyjom Jesus oꞌg̃ũm 
cekay itakomaayũ be yaoka am. Ibũrũ ma osodop ip - - 12 beayũ - - 
Jesus eju jekukuꞌukayũ.

5-6 12 beayũ oꞌg̃uju Jesus.
— Epeju Israel naxeg̃ebitbit kay — ioꞌe cebe ip. — Itabidaoayũ 

buxim ip — ioꞌe. — Ovelhayũ buxim ip — ioꞌe Jesus. — Waraꞌat eipi 
bewiayũ kay epeju g̃u — ioꞌe 12 beayũ be. — Israel naxeg̃ebitbit kay 
acã juy epeju. Judeuꞌũmayũ kay g̃u epeju, Samaria eipi beayũ kay 
g̃u dak — ioꞌe. 7 — “Ijasun Deus soat kukan jeꞌe,” i juy epeꞌe Judeuyũ 
be, Israel naxeg̃ebitbit pe cucum pima eyju — Jesus oꞌe 12 beayũ be.

8 — Iwãtaxipipiayũ epeg̃uꞌada juy ip — ioꞌe cebe ip. — Ceꞌũꞌũayũ 
dak epeg̃utait. Waram jetait ip — ioꞌe Jesus. — Ierepayũ epeg̃uꞌada 
juy — ioꞌe cebe ip. — Ibiõg̃buk kẽrẽayũ dak epeg̃ujẽm cuy ibiõg̃buk 
ikẽrẽat kug̃ayũ bewi — ioꞌe Jesus. — Imẽn epeꞌe juy waꞌõbi - - ceꞌadaap 
epeꞌe juy. Epeteida g̃u juy. Imẽn ãm cuk og̃ũm waꞌõbacaap eywebe 
teidam g̃u — ioꞌe Jesus cebe ip.

9 — Dinheiro epetujowat g̃u juy eyweju. Ouro epetujowat g̃u, prata 
dak kaꞌũma. Cobre dak kaꞌũma. Epetujowat g̃u juy dinheiro mũnꞌa 
be. 10 Cucumap pubut mũnꞌa dak epeyadujowat g̃u juy. Xepxem cuy 
epetujowat g̃u - - eydoti, pũg̃ ma acã. Sandália dak kaꞌũma. Eybaꞌip tak 
epeyoptujowat g̃u juy. Eybuywacayũ ma juy eyxan jeꞌg̃ũm. Imẽnpuye 
eybubut epetujowat g̃u juy — ioꞌe Jesus.

11 — Ajẽm pima ag̃oka be jedukꞌa be eyg̃uyg̃uy pinat epetobuxik 
cuy. Ixe dukꞌa be juy epesopsop, ibo ag̃oka be bima — ioꞌe Jesus. 
12 — Ixeyũ dukꞌa be õmõm pima, epeyekawẽn tukꞌa beayũ eju. Kato 
juy epeꞌe cebe ip — ioꞌe Jesus.

13 — G̃ebuje eyekawẽn kay yaꞌõpĩcũg̃cũg̃ jeꞌe ip. Yaꞌõpĩcũg̃cũg̃ jeꞌe 
ip, eyekawẽn kay buye. Imẽnpit waraꞌacayũ eyekawẽn kayꞌũm pima 
bit, yaꞌõpĩcũg̃cũg̃ g̃u jeꞌe ip. Epajẽm cexe ip. Imẽnpit teꞌe ma epeꞌe, 

“Wuykabia,” cebe ip. “Epeõm,” i g̃u jeꞌe ip, eyekawẽn kayꞌũm puye.
14 — Eykayꞌũmayũ bewi epejẽm cuy, eyekawẽn kayꞌũmayũ bewi dak. 

Cẽm pima eyesandália epeg̃upoypoy, “Deus ipiat supiꞌajoat eywebe yaꞌõ 
kayꞌũm puye” iap mubapuk am ibo ka watwat pe. Imẽn cuy epeꞌe cebe 
ip, ag̃oka bewi wan pima, ukꞌa bewi wan pima — Jesus oꞌe 12 beayũ be.

15 — Deus kũyjobitꞌũmayũ be ipiatpiꞌajoap kabia bima, Sodoma ka 
watwat pe ipiat supiꞌajoat, Gomorra ka watwat pe dak. Ixeyũ be iap 
podi ma bit ibo ka watwat pe ipiat supiꞌajoat, eyekawẽn com ip ibuꞌu 
buye. Iboap kay g̃ebum cuy epesop — ioꞌe.

16 — Yaꞌõpicũg̃ cuy epesop — ioꞌe cebe ip. — Eymujum õn. Ovelha 
buximayũ eyju. Widayũ parakpe eyju ovelhayũ buxim. Imẽnpuxim 
eykay itakomaayũ parakpe eyju. Ovelhayũ be bit iꞌe baõre akuriceyũ 
be. Imẽnpuxim eywebe iꞌe baꞌore eykay itakomaayũ be.
— Waꞌõbi eyju buje, itaybit cĩcãayũm epesop. Ag̃ cĩcã juy epesop. 

Dao g̃u juy eyetakomãm cekay ip — ioꞌe Jesus.
17 — Ag̃ cuy epesop — ioꞌe. — Eykay itakomaayũ jeydaomũn. 

Jeydujowat ip wuyekawẽn cocoꞌukayũ be. Jeymupokupok ip Deus 
eju kawẽnwẽnapꞌa be jetakomaap kay. Ixee bum jeymupokupok ip 

— Jesus oꞌe. 18 — Eyju webekitkit puye jeydujowat ip ipi kukayũ be, 
kariwawayũ be dak. Jeydujowat itaybit am eyetabucap xipat cexe ip 
iam ma, eyetabucap xipatꞌũm cexe ip iam pit. Kawẽn idipat epeg̃uwẽn 
cebe ip, Judeuyũꞌũmayũ be dak — ioꞌe Jesus. 19 — Eyag̃uybabiꞌũm 
g̃u juy epesop, eyetaybitꞌũm puye ajom epeyekawẽn iam, apẽn 
epeyekawẽn iam tak. Eydujowatwan pima ip, Deus oꞌg̃uwẽn eywebe 
ajom epeyekawẽn iam. Imẽn jeymutaybin. 20 Waꞌõbi juy epeyekawẽn. 
Imẽn epeyekawẽnwẽn Deus biõg̃buk ma kawẽnwẽn jeꞌe eywebewi - - 
Wuyebay biõg̃buk — Jesus oꞌe cebe ip.

21 — Adeayũ jebadipyũ kay itakoma jeꞌe, ixeyũ webekitkit puye. 
Iwag̃o jekitpit tujowat cekay itakomaayũ be yaoka am. Ikitpit tak 
jewag̃o tujowat yaoka am. Ipotpet tak itakoma jĩjã jeꞌe jebay kay. 
Jebay tujowat cebe ip, yaoka am — ioꞌe. 22 — Soat ixeyũ itakoma jĩjã 
jeꞌe eykay, eyju webekitkit puye. Ipiat pibun eyetaxi bima, Deus aꞌõ 
dag̃ jekukum cuy eyju. G̃uyjom Deus jeymuyu, cexe soat em eyedop 
am — ioꞌe.

23 — Eywebe ipiat supiꞌajojo bima, epeyenapõn cuy. Imẽn eꞌe ip pima 
pũg̃ ka be, epeyenapõn cuy waraꞌat ka be - - ag̃oka be — ioꞌe cebe ip. 

— Soat wag̃o õn — Jesus oꞌe. — Waram wajẽm awap, ade ag̃oka dag̃ 
epeju - - Israel naxeg̃ebitbit eipi dag̃ — ioꞌe Jesus.

24 — Imutaybitbinꞌukat podi g̃u jeꞌe jeweju etaybitbinayũ itaybit ip. 
Kariwa dak podi g̃u dak jeꞌe jekapikpig̃ꞌukayũ kapikpig̃ ip. 25 Imẽnpuye 
kapikpig̃ꞌukayũ icokcog̃ cuy jeedop ip, jekariwa buximayũ ip puye. 
Itaybitbinayũ dak icokcog̃ cuy jeedop ip jemutaybitbinꞌukat buximayũ ip 
puye. Ijoceayũ cekariwa aꞌõ yaꞌõmuy ip pima, “Belzebu teku,” i bima ip, 
cebekitkit aꞌõ dak ijoꞌi ma yaꞌõmuy jeꞌe ip. Cekariwa omuymuy ip pima, 
cebekitkit tak imuymuy ip cekariwa muymiyap podi ma — ioꞌe Jesus.

26 — Eypararam g̃u juy epesop ixeyũ eꞌeap puxixim — ioꞌe jebekitkit 
pe. — Yajuyjuyat jewedobuxik g̃uyjom. Ibaꞌarẽmat ibapuk jeꞌe soat 

xe. 27 Imẽnpuxim ajo og̃uwẽn eywebe, kawẽnwẽn wuyeweweju ma, 
ijop epeg̃uwẽn soat pe g̃uyjom — ioꞌe. — Ibidadaap kay epeyaꞌĩjojo, 
ijop soat pe epeg̃uwẽn g̃uyjom — Jesus oꞌe.

28 — Eypararam g̃u juy epesop eyaoka ojuyayũ buxixim — ioꞌe 
jebekitkit pe. — Wuyejebit aoka but ip. Imẽnpit wuybiõg̃buk aoka 
baꞌore cebe ip — ioꞌe. — Deus puxim pit cuy eypararam epesop. 
Wuyejebit muyꞌũm put cebe, wuybiõg̃buk tak. Ipiatꞌajojoap pe imuꞌũm 
put — Jesus oꞌe.

29 — Xepxep pe pidiwe dei teiꞌĩt ma - - pũg̃pũg̃ centavo ma - - wasũ 
yopĩcat tei. Imẽnpit pũg̃ wasũ yopĩcat atꞌan pima, Deus itaybit ixe 
wasũ oꞌat iam. Deus aꞌõbi acã jeꞌat — Jesus oꞌe. 30-31 — Deus xe teibõg̃ 
g̃u wasũdei. Imẽnpit ag̃ cekay. Imẽnpuxim wuykay dak ag̃ soat em. 
Deus itaybit wuyadap peburũdap iam. Imẽneju eyag̃uybabiꞌũmꞌũm 
g̃u juy epesop. Deus soat itaybit wuyekuku iam — ioꞌe.

32 — Eyju “Jesus ebekitkiyũ oceju,” i soat pe eꞌem pima, õn tak 
“Teyũku webekitkit,” i oce webay be - - kabi beat pe — ioꞌe Jesus jeweju 
etaybitbinayũ be. 33 — Eyju bit eꞌem wararaꞌacayũ be, “Jesus bureyũ 
g̃u oceju,” i bima, õn tak “Iteyũ bure g̃u õn,” i oce Webay be - - kabi 
beat pe — ioꞌe Jesus.

34 — Epeyewag̃uy g̃u juy: “Jesus osodot kabaꞌũm wuydop am,” i. 
Ojot puye, ipi watwat pe waraꞌat tag̃tag̃tag̃ ma jekuku. Itakoma jeꞌe 
ip jewewekay. Pajam jewaokakam jeꞌe ip — Jesus oꞌe. 35-36 — Ibadipyũ 
itakoma cĩcãayũ jeꞌe jewewekay, pũg̃pũg̃ ixeyũꞌin okay itabut puye 
— Jesus oꞌe. — Cebay ma okay jeꞌe. Ipot pit okay g̃u jeꞌe. Ixi ma okay 
jeꞌe. Iꞌiyũ okay g̃u jeꞌe - - ayacayũ. Iꞌit tayxi okay g̃u jeꞌe. Yuktayxi 
okay jeꞌe. Imẽneju waraꞌat tag̃tag̃tag̃ ma jeku ip — Jesus oꞌe cebe ip.

37 — Eyebay kayap podi ma okayꞌũm pima, oweju jekukuayũ g̃u 
epesop, eyxi kayap podi ma dak, eyekpotpoyũ kayap podi ma dak, 
eydaxityũ kayap podi ma dak. 38 Owebeam jeꞌũ ibuꞌuꞌũmat puximayũ 
acã webekitkit ma oxe. Korosa jeje jeꞌũ ãm, korosa dujuwatwan õn pima, 
webekitkit tak cucum onomuju. Cucum ip korosa kug̃, jeꞌũ ãm. Apẽn 
ag̃okatkat korosa dujuwatwan cucum, korosa jeje jebamupayam jeꞌũ 
ãm; imẽnpuxim cuy epeku soat em owebeam jeꞌũ ibuꞌuꞌũmat puxim.

39 — Eyeꞌũ bima, õn ma obuyxi eyxe buye, ibin ma soat em eyetabẽg̃ 
epesop Deus xe. Eywebe ma jewag̃uyg̃uy: “Õn ma obuyxiat,” i bima 
bit, soat em ipiatꞌajojoap pe epesop eyeꞌũ buje — Jesus oꞌe cebe ip.

40 — G̃asũ epeju Israel naxeg̃ebitbit kay. Waꞌõbi epeju — Jesus oꞌe 
jeweju etaybitbinayũ be. — Pũg̃ ixeyũꞌin eyewebe jeꞌe, “Epeõm,” i. 

Mateus 10

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



29

Imẽnpuxim ma owebe dak jeꞌe ip — ioꞌe Jesus. — Imẽnpuxim ma 
og̃ujuiat pe dak jeꞌe ip — ioꞌe. 41 — Deus ekawẽn muwẽnuwẽnꞌukat pe 
dak jeꞌe, “Eõm,” i. Ixe dak iõm pin, Deus ekawẽn muwẽnuwẽnꞌukat 
puye. Iõm pin. Imẽnpuye Deus cekapikaptei jeꞌg̃ũm cebe, kapikaptei 
ũmũm pima jekawẽn muwẽnuwẽnꞌukat pe.
— Cũg̃ cĩcãt pe dak jeꞌe, “Eõm,” i. Ixe dak iõm pin, cũg̃ cĩcãat puye. 

Iõm pin jeꞌe. Imẽnpuye Deus cekapikaptei jeꞌg̃ũm cebe, kapikaptei 
ũmũm pima cũg̃ cĩcãat pe. 42 Waraꞌacat webekitꞌisuat pe idibi ma tiũm 
ticukati, ixe webekit puye, Deus tak xipacat jeꞌg̃ũm idibiũmat pe — 
ioꞌe. — Iboap kay g̃ebum cuy epesop — ioꞌe Jesus.

11  1 Ibocewi oꞌju Jesus ag̃okaxiriyũ be. Wũy g̃u osodop boyũku. 
12 beayũ muju bujep, ag̃okaxiri beayũ mutaybit am oꞌju. Deus 

ekawẽn muwẽnuwẽn oeku Jesus.
2 João Batista Cristo awẽg̃ oꞌyawẽg̃coco daomũnmũnapꞌa be. Bekitkit 

oꞌg̃uju Jesus kay. Jeweju etaybitbinayũ oꞌg̃uju João. Oꞌg̃uju, jaꞌõ daxijo 
am.

3 — “Deus emumuju ajẽmap wiwim oceju,” i juy epeꞌe cebe — ioꞌe 
João. — “Ẽn ma du ixe? Waraꞌat g̃u xeꞌe ocejowiwi?” i juy epeꞌe cebe 
— ioꞌe João.

— Hm hm — ioꞌe ip.
João aꞌõ daxijo am oꞌju ip.

Oajẽm ip cekay - - Jesus kay.
— Ẽn ma du omuykuiat? Waraꞌat g̃u xeꞌe ocejowiwi? — ioꞌe ip Jesus pe.
4 — Epeyepit cuy João kay — ioꞌe cebe ip. — Epejojojoiap cuy epeg̃uwẽn 

João be, epekũyjojoiap tak — ioꞌe. 5 — Itaꞌũm topibiyũ oꞌe itate g̃asũ. 
Taokẽrẽ topibiyũ dak xipan ip oꞌe jexĩg̃xĩg̃ g̃asũ. Ierep topibiyũ dak 
xipan oꞌe g̃asũ. Yaꞌõpiꞌũm topibiyũ dak yaꞌõpipe oꞌe ip. Jekũyjojom 
ip oꞌe. Ceꞌũ topibiyũ dak waram itabẽg̃ oꞌe g̃asũ. Tadaibotbocayũ dak 
kawẽn idipat cocom g̃asũ - - Deus ipot awẽg̃ cocom.

6 — Imẽneju: “Ecokcog̃ eg̃uy okay etabut am ebuꞌuꞌũm pima. ‘Ite 
g̃u omuykuiat,’ ieꞌem pima bit, ecokcog̃ g̃u eg̃uy,” i juy epeꞌe João 
be — ioꞌe Jesus.
— Hm hm — ioꞌe ip.

7 Cẽmcẽm ip pima, Jesus João oꞌg̃uwẽn ibo ka beayũ be.
— João jom cuk epeku ukꞌaꞌũmat pe — ioꞌe Jesus. — Pãm ixe João? 

Ajo-buxim ixe oꞌe? Ipꞌũnꞌũn kay kabido ajẽm puje, jeꞌipeꞌadedem. 
Yag̃uykorerenayũ iteꞌip puxim, soat em jeweg̃uy muwarurururun 

puye. João bit yag̃uykoreren g̃u. Iteꞌip puxim g̃u. 8 João doti teibog̃ g̃u. 
Teibog̃at kukayũ adeayũ kukat tukꞌa be opop ip - - ibubut adeayũ. 9 João 
bit ibubut adeat g̃u. Deus ekawẽn muwẽnuwẽnꞌukat xeku. Wararaꞌacat 
podi ma João yaꞌõbuyxi - - Deus ekawẽn muwẽnuwẽnꞌukayũ bodi ma.

10 — Imẽn Deus ekawẽntup eꞌem - - João muwẽg̃aptup:
Ag̃ cuy epesop, ieꞌem Deus, i. Wemumuju og̃uju ewap ajẽm 
puje, emuxipan am, i.

Imẽn eꞌem Deus ekawẽntup - - João muwẽg̃aptup — ioꞌe.
11 — Kuyjeayũ bodi ma João yaꞌõbuyxi. Kaꞌũma ma omuy João 

Batista joꞌi yaꞌõbuxian. Deus xe bit - - kabi beat xe bit - - yopĩcat João 
bodiat yaꞌõbuyxiat wekawẽn kayayũꞌin — Jesus oꞌe. 12 — Ixe João Deus 
awẽg̃ oꞌyawẽg̃tojot ipi juacat kay - - Deus soat kukanap awẽg̃. Iboap 
awẽg̃cocom pima ip, cekay jĩjã ip, Deus xe nuynuy pin cĩcã ip puye. 
Imẽn g̃asũ dak cekay jĩjã ip — ioꞌe. — Deus xe ajẽm pin ip — ioꞌe.

13 — João ajẽm awap, Deus ekawẽn muwẽnuwẽnꞌukayũ dak iboap 
awẽg̃ cuk oꞌyawẽg̃tojot - - soat ip. Imẽn tak Moisés ekawẽn tup eꞌem 

— ioꞌe Jesus. 14 — Iboap awẽg̃ kay eyetabut pima, eyetabun tak Elias 
jajẽmiap João joꞌi ma oajẽm. 15 Epeyaꞌõpicũg̃cũg̃ cuy epesop — ioꞌe 
Jesus cebe ip.

16 Jesus waram oꞌjekawẽn adeayũ eju.
— Og̃uwẽn eywebe, abu-buxim g̃asuacat iap iam eyetaybit am. Bekitkit 

puxim ixeyũ - - pasiaham ip iap pe pubutbucayũ buxim. Jewãwãwãm 
ip jebureyũ - - bekitkiyũ. 17 “Tẽg̃tẽg̃ꞌa oceyamuyde eywebe yaꞌĩjo am. 
Eydaobuꞌuꞌu eyju bit daꞌiꞌin,” ieꞌem ip. “Wa ocesop jewexe iꞌũmcocom. 
Eybuꞌu eyju bit oceweju totõn,” ieꞌem ip. Ijoyũ buxim g̃asũacat — ioꞌe 
Jesus.

18 — João Batista oajẽm eykay. Ixe vinhodi oꞌtikõn g̃u. Ire oeku Deus 
eju jekawẽn ãm. Soat pit napa ma eꞌem João muwẽnuwẽn: “Ibiõg̃buk 
kẽrẽat kukat teku,” i.

19 — Soat wag̃o õn. Ojot eykay. Soat xat oꞌom ojeku, soat tikõnkõn 
tak. Soat pit napa ma eꞌem omuwẽnuwẽn: “Ikaꞌoꞌonꞌukat teku,” i. 

“Teku iecug̃ap peam dinheiro bubuꞌukat pure,” i dak. “Teku ikẽrẽat 
mujurũg̃rũg̃ꞌukat pure,” i dak — ioꞌe. — Wuyju Deus emumutaybitbinap 
tag̃ jekukum pima bit, wararaꞌacayũ jeꞌe omuwẽnuwẽn, João muwẽnuwẽn 
tak, “Deus xe cũg̃ ma wuymutaybitbin,” i — Jesus oꞌe.

20 Jesus tak oꞌjekawẽn iboceat pe. Ikẽrẽan eꞌeꞌukayũ muwẽnuwẽn 
oꞌe Jesus. Ikẽrẽat epereꞌũmayũ muwẽnuwẽn oꞌe. Ikẽrẽat kug̃ oꞌe ip. 
Imẽnpit ig̃uycũg̃ g̃u ip ikẽrẽat kay. Jesus aꞌõbi ibaꞌoreat cuk oꞌjebapuk 

ixeyũ etabun. Jesus aꞌõbi oꞌjebapuk. Imẽnpit ikẽrẽat mujurũg̃rũg̃. Imẽn 
oꞌe - - Corazim ka watwat oꞌe, Betsaida ka watwat tak, Cafaranaum 
ka watwat tak.

21 — Karem ma ipiat epesupiꞌajo jĩjã, Corazim ka watwat! — Jesus 
oꞌe. — Karem ma ipiat epesupiꞌajo jĩjã, Betsaida ka watwat — ioꞌe. 
— Kaꞌũma buk epejojojoiap cuk adi og̃ubapukpuk eyetabut pe eyka 
be bima — ioꞌe. — Tiro ka be iboap mubapuk pima, Sidom ka be 
dak, kajuk ikẽrẽat mujurũg̃rũg̃ap oꞌjepere ip - - ibo ka watwat. Itabut 
kajuk ip Deus kay — ioꞌe. — Ibo ka be iboap mubapuk pima, kajuk 
ikurususucat oꞌg̃uõm ip jedotim. Daxa daypibewiaptõm tak kajuk 
oꞌtõmõg̃ ip jabi jeje. Imẽn kajuk oꞌe ip, “Oceg̃uycũg̃ cĩcã ikẽrẽat kug̃ 
oceju buye” iap mubapuk am; “G̃asũ bit ikẽrẽat ag̃ug̃ẽ g̃u” iap tak 
mubapuk am jebureyũ be — ioꞌe.

22 — Deus kũyjobitꞌũmayũ be ipiat supiꞌajoat iap kabia bima, Tiro ka 
watwat pe ipiat supiꞌajoat, Sidom ka watwat pe dak. Imẽnpit Tiro ka 
be iap podi ma, Sidon ka be iap podi ma dak eywebe ipiat supiꞌajoat. 
Iboap kay g̃ebum cuy epesop — ioꞌe Jesus Corazim ka watwat pe, 
Betsaida ka watwat pe dak.

23 — Cafarnaum ka watwat! — ioꞌe. — Deus jeymuyu g̃u kabi kay — 
ioꞌe Jesus. — Jeymukop ipiatpiꞌajojoap kay bit. Kaꞌũma buk epejojojoiap 
cuk adi og̃ubapukpuk eyetabut pe eyka be bima oce — ioꞌe. — Iboap 
mubapuk pima Sodoma ka be, ikẽrẽat kajuk oꞌjepere ip. Deus kajuk 
ag̃oka oꞌsukamupik g̃u — ioꞌe Jesus.

24 — Deus kũyjobitꞌũmayũ be ipiat supiꞌajoat iap kabia bima, Sodoma 
ka watwat pe ipiat supiꞌajoat, Tiro ka watwat tak. Imẽnpit Sodoma ka 
be iap podi ma Deus ipiat supiꞌajoat eywebe. Iboap kay g̃ebum cuy 
epesop — ioꞌe Jesus Cafarnaum ka watwat pe.

25-26 — Jesus oꞌe g̃ebuje bit.
— Bay — ioꞌe. — Ẽn acã soat kukukat - - kabi beacat kukukat, ipijuacat 

kukukat tak — ioꞌe. — Apẽn ẽn eꞌem iap mubapukpug̃ ẽn jewexe 
itaybit cĩcãayũ be g̃u - - imutaybitbinꞌũmayũ be acã — ioꞌe. — Ixeyũ 
acã wekawẽn imutaybitbin ẽn. Imẽn xipat oxe. Ocokcok cĩcã imẽn 
ebikuy buye. Ocokcok cĩcã xipat exe buye dak — ioꞌe Deus pe.

27 — Soat ma juk Webay oꞌg̃ũm owebe — ioꞌe cebe ip. — Wararaꞌacat 
g̃u itaybit abu Deus ipot iam - - cebay acã. Imẽnpuxim wararaꞌacat g̃u 
itaybit abu ipote bay iam - - ipot acã. Jebay mubapuk am, ipot ibikuy 
bima acã wararaꞌacat itaybit jeꞌe abu Deus iam — Jesus oꞌe cebe ip.

28 — Okay epesot. Ikẽrẽat ojuꞌuk eywebewi — ioꞌe Jesus cebe ip.

Deus aꞌõ kay kũyjobit ojuy ip. Imẽnpit kũyjobit g̃u ip.
29 — Eymutaybitbin oce. Webekitkit eꞌem. Waꞌõpurug̃ꞌũmat õn. 

Wag̃uybabibi. Yobog̃at pin g̃u owexe. Eywebewi ikẽrẽat ojuꞌuk. 30 Waꞌõ 
kayap ibaꞌore g̃u imug̃ẽ ãm. Kũyjobit am okay dak ibaꞌore g̃u eywebe. 
Waraꞌat ikẽrẽat kay eyebuꞌum epeꞌe, eywebewi ikẽrẽat ojuꞌuk puye 
— Jesus oꞌe soat pe.

12  1 G̃ebuje Jesusyũ oꞌju trigodip tag̃. Sábado bima oꞌju, Judeuyũ 
jebodoydoyap kabia bima. Trigodadot oꞌtadotꞌuk ceweju 

etaybitbinayũ. Trigoda oꞌtabu ip, jerere buye. Oꞌtaꞌoꞌo ip. 2 Ta oꞌom 
pima, Fariseyũ ixeyũ oꞌjojojo. Jesus eju etaybitbinayũ oꞌjojojo ip.
— Akꞌi! — Fariseyũ oꞌe Jesus pe. — Eweju etaybitbinayũ Moisés 

ekawẽn tag̃ g̃u jekuku ip. Jebodoydoyap kabia be kapikpig̃ ip. Cũg̃ ma 
g̃u eꞌem ip. Trigodadot ukꞌug̃ ip. Imẽnpuye ikẽrẽat kug̃ ip, wuywebe 
jebodoydoyap kabia be kapikpi buye — ioꞌe cebe.

3-4 — Tã. Ikẽrẽat kug̃ g̃u ip — ioꞌe Jesus. — Kuyje Davi oõm Deus 
eju kawẽnwẽnapꞌa be. Ire bima, oõm Davi, cewejuyũ dak. Deus emesa 
bewi paõꞌa oꞌyaꞌoꞌo ip - - Deus etabixe oꞌyamõg̃ ip iatꞌa - - paĩyũ be acã 
yaꞌo pi g̃u iatꞌa. Moisés ekawẽn tag̃ g̃u ijopꞌa oꞌtaꞌoꞌo ip - - Daviyũ. 
Apẽn Davi oꞌeꞌe iaptup opop Deus ekawẽntup pe. Kuy epetupcoco - - 
iboaptup — ioꞌe Fariseuyũ be.

5 — Deus eju kawẽnwẽnapꞌa be paĩyũ kapikpig̃ ip soat kabia. 
Jebodoydoyap kabia jekukum ip Moisés ekawẽn tag̃ g̃u yabog̃atꞌa be. 
Waraꞌat tag̃ jekukum ip, kapikpig̃ puye. Imẽnpit ikẽrẽat kug̃ g̃u ip Deus 
xe. Iboaptup ekawẽn eyetaybit - - Deus ekawẽntup. Kuy epetupcoco - - 
iboaptup tak — ioꞌe Jesus.

6 — Icẽmãn ocekawẽn eywebe. Deus eju kawẽnwẽnapꞌa Israel 
naxeg̃ebitbit oꞌyamuy - - yabog̃atꞌa. Oꞌyamuy ip, wuyju yamubuyxin am. 
Imẽnpuye Deus eju kawẽnwẽnapꞌa kukukayũ yaꞌõbacaayũ. Imẽnpit 
yaꞌõbaca jĩjãat omuy ijoce g̃asũ — ioꞌe Jesus cebe ip.
Jewebe ma oꞌe Jesus, “yaꞌõbaca jĩjãat” iꞌeꞌem pima.
 7 Wararaꞌacayũ kay eyetabotaidabotbocap kay õn, i Deus juk oꞌe 

— ioꞌe Jesus cebe ip. Owebeam carneiro mupikap kay g̃u bit 
õn - - eyetabotaidabotbotap kay acã, i — ioꞌe Jesus.

Ijoptup ekawẽn eyetaybit pima, “Ikẽrẽat kug̃ ip,” i kajuk epeꞌe g̃u 
ikẽrẽat kug̃ꞌũmayũ muwẽnuwẽn pima — ioꞌe Jesus Fariseyũ be. 8 — Soat 
wag̃o õn. “Epeyekapik cuy,” i õn eꞌem pima jebodoydoyap kabia be 
dak, cedag̃ kuka oꞌe eyekapikap Deus xe — Jesus oꞌe.

9 Oꞌju Jesus ibocewi. Oajẽm Deus eju kawẽnwẽnapꞌa kay - - Judeuyũ 
eꞌaweroroapꞌa kay. Oõm.

10 G̃ebuje ag̃okatkat oꞌtobuxik ig̃oꞌa be. Pũg̃bũnũꞌa oꞌsubũnũꞌanũy 
ibũnũꞌakẽrẽ.

Pũg̃pũg̃ oꞌjeꞌaweroiayuꞌin Jesus muymuy ojuy ip.
— Jesus Moisés ekawẽn tag̃ g̃u jekukum — iꞌe ojuy ip wararaꞌacayũ 

be. Imẽnpuye:
— Jebodoydoyap kabia bima, xipat tu exe ibũnũꞌa kẽrẽat muꞌada 

am? Imẽn tu Moisés ekawẽn tag̃ ma? — ioꞌe ip Jesus pe.
11-12 — Xipat Moisés ekawẽn tag̃ wararaꞌacayũ ikukpin wuyxe bima 

— Jesus oꞌe Fariseuyũ be. — Jebodoydoyap kabia bima eyõhõ oꞌat 
pima ipikũykũy be iꞌukꞌug̃ ip ipikũykũy bewi - - ixe ovelha — ioꞌe. — 
Abũ jeõhõyũ ug̃ g̃u? Kaꞌũma ma. Ovelha ikukpin ip, jeõhõyũ buye. 
Imẽnpuye iꞌug̃ ip. Imẽn tak wuyju ovelha bodi ma wuykukpin Deus 
xe. Imẽnpuye xipat Moisés ekawẽn tag̃ wuywebe xipacat mug̃ẽ ãm 
jebodoydoyap kabia be — ioꞌe Jesus.

13 — Payaꞌi ece ebu — ioꞌe ibũnũꞌa kẽrẽat pe. Oꞌjewebũmupaya. 
Oꞌjeꞌada ibũnũꞌa kẽrẽ topibit. Waraꞌatpunuꞌa joꞌi oꞌe. Ibũnũꞌadip oꞌe.

14 Fariseuyũ bit oꞌjẽm yabewi. Oꞌjewede ip Jesus xewi. Oꞌjewawẽ 
ip Jesus aoka am, kapikpig̃ Sábado kabia be buye. 15 Imẽnpuye Jesus 
oꞌju ibocewi. Fariseuyũ ekawẽn itaybit puye, oꞌju. Adeayũ oꞌju Jesus 
tomuju. Iwãtaxipipiayũ oꞌg̃uꞌadaꞌada - - soat ip.

16 — Wawẽg̃ epeyawẽg̃muwẽn g̃u juy. Pũg̃ em tak kaꞌũma — ioꞌe 
cebe ip.
17 Ibo oꞌjebapuk apẽn Deus ekawẽn muwẽnuwẽnꞌukat oꞌe iap tag̃ - - apẽn 
Isaías kuyje oꞌe iap tag̃.
 18 Deus oꞌe: Ija otaẽiat - - obuywatwatꞌukat - - õn cekay jĩjãiat - - 

omucokcokcokꞌukat. Obiõg̃buk ojomõg̃ cebe. Ajo cũg̃ ma 
oxeiap g̃uwẽn soat pe - - Judeuꞌũmayũ be. 19 Yaꞌõxikxig̃ g̃u 
jeꞌku. Jewãwãm g̃u jeꞌku. Soat ka dag̃ tak kawẽnwẽn g̃u 
jeꞌku. 20 Ikẽrẽan eꞌe jĩjãayũ daxijo xeku ikẽrẽat pewi. Okay 
itabut cĩcãꞌũmayũ g̃utabut cĩcã okay. Imẽn ma jeꞌkuku soat 
pewi ikẽrẽat ukꞌug̃ - - Deus kayayũ bewi. 21 Soat ipi juacat Deus 
emunaẽ kay jeꞌe, i.

Imẽn Isaías oꞌg̃uwẽn kuyjeayũ be.
22 G̃ebuje iboceayũ ag̃okatkat oꞌtujowat. Itaꞌũmat osunuy ixe ag̃okatkat. 

Cekawẽn paꞌoreat tak oꞌe ixe, ibiõg̃buk kẽrẽat imuydeꞌũmꞌũmm puye. 
Oꞌtujowat ip. Oꞌjeꞌada Jesus aꞌõbi. Ijojom oꞌe, oꞌjeꞌada buye. Xipan 

kawẽnwẽn oꞌe - - ibiõg̃buk kẽrẽat kug̃ tũibit oꞌe, oꞌjeꞌada buye. 23 Iboceayũ 
yag̃uybabiꞌũm oꞌe ip - - soat ip.
— Davi naxeg̃ebit paxi sute? — ioꞌe ip.

Jesus muwẽnuwẽn oꞌe ip.
24 Fariseuyũ bit Jesus awẽg̃ oꞌyawẽg̃coco.

— Ixe Jesus ibiõg̃buk kẽrẽayũ oꞌg̃ujẽm ag̃okatkayũ bewi Belzebu 
aꞌõbi - - ibiõg̃buk kẽrẽayũ kukukat aꞌõbi - - Satanás aꞌõbi ma — i napa 
ma oꞌe ip.

25 Jesus itaybit osunuy apẽn ixeyũ jewag̃uyg̃uy iam.
— Pũg̃ eipi watwat jeweweju ma jewaoka buje, jewemuꞌũm ip. Pũg̃ 

ka kukukat jebekitkit mujẽm puje, abu kuka oꞌe yaꞌõ kay? Kaꞌũma 
ma. Pũg̃ tiwat kukakat pe jebekitkit mujẽm puje, abu kuka oꞌe yaꞌõ 
kay? Kaꞌũma ma — ioꞌe Fariseuyũ be. 26 — Imẽnpuxim Satanás pe 
jebekitkit mujẽm puje, abu kuka oꞌe yaꞌõ kay? Kaꞌũma ma. Imẽn 
Satanás aꞌõbacaap muꞌũm kuka oꞌe. Imẽneju Satanás jaꞌõbacaap ũmũm 
g̃u owebe ibiõg̃buk kẽrẽayũ mujẽm ãm - - jebekitkit mujẽm am — ioꞌe 
Jesus. 27 — Belzebu aꞌõbi õn ibiõg̃buk kẽrẽat mujẽmjẽm pima, abu 
aꞌõbi dak eyebekitkiyũ imujẽmjẽm ip? Jewemug̃uykukukum eceju 
iap mubapukpug̃ cĩcã eyebekitkiyũ.

28 — Deus biõg̃buk aꞌõbi ibiõg̃buk kẽrẽayũ og̃ujẽm. Belzebu aꞌõbi 
g̃u og̃ujẽm. Ibiõg̃buk kẽrẽayũ oꞌjẽm ip puye, kuy eyetaybit Deus soat 
kukukan jeꞌe iap mubapukpug̃ õn eywebe iam — ioꞌe cebe ip.

29 — Wuyõm paꞌore wuykay isapkaꞌoreat tukꞌa be ibubut pu am. 
Imukirig̃ acã koam — ioꞌe. — Imukirik puje bit, wuyõm put soat pu 
am - - ukꞌa beap pu am — ioꞌe Jesus.
Imẽn Jesus oꞌe, jebacaap Satanás ebacaap podi ma buye. Ibodi ma 
buye, Jesus pe ibiõg̃buk kẽrẽayũ mujẽm put ikukayũ xewi.

30 — Imẽn tak okayꞌũmat itakoma okay — ioꞌe Jesus. — Webekitkit 
muꞌawerom obuywatwatꞌũmat imuypõg̃põg̃põg̃ - - webekitkit 
muypõg̃põg̃põg̃ — ioꞌe. 31 — Imẽnpuye og̃uwẽn eywebe. Ipi juacayũ 
be Deus muymuy buje, iboap imuymuyap kay soat em Deus g̃ebum 
g̃u jeꞌe. Deus iboap juꞌuk cebewi ip. Ixeyũ be Deus biõg̃buk muymuy 
buje bit, iboap imuymuyap kay soat em Deus g̃ebum jeꞌe. Cebewi 
ip iboap iꞌuk paꞌore Deus pe; apẽn eyju napa ma eꞌem, “Ijop eꞌeap 
Satanás aꞌõbi oꞌjebapuk,” i. Imẽn tak kuy eyetaybit Deus aꞌõbi ijop 
eꞌeap oꞌjebapuk iam — Jesus oꞌe.

32 — Soat wag̃o õn — ioꞌe Jesus. — Omuymuy puje ip, Deus jeg̃ebu 
g̃u iboap kay soat em. Iboap juꞌuk cebewi ip. Deus biõg̃buk muymuy ip 

Mateus 12

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



35

pima bit, Deus jeg̃ebu iboap kay soat em - - g̃asũ, waram tak g̃ebum jeꞌe. 
Iboap kug̃ jeedop ip soat em - - ikẽrẽat kug̃ - - Deus biõg̃buk muymuyap 
kug̃ — ioꞌe Jesus.

33 — Wuyetaybit yopkẽrẽatꞌim. Yopkẽrẽatꞌip puye, yaꞌa eꞌem yakẽrẽatꞌa. 
Wuyetaybit yoptipatꞌim tak. Yoptipatꞌip puye, yaꞌa eꞌem yadipatꞌa. 
Yoptipatꞌip, yaꞌa dak soat em jeenuy yaku. Yapkẽrẽatꞌip pit, yaꞌa dak 
soat em jeenuy yakẽrẽatꞌa. 34 Imẽn puybu tuypiatpu buximayũ eyju, 
ikẽrẽat kug̃ cĩcã buye. Ibaꞌore dak eywebe idipat ekawẽn muwẽn 
ãm. Apẽn wuyju jewag̃uyg̃uy wuywebe, imẽn wuyju eꞌem. Imẽn tak 
ibaꞌore g̃asũacat pe idipat ekawẽn muwẽn ãm, yag̃uykẽrẽ buye. 35 Apẽn 
xipacat idipap ukꞌug̃ imuxipanpanapꞌa bewi, imẽn tak wuyag̃uydip 
pima, wuyekawẽn tak idip ma eꞌem, wuyeꞌeap tak. Wuyag̃uy nomuju 
ma wuyju jekawẽnwẽn. Xipatꞌũmat idiꞌũmap ukꞌug̃ imuxipanpanapꞌa 
bewi. Imẽn tak wuyaꞌg̃uydipꞌũm pima, wuyekawẽnkẽrẽ eꞌem, wuyeꞌeap 
tak — ioꞌe Jesus cebe ip.

36-37 — Og̃uwẽn eywebe. Wuyekawẽntip pima, “Idip ma eyju oxe,” 
i jeꞌe Deus wuywebe kũyjobitꞌũmayũ be ipiat supiꞌajoap kabia. 
Wuyekawẽnkẽrẽ bima bit, “Ikẽrẽat kug̃ eyju oxe,” i jeꞌe Deus wuywebe.
— Deus ipiatpiꞌajoan kũyjobitꞌũmayũ be iap kabia bima teꞌe ma juk 

adi acekawẽn iap ag̃uwẽn Deus pe — ioꞌe Jesus.
38 — Ocekukukat! — Fariseuyũ oꞌe cebe. — Kaꞌũma buk ocejojojoiap 

eg̃ubapuk cuy ocewebeam — ioꞌe ip.
Imẽn tak Moisés ekawẽn imutaybitbinꞌukayũ oꞌe Jesus pe.

39 — Kaꞌũma — ioꞌe. — Ikẽrẽat kug̃ eyju. Deus kay eyetabut g̃u. 
Kaꞌũma buk eyejojojoiap co pin eyju. Imẽnpit og̃ubapuk g̃u eywebeam. 
Jonas awẽg̃ acã kaꞌũma buk eyejojojoiap tieg̃ eꞌem eywebeam - - Deus 
ekawẽn muwẽnuwẽnꞌukat awẽg̃ — Jesus oꞌe.

40 — Soat wag̃o õn — ioꞌe Jesus. — Ixe Jonas osunuy ebapũg̃ kabia 
axima yobog̃at uk pe. Ebapug̃ ixima osunuy dak. Apẽn Jonas osunuy 
axima yobog̃at uk pe, imẽnpuxim ma og̃uy ebapũg̃ kabia ipi be, ebapũg̃ 
ixima dak — ioꞌe Jesus. — Deus aꞌõbi ixe Jonas oꞌjẽm axima yobog̃at 
uk pewi. Cejẽmap Nínive ka watwat pe kaꞌũma buk oꞌjojojoiap osunuy. 
Õn tak imẽnpuxim Deus aꞌõbi waram ocetait weꞌuap tomukadi — ioꞌe 
Jesus.

41 — Kuyje Nínive ka watwat ig̃uycũg̃ oꞌe ip ikẽrẽat kug̃ puye ip — 
Jesus oꞌe. — Ikẽrẽat mujurũg̃rũg̃ap oꞌjepere ip - - ikẽrẽat eꞌeꞌukayũ. 
Oꞌjepere ip, Jonas pe Deus ekawẽn oꞌtojot puye. Deus ipiatpiꞌajoan 
kũyjobitꞌũmayũ be iap kabia Nínive ka watwat jeꞌbapuk soat etabut pe. 

Ixeyũ jeꞌe g̃asũacat pe: “Eyju ikẽrẽat kug̃ Deus xe,” i, eyju wekawẽn 
kayꞌũm puye. Jonas kay oꞌe ip Deus ekawẽn muwẽnuwẽn pima Jonas. 
Õn pit Jonas etaybicap podi ma wetaybit cĩcã Deus ekawẽn muwẽn 
ãm. Imẽnpit eyju wekawẽn kay g̃u — Jesus oꞌe.

42 — Kuyje kaxi etajoreg̃at ka kukat oajẽm wũyat ka bewi. Ayacat 
oajẽm Salomão ekawẽn co am - - itaybit cĩcãat ekawẽn co am.
— Deus ipiatꞌajoan kũyjobitꞌũmayũ be iap kabia ixe ayacat jeꞌbapuk 

soat etabi xe. “Ikẽrẽat kug̃ eyju Deus xe,” i jeꞌe g̃asũacat pe, eyju 
wekawẽn kayꞌũm puye. Salomão kay oꞌe ixe, taybit cĩcãp muwẽnuwẽn 
pima Salomão. Õn pit Salomão etaybicap podi ma wetaybit cĩcã. 
Imẽnpit eyju wetaybicap kay g̃u — Jesus oꞌe.

43 — Ag̃okatkat pewi ibiõg̃buk kẽrẽat cẽm puje, ixe ibiõg̃buk jekukum 
idibiꞌũmat tag̃, jebodoyap kudadam. Jebodoyap pit tobuxikꞌũm pima 
kuka oꞌe jewebe ma: 44 “Jepin ma õn kuy bima onuyap kay,” i — Jesus 
oꞌe. — Jepitpin.
— Yajẽm puje, ixe ag̃okatkat tobuxikxig̃. Kaꞌũmg̃u ibiõg̃buk kẽrẽat 

opop ixe ag̃okatkat pe g̃asũ. Ixe ag̃okatkat ukꞌa buxim - - yabukꞌa 
buxim - - yabiꞌõg̃ꞌõg̃atꞌa buxim - - yaxipanatꞌa buxim. 45 Imẽnpuye ixe 
ibiõg̃buk kẽrẽat cẽmcẽm maꞌg̃uto. 7 beayũ dobuxikxig̃ - - ibiõg̃buk 
kẽrẽayũ dobuxikxig̃ - - ibodi ma xipatꞌũmayũ dobuxikxig̃. Ixeyũ dak 
õmõm ixe ag̃okatkat pe - - 7 beayũ. Õmõm koapat ibiõg̃buk kẽrẽat eju. 
Kuy bima ixe ag̃okatkat tadaybot osunuy. G̃asũ bit ibodi ma tadaybot 
oꞌe. Imẽnpuxim ma dak g̃asũayũ jeedop. Ikẽrẽat g̃ubapukpuk cĩcã 
ip — ioꞌe Jesus.

46 Ixi oajẽm Jesus kay - - ikitpitpit tak. Wararaꞌacat pe kawẽnwẽn 
pima oajẽm ip. Akiju osodop ip.
— Ocekawẽn pin Jesus eju — ioꞌe ip iboceayũ be.
47 — Exi oajẽm, ekitpityũ dak — ioꞌe - - pug̃ ag̃okatkat oꞌe Jesus pe. 

— Akiju opop ip. Cekawẽn pin ip eweju — ioꞌe Jesus pe.
48 — Icẽmãn ig̃o oxiat. Boyũku okitpitpicat — ioꞌe Jesus.

49 Pacug̃ꞌi oꞌe jebekitkit kay.
— Webekitkit pit oxi joꞌi oxe, okitpitpit coꞌi dak — ioꞌe. 50 — Kabi 

beat aꞌõ kay buye, okitpitpit coꞌi oxe, wuyĩxĩt coꞌi dak ip, oxi joꞌi dak 
ip - - Deus bikuyap tag̃ jekukuꞌukayũ — ioꞌe Jesus.

13  1 Ixe kabiam ma Jesus oꞌjẽm ukꞌa bewi. Iodi kay oajẽm. Oabik 
iodi wãbu be. 2 Ade jĩjã oꞌjeꞌawero Jesus xe. Imẽnpuye kobe be 

oõm ixe. Oabik kobe be. Adeayũ bit kapurũg̃ pe ma osodop ip kacũg̃cũg̃ꞌi.

3 G̃ebuje oꞌjekawẽn adeayũ be. Wuymutaybitbinap ekawẽn muwẽnuwẽn 
oꞌe adeayũ be. Adeap muwẽnuwẽn oꞌe. Koap imẽn oꞌe:
— Ag̃okatkat oꞌju — Jesus oꞌe. — Jekadai damuduudu am oꞌju. 

4 Tamududum pima, xepxepta oꞌtaꞌat. E bitako dag̃ oꞌtaꞌat — ioꞌe Jesus. 
— Ixeda wasũyũ oꞌtaꞌoꞌo, ajẽmjẽm pima ip — ioꞌe Jesus.

5 — Waraꞌata karatũg̃ꞌa parak tag̃ oꞌtaꞌat. Ade g̃u kaꞌwi oꞌe iboce. 
Ierũn ma oꞌe kaꞌwi. Imẽnpuye dao ma kadai oꞌtanokap — ioꞌe Jesus. 
6 — Imẽn tak kaxiepiat e ajẽm puje, kaxie oꞌg̃uyꞌũ ibo kadai — ioꞌe. 

— Ikaraw oꞌe. Oeꞌũ tãbuju baꞌore buye — ioꞌe Jesus.
7 — Waraꞌata widaohoda picũg̃ pe oꞌtaꞌat. Widaoho yaypan pima, 

ig̃o kadai oꞌtipmuꞌũm.
8 — Waraꞌata ma katõ be oꞌtaꞌat. Ig̃oda oꞌtaꞌacog̃. Katõ be oꞌtaꞌacog̃ 

— ioꞌe Jesus. — Taꞌade oꞌe. Pũg̃pũg̃ kadai be taꞌadesu oꞌe - - 30 be oꞌe 
ta - - katõ peata. Waraꞌat kadai be taꞌade oꞌe - - 60 be oꞌe ta. Waraꞌat 
kadai be taꞌade jĩjã oꞌe - - 100 be oꞌe ta — ioꞌe. 9 — Wekawẽn eyetaybit 
pin pima, eyaꞌõpicũg̃cũg̃ cuy waꞌõ kay — ioꞌe.

10 G̃ebuje 12 beayũ oajẽm Jesus kay.
— Apẽnpuye ocemutaybitbinap ekawẽn acã ecekawẽn ijoceayũ 

eju? — ioꞌe ip.
11 — Itaybit g̃u ip puye Deus soat kukan jeꞌe iam. Ibaꞌarẽm ijoceayũ be. 

Eyju bit eymutaybitbin õn, eyetaybit am kabi beat soat kukan jeꞌe iam — 
ioꞌe Jesus. 12 — Xipanꞌũm yaꞌĩjo buje, yopĩt ma juy eyetaybin. Xipan yaꞌĩjo 
buje bit, yobog̃ cuy eyetaybin - - ade jĩjã. 13 Imẽnpit ijoceayũ mutaybitbinap 
ekawẽn muwẽnuwẽn õn cebe ip. Jeakag̃ ip. Inaka ijojom g̃u ip. Wekawẽn 
paꞌarẽm cexe ip, wekawẽn cocom maꞌg̃u ip — ioꞌe Jesus 12 beayũ be.

14 — Isaías cuk oꞌjekawẽn apẽn g̃asũ oꞌjebapuk g̃asũacat pe iam. 
G̃asũacat muwẽnuwẽn oꞌe kuyje.

Yaꞌĩjojom jeꞌe ip iboceayũ. Imẽnpit itaybit g̃u ip jeꞌe. Ijojom 
jeꞌe ip. Imẽnpit itaybit g̃u jeꞌe ip ajom sute eꞌem iam. 
15 Jag̃uymuꞌũm ojuy ip: Jaꞌõpi oꞌjewaꞌõpinomudip yaꞌĩjoap 
puxim. Jeta oꞌsutanomudip ijoap puxim. Imẽnꞌũm pima bit 
kadi ijojom ip, yaꞌĩjojom tak. Imẽnꞌũm pima bit kadi ip itaybit 
oꞌe. Okay itabut kuka oꞌe ip. Õn kuka adi ip og̃uꞌada, ikẽrẽat 
ukꞌug̃ cewebewi, ioꞌe Deus, i juk oꞌe Isaías — ioꞌe Jesus.

— G̃asũacat muwẽnuwẽn pit oꞌe — Jesus oꞌe.
Imẽn Jesus oꞌe itaybit g̃asũacat itaybit pin pima, ip kajuk ig̃uycũg̃ 
ikẽrẽat kug̃ puye iam - - ikẽrẽat kajuk oꞌjere ip, kajuk Deus ikẽrẽat 
oꞌjuꞌuk ixeyũ bewi buye iam.

16 — Eyju bit eycokcok epesop. Eyju ijojo pin. Yaꞌĩjo pin tak. Eyeta 
itaisuata joꞌi — Jesus oꞌe 12 beayũ be. — Wekawẽn kayap eyeta 
itaisuatate iap puxim. Eyaꞌõpipe iap puxim tak. Imẽnpuye soat wekawẽn 
epeyaꞌĩjojo. Imẽnpuye eyetaybit soat wekawẽn. Soat epjojojo, apẽn 
cuk ocece iap.

17 — Kuyje ajo eyju ijojom iap co pin cĩcã osodop ip ade Deus ekawẽn 
muwẽnuwẽnꞌukayũ, Deus xe cũg̃ cĩcãayũ dak. Imẽnpit oꞌjojojo g̃u ip. 
Ajo eyju kũyjojom iap co pin cĩcã ip osodop. Imẽnpit oꞌjekũyjo g̃u ip. 
G̃ebuꞌi juy epeꞌe iboap kay — Jesus oꞌe.

18 — Epeyaꞌĩjojo juy kadaida mududumap ekawẽn kay, eyetaybit am 
apẽg̃ape ibo wekawẽn iam — ioꞌe 12 beayũ be. 19 — Deus ekawẽn aꞌĩjojoayũ 
ig̃oda buxim - - e be taꞌatꞌanata buxim. Deus soat kukan ekawẽn yaꞌĩjojo 
ip. Imẽnpit itaybit g̃u ip apẽg̃ape Deus ekawẽn iam. Satanás oajẽm cekay 
ip - - Deus ekawẽn aꞌĩjojoayũ kay. Yag̃uybaꞌũmꞌũm ip cekawẽn kay - - Deus 
ekawẽn kay, Satanás oajẽm ip cekay buye — ioꞌe Jesus cebe ip.

20 — Waraꞌacayũ Deus ekawẽn oꞌyaꞌĩjojo ip. Ixeyũ iboapta buxim 
ip - - karatũg̃ꞌa parak tag̃ata buxim ip. Dao ma Deus ekawẽn cocom oꞌe 
ip. Koap icokcok cĩcã eꞌem ip - - ijojoayũ. 21 Imẽnpit kadai tabueꞌũmat 
puxim ip. Deus ekawẽn badi g̃u õmõm cebe ip. Ibureyũ itakoma cekay 
ip. Ipiat supiꞌajoat cebe ip. Imẽneju ibuꞌu ip jetabut am Deus kay.

22 — Wararaꞌacayũ oꞌyaꞌĩjojoiayũ widaoho parak tag̃ata buxim. Ixeyũ 
Deus ekawẽn oꞌyaꞌĩjojo ip. Imẽnpit soat em g̃ebum ip jemukaypinput 
kay. Tuybe ocokcok cĩcã oce dinheiro kug̃ pima iãn eꞌem ip. Deus 
ekawẽn kay ip yopĩt ma itabut. Deus ekawẽn muwẽnuwẽn g̃u ip 
wararaꞌacayũ be - - jebureyũ be — ioꞌe.

23 — Wararaꞌacayũ oꞌyaꞌĩjojoayũ ig̃oda buxim - - katõ beata buxim. 
Ixeyũ Deus ekawẽn kay jĩjã ip. Apẽg̃ape Deus ekawẽn iam ip itaybit. 
Deus ekawẽn tag̃ jekukum ip. Ixeyũ dukꞌa xeayũ dak Deus ekawẽn tag̃ 
jekukum, Deus ekawẽn aꞌĩjojom pima. Ade Deus ekawẽn kay itabut 
jeedop ip. Ade ip eꞌem soat ka dag̃ - - Deus kay itabucayũ. Kadaiꞌip 
puxim ixeyũ - - yaꞌaꞌeatꞌip puxim. 30 be oꞌe takug̃ꞌiatꞌip puxim ip, 60 
be oꞌe takug̃ꞌiatꞌip puxim tak, 100 be oꞌe takug̃ꞌiatꞌip puxim tak — ioꞌe 
Jesus jeweju etaybitbinayũ be.

24 Deus soat kukanap muwẽnuwẽn oꞌe Jesus. Imẽnpuye waraꞌacat tak 
imuwẽnuwẽn oꞌe iboceayũ be - - wuymutaybitbinap - - imẽnpuximap ekawẽn.
— Deus soat kukanap muwẽnuwẽn pimap, kat pe wuyju tiotatam 

pimap puxim — ioꞌe Jesus. — Wuyju tiotatam pimap tiotataat jekat 
pe xipacata oꞌtaida.

25 — Ixet. Ixima dag̃ oajẽm ip - - itakomaayũ. Ixidipta oꞌtadum ip trigoda 
paraktag̃ - - trigoda joꞌiata. Oꞌtadum ip. Oꞌjenapõn itakomaayũ — Jesus oꞌe.

26 — G̃ebuje ixidip oꞌjedipuk kadai paraktag̃, yaypapan pima. 
27 Imẽnpuye ibuywatwatꞌukayũ oꞌjekawẽn ip jekariwa be.
— “Kariwa,” ioꞌe ip. “Xipacata du etadum ekat pe?” ioꞌe ip.
— “Hm hm,” ioꞌe.
— “Abu ixidipta oꞌtadum kadai paraktag̃?” ioꞌe ip.

28 — “Okay itakomaayũ oꞌtamudu,” ioꞌe.
— “Ixidip tu acetipꞌuk tu?” ioꞌe ip.

29 — “Ibaꞌore,” ioꞌe cebe ip. “Trigodip kuka epetipꞌuk, ixidip ukꞌug̃ 
pima. Imẽnpuye trigodipꞌukap puxixim tip ug̃ g̃u eyju,” ioꞌe.

30 — “Imẽneju ixidip tiptop cuy trigodipꞌukap puxim. Yaypan pima, 
tip pupuꞌukayũ be ocekawẽn: ‘Koap ixidip puk epetipꞌuk tipmũnmũn 
ãm, daxa be tip mupik am. Trigodip pit epetipu, taꞌuk am tip pewi, 
odukꞌa be tamõg̃ ãm,’ ioceꞌe tip pupuꞌukayũ be. Soat tarun pimap, tip 
pupum ip,” i — ioꞌe Jesus.
Imẽn Jesus iboceayũ mutaybitbin oꞌe.

31 Jesus waram oꞌjekawẽn iboceayũ be. Wuymutaybitbinap oꞌg̃uwẽn - - 
imẽnpuximap ekawẽn. Deus soat kukanap muwẽnuwẽn oꞌe.
— Deus soat kukanap mostardada buxim — ioꞌe Jesus. 32 — Iboda 

wuykat pe atadaida. Taꞌĩcata mostardada, taidadam pima. Wararaꞌata 
bodi ma taꞌĩt ma. Imẽnpuxim Deus soat kukanap koap ma pũg̃pũg̃ ma 
ikukan. Ade g̃u cekay itabucayũ. Mostardada bit aypapan cĩcã, taida 
buje. Waraꞌat kadai bodi ma aypapan eꞌem. Wasũ ajẽmjẽm jedopi mõg̃ 
ãm tãku jeje, yaypan pima. Imẽnpuxim Deus soat kukanap g̃uyjom 
pit ade jĩjã ikukan. Ade cekay itabucayũ — ioꞌe Jesus.

33 Jesus waram oꞌjekawẽn - - wuymutaybitbinap - - imẽnpuximap 
ekawẽn. Imẽn oꞌjekawẽn.
— Deus soat kukanap pãoꞌa muyhuhuaptõm puxim — ioꞌe Jesus 

iboceayũ be. — Trigonõm kug̃ osunuy ayacat - - ebapũg̃ copo. Ixe ayacat 
pãoꞌa muyhuhuaptõm oꞌtõmpu. Oꞌtõmõg̃ trigonõm pe. Oꞌtõmupinã. 
Soat tag̃ oꞌjenõmupõg̃põg̃ - - trigonõm tag̃. Imẽnpuxim soat ka watwat 
Deus soat kukukan jeꞌe iap awẽg̃ coco - - kabi beat soat kukan jeꞌe iap 
awẽg̃ — ioꞌe Jesus.
34 Imẽn oꞌjekawẽn Jesus iboceayũ be. Wuymutaybitbinap ekawẽn acã 
oꞌjekawẽn cebe ip. Soat em oꞌjekawẽn Jesus imẽn ma.

35 Imẽn oꞌjebapuk apẽn Deus ekawẽn muwẽnuwẽnꞌukat oꞌeꞌe iap. 
Oꞌjekawẽn ixe:

Mateus 13

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



40

Wuymutaybitbinap ekawẽn acã ceweju ip og̃uwẽnwẽn. 
Yaꞌõbaꞌarẽm ipi ebapuk ebi kaap ekawẽn og̃uwẽnwẽn, i.

Imẽn cuk oꞌe Deus ekawẽn muwẽnuwẽnꞌukat.
36 G̃ebuje Jesus oꞌju ukꞌa be. Adeayũ xewi oꞌju. Imutaybitbinꞌibiyũ 

oajẽm ip Jesus kay.
— Ibaꞌarẽm ocewebe. Ocewebe juy eg̃uwẽn apẽg̃ape - - ixidip 

muwẽnuwẽn iape — ioꞌe ip Jesus pe.
37 — Kã — ioꞌe. — Ag̃okatkat coꞌiat õn. Xipacata oꞌtaidaiat coꞌi õn. 

Soat wag̃o õn. 38 Ikat soat ipi beayũ coꞌi. Xipacata Deus kay itabucayũ 
joꞌiat. Ixidip Satanás kay itabucayũ joꞌiat - - ibiõg̃buk kẽrẽayũ kukukat 
kay itabucayũ joꞌi. 39 Itakomat ibiõg̃buk kẽrẽat kukukat coꞌi. Tabubuap 
coꞌi ipi jucayũꞌũmap. Tip pupuꞌukayũ Deus ekawẽn tojotjotꞌukayũ 
joꞌiayũ — ioꞌe Jesus.

40 — Imẽn eꞌem ipiꞌũmat kabia, ipi juacatꞌũmap. Apẽn wuyju ixidip 
pupum pima, tip mupik am; imẽnpuxim jeꞌe ipi juacatꞌũmap. 41 Soat 
wag̃o õn. Waꞌô dojotjotꞌukayũ oceꞌgudot, soat xipatꞌũmayũ uk am 
xipacap pewi, waraꞌacat pe xipatꞌũmat mug̃ẽg̃ẽꞌukayũ dak.

42 — G̃ebuje jomõg̃ ip daxabog̃ pe, ipiatꞌajojoap pe. Iboce ip jeedop 
jetõtõn. Tũy yeiyei jeꞌe ip ipi bun.

43 — Soat Deus aꞌõ kay kũyjobit pin pima, Deus ebekitkit jeedop 
ip isop Deus xe. Kaxi buxim ip isop jeedop, Deus soat kukan pima. 
Eyaꞌõpicũg̃cũg̃ cuy epesop waꞌõ kay — ioꞌe Jesus.

44 Jesus iboceayũ mutaybitbin oꞌe. Deus soat kukanap kabia muwẽnwẽn 
oꞌe.
— Deus soat kukanap kabia teibog̃at puxim - - xipacap puxim — ioꞌe 

Jesus. — Ikat pe ibaꞌarẽmat puxim — ioꞌe. — Ag̃okatkat ibo xipacap 
oꞌtobuxik waraꞌat kat pe. Cekay jĩjã oꞌe. Imẽnpit waram oꞌg̃unẽm. 
Icokcok cĩcã oꞌe. Soat ikug̃at oꞌg̃ũm waraꞌacat pe dinheiro bu am ma.
— Waram oꞌjepit. Ibo kat oꞌjat kat iwat xewi. Imẽnpuxim wuywebe 

g̃asũ dak ajo wuyju ikug̃iat iũm put, Deus xe wuynuy am. Soat iũm 
put wuywebe, wuynuy pin cĩcã cexe buye — ioꞌe Jesus.

45 — Deus soat kukanap kabia waraꞌacat puxim tak - - ag̃okatkat jekukuap 
puxim — ioꞌe Jesus. — Pérolaꞌa kudadamat ixe. Teibog̃atꞌa kudadam oꞌe.

46 — Ixe ag̃okatkat pérolaꞌa oꞌyadobuxik - - yabog̃atꞌa. Ade dinheiro 
oꞌg̃ũm yadeim - - perolaꞌa deim. Soat ikug̃at oꞌg̃ũm waraꞌacat pe, dinheiro 
bu am ma — ioꞌe Jesus.
— Ibocewi oajẽm perolaꞌa kukukat pe. Yabog̃atꞌa oꞌyabu yakukat xewi. 

Imẽnpuxim wuyju dak. Wuybikuyap pupum Deus xewi. Wuywebe ajo 

wuyju ikug̃iat iũm put Deus pe, cexe wuynuy am, Deus soat kukan 
pima wuynuy pin cexe buye — ioꞌe Jesus.

47 — Deus soat kukanap axima bubuap puxim tak — ioꞌe Jesus. — 
Ag̃okatkayũ ixe axima bubuap oꞌjoxik iodi be. Ade oꞌjat ip ibubuap 
pe - - axima — ioꞌe Jesus. 48 — Ibubuap topapũn pima, ixe ag̃okatkayũ 
tojojon kaꞌoririt kay, axima naẽ ãm. Kaxikxikꞌi oꞌe ip ibubuap akokoreren. 
Taẽhẽm oꞌe ip ibubuap pewi. Xipacat ico be ip mõg̃mõg̃. Xipatꞌũmat 
ixikxig̃ ip — Jesus oꞌe.

49-50 — Imẽn jeꞌe ipiꞌũmat kabia — ioꞌe. — Deus ekawẽn tojotjotꞌukayũ 
jajẽm ijodi wuyjuyũ naẽm - - xipatꞌũmayũ naẽm xipacayũ xewi. Jajẽm 
ip xipatꞌũmayũ xik am daxabog̃ pe, ipiatꞌajojoap pe. Ibocewi jeedop 
ip tõtõn xipatꞌũmayũ. Tũy yeiyei ip jeꞌe ipi bun — ioꞌe.

51 — Ijop ekawẽn eyetaybit tu - - soat? — ioꞌe jeweju etaybitbinayũ be.
— Hm hm — ioꞌe ip. — Kuy ocetaybit.
— Xipat — ioꞌe Jesus.

52 — Deus soat kukan pima, Moisés ekawẽn imutaybitbinayũ webekitkin 
jeꞌe - - soat ip. Bekicat ebay buxim ip. Ibubut muxipanpanapꞌa bewi 
iisuat ukꞌug̃, kuyat ukꞌug̃ tak xeku. Imẽnpuxim ixeyũ dak itaybit cĩcã 
Moisés ekawẽn. Ijop ekawẽn kuyat ukꞌug̃ap puxim. Wekawẽn pit iisuat 
ukꞌug̃ap puxim — ioꞌe Jesus cebe ip.

53 Imutaybitbinap epere buje, Jesus oꞌju jeka kay - - Nazaré ka kay. 
54 Oajẽm. Iboceayũ mutaybitbin oꞌe Deus eju kawẽnwẽnapꞌa be. 
Oꞌyag̃uybabiꞌũm iboceayũ.
— Apẽn sute soan itaybit imẽn? — ioꞌe ip. — Apẽn xeꞌe sute oꞌg̃ubapuk 

wuywebe iꞌe baꞌoreap? — ioꞌe ip jewewebe.
55 — José ipot g̃u du sute? — ioꞌe ip jewewebe.

— Karepig̃a ipot g̃u du sute? — iboceayũ oꞌe. Tũybe Jesus José ipot 
iãn oꞌe ip.
— Maria i ixi butet g̃u du? — ioꞌe ip. — Ikitpityũ butet Tiago i, 

José i, Simon i, Judás i. Soat ip ikitpityũ g̃u du? — ioꞌe ip jewewebe. 
56 — Iixĩtyũ dak ijoce ma g̃u du wuyweju - - soat iixĩtyũ? — ioꞌe ip. — 
Apẽn cuk sute itaybit cĩcã g̃asũ? — ioꞌe ip.
57 Itakoma ip oꞌe cekay.
— Wuyju bit kũyjobin g̃u juy ajop ixe aꞌõ kay, ixe wuyjoꞌiat puye — i 

napa ma oꞌe ip.
— Soat ka dag̃acat ibuyxim ma Deus ekawẽn muwẽnuwẽnꞌukat kug̃. 

Jaypanap ka beayũ bit ibuyxim g̃u ikug̃ - - ipi beayũ bit, ukꞌa beayũ 
bit tak — ioꞌe Jesus.

58 Ade g̃u oꞌg̃ubapuk Jesus - - Deus aꞌõbacaap. Ibaꞌore oꞌe, ipi beayũ 
itabutꞌũm cekay buye.

14  1 Herodes Jesus awẽg̃ oꞌyawẽg̃coco. Ipi kukukat osunuy ixe 
Herodes ig̃ebujeat - - Galiléia eipi kukukat.

2 — Ixe ag̃okatkat João Batista i ibutet — Herodes oꞌe, tũybe iboap 
icẽmãn iãn oꞌe buye.
Imẽn kawẽnwẽn oꞌe jebuywatwatꞌukayũ be. Jesus muwẽnuwẽn oꞌe.
— Waram g̃uto oꞌjetait João jeꞌũap tomukadi — i cedag̃ g̃u oꞌe. — 

Imẽnpuye Deus aꞌõbaca am wuywebe iꞌe baꞌoreat mubapukpug̃ teku 
— Herodes oꞌe.

3 Kuy bima Herodes jebekitkit oꞌg̃uju João kay. João uk puje, 
oꞌg̃ukirikirik. Oꞌg̃ukirikirik imõg̃ ãm daomũnmũnapꞌa be. Ayacat 
cekayap puye, oꞌjomõg̃ - - Herodías cekayap puye. Herodes kitpit tayxi 
osunuy ixe ayacat - - Filipe tayxi. Imẽn daomũnmũnapꞌa be Herodes 
João oꞌg̃uõmat, João ekawẽn puye.

4 — Cũg̃ g̃u ewebe ixe ayacat kuk am. Deus xe cedag̃ g̃u ekitpit tayxi 
eju jewewbumũn ãm - - ixe Herodías eju jewebumũn ãm — i juk oꞌe 
João ipi kukukat pe - - Herodes pe.
5 Imẽnpuye Herodes João aoka ojuy. Imẽnpit Judeuyũ xe João Deus 
ekawẽn muwẽnuwẽnꞌukat osunuy. Imẽnpuye Herodes iparara oꞌe 
Judeuyũ buxixim.

6 Peta bima bit Herodías it oꞌjebapuk daꞌiꞌin Herodesyũ etabut pe. 
Oꞌjebapuk Herodes kapap epeta buye. Cekay jĩjã oꞌe Herodes - - ayacat 
yaypanꞌisuat kay.

7 — Daꞌiꞌiap kay jĩjã õn — ioꞌe yaypanꞌisuat pe. — Emukaypinput 
eg̃uwẽn owebe — ioꞌe. — Deus etabun õn eꞌem ewebe emukaypinput 
og̃ũm ewebe — Herodes oꞌe. — Deus cuy ipiat supiꞌajoat owebe, waꞌõ 
dag̃ g̃u iũm pima — ioꞌe.

8 — Ijoce ma João Batista a prato be eyaũm owebe — ioꞌe.
Imẽn yaypanꞌisuat oꞌe.
— Imẽn ece, oꞌit — i juk oꞌe cebe ixi.

Imẽnpuye yaypanꞌisuat oꞌe imẽn ma. 9 Yaũm pin g̃u oꞌe Herodes. Ibuꞌu 
oꞌe. Ig̃uycũg̃ oꞌe, yaypanꞌisuat imẽn oꞌe buye. Oꞌyaũm an pit cebe, 
jekawẽn puye, itakoyiayũ buye dak - - jewejuayũ buye. Jekawẽn tag̃ 
oꞌyaũm.

10 — Daomũnmũnapꞌa kay eju — ioꞌe sorara be. — João a eyaꞌuk 
— ioꞌe cebe.

11 — Hm hm — sorara oꞌe.
Oꞌju. Oꞌyaꞌuk. Oꞌyadojot prato be. Oꞌyaũm ayacatꞌisuat pe. Imẽn 
Herodes juk itaybit João oeꞌũ iam.

Oꞌyadujowat jexi kay ixe.
Imẽneju Herodes tũybe Joãoꞌũm waram oꞌjetait iãn oꞌe, Jesus awẽg̃ 

yawẽg̃cocom pima.
12 João eju oekukuꞌiayũ oajẽm Joãoꞌũm kay. Ijebit oꞌtujowat witabikũy 

be, ikot am.
Jebabim ikot puje, oꞌju ip. Oajẽm Jesus kay. Joãoꞌũm awẽg̃ muwẽnuwẽn 

oꞌe ip.
13 Tobuxik puje, oꞌjẽm Jesus adeayũ xewi. Oꞌju kobe dag̃ ag̃okaꞌũmat 

kay. Oajẽm. Adeayũ dak oꞌju ip. E dag̃ pit oꞌju ip, Jesus cucumap awẽg̃ 
cuk oꞌyawẽg̃coco ip puye. Oajẽm ip ag̃okaꞌũmat pe, Jesus ajẽm awap.

14 Kobe bewi cẽm puje, Jesus ade jĩjã oꞌjojojo. Itabotaidabotbot oꞌe 
cekay ip.

G̃ebuje iwãtaxipipiayũ oꞌg̃uꞌada Jesus.
15 Jesus eju etaybitbinꞌukayũ oꞌjekawẽn cebe.

— Katpuje ma oexe buye, jexat pupu am ip eg̃uju ag̃oka kay — ioꞌe 
ip. — Ijoceayũ eg̃uju juy. Kaꞌũmg̃u ixat ijoce, ag̃okaꞌũmat puye — ioꞌe 
ip. — Iteyũ juy eg̃uju jexat pupu am dinheiro deim — ioꞌe ip Jesus pe.

16 — Kaꞌũma — Jesus oꞌe. — Jeꞌju g̃u juy ixeyũ, jexat pum. Eyju ma 
ixan epeg̃ũm cebe ip — ioꞌe.

17 — Pũg̃pũg̃ ma ixat kug̃ oceju — ioꞌe ip. — Cinco be ma pãoꞌa opop. 
Axima dak opop - - xepxep ma — ioꞌe ip.

18 — Pãoꞌa epeyadojot, axima dak — ioꞌe jeweju etaybitbinayũ be.
19 — Soat epabikbik. Xikxikxikꞌi — ioꞌe wararaꞌacayũ be - - adeayũ be.

Kaxikxikꞌi osodop ip. Pãoꞌa oꞌyabu Jesus. Axima dak oꞌjat. Xepxep ma oꞌjat.
G̃ebuje Deus eju oꞌjekawẽn. Jeapũnpũn oꞌe kabi kay.
— Bay, ẽn xipat — ioꞌe. — Pãoꞌa eyaũm ocexatꞌam — ioꞌe. Oꞌyadakat 

jebum. Oꞌyaũmũm jeweju etaybitbinayũ be. Oꞌyaũmũm ip iboceayũ 
be. Imẽn Jesus oꞌyamuꞌacog̃. Yaꞌade jĩjã oꞌe. Ceweju etaybitbinayũ 
oꞌyaũm adeayũ be. 20 Oꞌjoꞌoꞌo soat ip. Ibẽg̃bẽg̃ ip oꞌe.

Cepoyat puje, Jesus eju etaybitbinayũ oꞌjat ico be. 12 be ico oꞌg̃unopapũn 
ip cepoyan - - pãoꞌa epoyan, axima epoyan tak. 21 Ag̃okatkayũ 5 mil 
be osodop ip. Aoyũ dak bekitkit eju, ade ip osodop. Adeayũ osodop 
ip - - jekõnkõnayũ.

22 — Owap cuy wĩnãbu epeju kobe dag̃ — ioꞌe jeweju etaybitbinayũ 
be. — Eyju cucum pima, ijoceayũ mujum puk õn ika be — ioꞌe.

— Hm hm — ioꞌe ip.
Õmõm ip kobe be. Oꞌju. 23 Wararaꞌacayũ oꞌg̃uypit Jesus ika be.

Coꞌa kay jag̃epũg̃ ma oꞌju, jekawẽn ãm Deus eju. Oajẽm. Kabiok 
pima coꞌa jeje osunuy jag̃epũg̃ ma.

24 Kobe dag̃ayũ bit iodi bicũg̃pe oꞌe ip. Wũy ma ipi bewi oꞌe ip. 
Tipodoy tibog̃ cĩcã oꞌe. Kobe mupokupog̃ oꞌe kabidoxixi buye. Kopũg̃. 
Kopũg̃. Kopũg̃. Oꞌsubidoajẽm topabe.

25 Kaxi jẽm awap ma xĩg̃xĩg̃ oꞌe. Idibi adopa dag̃ xĩg̃xĩg̃ oꞌe.
Oajẽm jeweju etaybitbinayũ kay. 26 Iparara jĩjã oꞌe ip. Tũybe axik 

sute iãn oꞌe ip iodi adopa dag̃ xĩg̃xĩg̃ puye.
— Axik tu sute? — ioꞌe ip.

Oꞌjewãwã ip, iparara jĩjã buye.
27 — Axik ma g̃u õn. Eyaꞌõcam cuy epesop. Eypararam g̃u juy. Õn 

ã — Jesus oꞌe cebe ip.
28 — Kariwa! — Pedro oꞌe. — Ẽn pima, “Ejot idibi jeje,” i ece owebe. 

“Ejot ijodi,” i juy ece owebe — Pedro oꞌe cebe.
29 — Ejot — ioꞌe.

Oꞌjẽm kobe bewi. Xĩg̃xĩg̃ oꞌe idibi adopa dag̃, ajẽm ãm Jesus kay. 
30 Iparara bit oꞌe tipodoy buye. Imẽnpuye oakõm pin.
— Kariwa! — ioꞌe. — Odaxijom ece iodi bewi — ioꞌe yaꞌõberen.

31 Oꞌjebumupaya Jesus dao ma. Oꞌsubuixik Pedro. Oꞌjat. Jesus Pedro 
oꞌjat.
— Etabutbũt ma okay — ioꞌe cebe. — Etabun cĩcã juy okay — ioꞌe 

Jesus.
32 Kobe be oõm - - xepxem. Kabido oꞌsubidoꞌũm g̃ebuje bit.

33 — Icẽm. Deus ipot ẽn — kobe beayũ oꞌe ip Jesus pe.
Jesus oibuyxin ip.

34-35 Iodi mudek puje, Genesaré eipi kay oajẽm Jesusyũ. Jesus itaybit 
oꞌe ip - - Genesaré watwat. Oꞌju ip eipi dag̃ - - soat tag̃. Iwãtaxipipiayũ 
dakoykoy oꞌe ip - - soat. Iwãtaxipipiayũ oꞌtojotjot ip Jesus kay.

36 — Iwãtaxipipiayũ esay ukpi mucay pin cĩcã jeꞌada am — ioꞌe ip 
Jesus pe. Genesaré watwat oꞌe ip.
— Haꞌa — Jesus oꞌe.

Oꞌjeꞌada ip - - soat oꞌg̃ucayꞌiayũ - - soat iwãtaxipi topibiyũ.

15  1 Fariseuyũ oajẽm Jesus kay Moisés ekawẽn imutaybitbinꞌukayũ 
eju. Jerusalém ka bewiayũ osodop ip - - soat ip.

(Kuyje Fariseuyũ oekuku ip aypapayũꞌũmꞌũm ekawẽn tag̃.

— Jekõn awap jewebuwuywuyꞌukꞌũm pima, xipat g̃u wuyxe — ioꞌe 
ip kuyje. Imẽnpuye Fariseuyũ oajẽm Jesus kay.)

2 — Apẽnpuye eweju etaybitbinayũ jewebu wuywuyꞌuk g̃u ip, 
jekõn awap? — ioꞌe ip Jesus pe. — Xipat g̃u imẽn — ioꞌe ip. — 
Wuyajojoyũꞌũmꞌũm ekawẽn tag̃ g̃u ip jekukum, jewebuwuywuy g̃u 
ip puye — ioꞌe ip cebe.

3 — Pãm eyju? — Jesus oꞌe. — Apẽneju Deus ekawẽn tag̃ g̃u eyju 
jekukum? Apẽneju wuyajojoyũꞌũmꞌũm ekawẽn tag̃ acã eyju jekukum? 
Deus ekawẽn tag̃ g̃u eyju jekukum — ioꞌe Jesus cebe ip.
 4 — Xipan cuy ebay ejukuk, exi dak, i.
Imẽn Deus ma juk oꞌe — ioꞌe Jesus.

Jebay muymuyꞌukat cuy epeyaoka, jexi muymuyꞌukat tak, i.
Imẽn Deus oꞌe — ioꞌe Jesus. 5 — Eyju wararaꞌacat mukũyjojom pima 
bit, eꞌem: “ ‘Dinheiro kuka adi og̃ũm eywebe eybuywat am,’ i juy 
epeꞌe eyebay be,” ieꞌem eyju bit wararaꞌacat mukũyjojom — ioꞌe Jesus. 
6 — Eyju dak eꞌem wararaꞌacat pe: “G̃ebuje cũg̃ ma eꞌem ewebe ebay 
jukukuk xipanꞌũm pima,” i — ioꞌe Jesus. — Imẽn ma ajojoyũꞌũmꞌũm 
ekawẽn tag̃ ip jekukum, Deus aꞌõ mubuyxiꞌũmꞌũmay eyju — Jesus 
oꞌe Fariseuyũ be.

7 — Wuyjuyũ mug̃uykukuꞌukayũ eyju — ioꞌe Fariseuyũ be. — Kuyje 
ma juk Isaías emuwẽn icẽmãn. Imẽn oꞌe:
 8 “ ‘Deus kay oceju,’ i napa ma eꞌem iteyũ wuyjuyũ,” i. “Imẽnpit 

okay g̃u ip,” iꞌeꞌem Deus, i juk oꞌe Isaías — ioꞌe Jesus. 9 “ ‘Ẽn 
xipat,’ i teꞌe ma eꞌem ip,” i. “Imẽnpit xipat g̃u õn ip cexe,” 
ioꞌe Deus, ioꞌe Isaías. “ ‘Deus ekawẽn eymutaybitbin oceju 
bit,’ i napa ma eꞌem ip. Imẽnpit wuyjuyũ ekawẽn acã adeayũ 
mutaybitbin ip,” ieꞌem Deus, i juk oꞌe Isaías — ioꞌe Jesus.

10 G̃ebuje Jesus adeayũ oꞌtomuwã. Oajẽm ip.
— Yaꞌõpicũg̃cũg̃ cuy epesop, eyetaybit am — ioꞌe cebe ip. 11 — Ajo 

õmõm eybi be iap g̃u eymukẽrẽrẽrẽn g̃u — ioꞌe. — Ajo cẽmcẽm eybi 
bewi acã eymukẽrẽrẽrẽn — ioꞌe. — Iboap kay juy epeg̃ebu — ioꞌe cebe ip.

12 — Etaybit tu Fariseuyũ itakoma ekay iam - - ekawẽn puye, itakoma 
iam? — ceweju etaybitbinayũ oꞌe Jesus pe.

13 — Wetaybit — Jesus oꞌe. — Kadaidip webay oꞌtaidag̃uiaptip juꞌuk 
Deus. Apẽn wuyju tipkẽrẽatip juꞌuk ku bewi; imẽnpuxim Deus fariseuyũ 
emumutaybitbinap juꞌuk wuyag̃uy bewi — ioꞌe Jesus.

14 — Eyag̃uybabiꞌũm g̃u juy itakomaayũ kay — ioꞌe. — Ikukukat 
itaꞌũmat puxim ip - - Fariseuyũ. Ikukukat itaꞌũmat pima, jekukukat 

tomuju waraꞌat itaꞌũmat cucum pima, xepxem ma ip atꞌan jeꞌe ipikũykũy 
be, itaꞌũmayũ ma ip puye.

15 Ibocewi Pedro oꞌe:
— Wuywebe õmõmap g̃u wuymukẽrẽrẽrẽn - - wuybinũn peat acã iat 

ekawẽn ibaꞌarẽm ocexe. I juy ece ocewebe apẽg̃ape ekawẽn, ibaꞌarẽm 
puye — ioꞌe Jesus pe.

16 — Eyju adeayũ buxim: kaꞌũmg̃u eyetaybit — ioꞌe Jesus. 17 — Ajo 
õmõm eybi be, ijop kapkam eydada be. G̃uyjom cẽmcẽm eywebewi — 
ioꞌe. 18 — Ajo cẽmcẽm eybi dag̃wi, ixe eymukẽrẽrẽrẽn, eybinũn pewi 
cẽmcẽm puye — ioꞌe. 19 — Soat em ijodiat jewag̃uydadam ikẽrẽat 
kay: wararaꞌacat aokakam ip, wararaꞌacat tayxi kaykayꞌuk ip, aoyũ 
kaykayꞌuk ip, wararaꞌacat pubut tujupaꞌũmꞌũmꞌuk ip, wararaꞌacat 
awẽg̃ mukẽrẽrẽn ꞌuk ip, wararaꞌacat awẽg̃tatam ip. Soat eybinũn 
pewi jebapukpug̃, soat em ikẽrẽat kay g̃ebum puye acã — Jesus oꞌe. 
20 — Ijodiacat ikẽrẽat mujurũg̃rũg̃ꞌuk, aypapaꞌũmꞌũm ekawẽn tag̃ 
jewebuwuywuyꞌũm puye g̃u - - soat em ikẽrẽat kay g̃ebum puye acã. 
Ig̃o ag̃uykẽrẽat acã eymukẽrẽrẽrẽn. Iboam eytaybit g̃u buk? — ioꞌe 
jeweju etaybitbinayũ be.

21 Ibocewi oꞌju. Jesus Tiro ka tẽg̃ ma oꞌju. Sidom ka tẽg̃ ma dak oeku.
22 Ayacat oajẽm Jesus kay - - Canaã eipi wat - - Judeuꞌũmat.

— Kariwa! — ioꞌe yaꞌõberen. — Etabotaidabotbon cuy okay. Ibiõg̃buk 
kẽrẽat kug̃ oꞌit, ipiatꞌajojom cĩcã ibiõg̃buk kẽrẽat kug̃ puye — ioꞌe 
Jesus pe - - Davi diwacat pe.
Ayacat ma iꞌit osunuy. 23 Oꞌjede g̃u Jesus. Imẽnpuye Jesus eju etaybitbinayũ 
oꞌjekawẽn ip Jesus pe.
— Soat em ixe ayacat wuynomuju ma yaꞌõkarey. Esuꞌit muꞌada juy. 

G̃ebuje juy eg̃unapõn — ioꞌe ip Jesus pe.
24 — Ibaꞌore — ioꞌe. — Deus omuju Israel naxeg̃ebitbit kay acã — 

Jesus oꞌe. — Itabidaoat puximayũ kay - - ovelha buximayũ kay — ioꞌe.
25 Jesus wap oꞌjẽg̃ꞌaecõg̃cõg̃ ayacat.
— Kariwa — ioꞌe. — Obuywan ece — ioꞌe.

26 — Kaꞌũma. Xipat g̃u oxe, bekicat xatꞌa yaxikxig̃ pima, akurice be 
yaꞌom — ioꞌe.

27 — Icẽmãn, Kariwa — ioꞌe. — Imẽnpit akuriceyũ wuyxat epoyat 
oꞌom. Mesa bewi iꞌat puje, akurice ioꞌom.

28 — Ka — ioꞌe. — Wetaybit g̃asũ okay etabut cĩcã iam — ioꞌe. — 
Ebikuyap tag̃ eꞌit muꞌada oce — ioꞌe.
G̃asũ ma jeꞌit oꞌjeꞌada.

29 Ibocewi oꞌju iodi be - - Galiléiadi be. Oꞌjeu. Oajẽm coꞌa jeje Jesus. Oabik.
30 Jesus kay oajẽm ip - - ade jĩjãayũ. Taokẽrẽayũ dujotjon ajẽmjẽm oꞌe ip, 

itaꞌũmayũ dak, jekawẽn paꞌoreayũ dak, wararaꞌacayũ iwãtaxipipiayũ 
dak. Jesus kay imuꞌada am ip oꞌtojot.

Oajẽm ip. Oꞌjomõg̃ Jesus wap. Soat ip oꞌjomõg̃. Soat ip oꞌjeꞌada. 
31 Yag̃uybabiꞌũm oꞌe ip - - adeayũ, xĩg̃xĩg̃ paꞌore topibiyũ oꞌjojojo ip 
puye. Yag̃uybabiꞌũm oꞌe ip, kawẽn paꞌore tũibiyũ dak oꞌjojojo ip puye. 
Itaꞌũm topibiyũ tate oꞌe.
— Kaꞌũmg̃u xipacat Deus coꞌiat. Israel naxeg̃ebitbit Deus mubuyxi. 

Ixe aꞌõbi oꞌjeꞌada ip — ioꞌe yag̃uybabiꞌũmayũ.
32 G̃ebuje Jesus jeweju etaybitbinayũ oꞌtomuwã.

— Wetabotaidabotbot adeayũ kay — ioꞌe Jesus. — Ibacaꞌũm ip, ixatꞌũm 
puye. Irere ip. Xepxep xet oweju ip jekukum. G̃asũ bit ixatꞌũmg̃u ip 
oꞌe. E dag̃ jeku am ibaꞌore eꞌem cebe ip, irere jĩjã buye, ibacaꞌũm 
puye ip. E dag̃ ma ip kuka oꞌtaoꞌũmꞌũm repibun puye dak — Jesus 
oꞌe jeweju etaybitbinayũ be. — Obuꞌu kawẽn ãm cebe ip: “Eydukꞌa 
kay juy epeyepit,” i, irere buye — ioꞌe.

33 — Pomawi pãoꞌa oceyabu soat muykõn ãm? — ioꞌe ip. — Yaꞌũmg̃u 
ukꞌa ig̃o ka be. Ibaꞌore yabu am — ioꞌe ip.

34 — Pebũrũ pãoꞌa opop? — ioꞌe cebe ip.
— 7 be — ioꞌe ip. — Pũg̃pũg̃ ma aximaꞌitꞌit tak — ioꞌe ip.

35 — Kaxikxikꞌi epabik — Jesus oꞌe iboceayũ be - - adeayũ be.
Oabikbik ip ipi ju.

36 Pãoꞌa oꞌyabu Jesus - - 7 beatꞌa. Axima dak oꞌjat. Oꞌjekawẽn Jesus 
Jebay be - - Deus pe.
— Bay! — ioꞌe. — Xipat ẽn, ocewebeam ocexat eg̃ũm — ioꞌe.

Soat xat oꞌtakat Jesus - - pãoꞌa, axima dak. Oꞌyamuꞌacog̃ cĩcã. Yaꞌade jĩjã 
oꞌe. Ade axima dak, imuꞌacog̃ puye. Iũmũm oꞌe jeweju etaybitbinayũ be. 
Cexat ũmũm oꞌe ip iboceayũ be. 37 Soat ip oꞌjoꞌoꞌo ip. Ibeg̃beg̃ iboceayũ 
oꞌe. Ixat oꞌjepoyat. 7 beap ico be oꞌg̃unopapũn ip cepoyan - - axima 
epoyan, pãoꞌa epoyatꞌam tak. Jesus eweju etaybitbinayũ oꞌg̃unopapũn. 
Oꞌtujowat ip. 38 4000 beayũ oꞌjekõn ip - - ag̃okatkayũ. Bekitkiyũ dak 
oꞌjekõn ayacayũ eju.

39 G̃ebuje Jesus ixeyũ ibeg̃beg̃ayũ oꞌg̃uju. Kobe dag̃ Jesus pit oꞌju 
Magadã ka kay.

16  1 Fariseuyũ oajẽm ip, Saduceuyũ dak. Oajẽm ip Jesus kay. 
Pũg̃pũg̃ ajẽmjẽm oꞌe Jesus eju kawẽn ãm.

— Ocewebe iꞌe baꞌoreat eg̃ubapuk cuy ocewebe — ioꞌe ip Jesus pe. 
— Deus aꞌõbacaap co buje, acetabun ẽn Deus xewiat iap kay — ioꞌe 
ip. Iboap muwẽn oꞌe ibuyxijo am.

2-4 — Og̃ubapuk g̃u juy — Jesus oꞌe cebe ip. — G̃asũacat ikẽrẽat 
kug̃ayũ ip. Deus kay itbutꞌũmayũ ip. Eywebe iꞌe baꞌoreat og̃ubapuk g̃u.
— Kan pima eyju eꞌem, “Kuyajeat kabia idip ma eꞌem, kabi ipakpuk 

puye,” i. Kabia isum pima eyju eꞌem, “Mubaꞌat oajẽm g̃asũ, kabi ipakpuk 
puye, kabikerere buye dak,” i. Eyetaybit cĩcã apẽnape kabi ipakpukat 
iam, kabi kay ag̃ puye. Imẽnpit eyetaybit g̃u apẽnape oceꞌeꞌeap iam. 
Ajo juk oꞌjebapuk Jonas pe iap puxim pit g̃uyjom jeꞌbapuk eyetabun 
— ioꞌe Jesus.
Imẽn Jesus oꞌjekawẽn cebe ip, itaybit puye ip apẽnape kabi ipakpukat 
iam, ijojom pima ip. Imẽnpuxim Jesus eꞌeꞌap cuk oꞌjojojo ip. Itaybit 
kuka oꞌe ip Jesus bacaap Deus xewi osunuy iam.
— Kuyje Jonas oꞌjẽm axima bog̃at uk pewi. Icẽmãn kuyjeacat pe iꞌe 

baꞌoreat oꞌe. Imẽnpuxim g̃asũ ag̃okatkat waram g̃uto itait jeꞌe, ceꞌũꞌũayũ 
dopap pewi cẽm puje xeku. G̃asũacat pe iꞌe baõreat jeꞌe xeku waram 
itaicap. Waraꞌat g̃u eywebe iꞌe baꞌoreat g̃ubapuk eyetabun - - xeku 
waram itaicap acã Deus g̃ubapuk — ioꞌe Jesus.

Ibocewi Jesusyũ oꞌju ip waraꞌat ka be.
5 Oꞌtimudek ip. Oajẽm waraꞌat ka be.

Pãoꞌa oꞌyadujowat g̃u Jesus eju etaybitbinayũ, g̃ebumꞌũm puye ip.
6 — Ag̃ cuy epesop Fariseuyũ epãoꞌa muyuhuhuaptõm kay, Saduceuyũ 

enõm kay dak — Jesus oꞌe cebe ip.
7 G̃ebuje oꞌjekawẽn ip jewewebe.

— Jesus imẽn oꞌjekawẽn wuywebe, pãoꞌa wuyadojot g̃u buye — ioꞌe ip.
Cedag̃ g̃u oꞌe ip. 8 Jesus pit ixeyũ ekawẽn oꞌyaꞌĩjojo.
— Yopĩt ma eyetabut okay — ioꞌe cebe ip. — Apẽnpuye eyewewebe 

kawẽnwẽn eyju: “Imẽn xeku oꞌe, wuyju pãoꞌa kug̃ g̃u buye,” i? Imẽn 
g̃u juy epeꞌe — ioꞌe Jesus. 9 — Eyetaybit g̃u buk? — ioꞌe cebe ip. — 
G̃ebum g̃u du eyju 5 be pãoꞌa oyaũm 5000 beayũ xatꞌam iap kay? 
G̃ebum cuy epesop iboap kay — ioꞌe. — G̃ebum g̃u du eyju pebũrũ ico 
epeg̃unopapũnpũn yaepoyan? G̃ebum cuy epesop iboap kay dak — ioꞌe.

10 — G̃ebum g̃u du eyju 7 be pãoꞌa oyaũm 4000 beayũ xatꞌam iap 
kay? G̃ebum cuy epesop iboap kay dak. G̃ebum g̃u du eyju pebũrũ 
ico epeg̃unopapũnpũn yaepoyan? G̃ebum cuy epesop iboap kay dak.

11 — Eyetaybit gu buk tu pãoꞌa muwẽnuwẽn g̃u õn iam? Eyetaybin 
cuy. Ag̃ cuy ixeyũ be pãoꞌa muyuhuhuaptõm kay - - Fariseuyũ epãoꞌa 

muyuhuhuaptõm kay, Saduceuyũ epãoꞌa muyuhuhuaptõm kay dak 
— ioꞌe cebe ip.

12 Imẽneju itaybit ip Jesus pãoꞌa muyuhuhuaptõm iꞌe buje, Fariseuyũ 
emumutaybitbinap iꞌe ojuy osunuy, Saduceuyũ emumutaybitbinap tak. 
Imẽn ip oꞌg̃ukũyjo. Xipat g̃u cemumutaybitbin ip. Deus xe cedag̃ g̃u ip 
imutaybitbin - - Fariseuyũ, Saduceuyũ dak. Wuyjuyũ mug̃uykukuꞌukayũ 
ip osodop.

13 Oꞌju ip Cesaréia eipi tẽg̃ ma - - Filipe eipi tẽg̃ ma. Oajẽm.
— Abu xeꞌe õn wuyjuyũ xe? — ioꞌe cebe ip - - soat wag̃o oꞌe.
14 — “Teku waram g̃uto oꞌjetaitꞌiat,” iꞌeꞌem ip - - pũg̃pũg̃ eꞌem ip — ioꞌe ip. 

— “Teku João Batista - - waram g̃uto oꞌjetaitꞌiat,” pũg̃pũg̃pũg̃ eꞌem — ioꞌe 
ip. — “Teku Elias - - waram g̃uto oꞌjetaitꞌiat,” iꞌeꞌem wararaꞌacayũ — ioꞌe 
ip. — “Teku Jeremias - - waram g̃uto oꞌjetaitꞌiat,” iꞌeꞌem wararaꞌacayũ 
— ioꞌe ip. — “Teku kuyjeat - - Deus ekawẽn muwẽnuwẽnꞌukat - - waram 
g̃uto oꞌjetaitꞌiat,” iꞌeꞌem wararaꞌacayũ — ioꞌe ip.

15 — Pãm eyju? — ioꞌe. — Abu õn eyxe bit? — ioꞌe.
16 — Cristo ẽn — Simão Pedro oꞌe Jesus pe. — Deus emunaẽ ẽn. Soat 

em itaicat ipot ẽn - - Deus ipot ẽn — ioꞌe Jesus pe.
17 — Icẽmãn, Simão — Jesus oꞌe. — Ijoceayũ dak iboap ekawẽn 

oꞌg̃uwẽn g̃u ip ewebe - - Deus acã - - webay acã - - kabi beat acã. Ecokcok 
ẽn, João ipot, — ioꞌe.

18 — Icẽmãn og̃uwẽn ewebe: Ẽn Pedro. “Deus ipot ẽn,” exe iap ekawẽn 
kay itabucayũ webekitkin eꞌem ip, itabut puye ip. Okay itabucayũ oeꞌũ 
ip maꞌg̃u, jetait waram, ibaca jĩjã buye. Satanás ebekitkit bacaap podi 
ma eꞌem okay itabucayũ bacaap.

19 — Ajo cũg̃ ma exe ijoce, iboap tak cũg̃ ma jeꞌe Deus xe kabi be — ioꞌe 
Pedro be. — Ajo bit cũg̃ g̃u exe ijoce, iboap tak cũg̃ g̃u jeꞌe Deus xe kabi 
be. Imẽnpuye aꞌõbi Deus emunaẽ kay itabucayũ jeedop ip Deus xe - - okay 
itabucayũ. Deus soat kukan pima, cexe jeedop ip — Jesus oꞌe Pedro be.

20 — G̃asũ dak cuy omuwẽnuwẽn epekuku g̃u waraꞌacayũ be. “Teku 
Deus emunaẽ,” iꞌũmg̃u juy epeku — ioꞌe jeweju etaybitbinayũ be.

21 Jesus jeweju etaybitbinayũ mukũyjojo oꞌe apẽn kuka oꞌjebapuk 
cebe iam.
— Jerusalém ka be oju — ioꞌe cebe ip. — Ika watwat xipan g̃u 

okuk soat ip - - Judeuyũ kukukayũ, paĩyũ kukukayũ, Moisés ekawẽn 
imutaybitbinꞌukayũ. Ipiatꞌajom õn, ixeyũ buye — ioꞌe jeweju 
etaybitbinayũ be. — Waoka ip — ioꞌe Jesus. — Imẽnpit xepxep xet 
kap puje bit, waram ocetait — ioꞌe Jesus.

22 Pedro ibodi ma oꞌtujowat jeweju, kawẽn ãm.
— Jaoka g̃u ip. Deus bikuyap tomuju g̃u, Kariwa — ioꞌe Pedro. — 

Jeꞌbapukꞌũma — ioꞌe.
Imẽn Pedro oꞌe Jesus pe. Imukorẽm pin, Pedro xe xipat g̃u kuka oꞌe imẽn pima bit.

23 Oꞌjekorepẽn Jesus.
— Mũg̃ ece! — ioꞌe Pedro be. — Satanás ekawẽn puxim ẽn kawẽnwẽn. 

Satanás tak ibuꞌu owebe weꞌũ ãm adeayũ beam. Deus ag̃uy dag̃ g̃u ẽn 
jewag̃uyg̃uy - - ipi juacat ag̃uy dag̃ acã ẽn. Imẽnpuye Deus bikuyap tag̃ 
jekuku am, ẽn omubuꞌun ojuy — ioꞌe Jesus Pedro be.

24 G̃ebuje Jesus oꞌjekawẽn jeweju etaybitbinayũ eju.
— Oweju jeku pin pima, eywekay ma eyag̃uybaꞌũm cuy; eybuꞌum g̃u 

dak cuy eyeꞌũ ãm owebeam; waꞌõ dag̃ tak cuy epeku — ioꞌe cebe ip.
25 — Imẽneju owebeam eyeꞌũ buje, soat em eyetait epesop Deus xe 

eyeꞌũap tomukadi. Eybuꞌu eyeꞌũ ãm owebeam pima bit, epajẽm g̃u 
Deus kay — ioꞌe. 26 — Ajo-kug̃ tak epesop soat tarekrek kug̃ ipi juat 
kug̃, eybiõg̃buk ipiatpiꞌajojoap pe imẽnpit? Kaꞌũma kug̃ ma! — Jesus 
oꞌe cebe ip. Teiꞌũmg̃u soat em Deus xe wuydopapteim — ioꞌe.

27 — Soat wag̃o õn — Jesus oꞌe, kawẽnwẽn pima jewebeap pe ma. — Ocepit 
ma wekawẽn tojotjotꞌukayũ eju, webay aꞌõbacaap eju dak, idip cĩcãap eju dak. 
Yajẽm puje, teim jeꞌg̃ũm soat pe - - apẽn oekuku iapteim — ioꞌe. — 28 Pũg̃pũg̃ pit 
jeedop wajẽmap wiwim itabẽg̃ - - ijodiat. Oxe xe ma jeedop ip, soat kukan õn pima. 
Wajẽmap coꞌũm puje, jeꞌũ g̃u ip — ioꞌe Jesus - - soat wag̃o oꞌe.

17  1 5 xet kap puje, oꞌju ip coꞌa kay - - yaumatꞌa kay. Jesus ebapũg̃ 
ma oꞌtujowat - - Pedro, Tiago dak, João dak. Tiago kitpit osunuy 

ixe João. Jag̃epũg̃ ma oꞌtujowat ip.
Oajẽm ip. 2 Coꞌa jeje Jesus oꞌjewemuwarurun ebapũg̃ayũ wap. Kaxi 

sopsepap puxim topasopsep oꞌe - - Jesus topa. Iisuat puxim jekabek - - 
Jesus ekabek. Irut cĩcã oꞌe.

3 G̃ebuje Moisésꞌũm oꞌjebapuk, Eliasꞌũm tak. Oꞌjebapuk ebapũg̃ayũ 
wap. Jesus eju jekawẽn ãm oꞌjebapuk ip. Oꞌjekawẽnwẽn ip Jesus eju.

4 Kawẽnwẽn epere buje, Pedro oꞌe Jesus pe:
— Kariwa — ioꞌe. — Xipat ma wuyju ijoce am. Xipat exe bima, xijap 

ojomõg̃ ijoce. Pũg̃ edopam ojomõg̃. Waraꞌat Moisésꞌũm dopam ojomõg̃, 
waraꞌat Eliasꞌũm dopam — ioꞌe Jesus pe.

5 Kabikerereat tak oajẽm cekay ip - - Jesusyũ kay. Isopsepat osunuy. 
Ixeyũ dak oꞌyajuy isopsepan. Deus isopsepat pidasewi oꞌjekawẽn - - 
kabikererereat pidasewi.

— Teku okpot. Ikukpin cĩcãat oxe. Omucokcokap cĩcã okpot. 
Eyaꞌõpicũg̃cũg̃ cuy epesop yaꞌõ kay — ioꞌe - - Deus oꞌe. Imẽn kawẽnwẽn 
oꞌe Deus. Jesus muwẽnuwẽn oꞌe.

6 Ijo buje, ebapũg̃ayũ oꞌjẽg̃ꞌaecõg̃cõg̃ ip. Iparara jĩjã oꞌe ip Deus 
kabikerereat pidasewi oꞌjekawẽn puye. 7 Jesus pit oꞌjẽg̃ꞌaecõg̃cõg̃ꞌiayũ 
oꞌg̃ucay.
— Epeꞌãy juy — ioꞌe cebe ip. — Eypararam g̃u juy epesop — ioꞌe.

8 Jeakag̃ ip pima, Jesus ma oꞌjojojo ip. Kaꞌũmg̃u wararaꞌacayũ oꞌjojojo 
ip. Oꞌãy ip. Oꞌkop ip Jesus eju. Oꞌkop ip coꞌa jejewi. 9 Kopkom pima, 
Jesus oꞌjekawẽn ebapũg̃ayũ eju.
— G̃asũ g̃u juy epejojojoiap epeg̃uwẽn wararaꞌacayũ be — ioꞌe cebe 

ip. — G̃uyjom pit epeyawẽg̃muwẽnuwẽn put, waram wetait puje — 
ioꞌe - - soat wag̃o oꞌe.

10 — Apẽnpuye Moisés ekawẽn ocemutaybitbinꞌukayũ eꞌem, “Koap 
Eliasꞌũm omuyku,” i? — ioꞌe ebapũg̃ayũ Jesus pe.
Imẽnpuye Jesus kawẽnuwẽn oꞌe. Elias muwẽnuwẽn oꞌe.

11 — Eliasꞌũm awẽg̃ itaybit g̃u buye ip — ioꞌe Jesus. — Eliasꞌũm coꞌiat 
kuy oajẽm, soat muxipan am - - wajẽmap peam imuxipan. Adeayũ 
ag̃uymuwarurun itabut am ip Deus kay — ioꞌe Jesus. 12 — Imẽn 
Eliasꞌũm coꞌiat kuy oajẽm ma ijoceayũ kay. Ixeyũ bit ixem itaybit g̃u 
oꞌe - - Moisés ekawẽn eymutaybitbinꞌukayũ. Warẽmtag̃ ma ip oꞌjukuk. 
Ikẽrẽm cĩcã ip oꞌjukuk. Oꞌg̃udadaibotbon cĩcã ip. Imẽn ma õn tak 
ipiat osupiꞌajojo, xipan g̃u ip okuk puye — ioꞌe Jesus - - soat wag̃o oꞌe.
13 Imẽn Jesus eju etaybitbinꞌukayũ itaybit oꞌe Jesus ekawẽn - - João 
Batista ajẽmap ekawẽn.

14 Jesusyũ oajẽm adeayũ kay. Iboceat oꞌjẽg̃ꞌaecõg̃cõg̃ - - ag̃okatkat. 
Oꞌjẽg̃ꞌaecõg̃cõg̃ Jesus wap.

15 — Okpot kay etabotaidabotbon cuy, Kariwa — ioꞌe. — Axik opop 
cebe. Ipiatꞌajojom ibiõg̃buk kẽrẽat pibun — ioꞌe ag̃okatkat Jesus pe. 
— Ade em oꞌatꞌat daxa be. Ade em oakõmkõm idibi be — ioꞌe.

16 — Eweju etaybitbinꞌukayũ kay otojot. Okpot otojot. Imẽnpit itaybit 
g̃u ip ibiõg̃buk kẽrẽat mujẽm ãm. Ibaꞌore cebe ip okpot muꞌada am 
— ioꞌe Jesus pe.

17 — Deus kay itabutꞌũmayũ eyju! — Jesus oꞌe. — Soat em waraꞌat 
tag̃ epeyag̃uyg̃uy buye, eyetabutꞌũm Deus kay. Soat em ikẽrẽan eꞌe 
buye dak. Pug̃ũn og̃uy eyxe? Ade koato eyxe og̃uy bima dak, kuka 
eyeabutꞌũm ma epesop okay. Imẽnpit ekpot etojot cuy okay g̃asũ — 
ioꞌe cebay be.

Oꞌtojot.
18 Ibiõg̃buk oꞌg̃ukorẽm Jesus.
— Ejẽm — ioꞌe Jesus ibiõg̃buk kẽrẽat pe. Oꞌjẽm jekukat xewi - - 

ag̃okatkat ipot xewi. Oꞌjeꞌada g̃axĩn ma ibiõg̃buk kẽrẽat kug̃ topibit.
19 Yag̃epũg̃ ma bima, oajẽm ip Jesus kay. Jesus eju etaybitbinayũ oajẽm.

— Apẽnpuye ocewebe ibiõg̃buk kẽrẽat mujẽm paꞌore? — ioꞌe ip cebe.
20 — Deus kay eyetabutbũt puye — Jesus oꞌe. — Deus kay eyetabucap 

yopĩt pima, kaꞌũmg̃u ibaꞌore kuka eywebe. Eyetabucap yopĩt pima, 
mostardada buxim acã okay eyetabucap pima, kuka epeꞌe coꞌa be: 

“Ecenapõn ijocewi. Waraꞌat ka be eju juy,” i. Ig̃oꞌa dak oꞌjenapõn kuka 
waraꞌat ka be — ioꞌe cebe ip.

21 — Deus aꞌõbiꞌũm pima bit, oꞌjẽm g̃u kuka ip - - ibiõg̃buk kẽrẽayũ. 
Oꞌjẽm g̃u kuka ip ikukukayũ bewi. Deus kay g̃ebum pima, wuyju 
jekõnkõn g̃u eꞌem acã oꞌjẽm ip, Deus eju wuyekawẽnwẽnꞌuk pima 
dak — ioꞌe Jesus.

22 G̃ebuje oꞌjeꞌaweroro Jesusyũ Galiléia eipi be.
— Soat wag̃o õn — Jesus oꞌe cebe ip. — Ipi juacayũ odujowan ip 

oaoka pinayũ kay. 23 Okay itakomaayũ oaoka ip. Imẽnpit ebapũg̃ kabia 
kap puje, õn pit waram ocetait Deus aꞌõbi — ioꞌe aweroayũ be. Imẽn 
Jesus oꞌe buye, ig̃uycũg̃cũg̃ap kug̃ ma acã ip oꞌe - - aweroayũ oꞌe.

24 Cafarnaum ka kay oajẽm ip. Israel naxeg̃ebitbit pewi dinheiro 
bubuꞌukayũ osodop ibo ka be. Deus eju kawẽnwẽnapꞌa muxipanpanꞌukayũ 
beam ibubum oꞌe ip.
— Emutaybitbinꞌukat dinheiro jeꞌg̃ũm tu ibubuꞌukayũ be Deus eju 

kawẽnwẽnapꞌa muxipanpanꞌukayũ beam? — ioꞌe ip Pedro be.
25 — Hm hm — Pedro oꞌe. — Jeꞌg̃ũm — ioꞌe.
Oꞌjepit. Dexe. Jesus oꞌjekawẽn Pedro eju.
— Apẽn xipat exe, Simão? — ioꞌe. — Abu-bewi ipi kukukayũ dinheiro 

jeꞌjat ip? Jekpotpoyũ bewi du? Waraꞌacayũ bewi g̃u xeꞌe? — ioꞌe 
Pedro be.

26 — Jekpotpoyũ bewi g̃u - - waraꞌacayũ bewi acã — ioꞌe.
— Hm hm — Jesus oꞌe. — Imẽnpuye ipi kukukat ipotpoyũ dinheiro 

jeꞌg̃ũm g̃u ip dinheiro bubuꞌukayũ be — ioꞌe Jesus. — Imẽnpuxim 
Deus ipot tak dinheiro jeꞌg̃ũm g̃u juy Deus eju kawẽnwẽnapꞌa 
muxipanpanꞌukayũ be.

27 — Inaka wuyju dinheiro ag̃ũm cebe ip — Jesus oꞌe. — Itakomãn 
g̃u juy ip wuykay. Eju iodi kay — ioꞌe Pedro be. — Pig̃a ejoxik cuy 
idibi be — ieꞌem. — Axima juy ejuꞌuk pig̃a bewi koap ma. Axima bi 

ixik puje, dinheiroꞌa eyadobuxik axima bi be. Axima bi bewi eyabu 
juy — ioꞌe.
— Iboꞌa eyadujowat dinheiro bubuꞌukayũ kay Deus eju kawẽnwẽnapꞌa 

muxipanpanꞌukayũ beam - - dinheiroꞌa. Yamuxipanpanayũ dei jeꞌe 
owebewi, ewebewi dak — ioꞌe Jesus Pedro be.
— Hm hm — ioꞌe Pedro.

Oꞌju. Oꞌyabu. Oꞌyaũm.

18  1 G̃axĩn ma oajẽm ip - - imutaybitbinayũ. Oajẽm Jesus kay, 
Pedro cẽm awap.

— Abu jeꞌe yaꞌõbuyxian wuyꞌin wararaꞌacat podi ma, Deus xe acesop 
pima? — ioꞌe ip Jesus pe.
2 Imẽnpuye Jesus bekicat oꞌtomuwã jekadi am. Jesusyũ bidase cũg̃ꞌi 
osunuy bekicat.

3-4 — Waraꞌacat podi ma wuyetabun ibuyxiat pinꞌũmat. Bekicat 
puxim ixe. Ig̃asũ xipacat xeku Deus xe, soat kukan pima õn. Iboap 
kay juy g̃ebum epesop — ioꞌe Jesus cebe ip. — Waraꞌat tag̃ jekukum 
epesop — ioꞌe cebe ip. — Bekicat puxim cuy epesop. Apẽn ite bekicat 
yaꞌõbaca pin g̃u, imẽn tak eyju eyaꞌõbaca pin g̃u juy epesop. Eyaꞌõbaca 
pinꞌũm pima, xipan epeyeku Deus xe. Eyaꞌõbaca pin pima, Deus xe 
g̃u epesop, soat kukan pima õn — ioꞌe Jesus.

5 — Eyju xipan bekitkit kug̃ pima, xipan okug̃ tak epesop — ioꞌe 
Jesus. Ijop bekicat Jesus itabunꞌisuat puxim. Jesus tieg̃ Jesus kay 
itabunꞌisuat juꞌkuk xipan pima, Jesus tak juꞌkuk xipan ijoꞌiat.

6 — Bekicat mubuꞌun puje okay itabut am, ikẽrẽat mujurũg̃rũg̃ eyju, 
okay itabucat mubuꞌun puje. Imubuꞌun puje, Deus cuy ipiat supiꞌajoat 
eykay. Imẽn eyꞌe awap, xipat kuka juk oꞌe witaꞌa yabog̃atꞌa mukirik am 
eyag̃obu eju iodi be eymuakõm — ioꞌe cebe ip. 7 — Og̃uycũg̃ cĩcã, eyju 
waraꞌacat mubuꞌun pima, okay jetabut am. Okay itabucat ikẽrẽan eꞌe ip, 
wararaꞌacat cocom ip pima - - ikẽrẽan eꞌeꞌukayũ jojom ip pima. Imẽnpuye 
ikẽrẽan eꞌeꞌukayũ itabotaidadotbot cĩcã jeedop ip, waraꞌat osubuyxijo buye.

8 — Epeyepere juy ikẽrẽat mug̃ug̃ẽap eybõmbicuk pima bit purut ka. 
Eybuꞌũm pima bit purut ka, ikẽrẽat epeg̃ug̃ẽ g̃u. Imẽn eyajẽm Deus 
kay, ikẽrẽat mug̃eg̃ẽm g̃u buye. Xipat kuka oꞌe eyõm ãm Deus kay 
pũg̃pu bima dak. Xipat g̃u kuka oꞌe eyõm ãm ipiatꞌajojoap pe xepxepu 
ma - - daxa epirẽmꞌũmap pe.
— Epeyepere juy ikẽrẽat mujurũg̃rũg̃ap. Eyĩꞌũm pima bit purut ka, 

ikẽrẽat epeg̃ujurũg̃rũg̃ g̃u. Imẽn kuka eywebe ipiatꞌajoap puxixim, 

daxa epirẽmꞌũmap pe eyjuap puxixim. Imẽn eyajẽm Deus kay, ikẽrẽat 
kay g̃u epekuku buye. Xipat kuka oꞌe eyõm ãm Deus kay taokẽrẽat 
pima dak. Xipat g̃u kuka oꞌe eyõm ãm ipiatꞌajojoap pe taokẽrẽatꞌũmat 
ma - - daxa epirẽmꞌũmap pe.

9 — Epeyepere juy jeakap ikẽrẽat kay. Eyetaꞌũm pima bit purut ka, 
ikẽrẽat epeg̃ẽg̃ẽ g̃u, ipiatꞌajoap puxixim, daxa epirẽmꞌũmap pe eyjuap 
puxixim. Imẽn ikẽrẽat mug̃ẽg̃ẽꞌũm pima, eyajẽm Deus xe, ikẽrẽat kay 
g̃u buye. Xipat kuka oꞌe eyõm ãm Deus kay pũg̃ta bima dak. Xipat g̃u 
kuka oꞌe eyõm ãm ipiatꞌajojoap pe xepxepta ma - - daxa epirẽmꞌũmap pe.

10 — Eydayꞌemꞌum cuy epesop — ioꞌe jeweju etaybitbinayũ be. — 
Okay itabunꞌisuayũ mubekitkin g̃u juy epesop. Ioce eywebe, Deus 
ekawẽn tojotjotꞌukayũ ixeyũ kug̃ soat em. Deus ekawẽn tojotjotꞌukayũ 
jebikuyap tag̃ cepit put ip Deus kay, ceweju kawẽn ãm - - webay eju - - 
kabi beat eju. Imẽnpuye eydayꞌemꞌum cuy epesop — ioꞌe Jesus cebe 
ip. 11 — Soat wag̃o õn. Ijodi ojot ikẽrẽat mujurũg̃rũg̃ꞌukat taxijo 
am — Jesus oꞌe. — Imẽnpuye okay itabunꞌisuayũ mubekitkin g̃u juy 
epesop — ioꞌe cebe ip.

12 Jesus wuymutaybitbinap ekawẽn oꞌg̃uwẽn cebe ip g̃ebuje bit.
— Apẽn kuka oꞌe jeõhõyũ kukukat, iõhõ oitabidao bima? Jeõhõ 

kudadam jeꞌe xeku. 100 be iõhõyũ - - ovelha. Pũg̃ ixeyũꞌin pit oitabidao 
bima, kudadam jeꞌe. Coꞌa koreren tag̃ wararaꞌacat kõnkõn pima, jeꞌju 
itabidaoat kuda am. 99 beayũ bewi jeꞌju — ioꞌe.

13 — Icẽmãn õn eꞌem eywebe, itabidao topibit tobuxik puje, icokcok 
cĩcã ma jeꞌe, jeõhõ oꞌtobuxik puye. Icokcok cĩcã jeꞌe itabidaoat kug̃ 
oexe buye. Itabidaoꞌũmayũ kay icokcokap podi ma jeꞌe itabidaoat kay 
icokcokap — Jesus oꞌe cebe ip. 14 — Jeõhõyũ kukukat ibuꞌu jeõhõ be 
itabidao am. Imẽnpuxim Deus ibuꞌu pũg̃ pe ma okay itabunꞌisuayũ 
be ma wũy ma jedop am jexewi - - wuyebay xewi - - kabi beat xewi — 
ioꞌe Jesus.

15 — Eykitpit ikẽrẽat eywebe eꞌem pima, epeyekawẽn ceweju. Iboap 
ikẽrẽat muwẽnuwẽn cuy epesop. Eyag̃uypũg̃ ma epeyekawẽn eykitpit 
eju. Eyekawẽn kay bima, eyburem epesop - - eykitpit, eyju dak — ioꞌe 
Jesus. 16 — Eyekawẽn kayꞌũm pima bit, eyweju epetujowat pũg̃, xepxep 
eyekawẽn co am. Waram cuy epeyekawẽn eykitpit eju. Eywejuayũ 
juy imẽn eꞌeꞌeap yaꞌĩjo.
— Yaꞌĩjo buje, soat jekawẽn put wuyjuyũ be: “Aceyaꞌĩjo soat eꞌeꞌeap. 

Imẽn oꞌe,” i. Imẽn xepxep ekawẽn tag̃, ebapũg̃ ekawẽn tag̃ g̃u xeꞌeꞌi. 
Imẽn opop ibararak Deus ekawẽntup pe — ioꞌe Jesus.

17 — Ixeyũ ekawẽn kayꞌũm pima dak, okay itabucayũ mukũyjom cuy 
eyju, jeawero puje ip. Ixeyũ ekawẽn kayꞌũm pima bit, Judeuꞌũmat 
puxim epejukuk - - eykipit epejukuk. Wuywebewi iecug̃ap peam dinheiro 
bubuꞌukat puxim epejukuk - - cekayꞌũmat puxim — ioꞌe cebe ip.

18 — Icẽmãn eꞌem õn eywebe. Ipi juacat pe, “Deus xe cũg̃ ma ekukuap,” 
i eyꞌe buje, kabi be bima iboap kukuap cũg̃ ma jeꞌe. Ipi juacat pe, 

“Deus xe cũg̃ g̃u ekukuap,” i eyꞌe buje bit, kabi be bima iboap kukuap 
cũg̃ g̃u jeꞌe Deus xe — Jesus oꞌe cebe ip.

19 — Xepxem kawẽnwẽn pima eyju Deus eju pũg̃ tag̃ ma, eybikuyap 
tag̃ ma webay jeꞌe eywebeam - - kabi beat jeꞌe — ioꞌe cebe ip. 20 — Xexep 
xeꞌe, ebapũg̃ ma xeꞌe omubuyxi am jeawerorom pima, õn tak eꞌem 
ixeyũ xe — ioꞌe.

21 G̃ebuje Pedro oꞌjekawẽn Jesus eju.
— Ocexe ibuyxiat — ioꞌe. — Pebũrũ em cuy oceg̃ebu g̃u ikẽrẽat 

kay? - - owebe okitpit ikẽrẽãn eꞌeap kay? 7 em ma du? — ioꞌe Jesus pe.
22 — Kaꞌũma — Jesus oꞌe. — 7 em g̃u ma. Ade em ma - - 490 em 

ma — ioꞌe Pedro be.
23 Pedro ekawẽn buye, Jesus oꞌjekawẽn iboceayũ be. Deus soat kukanap 
muwẽnuwẽn oꞌe. Oꞌjekawẽn iboceayũ mutaybitbin.
— Webay ipi kukukat puxim — ioꞌe Jesus. — Kabi beat webay. 

Imẽnpit ipi kukukat puxim. Ipi kukukat oajẽm jekapikpikꞌukayũ kay. 
Kapikpikꞌukayũ bewi ceweroaptei bu am, oajẽm ipi kukukat.

24 — Koap em kapikpikꞌukat oꞌtujot ip jekariwa be. Ade jĩjã ceaweroap 
oꞌe - - mil be dinheiroꞌa - - prata mug̃ẽg̃ẽatꞌa. 25 Imẽnpit ixe kapikpikꞌukat 
kaka g̃u dinheiro. Cedinheiro oꞌe g̃u ceaweroap teida am. Imẽnpuye 
jekariwa jaꞌõbi oꞌg̃uju soat tukꞌa beat ũm ãm, teida am - - itayxi ũm 
ãm, ipotpoyũ ũm ãm tak. 26 Oꞌjẽg̃ꞌaecõg̃cõg̃ cewap.
— “Imẽnpuk,” ioꞌe jekariwa be. “Oteida g̃uyjom soatei,” ioꞌe 

kapikpikꞌukat.
27 Kapikpikꞌukat aꞌõ buye, cekariwa itabotaidabotbot oꞌe cekay.
— “Eaweroaptei eg̃ũm g̃u juy owebe,” cekariwa oꞌe cebe. “Pũg̃ em 

tak kaꞌũma,” ioꞌe kapikpikꞌukat pe.
— “Xipat cĩcãat ẽn,” ioꞌe kapikpikꞌukat.

28 — Oꞌju. Kapikpikꞌukat oꞌju jebureyũ kay - - kapikpikꞌukayũ kay. Dao 
ma oꞌtopabijuk jekapikap peayũ. Pũg̃ ma ceaweroap 100 dinheiro 
osunuy. Yopĩt ma dinheiro osunuy. Oꞌjat jebure yag̃obu eju.
— G̃ebuje oꞌyag̃obuaha.
— “Eaweroap owebe eteida,” ioꞌe.

29 Oꞌjẽg̃ꞌaecõg̃cõg̃ cewap.
— “Obure!” ioꞌe. “Etabotaidabotbot okay,” ioꞌe. “Õn soat oteida 

g̃uyjom - - weaweroap,” ioꞌe jebure be.
30 — Ixe imẽnpit: “Ap!” ioꞌe. “G̃axi ma õn cekay,” ioꞌe.

— “Ibaꞌore. Dinheiro kug̃ g̃u õn,” ioꞌe.
Imẽnpuye ibure daomũnmũnapꞌa be oꞌg̃uju.
— “Eaweroap teida buje acã, ecejẽm,” ioꞌe ibure.

31 Wararaꞌacat kapikpikꞌukayũ itakoma ip oꞌe jebure awẽg̃ cocom pima.
— G̃ebuje ip jeipi kukukat pe oꞌju. Soat oꞌg̃uwẽn ip jeipi kukukat 

pe — ioꞌe Jesus.
32 — G̃ebuje kapikpikꞌukat ekariwa oꞌtomuwã.

— “Kapikpikꞌukat,” ioꞌe. “Xipatꞌũmat,” ioꞌe cebe. “Juk ece owebe, 
‘Imẽnpuk. G̃uyjom cuy oteida,’ i. Imẽnpuye eteidaꞌũmap kay kuy 
g̃ebum g̃u oce. 33 Wetabotaidabotbot og̃uy ekay õn pit. Imẽnpuxim 
ma juy eg̃uy ẽn tak ebure kay,” ioꞌe — ioꞌe Jesus.

34 — Kariwa itakoma jĩjã oꞌe kapikpikꞌukat kay. Imẽnpuye oꞌg̃uju 
daomũnmũnapꞌa be ipiatꞌajo am.
— “Teida buje acã dak ecejẽm,” ioꞌe cebe. 35 Eyju dak eyetabotaidabotbotꞌũm 

pima eywag̃oyũ kay, ikẽrẽat kay g̃ebum puye; imẽnpuxim webay 
dak - - kabi beat tak itabotaidabotbot g̃u jeꞌe eykay, ikẽrẽat kay g̃ebum 
puye — ioꞌe Jesus cebe ip.

19  1 Jekawẽn epere buje, Jesus Galiléia eipi bewi oꞌju. Jepitpin 
oꞌe Jesusyũ. Judéia eipi kay oajẽm. Waraꞌat kadi be ma oeku. 

Jordãodi wĩnãbu ma oeku. 2 Adeayũ oꞌju Jesus tomuju. Ade jĩjã. Oꞌju ibo 
ka beayũ - - iwãtaxipipiayũ Soat oꞌg̃uꞌada. Judéia eipi be oꞌg̃uꞌada Jesus.

3 Fariseuyũ oajẽm ip cekay waram. Jesus aꞌõ muwarurunap ojuy ip.
— Wuyawẽwẽap tag̃ tu wuytayxi epereperem, wuyxe cũg̃ꞌũmap tag̃ 

jekukum pima xeku? — ioꞌe ip cebe.
4 — Epetupco juy Deus ekawẽntup — Jesus oꞌe cebe ip. — Imẽn ibodup eꞌem:

Kuyje soat mug̃ẽg̃ẽꞌukat ag̃okatkat oꞌg̃ug̃ẽ, ayacat tak. Ixeyũ 
oꞌg̃ug̃ẽ xepxem ma jekuku am, i — ioꞌe Jesus.

5-6 — Imẽnpuye Deus oꞌjekawẽn cebe ip - - ag̃okatkat pe, ayacat pedak.
Jetayxi bu buje, ag̃okatkat cẽmcẽm jebay dukꞌa bewi, jetayxi 
eju cucum. Jektop pu buje, ayacat tak jektop eju cucum, i.

Xepxep ma ip. Imẽnpit pũg̃at puxim ip oꞌe jewekug̃ soat em jeweweju 
ip cucum puye. Imẽnpuye eytayxi juy epeyepere g̃u. Pũg̃at puxim 
eyju Deus aꞌõbi. Deus xe eyju pũg̃ ma — ioꞌe Jesus.

7 — Apẽneju Moisés oꞌe: “Eytayxi epere pin pima, ‘Otayxim g̃u ece 
g̃asũ bit’ iaptup cuy epetupmubararak. G̃ebuje ibodup epetupũm 
ayacat pe, epere am,” i?

8 — Moisés imẽn oꞌe, eybuꞌu jĩjã buye yaꞌõ dag̃ jeku am. Kuyje bit 
imẽn g̃u oꞌe. Kuyje Deus soat oꞌg̃ug̃ẽ.

9 — Ibocewi eꞌem õn eywebe. Ag̃okatkat jetayxi epere buje, waraꞌat 
pu am pima, ikẽrẽ cĩcãat mug̃ẽg̃ẽm. Itayxi koapat jektop eju acã oꞌjepo. 
Imẽn pima, ixe ag̃okatkat ikẽrẽat mug̃ẽg̃ẽm itayxi be. Imẽnpuye ikẽrẽat 
oꞌg̃ubapukpuk ixe ag̃okatkat — Jesus oꞌe.

10 — Ibuꞌuꞌu ip pima jewewekay, xipat kuka oꞌjewebumũn g̃u — ioꞌe 
ip - - Jesus eju etaybitbinayũ oꞌe cebe.

11 G̃ebuje Jesus oꞌjede.
— Soat pe g̃u õn eꞌem imẽnpit. Pũg̃pũg̃ ma ig̃o ekawẽn tag̃ jekukum. 

Deus ixeyũ mubacanꞌũm pima, ibaꞌore cebe ip jag̃epũg̃ ma jeku am.
12 — Ig̃o ekawẽn tag̃ jewebumũnmũn g̃u ip Deus aꞌõbi. Deus soat 

kukanap kay jĩjã ip. Imẽnpuye jewebumũnmũn g̃u ip. Wararaꞌacat pit 
jewebumũnmũn g̃u ip - - ag̃okatkayũ. Jewebumũnmũn g̃u jekapap pibun; 
ibaꞌore cebe ip ayacat muꞌukreg̃ am. Wararaꞌat tak jewebumũnmũn 
g̃u pũg̃ ma oꞌsubudakacap pibun; ibaꞌore cebe dak.
— Imẽneju soat pe g̃u õn eꞌem. Ig̃o ekawẽn kayayũ be acã õn eꞌem. 

Cekay butayũ ig̃o ekawẽn tag̃ cuy jekukum ip — ioꞌe.
13 G̃ebuje iboceayũ bekitkit oꞌtojot ip Jesus kay. Bekicat yabi jeje 

jebumõg̃ ãm, oꞌtojot Jesus kay. Bekicat peam kawẽn ãm Deus eju, 
oꞌtojot ip.
— Bekicat cuy epetojot g̃u juy Jesus kay — ioꞌe ceweju etaybitbinayũ 

iboceayũ be. Imẽn iboceayũ oꞌg̃ukorẽm ip.
14 — Ãg̃ jeedot ip bekitkit okay — Jesus pit oꞌe. — Imubuꞌun g̃u 

juy okay imudot am. Ixe bekitkit oxe yajẽm pin ip. Imẽnpuxim Deus 
soat kukanap kabia soat ip yajẽm pin oxe - - okay itabucayũ — ioꞌe. — 
Imẽnpuye epeg̃udot cuy okay — ioꞌe.
15 Oꞌjebumõg̃ bekitkit abi jeje, bekicat peam kawẽn ãm Deus pe. Oꞌju.

16 Pũg̃ em ibubut adeat oajẽm Jesus kay.
— Omutaybitbinꞌukat! — ioꞌe Jesus pe. — Soat em Deus xe og̃uy pin 

wetait. Apẽn xipacat oceꞌe juy, soat em cexe og̃uy am? — ioꞌe.
17 — Apẽnpuye ecekawẽn owebe, “Apẽn xipacat oceꞌe juy?” i. Pũg̃ 

acã xipat cĩcãat. Deus xeku. Apẽn wuyeꞌajojoyũꞌũmꞌũm pe Moisés 
oꞌe iap tag̃ cuy jekukum ecesop — ioꞌe. — Imẽn jekukum pime, etait 
eg̃uy cexe soat em.

18 — Ajo aꞌõ dag̃ cuy oceku Moisés ekawẽnꞌin? — ioꞌe.
— Ig̃o aꞌõ dag̃ — ioꞌe Jesus.

Wararaꞌacat epeyaoka g̃u juy, i. Waraꞌacat tayxi kay g̃u 
juy, i dak. Eybukurug̃ g̃u juy epesop, i dak. Wararaꞌat 
awẽg̃ mukẽrẽrẽrẽn g̃u juy epesop, i dak. 19 Ibuyxim cuy 
eyebay epejukuk, eyxi dak, i dak. Eyxeat ikukpin epejukuk 
eyewekukap puxim, i dak — ioꞌe Jesus.

20 — Ijop ekawẽn tag̃ ojekukuku - - soat tag̃ — ioꞌe. — Ajo dak g̃uto 
og̃ũg̃ẽ? — ioꞌe.

21 — Soat tag̃ oweju jekuku am, ebubut cuy eteida - - soat ma. Ibo 
juy dinheiro teiꞌũma eg̃ũm tadaibocayũ be — ioꞌe. — Imẽn eꞌe buje, 
ade jeꞌe ebubut kabi be — ioꞌe.
— G̃ebuje ejot okay, oweju jekuku am soat em — ioꞌe Jesus.
— Ibaꞌore — ioꞌe.

22 Ig̃uycũg̃ cĩcã oꞌe, Jesus ekawẽn puye, ibubut ade jĩjã buye. Tacup 
oꞌe jebubun. Oꞌjenapõn ixe.

23 G̃ebuje Jesus oꞌjekawẽn jeweju etaybitbinayũ eju.
— Ibaꞌore jĩjã ibubut adeat õm ãm Deus xe kabi be — ioꞌe cebe 

ip. — Ibuꞌu jĩjã ip Deus aꞌõ kay ãm, itabut cĩcã ip jebubut kay buye. 
24 Camelo ikap paꞌore awi daobiꞌatok tag̃. Imẽnpit ibodi ma ibaꞌore 
ibubut adeat õm ãm Deus xe, kabi be — ioꞌe.

25 Jewag̃uy mug̃ẽg̃ẽm oꞌe ip, iboap co buje.
— Abu jewedaxijo but? — ioꞌe ip.

26 Imẽnpuye Jesus oꞌjeak cekay - - iboceayũ kay.
— Wuywedaxijo baꞌore soat em Deus xe wuydop am — ioꞌe cebe 

ip. — Deus pe bit soat iꞌe but — ioꞌe. — Deus pe soat daxijo but — 
ioꞌe Jesus.

27 — Pãm oceju? — Pedro oꞌe. — Kuy soat ocesuiwat eweju jeku am. 
Ajo dak ocejat? — ioꞌe.

28 — Icẽmãn õn eꞌem eywebe. Soat wag̃o õn — ioꞌe Jesus. — Ipi be 
wepit puje, iisu eꞌem soat ma ipi dag̃. Xikꞌi eꞌem õn. Israel diwacayũ 
kay yaꞌĩjojo oceꞌe. Waꞌõbuyxi jĩjãat oceꞌe. Ajo xipat Deus xe iap og̃uwẽn 
cebe ip - - ajo xipatꞌũm Deus xe iap tak. Eyju ma dak Israel diwacayũ 
epeyewede - - 12 beayũ diwacayũ. Eyju dak xikxikꞌi epesop. Epeg̃uwẽn 
cebe ip ajo xipat Deus xe iap, ajo xipatꞌũm Deus xe iap tak.

29 — Owebeam soat xewi oꞌjuiayũ ade jĩjã jeꞌjat ip. 100 beat jeꞌjat 
ip. Jedukꞌa bewi oꞌjuiayũ, jeipi bewi oꞌjuiayũ dak, jebadipyũ xewi 
oꞌjuiayũ dak; jewag̃o xewi oꞌjuiayũ, jekitpit xewi oꞌjuiayũ, jebay xewi 

oꞌjuiayũ, jexi xewi oꞌjuiayũ, jekpotpoyũ xewi oꞌjuiayũ, jedaxityũ xewi 
oꞌjuiayũ - - soat ip ade jĩjã xipacat jeꞌjat ip. Deus xe dak itait jeedop ip 
soat em — ioꞌe Jesus. 30 — Ade yaꞌõbuyxiayũꞌin yopĩcayũm jeedop ip. 
Ade yopĩcayũꞌin yaꞌõbuyxiayũm jeedop ip — ioꞌe Jesus.

20  1 Deus soat kukan pima, uvaꞌa kug̃ jekat peat puxim ixe. Xeku 
kapikpikayũ kudadam oꞌe, jewebeam kapik am. Imẽn Jesus 

ekawẽn oꞌe jewejuacat mutaybit am. Wuymutaybitbinap muwẽnuwẽn 
oꞌe - - imẽnpuximap ekawẽn.
— Ixe uva kug̃ jekat peat oꞌju jebuywatwacayũ kudadam. Kabia isum 

oꞌju, jekat pe tujowat am — ioꞌe. — Oꞌju — ioꞌe.
2 — “G̃asũ epeju, okat pe obuywat am,” ioꞌe cebe ip - - soat pe. “Pũg̃ 

kabia oteida - - eyekapikapteim. Okat pe eyepere buje, oteida. Pũg̃ 
isurũg̃atꞌa eyekapikaptei eꞌem - - prataꞌa,” i.
Imẽn oꞌe cebe ip, iboaptei ibabi dag̃ oꞌe buye - - jeka beacat pabi dag̃.
— “Xipat,” ioꞌe ip.

Imẽnpuye soat oꞌju ip ikat pe, ibuywan.
3 — Kabia isusu ma oꞌju waram kapikpikayũ kuda am. 9 hora bima 

oꞌju. Oꞌtobuxik wararaꞌacayũ - - xerem g̃u pẽnpẽnayũ.
— Oajẽm kaꞌũmg̃u pẽnpẽnayũ kay. Ceaweroroap pe oajẽm - - tarekrek 

muxipanapꞌa be.
4 — “Epeju okat pe. Oteida eywebe eykapikaptei - - ajo cũg̃ ma iaptei,” 

ioꞌe cebe ip.
— “Hm hm,” ioꞌe ip. “Ebuywan oceju,”.

5 Imẽnpuye ip oꞌju.
— Kariwa waram oꞌju. Kaxicug̃ ma waram oꞌju. Uvadip kat iwat oꞌju. 

Wararaꞌacayũ oꞌtujowat jekat pe, kapik am.
— Katpujesu wararaꞌacayũ oꞌg̃uju jekat pe, kapik am tak. 3 hora bima oꞌg̃uju.
6 — Katpuje oeku. 5 hora bima, oeku. Wararaꞌacayũ oꞌtobuxik - - 

kaꞌũma pẽnpẽnayũ. Ceaweroroap pe ip oꞌe.
— “Apẽnpuye eyju kabia bun kapikpig̃ g̃u?” ioꞌe cebe ip.

7 — “Oꞌe g̃u ocewebe buye, oceju g̃u,” ioꞌe ip.
— “G̃asũ bit eyju dak õn jeymuju. Oteida eywebe,” ioꞌe.
— “Hm hm,” ioꞌe ip.

Imẽnpuye oꞌtujowat jekat pe, kapik am.
8 — Kaxi cẽm pima, ixe uvadip kat iwat jedinheiro kukukat oꞌtomuwã.

— “Kapikpikibiyũ etomuwã juy, cekapikaptei ũm ãm,” ioꞌe. “Katpuje 
ajẽmibiyũ ekapikaptei juy eg̃ũm cebe koam. G̃ebuje katpujesu 

ajẽmibiyũ be juy eg̃ũm. G̃ebuje kaxicug̃ ajẽmibiyũ be. G̃ebuje kabia 
isusu ajẽmibiyũ be. Kabia isu ajẽmibiyũ ekapikaptei eg̃ũm kanomũm,” 
ioꞌe cebe.
— “Hm hm,” ioꞌe jekariwa be.

9 — Katpuje ajẽmibiyũ oꞌtomuwã 5 hora be ajẽmibiyũ. Cekapikaptei 
oꞌg̃ũm cebe ip, ajẽm puje. Pũg̃ kabia ekapikaptei oꞌg̃ũm cebe ip. Oꞌjat. 
Oꞌju ip.

10 — Kabia isu ajẽmibiyũ ekapikaptei oꞌg̃ũm kanomũm. Tũybe ade 
ocejat ocekapikaptei iãn oꞌe ip. Imẽnpit ibitbit ma ip oꞌjat jedinheiro - - 
jekapikaptei - - katpuje ma ajẽmibiyũ ekapikaptei, kabia isu ajẽmibiyũ 
ekapikaptei dak. 11 Imẽnpuye uvadip kat iwat kay ip oꞌe jemãmãmãm.

12 — “Katpuje acã kapikpig oꞌe ip - - waraꞌacayũ. Cũg̃ g̃u oꞌe tei joꞌiat 
kuka ocedei,” ioꞌe ip. Jemãmãmã ip. “Pũg̃ hora acã kapikpig̃ oꞌe ip. 
Oceju bit kapikpig̃ soat em ma - - kabia isum pima, kaxicug̃ pima dak. 
Kajepi kug̃ cĩcã oceju, kapikpig̃ puye,” ioꞌe ip.

13 — “Obure,” ioꞌe uvadip kat iwat jemãmãmãmaat pe. “Xipat õn. 
Og̃ũm ekapikaptei waꞌõ dag̃. Cũg̃at õn.
— “‘Pũg̃ kabia ekapikaptei oteida - - eyekapikapteim,’ iꞌe buje, ẽn tak 

‘Xipat,’ iece owebe,” ioꞌe jemãmãmãmãat pe. 14 “Imẽn eywebe og̃ũm, 
katpuje ma ajẽmibiyũ be dak og̃ũm,” ioꞌe. “Teku ekapikaptei,” ioꞌe. 

“Etujopit edukꞌa kay,” ioꞌe.
15 — “Etakoma g̃u okay eg̃uy, odacup g̃u buye,” ioꞌe cebe. “Wedinheiro 

ma beku,” ioꞌe. “Õn bũrũku poro teida pin,” ioꞌe uvadip kat iwat 
jemãmãmãmãat pe.

16 — Imẽntak — Jesus oꞌe. — Deus icẽmat cĩcãat. Ajo xipat cexe 
iam, ajo xipat g̃u cexe iam kawẽnwẽn jeꞌe soat pe. Soat ijoꞌin ma jeꞌe 
— ioꞌe Jesus. — Imẽnpuye ade yaꞌõbuyxiayũꞌin yopĩcayũm jeedop ip. 
Ade yopĩcayũꞌin yaꞌõbuyxiayũm jeedop ip — ioꞌe.

17 Jerusalém ka kay cucum pima, Jesus jeweju etaybitbinayũ jewekay 
oꞌtomuwã adeayũ parakpewi. Oꞌjekawẽn cebe ip.

18 — Eyaꞌõpicũg̃cũg̃ cuy epesop! — ioꞌe cebe ip. — Jerusalém ka kay 
cum wuyju — ioꞌe Jesus. — Soat wag̃o õn. Iboceayũ osubamukirik, 
okay itakomaayũ be odujowat am - - paĩyũ kukukayũ be, Moisés 
ekawẽn imutaybitbinꞌukayũ be dak. “Ikẽrẽat kug̃ ẽn ocexe,” i jeꞌe ip 
owebe — ioꞌe Jesus. — “Ejeꞌũ juy,” i jeꞌe ip owebe — ioꞌe.

19 Judeuꞌũmayũ be odujowat ip — ioꞌe. — Owaywayway jĩjã jeꞌe ip. 
Omupokupok ip. Korosa jeje oba mupaya ip. Oaoka ip. Imẽnpit xepxep 
xet kap puje, waram g̃uto ocetait — ioꞌe 12 beayũ be.

20 G̃ebuje Zebedeu tayxi oajẽm Jesus kay. Jeꞌiyũ eju oajẽm - - ag̃okatkayũ 
eju. Ojẽg̃ꞌaecõg̃cõg̃ Jesus wap. Ibikuyap kay oꞌe Jesus xewi.

21 — Ajo-kay ẽn? — ioꞌe Jesus cebe.
— Oꞌiyũ dak imẽn cekay, pũg̃ xikꞌi ebaꞌat kadi, waraꞌat ebaꞌũg̃at 

kadi. Imẽn õn cekay, ẽn soat kukan puje — ioꞌe. — I juy ece owebe: 
“Ekawẽn tag̃ oceꞌe ewebe,” i — ioꞌe Jesus pe.

22 — Ibaꞌore — Jesus oꞌe cebe ip. — Eyetaybit pũnꞌũma eyju iboap 
ojuyjuy oxewi. Apẽn owebe ipiat oꞌsupiꞌajoat ip iap puxim tu eywebe 
dak ipiatsupiꞌajoat ip? — ioꞌe.
— Hm hm — ioꞌe ip. — Ocewebe dak ipiatsupiajoat ip apẽn ewebe 

ipiat oꞌsupiꞌajoat ip iap puxim — ioꞌe Zebedeu ipotpoyũ.
23 — Haꞌa — ioꞌe Jesus. — Apẽn owebe ip ipiat oꞌsupiꞌajo iap puxim 

ma eyju dak ipiat epesupiꞌajojo — ioꞌe cebe ip. — Imẽnpit waꞌõbi g̃u 
jeedop ip obaꞌat kadi - - webay aꞌõbi acã jeedop ip. Waꞌõbi g̃u jeedop ip 
obaꞌũg̃at kadi - - webay aꞌõbi acã jeedop ip. Deus aꞌõbi acã ixeyũ iboka 
kaxikxikꞌi jeedop - - Deus oꞌtaẽiayũ — ioꞌe Jesus.

24 Wararaꞌacat iboam co buje bit, itakoma oꞌe ip xepxepayũ kay - - 
Zebedeu ipotpoyũ kay. 10 beayũ itakoma oꞌe ip.

25 Imẽnpuye Jesus:
— Epesot cuy okay — ioꞌe cebe ip - - soat pe. — Eyetaybit Judeuꞌũmayũ 

kukukayũ soat em yaꞌõpurug̃ jebekitkiyũ mujujum iam — ioꞌe cebe 
ip. — Ikukukayũ soat em big̃ ma jebekitkiyũ mukapikpig̃ꞌuk ip iam 
— ioꞌe. — “Ocaꞌõbuyxi jĩjã,” iꞌeꞌem ip jebekitkit pe soat em. 26 Eyju 
bit kaꞌũma. Imẽn g̃u juy epeyewekuk. Eyju bit kariwabog̃ pin pima, 
wararaꞌacat puywatwan cuy epesop. 27 Yaꞌõbuyxian pin pima, eybureyũ 
beam teiꞌũma epeyekapikpik cuy — ioꞌe Jesus.

28 — Imẽntak soat wag̃o õn — Jesus oꞌe. — Wararaꞌacat pe obuywat 
am g̃u ojot ijodi. Wararaꞌacat puywatwatꞌukan ojot. Adeayũ daxijo 
am ma ojot. Soat em itabẽg̃ jeedop ip kabi be, cewebeam ojeꞌũ buye 

— ioꞌe Jesus.
29 Jericó ka bewi oꞌju ip - - Jesusyũ - - adeayũ. Jesus tomuju oꞌju ip. 

30 Xepxepayũ oabik e bitako dag̃ - - itaꞌũmayũ.
— Jesus ijoma kapkam — adeayũ oꞌe itaꞌũmayũ be.
G̃ebuje yaꞌõberen oꞌtomuwã ip Jesus kay.
— Davi naxeg̃ebit ẽn. Etabotaidabotbon cuy eg̃uy ocekay — itaꞌũmayũ 

oꞌe Jesus pe.
31 — Mũg̃ꞌi juy epesop! — ioꞌe adeayũ.
Oꞌg̃ukorem̃. Imẽnpit big̃ ma oꞌjewãwã yaꞌõberen.

— Kariwa! — ioꞌe maꞌg̃uto. — Davi naxeg̃ebit ẽn. Etabotaidabotbon 
cuy eg̃uy ocekay — ioꞌe ip Jesus pe.
32 Oꞌjecũ Jesus.
— Epesot okay — ioꞌe itaꞌũmayũ be.

Oꞌju ip cekay - - Jesusu kay.
— Ajo-kay eyju oxewi? — ioꞌe cebe ip.

33 — Ocetadam ece — ioꞌe ip jekariwa be.
— Jetada õn — ioꞌe Jesus. 34 — Itaꞌũmayũ kay wetabotaidabotbot — ioꞌe.

Ita oꞌsutamucay itamudim am.
Iboap e isum ma oꞌjewetada. Oꞌjecoan ip. Jesus tomuju oꞌju ip, 

oꞌjeꞌada buye.

21  1 Jerusalém ka tẽg̃ pima Jesusyũ, oajẽm ip Betfagé ka kay. 
Coꞌa bicũg̃pe osunuy - - Oliveiradipꞌa bicũg̃pe.

Ibocewi jeweju etaybitbinayũ oꞌg̃uju Jesus. Xepxep oꞌg̃uju. Waraꞌat 
ag̃oka kay oꞌg̃uju.

2 — Epeju juy ag̃oka kay - - wuywapat ka kay — ioꞌe. Oꞌg̃ukũyjo.
— Bomaku epeju. Dao ma jumenta epetobuxik. Iꞌitꞌit eju ma juy 

epetobuxik — ioꞌe. — Ikirikirik opop ip. Epeg̃uwekap cuy.
— Imuwekap puje, epetojot okay jumenta, iꞌit tak — ioꞌe Jesus 

xepxepayũ be.
— Hm hm — ioꞌe ip. — Ocetojot cuy.

3 — “Ajo pẽnpẽn eyju?” iꞌeꞌem iboceayũ eywebe bima, “Ikug̃ꞌũm 
puye, ocekariwa jumenta kay, iꞌitꞌit kay dak,” i juy epeꞌe cebe ip — ioꞌe 
Jesus. — “Haꞌa. Epetujowat g̃axĩn ma,” iboceayũ jeꞌe eywebe — Jesus 
oꞌe. — Okay imujujum jeꞌe — Jesus oꞌe.
— Hm hm — ioꞌe ip.

4-11 Jesus aꞌõbi oꞌju ip. Jumenta oꞌtobuxik ip. Ikirikirik osunuy. Oꞌg̃uwekap 
ip. Iꞌitꞌit tak oꞌg̃uwekap ip.

Jesus kay oꞌtujuajẽm. Jeekabek jumento ukxabi jeje oꞌjomõg̃ ip. Oabik 
Jesus iekabek ceje jumento ukxabi jeje. Ade jĩjã iboceayũ jeekabek 
oꞌg̃upayapaya ip Jesus wap e dag̃, yaꞌõbuyxi cexe ip puye.
— Xipat cĩcãat Jesus — ioꞌe adeayũ - - Jesus wap cuibiyũ, tomujuayũ 

dak. — Davi naxeg̃ebit teku. Deus kuy imucokcokcog̃, Deus aꞌõbi oajẽm 
teku wuykay buye. Deus yaꞌõbuyxi jĩjã. Idip cĩcã — ioꞌe ip yaꞌõberen, 
icokcok cĩcã buye.

Jerusalém ka kay oajẽm Jesus. Soat Jerusalém watwat yag̃uybabiꞌũm 
oꞌe ip, jetabibaꞌarẽm puye.

— Abu sute? — ioꞌe ip.
— Jesus teku — adeayũ oꞌe cebe ip. Itaybicayũ oꞌe. — Nazaré ka 

wat teku. Deus ekawẽn muwẽnuwẽnꞌukat teku - - Galiléia eipi bewiat 
— ioꞌe ip.
Imẽn soat oꞌjebapuk apẽn Deus ekawẽn muwẽnuwẽnꞌukat oꞌtupmubararak 
Deus aꞌõbi. Imẽn juk adi oꞌjekawẽn:

Jerusalém watwat cuy epeg̃ukũyjo: “Eykukukat omuyku. 
Jumento ukxabi jeje xikꞌi omuy - - jumentaꞌitꞌit ukxabi jeje. 
Yaꞌõdidiat eykukukat jeꞌe,” i juy epeꞌe — i juk oꞌe - - Deus 
ekawẽn muwẽnuwẽnꞌukat oꞌe.

12 Oajẽm Jesus puca deidadaꞌukayũ kay. Deus eju kawẽnwẽnapꞌa be 
osodop ip, puca bubuꞌukayũ dak. Yabogatꞌa be osodop ip. Dinheiro 
mutrokakanꞌukayũ emesa oꞌg̃uyꞌat. Wũnꞌi! Pukaso deidadaꞌukayũ 
abikbikap oꞌg̃uduꞌudu. Batku! Yabikbikap oꞌg̃uyꞌat Jesus. Oꞌg̃ujẽm soat ip.

13 — Deus ekawẽntup eꞌem:
Odukꞌa soat ka dag̃wiacat oweju kawẽnwẽnapꞌam jeꞌe, iꞌeꞌem 
Deus ekawẽntup.

Eyju bit Deus tukꞌa epeyamuwexat ibukurukat dopdopapꞌam Jesus 
oꞌe cebe ip.
Imẽn oꞌe Jesus, dinheiro bu am, Deus tukꞌa be ajẽmjẽmayũ mug̃uykukum 
ip puye.

14 Taokẽrẽayũ oajẽm Jesus kay. Itaꞌũmayũ oajẽm. Deus eju kawẽnwẽnapꞌa 
be osodop ip. Soat oꞌg̃uꞌada Jesus - - itaꞌũm topibiyũ, taokẽrẽ topibiyũ dak.

15 — Xipat cĩcãat teku — bekicat oꞌe, Jesus muwẽnuwẽn oꞌe. — Davi 
naxeg̃ebit teku — iꞌeꞌem ip.
Idip ma oꞌjekawẽn ip. Paĩyũ kukukayũ bit itakoma oꞌe ip Jesus kay, 
Deus eju kawẽnwẽnapꞌa be ma bekicat oꞌjekawẽn puye, ade oꞌg̃uꞌada 
buye dak. Moisés ekawẽn imutaybitbinꞌukayũ dak itakoma oꞌe.

16 — Eyaꞌĩjojo g̃u du bekitkit ekawẽn? — ioꞌe ip Jesus pe.
— Hm hm — Jesus oꞌe. — Oyaꞌĩjo ma. Imẽn tag̃ Deus ekawẽntup eꞌem:

Deus bekitkit oꞌg̃utaybit cedag̃ ma jawẽg̃mudim am - - yopĩcat 
tak, i.

Iboaptup cuk epetupcoco g̃u du? — ioꞌe Jesus. — Iboam eyetaybit — 
ioꞌe paiyũ kukukayũ be.

17 Oꞌju Jesus Jerusalém ka bewi. Betânia ka kay oajẽm. Jexecap ka 
kay oajẽm.

18 Kabia bima, oꞌjepit Jerusalém ka be. Jepitpin pima, ire oꞌe Jesus. 
19 Figueiraꞌip oꞌyopcoco, jepitpin pima. E bidase osunuy ibo figueiraꞌip.

Oajẽm yopkay - - figueiraꞌip kay. Oꞌyadobuxik g̃u figueiraꞌa. Yaꞌũmg̃u 
figueiraꞌa. Tup acã oꞌtuptobuxik. Tõh!
— Aꞌaꞌe g̃u eceꞌe — ioꞌe Jesus figueiraꞌip pe. — Waram ma dak 

kaꞌũma — ioꞌe.
G̃ebuje figueiraꞌip dao ma oꞌjeꞌipꞌeꞌũ.
20 Jesus eju etaybitbinayũ yopco buje, yag̃uybabiꞌũm oꞌe ip.

— Apẽneju dao ma ig̃oꞌip yoporo g̃asũ? — ioꞌe ip.
21 — Soat em eyetabut okay bima, eyju dak kuka epeꞌe apẽn figueiraꞌip 

pe oce iap puxim. Epeyopmupuruk kuka — Jesus oꞌe cebe ip. — 
Kaꞌũma ibo bit. Eywebe dak iꞌe but ite coꞌa be: “Wede ece ijocewi. 
Aakõm cuy idixidi be,” i. Imẽn yaakõm, Deus yamuakõm puye, Deus 
kay eyetabut puye. 22 Deus kay eyetabut pima, epejoojoy epejat, Deus 
eju kawẽnwẽn pima dak — ioꞌe Jesus.

23 Jay. Waram oajẽm ip Jerusalém ka be. Deus eju kawẽnwẽnapꞌa 
be oõm ip. Adeayũ mutaybitbin oꞌe Jesus yabog̃atꞌa be. Imutaybitbin 
pima, paĩyũ kukukayũ oajẽm, Judeuyũ kukukayũ dak.
— Abu-aꞌõbi ẽn jekukum? Deus aꞌõbi du? Abu-aꞌõbi ijop eꞌeap tag̃ 

jekukum ẽn? — paĩyũ kukukayũ oꞌe cebe.
Imẽn tak Judeuyũ kukukayũ oꞌe cebe.

24 — Koap cuy eyju ma omukũyjom cuy epeꞌe apẽn oce — Jesus oꞌe. 
— Iboap muwẽn puje, õn tak ocede eywebe eyetaybit am abu-aꞌõbi 
jekukum õn iam.

25-27 — Abu-aꞌõbi juk oeku João Batista? Abu-aꞌõbi juk ocemubatisasan 
oꞌe xeku? Deus aꞌõbi ma du eyxe? Ijodiat aꞌõbi g̃u xeꞌe eyxe? — ioꞌe 
Jesus cebe ip.
— Ocetaybit g̃u — ioꞌe ip Jesus pe.

Imẽn oꞌjekawẽn ip Jesus pe, jeyag̃uy dag̃.
— Cebe wuyꞌe buje, “Deus aꞌõbi,” i, “Apẽnpuye dak eyetabut g̃u João 

kay?” i kuka oꞌe wuywebe — ioꞌe ip jewewebe.
— “Ijodiat aꞌõbi,” i wuyꞌe bima bit, adeayũ itakoma kuka oꞌe ip 

wuykay, ixeyũ xe João Deus ekawẽn muwẽnuwẽnꞌukat puye — ioꞌe 
ip jewewe be.

Imẽneju oꞌjekawẽn ip Jesus pe: — Ocetaybit g̃u — ioꞌe ip.
— Kã — ioꞌe. — Abu-aꞌõbi João Batista oeku iap epeg̃uwen g̃u owebe. 

Õn tak og̃uwẽn g̃u eywebe abu-aꞌõbi õn jekukum iap — ioꞌe Jesus.
28 Jesus oꞌjekawẽn tak.

— Eyaꞌõpicũg̃cũg̃ cuy epesop wekawẽn kay — Jesus oꞌe iboceayũ be. 
Wuymutaybinap ekawẽn oꞌg̃uwẽn. Uvadip kat iwat muwẽnuwẽn oꞌe.

— Ixe uvaꞌa kukat xepxep ipotpoyũ osodop. Koapat pe oꞌjekawẽn: 
“Okpot,” ioꞌe cebe. “Kapig̃ cuy ẽn g̃asũ okat pe.”

29 — “Ap!” ioꞌe.
Imẽnpit gũyjom oꞌjewag̃uy: “Kapig̃ cuy õn webay beam,” i.
Imẽnpuye oꞌju jebay kat pe kapig̃.

30 — Waraꞌat pe oꞌjekawẽn - - cebay oꞌjekawẽn: “Okpot,” ioꞌe waraꞌat 
pe. “Kapig̃ cuy g̃asũ okat pe.”
— “Hm hm,” ioꞌe. “Kapig̃ puk õn. Cum puk õn,” ioꞌe jebay be.

Imẽnpit oꞌju g̃u jebay kat pe.
31-32 — Pebicat jebay bikuyap tag̃ oeku? — Jesus oꞌe iboceayũ be.

— Koapat ma — ioꞌe ip.
— Cũg̃ ma epeyekawẽn — Jesus oꞌe. — Yapoayũ ixe koapat puxim ip, 

iecug̃ap peam dinheiro bubuꞌukayũ dak. Ibuxim ip, João kay itabut 
puye ip. Deus soat kukan pima, ixeyũ dak Deus xe jeedop ip. Eyju bit 
kaꞌũma! João oajẽm imuwẽn ãm apẽn cũg̃ ma Deus etabun iap. Eyju 
bit eyetabut g̃u cekay. Cekay itabucayũ epejojojo. Imẽnpit eyetabut 
g̃u João kay — ioꞌe Jesus. — Ikẽrẽãt kug̃ epesop. Imẽnpit eyg̃uycũg̃ 
g̃u epesop ikẽrẽãt kay - - eyetabutꞌũmap kay. Deus aꞌõ kay jekuku pin 
g̃u eyju — Jesus oꞌe paĩyũ kukukayũ be, Judeuyũ kukukayũ be dak.

33 Waram tak oꞌjekawẽn Jesus - - wuymutaybitbinap ekawẽn - - 
imẽnpuximap ekawẽn. Ag̃okatkat jekat oꞌtiotaap muwẽnuwẽn oꞌe.
— Ag̃okatkat uva bune oꞌsubunedaida — ioꞌe Jesus. — Pere g̃ebujep 

— Jesus oꞌe.
— G̃ebuje korara oꞌg̃ug̃ẽ jekat etako dag̃. Uvadip koreren oꞌjomuy. 

Pere. Uvaꞌabidi muwesog̃sog̃ap tak oꞌg̃ug̃ẽ jekat pe.
— G̃ebuje uvadip wiwimapꞌa oꞌyamuy jekat pe - - kadaidip wiwiapꞌa - - 

umatꞌa. Pere. Oꞌjepere.
— G̃ebuje uvadip wiwimayũ oꞌjomuy jekat pe, uvadip wiwi am 

bomaku. Uvaꞌa oꞌyaũm cuy ip ikat iwat pe. Imẽn teim ip iũm cuy 
uvadip iwat pe.
— Ikat iwat waraꞌat eipi kay oꞌju. Iboma omuy waraꞌat eipi be.

34 — Yabubuap ekaxi ajẽm puje, jebuywatwatꞌukayũ oꞌg̃uju jekadaiꞌa 
bu am - - pũg̃pũg̃ꞌa jekat peatꞌaꞌin.

35 — Oajẽm ip uvadip wiwiayũ kay.
— “Ijoꞌa bum ocesot,” ioꞌe ip. “Ikat iwat aꞌõbi ocesot,” ioꞌe ip.
— “Ap!” uvadip wiwiayũ oꞌe.

Ibuꞌu ip oꞌe yaũm ãm. Uvadip wiwiayũ oajẽmiayũ oꞌjat ip. Pũg̃ 
ixeyũꞌin oꞌyaoka ip. Pog̃. Waraꞌacayũ ixeyũꞌin oꞌyabug̃bug̃ ip witaꞌam. 

Wararaꞌacayũ ixeyũꞌin yaokakam ip. Oꞌjenapõnpõn ip - - ikat iwat 
buywatwatꞌukayũ.

36 — Waram g̃uto waraꞌacayũ oꞌg̃uju ixe kadaidip iwat. Jebuywatwatꞌukayũ 
oꞌg̃uju cekay ip - - uvadip wiwiayũ kay. Ade oꞌg̃uju.
— Oajẽm ip. Uvadip wiwiayũ bit oajẽmiayũ oꞌjat ip. Pũg̃pũg̃ oꞌyaokaka 

ip. Waraꞌacayũ oꞌyaoka ip. Wararaꞌacat oꞌyabug̃bug̃ ip. Imẽnpuye 
ibuywatwatꞌukayũ oꞌjepit jekariwa kay - - ikat iwat kay.

37 — Imẽneju ikat iwat jekpot oꞌg̃uju cekay ip - - uvadip wiwiayũ kay. 
Tũybe ibuxim ip okpot jukuk iãn oꞌe - - ikat iwat oꞌe. Oꞌg̃uju. Jekpot 
oꞌg̃uju.

38 — Oajẽm ipot cekay ip. Ajẽmjẽm pima, oꞌjojojo ip.
— “Gaꞌa,” ioꞌe ip jewewebe. “Ayaoka. Ikat iwat ipot teku. Cebay eꞌũ 

buje, ite ma uvadip iwan jeꞌe. Ayaoka juy. Imẽn tip iwacayũm acesop!” 
ioꞌe ip — ioꞌe Jesus. 39 — Ipot oꞌjat ip. Oꞌtujowat ip. Ikat etako be 
oꞌyaoka ip. Pog̃.

40 — Ikat iwat waram ajẽm puje, apẽn jeꞌe jekat peayũ be? — Jesus 
oꞌe yaꞌĩjojoayũ be.

41 — Uvadip wiwiayũ aokam — ioꞌe ip. — Ajẽm puje, yaoka. Ipiat 
supiꞌajoat cebe ip, yaoka ip. Waraꞌacayũ jomuy tip wiwi an. G̃ebuje 
ixeyũ uvaꞌa yaũm ip, yarum puje — ioꞌe ip Jesus pe.

42 — Imen eꞌem Deus ekawẽntup:
Ukꞌa muymuyꞌukayũ oꞌe, “Iteꞌa xipat g̃u witaꞌa,” i, i. Yakẽrẽ 
oꞌe cexe ip, i. Oꞌyaxik ip, i. Wararaꞌacat pit oꞌe, “Iteꞌa yadip 
ma,” i, i. Ukꞌa muycemucematꞌam oꞌe, i. Iboap xipat cĩcã 
wuyxe, Deus imẽn oꞌe buye, iꞌeꞌem Deus ekawẽntup.

Iboaptup epetupcoco g̃u du? — ioꞌe Jesus cebe ip.
Ig̃oꞌa Cristo buxim - - yamuycemucematꞌa.

43 — Juk epetupcoco — ioꞌe Jesus.
— Imẽneju Deus soat kukan pima, ixe xe g̃u epesop. Ixe bikuyap 

eꞌeꞌukayũ acã ixe xe jeedop ip — ioꞌe Jesus paĩyũ kukukayũ be, Moisés 
ekawẽn imutaybitbinꞌukayũ be dak.

44 — Ig̃oꞌa jejewi jeꞌat puje, oꞌjewenõmnõmnõm kuka. Ijodiat ceje 
ig̃oꞌa at puje, tõm a kuka oꞌe ip — ioꞌe Jesus.
Iboap ekawẽn oꞌg̃uwẽn Deus aꞌõbi õn jekukum iam ixeyũ mukũyjoap 
ojuy.

45 Paĩyũ kukukayũ Jesus ekawẽn oꞌyaꞌĩjojo ip, Fariseuyũ dak. Ade 
wuymutaybitbinap ekawẽn oꞌyaꞌĩjojo. Deus ekawẽn itaybit oꞌe ip ixeyũ 
muwẽnuwẽn oꞌe iam.

— Jesus ijop ekawẽn oꞌg̃uwẽn wuymukorẽm ãm — ioꞌe ip jewewebe.
46 Jesus daomũn ojuy oꞌe ip. Iparara bit oꞌe ip adeayũ buxixim. 

Adeayũ xe Jesus Deus ekawẽn muwẽnuwẽnꞌukat oꞌe, ibuye iparara 
oꞌe ip Jesus daomũn ãm.

22  1 Waram Jesus oꞌjekawẽn jewejuayũ be. Wuymutaybitbinap 
ekawẽn oꞌg̃uwẽn - - imẽnpuximap ekawẽn. Ipi kukukat 

muwẽnuwẽn oꞌe jewejuayũ mutaybit am.
2 — Deus wuynomuwã jewekay iap ipi kukukat adeayũ oꞌtomuwã 

jekpot ewebumũnap epeta kay iap puxim. Ixe ipi kukukat peta oꞌg̃ug̃ẽ, 
jekpot oꞌjewebumũn puye — ioꞌe Jesus.

3 — Jebuywatwatꞌukayũ oꞌtomuwãiayũ be oꞌg̃uju tomuwã ãm, jekpot 
epeta beam ip tomuwã ãm, puybit o am. Oꞌju ip. Oꞌtomuwã. Imẽnpit 
oꞌtakoyiayũ oajẽm g̃u ip, taobuꞌu ip puye.

4 — Waraꞌacayũ oꞌg̃uju g̃uto - - jebuywatwatꞌukayũ.
— “I juy epeꞌe oꞌtomuwãiayũ be: ‘Kuy biopak oyaoka - - biopakꞌitꞌit 

tak. Soat ma opop, peta be iꞌo am. Epesot cuy,’ i. ‘Ade puybit puye,’ 
i,” ixe oꞌe - - ipi kukukꞌukat oꞌe jebuywatwatꞌukayũ be.
Oꞌju ip.

5 — Oꞌtomuwãiayũ bit osodot g̃u. Oꞌtaobuꞌun ip. Jewaywayway ip 
oꞌe. Oajẽm g̃u ip peta kay. Oꞌju ip waraꞌat ka be. Pũg̃ ixeyũꞌin kadaidip 
pe oꞌju. Waraꞌacayũ tarekrek mũnꞌa be oꞌju ip. Oꞌju g̃u peta be. Peta 
iwat ekawẽn kay g̃u oꞌe ip.

6 — G̃ebuje warararꞌacat ixeyũꞌin ibuywatwatꞌukayũ oꞌjat ip. Xipan 
g̃u oꞌjukuk ip. Oꞌyaoka ip. Oeꞌũ. Pog̃. 7 Ipi kukukat itakoma jĩjã oꞌe 
ibuye. Sorarayũ oꞌg̃uju, jemunomuwãayũ aokam, ag̃okaxirixiri 
kasukamuyꞌũm ãm.

8 — G̃ebuje jebuywatwatꞌukayũ be oꞌjekawẽn. “Kuy peta opop, okpot 
jewebumũn puye. Imẽnpit wemunomuwãayũ xipatꞌũmayũ. Imẽnpuye 
ixeyũ ajẽmap cũg̃ g̃u oxe,” ioꞌe.

9 — “Epeju juy e dag̃, ukꞌa ukpibubu dag̃ tak,” ioꞌe jebuywatwatꞌũkayũ be. 
“Waraꞌacayũ epetakoy - - e dag̃ayũ. Soat cuy epetakoy - - epetobuxikiayũ,” 
ioꞌe.
— “Hm hm,” ioꞌe ip.

10 Oꞌju ip. Oꞌtakoy. E dag̃ayũ oꞌtakoy. Soat pupum ip oꞌe - - oꞌtobuxikiayũ - - 
xipacayũ, xipatꞌũmayũ dak.
— Oꞌtujowat ip jekariwa kay. Imẽnpuye yanopapũn oꞌe jewebumũnapꞌa 

cemudakoyũm.

11 — G̃ebuje jemudakoyayũ kay oajẽm. Ipi kukukat oajẽm, ijo am. 
Jewebumũnap ekabek kug̃ꞌũmat oꞌtobuxik.

12 — “Apẽnpuye juk eõm, obure?” ioꞌe. “Jewebumũnap ekabek kug̃ 
g̃u ẽn,” ioꞌe cebe.
Oꞌjede g̃u, yag̃uybabiꞌũm oꞌe buye.

13 — “Epesubamũnmũn cuy - - ceba, sui dak epesuimũnmũn,” ioꞌe ipi 
kukukat jebikuyap eꞌeꞌukayũ be. “Epejoxik cuy kabiokbog̃ pe, wuy 
Deus wi,” ioꞌe ixe ipi kukukat. “Bomaku ag̃okatkayũ tõtõn jeedop. Tũy 
dak ip jenũy yeiyei jeꞌe ip ipi bun,” ioꞌe — ioꞌe Jesus, oꞌyaꞌĩjojoiayũ 
be imutaybitbin pima.
14 — Ade ma oꞌtakoyiayũ eꞌem ip. Pũg̃pũg̃ pit oꞌtaẽiayũ eꞌem ip - - Deus 
oꞌtaẽiayũ — ioꞌe Jesus ixeyũ be.
Ibũrũ ma oꞌe Jesus ekawẽn. Imẽn oꞌjekawẽn Jesus ade ma Deus kay 
oꞌtakoy buye. Imẽnpit pũg̃pũg̃ acã ip Jesus eju jekukum. Pũg̃pũg̃ acã 
Deus xe.

15 Fariseuyũ oꞌjeawero ip, Jesus aꞌõ muwarurun ojuy ip puye.
— Apẽn Jesus ekawẽn ag̃ukorẽm? — ioꞌe ip jewewebe.
16 Jewewebe imẽn kawẽn puje, Fariseuyũ jeweju etaybitbinayũ oꞌg̃uju 

ip Jesus kay. Herodes ebekitkit tak oꞌg̃uju ip. Oajẽm soat ip.
— Ocemutaybitbinꞌukat — ioꞌe ip Jesus pe. — Soat em ẽn icẽmãn 

eꞌem. Apẽn Deus ibikuy ocewebe jeku am iam ẽn ocemutaybitbin. “Ig̃o 
du xipat exe?” iꞌũmg̃u ẽn eꞌem wararaꞌacat pe emutaybit am. Kacũg̃ 
kadiat cocoap tomuju g̃u ẽn eꞌem “Teku xipat,” i — ioꞌe ip.

17 — Cedag̃ tu exe dinheiro ũmũm oceju bima Roma ka kukukat 
peam? - - César peam? Ixe wuyedinheiro ojuyjuy cebeam teidadam - - 
César beam. Teida buje, wuyawẽwẽap ekawẽn tag̃ g̃u kuka ajeku? 
— ioꞌe ip.
18 Imẽnpit Jesus itaybit ikẽrẽm okuk pin ip iam.
— Apẽnpuye eyju waꞌõmuwarurun ojuy? — ioꞌe. — Omuykukum 

ojuy eyju — ioꞌe cebe ip. 19 — Dinheiro isurũg̃at cuy epetojot owebe - - 
pũg̃ꞌaꞌin - - dinheiroꞌa yaũm Roma ka kukukat peatꞌaꞌin — ioꞌe cebe ip.
Oꞌyadojot ip dinheiro isurũg̃atꞌa - - yopĩcatꞌa - - prata mug̃ẽg̃ẽatꞌa.

20 — Abu-biõg̃buk ijaꞌa be - - dinheiroꞌa be? — ioꞌe. — Abu-butet tak 
ijaꞌa be?

21 — César biõg̃buk, ibutet tak — ioꞌe ip.
— Imẽnpuye ig̃oꞌa César pubutꞌa - - dinheiroꞌa — ioꞌe. — Cemuojuyjuy 

epeg̃ũm César be wuyeipi kukat pe — ioꞌe. — Deus pe dak cuy epeg̃ũm 
cemuojuyjuy — ioꞌe.

Mateus 22

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



69

22 Iboap ekawẽn buye, mũg̃ ma osodop ip. Oꞌjẽm ma ip Jesus xewi. 
Oꞌyag̃uybabiꞌũm ip.
— Yaꞌõmuypit paꞌore wuywebe — ioꞌe ip jewewebe.

23 Ixe kabiam Saduceuyũ oajẽm Jesus kay. Judeuyũ osodop ip. Tũybe 
wuyeꞌũ buje waram g̃uto acejetait g̃u iãn oꞌe ip.

24 — Ocemutaybitbinꞌukat! — ioꞌe ip Jesus pe. — Moisés juk kuyjeayũ 
mutaybitbin osunuy:

Iwag̃o eꞌũ buje, jekitpit jewebumũn cuy jewag̃oꞌũm tayxibuk 
eju, itayxibuk iꞌitꞌetꞌũm pima, i. Iꞌitꞌet pima, iwag̃oꞌũm tieg̃ 
ipotpot kuka oꞌe iꞌit, i.

— Imẽneju ocetaybit g̃u abu-tayxim eꞌem ixe ayacat iam, waram 
ceꞌũꞌũayũ etait puje — ioꞌe ip cebe. 25 — 6 beayũ osodop ip iwag̃o 
kitpityũ. Iwag̃o jewebumũnat oꞌe. Oeꞌũ, jekpotpetꞌũm puxe ma. 
Imẽnpuye pũg̃ ixeyũꞌin oꞌjewebumũn jewag̃oꞌũm tayxibuk eju - - jewag̃o 
nomujuat. 26 Oeꞌũ ixe dak. Jekpotpetꞌũm puxe ma. Imẽnpuye waraꞌacat 
oꞌjewebumũn itayxibuk eju - - pũg̃ ixeyũꞌin. Oeꞌũ ixe dak. Jekpotpetꞌũm 
puxe ma. Imẽn oꞌjewebumũn ip - - ikitpipiyũ - - soat ip. Pũg̃pũg̃pũg̃ ma 
oꞌjewebumũn ip itayxibuk eju. Soat oeꞌũ ip - - pũg̃pũg̃pũg̃ ma.

27 Ibocewi ixe ayacat iꞌitꞌet puxe g̃u ma ixe dak oeꞌũ. 28 Imẽn pima, ajo 
cũg̃ ma exe? Abu-tayxim jeꞌe ixe ayacat waram g̃uto wuyetait puje? 
Soat ip oꞌjewebumũn ixe eju - - 7 beayũ — ioꞌe ip Jesus pe.

29 — Cedãg̃ g̃u eyju jewag̃uyg̃uy — Jesus oꞌe. — Tũybe waram 
acetait g̃u iãn eyju. Eyetaybit g̃u Deus ekawẽn iam. Deus bacaam tak 
eyetaybit g̃u. Deus wararaꞌacat podi ma jebacaap kug̃ iam — Jesus oꞌe.

30 — Waram jetait puje, wuyjuyũ jewebumũnmũn g̃u ip. Kabi beat 
coꞌi ip jeꞌe - - Deus ekawẽn tojotjotꞌukat coꞌi — Jesus oꞌe cebe ip.

31-32 — Imẽntak Deus oeꞌũiayũ kukukat g̃u - - itabẽg̃ayũ kukukat acã. 
Imẽnpit juk oꞌjekawẽn ixe:

Õn Deus, i. Abraão itabut mabuk okay, Isaque dak, Jacó dak, i.
Imẽn Deus cuk oꞌe. “Itabut ip okay,” ioꞌe Deus, waram g̃uto ip oꞌjetait 
puye. Ceꞌũꞌũayũ g̃u itabut Deus kay - - itabẽg̃ayũ acã.
— Imẽneju wuyetaybit ceꞌũꞌũayũ waram g̃uto itabẽg̃ jeedop ip iam. 

Wuyetaybit tak Deus ceꞌũꞌũayũ kukukat g̃u iam, Deus ekawẽntup 
eꞌem. Epetupco — ioꞌe Jesus.

33 Adeayũ iboap co buje, yag̃uybabiꞌũm oꞌe ip, imutaybitbinap puye.
34 Fariseuyũ bit Saduceuyũ oꞌg̃uymũg̃ iap awẽg̃ co buje, oꞌjeawero 

ip Jesus pe. 35 Pũg̃ ixeyũꞌin oꞌjekawẽn Jesus eju. Moisés ekawẽn 
imutaybitbinꞌukat osunuy xeku. Jesus aꞌõmuwarurun ojuy xeku.

36 — Ocemutaybitbinꞌukat! — ioꞌe Jesus pe. — Pu-g̃u Moisés ekawẽnꞌin 
yobog̃ cĩcã wuymukũyjobit am? — ioꞌe Jesus pe.

37 — Ig̃o ekawẽn:
Deus cuy ikukpin cĩcã epejukuk, i. Wararaꞌacat kukpinap 
podi ma juy epejukuk. Eyxe ikukpin cĩcã buye, ibikuyap tag̃ 
cuy epeku soat em; xipacat kay dak cuy epesop g̃ebum, i.

38 — Imẽn imubararakap opop Deus ekawẽn tup pe. Ig̃odup kay 
kũyjobin cĩcãn ma epesop. Ig̃odup waraꞌatup podi ma — ioꞌe cebe ip. 
39 — Waraꞌat tak ixe ekawẽnꞌin yobõg̃ cĩcã wuymukũyjobit am.
Imẽn eꞌem:

Xipan cuy wararaꞌacat epejukuk eyewekukap puxim ma, i.
40 Ig̃odup pewi soat tup oꞌjebapuk - - Deus ekawẽn muwẽnuwẽnꞌukayũ 
emumutaybitbinaptup, Moisés ekawẽntup tak, soat oꞌjebapuk ig̃odup 
pewi.

41 Fariseuyũ eawero buje, Jesus oꞌjekawẽn cebe ip.
42 — Abu ipot ixe Cristo? Abu Deus emunaẽ? — Jesus oꞌe cebe ip.
— Davi naxeg̃ebit xeku — ioꞌe ip.
43-44 — Apẽnpuye ixe Davi kuyje oꞌjekawẽn Deus biõg̃buk aꞌõbi: 

“Cristo okukukat,” i? Imẽn oꞌtupmubararak kuyje:
Cristo okukat - - Deus emunaẽ, i. Deus oꞌjekawẽn Cristo be, 
i. “Xikꞌi. “Ekay itakomaayũ aꞌõbacaap cuy og̃uyꞌũm,” ioꞌe, 
i. “Aꞌõ kay kũyjobin jeedop ip,” ioꞌe, i. “Ẽn ixeyũ kukanꞌũm 
pima, oxe ma juy eg̃uy,” ioꞌe, i.

45 Davi juk oꞌe Cristo be - - Deus emunaẽ be: “Ẽn ma okukukat,” ioꞌe. 
Imẽnpuye ibapuk ma wuyxe Davi naxeg̃ebit acã g̃u Cristo osunuy - - 
Davi kukukat tak osunuy — ioꞌe Jesus.

46 Ibocewi kaꞌũmg̃uat oꞌjede Jesus pe. Cede baꞌore osodop ip Jesus 
pe. Yaꞌõbabiꞌũm ip oꞌe Jesus aꞌõbu am.

23  1 G̃ebuje Jesus oꞌjekawẽn adeayũ be, jeweju etaybitbinayũ be dak.
2 — Fariseuyũ itaybit cĩcã ip Moisés ekawẽn imutaybit am, 

Moisés ekawẽn itaybitbinꞌukayũ dak itaybit. Imutaybitbin cuy ip jaꞌõbi, 
itaybit puye Moisés ekawẽn muwẽn ãm — ioꞌe Jesus. 3 — Imẽnpuye 
soat cuy epeꞌe yaꞌõ dag̃ kũyjobin cuy epeku soat iꞌeꞌe iap tag̃. Imẽnpit 
cekukuap tag̃ g̃u juy epeku, Deus kay kũyjobitꞌũm ip puye. Deus ekawẽn 
imutaybitbin ip. Deus aꞌõ kay bit kũyjobitꞌũm — ioꞌe Jesus cebe ip.

4 — Ixeyũ eꞌem wararaꞌacayũ be: “Moisés ekawẽn tag̃ cuy epeku - - 
soat tag̃,” i. Imẽnpit soat tag̃ g̃u ixeyũ dak jekukum Moisés ekawẽn 

tag̃ — ioꞌe. — Eybuywatwan g̃u ip Moisés ekawẽn tag̃ eyeku am. Pũg̃ 
em tak kaꞌũma — ioꞌe Jesus.

5 — Soan ma eꞌem ip wararaꞌacat pe jejojoan. Deus ekawẽntupat 
ekawẽn mubarararag̃ ip waraꞌatup pe. Ibo dup mõg̃mõg̃ ip tupmũn 
pe - - tuperenaptup. Ig̃o mũn pe mõg̃mõg̃ ip jedopaꞌa dag̃, jeba dag̃ tak 
wararaꞌacat pe tup mũn jojoan. Imẽn ojuy ip ixeyũ kay wararaꞌacat 
ag̃uy dag̃, “Deus kay cĩcãat teku,” i wararaꞌacat pe iꞌe am.
— Jesay iwaruat kug̃ ip jekukum wararaꞌacat muak am jekay. Jesay 

ukpi mubõg̃ubõg̃ ip wararaꞌacat pe jejojo an.
6 — Petatam pima kariwawayũ nuyap pe abik ojuy ip. Yaꞌõbuyxiat 

tũyap pe abik ojuy ip Deus eju kawẽnwẽnapꞌa be, jebureyũ be jejojo am. 
7 Icokcok cĩcã ip wararaꞌacat “Eyaꞌõbuyxi jĩjã” iꞌe buje cebe ip, adeayũ 
etabixe tarekrek pupuap pe. Icokcok wararaꞌacat “Omutaybitbinꞌukat” 
iꞌe buje cebe ip. Imẽn icokcok cĩcã ip wararaꞌacat pe ibuyxim ikuk 
am soat etabut pe.

8 — Ikitpitpiyũ buximayũ eyju bit - - soat — ioꞌe Jesus jewejuayũ 
be. — Õn ma eykukukat. Waraꞌacat pit kaꞌũma. Imẽnpuye iꞌũmg̃u 
juy wararaꞌcayũ eywebe, “Ocemutaybitbinꞌukat,” i, eyju ikitpitpiyũ 
buxim puye — ioꞌe Jesus. 9 — Ipi ju bima, “Wararaꞌacat podi ma 
yaꞌõbuyxiat ẽn,” iꞌũmg̃u juy epeꞌe. Pũg̃ ma soat podi ma yaꞌõbuyxiat - - 
kabi beat acã - - wuyebay acã — ioꞌe. 10 — Wararaꞌacayũ “Okukukayũ 
eyju,” iꞌũmg̃u juy ip eywebe. Imẽn cuy g̃u ip, õn acã eykukukat puye. 
Õn Deus emunaẽ — ioꞌe Jesus. 11 — Yaꞌõbuyxiat podi ma eyeweweju, 
eybuywatwatꞌukat ma eꞌem — ioꞌe. 12 — Yaꞌõbuyxi pinꞌũmat yobog̃ 
eꞌem Deus xe — ioꞌe.

13 Oꞌjekawẽn Jesus Fariseuyũ be, Moisés ekawẽn imutaybitbinꞌukayũ 
be dak.
— Karem ma ipiat epesupiꞌajo! Ipi juacat mug̃uykukuꞌukayũ eyju! 

Ibaꞌore wararaꞌacat pe itaybit am ajo xipat Deus xe iam. Xipat Deus 
xeap ekawẽn itaybit g̃u ip. Deus kay kũyjobit g̃u ip, iboap ekawẽn 
epeg̃uwẽn g̃u buye. Deus kay eyju kũyjobit g̃u. Wararaꞌacat mubuꞌuꞌun 
tak eyju Deus xe wuynũyap puxixim - - Deus kay wuyjuap puxixim.

( 14 — Karem ma ipiat epesupiꞌajo! Ipi juacat mug̃uykukuꞌukayũ eyju 
— ioꞌe Jesus Fariseuyũ be, Moisés ekawẽn imutaybitbinꞌukayũ be dak. 
— Itayxibuk mug̃uykukukum eyju, ibubut pu am — ioꞌe. — Ibun ma 
eyju jewexe kawẽnwẽn Deus eju, “Teku yaꞌõbuyxiat,” iꞌe ojuy eyju 
wararaꞌacat pe. Deus pit ipiat supiꞌajoat eywebe wararaꞌacat pe ipiat 
supiꞌajoat podi ma — ioꞌe Jesus.)

15 — Karem ma ipiat epesupiꞌajo, Fariseuyũ, Moisés ekawẽn 
imutaybitbinꞌukayũ dak — ioꞌe Jesus. — Soat tag̃ jekukum eyju 
waraꞌacat kudadam. Ikudadam cĩcã eyju, imutabun am - - Deus kay 
imutabun am - - eyetabucap puxim imutabun am.
— Imutabun puje, imuwexaxan eyju ikẽrẽat mujurũg̃rũg̃ꞌukayũm. 

Ipiatꞌajojoap kay cumayũm ip imuwexaxan eyju. Eybodi ma xipat 
g̃u ip — ioꞌe.

16 — Karem ma ipiat epesupiꞌajo. Yaꞌõpiꞌũmat puximayũ eyju. Imẽn 
ma warẽmtag̃ ma wararaꞌacat mutaybitbin eyju — Jesus oꞌe cebe 
ip. — Wararaꞌacat mutaybitbin eyju: “ ‘Etaybit icẽmãn De us eju 
kawẽnwẽnapꞌa omuy iam. Imẽnpuxim cuy etaybit icẽmãn eꞌem õn 
ewebe iam tak,’ i epeꞌe bima, cedag̃ ma epesop Deus xe eyaꞌõ dag̃ g̃u 
maꞌg̃u epekuku,” iꞌeꞌem eyju wararaꞌacat pe — ioꞌe Jesus.
— Waraꞌat imutaybitbin eyju dak. “ ‘Etaybit icẽmãn Deus eju 

kawẽnwẽnapꞌa be ouro opop iam. Imẽnpuxim cuy etaybit icẽmãn 
õn eꞌem ewebe iam tak,’ i epeꞌe bima, cedag̃ g̃u kuka epeꞌe Deus xe, 
eyaꞌõ dag̃ g̃u epekuku,” iꞌeꞌem eyju wararaꞌacat pe — ioꞌe Jesus.

17 — Eyetaybit g̃u! Ajom xeꞌe eyetaybit? Kaꞌũma ma! Yaꞌõpiꞌũmat 
puximayũ eyju. Ajo yoboꞌg̃ Deus xe - - ceweju kawẽnwẽnapꞌa du? 
Yabeat ouro g̃u xeꞌe? Deus eju kawẽnwẽnapꞌa yabog̃ ma. Ouro xipat 
Deus eju kawẽnwẽnapꞌa be buye — ioꞌe.

18 — Warẽmtag̃ ma eyju wararaꞌacat mutaybitbin. Wararaꞌacat pe eꞌem 
eyju, “Waraꞌat pe epeꞌe bima, ‘Etaybit icẽmãn wũnca mupikpikapꞌa 
caixaꞌa opop Deus eju kawẽnwẽnapꞌa be iam. Imẽnpuxim cuy etaybit 
icẽmãn eꞌem õn ewebe iam tak,’ i. Imẽn eꞌem pima, cedag̃ ma epesop 
Deus xe eyaꞌõ dag̃ g̃u maꞌg̃u epekuku,” iꞌeꞌem eyju wararaꞌacat pe — 
ioꞌe Jesus.
— Wararaꞌacat pe eꞌem eyju dak: “Waraꞌat pe epeꞌe bima, ‘Etaybit 

icẽmãn wuyju wũnca ũmũm paĩ be imupik am ig̃oꞌa be iam. Imẽnpuxim 
cuy etaybit icẽmãn eꞌem õn ewebe iam tak,’ i. Imẽn eꞌem pima, cũg̃ 
ma kuka epesop Deus xe, eyaꞌõ dag̃ g̃u maꞌg̃u epekuku,” iꞌeꞌem eyju 
wararaꞌacat pe — ioꞌe Jesus.

19 — Yaꞌõpiꞌũmat puximayũ eyju! Abuat g̃asũ ma ibaca eyxe? Wũnca 
mupikpikapꞌa ma du? Yaꞌa jeje imõg̃ap g̃u xeꞌe? Wũnca mupikpikapꞌa 
ma yabaca — ioꞌe. — Ajo-mõg̃ꞌi buje iat Deus pubut ma eꞌem. Imẽnpuye 
imõg̃ap bacaap podi ma wũnca mupikupikapꞌa ma ibaca — ioꞌe Jesus.

20 — Imẽneju wuyekawẽn tag̃ cuy aceꞌe, “Oceꞌe xeꞌe Deus eju 
kawẽnwẽnapꞌa be, wũnca mupikpikapꞌa be,” i bima. Imẽn ma 

kawẽnwẽn pima, wũnca mupikpikapꞌa muwẽnwẽn tak wuyju - - soat 
imõg̃ap tak — ioꞌe Jesus.

21 — Imẽneju wararaꞌacat pe eꞌem pima: “Apẽn etaybit icẽmãn Deus 
eju kawẽnwẽnapꞌa oyamuy iam; imẽnpuxim cuy etaybit icẽmãn eꞌem õn 
ewebe iam,” i bima, eyaꞌõ dag̃ cuy epeku. Imẽn Deus eju kawẽnwẽnapꞌa 
muwẽnuwẽn pima, Deus muwẽnuwẽn tak, Deus omuy buye iboꞌa be.

22 — Imẽneju wararaꞌacat pe eꞌem pima: “Apẽn etaybit icẽmãn kabi kake 
iam; imẽnpuxim cuy etaybit icẽmãn eꞌem õn ewebe iam,” i bima, eyaꞌõ dag̃ 
cuy epeku. Imẽn kabi muwẽnuwẽn pima, Deus abikbikap muwẽnuwẽn 
tak, Deus muwẽnuwẽn tak, Deus omuy jabikbikap ceje xikꞌi buye — ioꞌe.

23 — Karem ma ipiat epesupiꞌajojo! Ipi juacat mug̃uykukuꞌukayũ eyju! — i 
dak oꞌe cebe ip. — Soat em eybubut muꞌawerorom 10 be, pũg̃at ũm ãm eyju 
Deus pe. Waraꞌat pit eyju imuxipanpan eybubun. Eyju puybit mukunukunaptup 
ũmũm Deus pe, erva-doce dak ũmũm, puybit mudeꞌoꞌonaptup tak ũmũm. 
Xipat eywebe iboap ũmũm Deus pe. Imẽnpit soat Moisés ekawẽn kay kũyjobit 
g̃u eyju, soat Deus aꞌõ kayꞌũm puye. Soat g̃u cũg̃ ma epeg̃ug̃ẽ Deus etabun. 
Deus aꞌõ kay juy epeꞌe. Wararaꞌacayũ xipan cuy epejukuk. Wararaꞌacayũ 
kay eyetabotaidabotbon cuy. Soan cuy epeꞌe cũg̃ ma Deus etabun. Cũg̃ ma 
jĩjã epeg̃ũm puybit mukunukunaptup pewi - - yopĩcat pewi. Imẽnpit soat em 
epekuku Deus kay kũyjobitsũ ma — ioꞌe Jesus.

24 — Wararaꞌacayũ kukukꞌukayũ eyju! — ioꞌe Jesus. — Imẽnpit 
yaꞌĩopiꞌũmat coꞌiayũ eyju. Tikõnkõnat puxim eyju. Tikõnkõnapti 
mukapkam teku pag̃o dag̃, ikoẽro uk am tikõnkõnapti bewi. Imẽnpit 
camelo uk pin g̃u tikõnkõnapti bewi — Jesus oꞌe.
Imẽn oꞌjekawẽn Jesus itaybit am ip. Ikoẽro yopĩcat ũmũmap puxim. 
Deus xe yobog̃ pit wararaꞌacayũ xipan ajukuk iap. Imẽnpuye camelo 
Deus xe yobog̃at puxim.

25 — Karem ma ipiat epesupiꞌajojo! — Jesus oꞌe Fariseuyũ be, Moisés 
ekawẽn imutaybitbinayũ be dak. Ipi juacat mug̃uykukuꞌukayũ eyju. Kopo 
iokokat puxim eyju. Kacũg̃ kadi acã eyju kopo wuywuy, prato wuywuy 
dak. Yabi bit kaꞌũma. Yabi okok cĩcã. Prato buxim eyju dak. Eyokok. Ade 
bubut epejat. Iparag̃ epejat wararaꞌacat pubut, ibui bewi ip. Ade eybubut 
imẽn ibu ibit. Eydacup puye, epejat. Imẽnpuye prato iokokat puxim eyju.

26 — Yaꞌĩopiꞌũmat puximayũ eyju! Ikẽrẽãn g̃u juy epesop. Epejat g̃u 
juy waraꞌacayũ bubut. Eydacum g̃u juy epesop. Xipan ma epeku — 
ioꞌe Jesus fariseuyũ be.

27 — Karem ma epesupiꞌajojo! — ioꞌe Jesus Fariseuyũ be, Moisés 
ekawẽn imutaybitbinꞌukayũ be dak. — Ceꞌũat topap puxim eyju, 

ceꞌũꞌũayũ dao kug̃ ibima. Yarucatꞌa ika beatꞌa - - witaꞌa. Yadipꞌa 
oꞌyajojoiayũ xe. Ikũydip g̃u ig̃oꞌaꞌa binũn pe, witabikũy be. Ikũykẽrẽ 
jĩjã badi, ceꞌũat tao opop puye. Ig̃ẽmat tak — ioꞌe. 28 — Imẽnpuxim 
badi ma eyju ikẽrẽat kug̃ cĩcã, dapxi jĩjãayũ dak eyju. Kacũg̃ kadi bit 
eyju xipacayũ joꞌi — ioꞌe Jesus cebe ip.

29 — Karem ma ipiat epesupiꞌajojo! — ioꞌe Jesus Fariseuyũ be, 
Moisés ekawẽn imutaybitbinꞌukayũ be dak. — Eyju Deus ekawẽn 
muwẽnuwẽnꞌukayũꞌũmꞌũm etaypi mubapukapꞌa epeyamuy witaꞌa. 
Ixeyũꞌũmꞌũm kay g̃ebum am epeyamuy - - Deus xe xipan eꞌeꞌukayũꞌũmꞌũm 
kay. Idip cĩcãat epeg̃ug̃ẽ — ioꞌe Jesus.

30 — Epekawẽn: “Kuyje ocetait pima, kajuk Deus ekawẽn muwẽnuwẽnꞌukat 
oceyaoka g̃u,” iꞌeꞌem eyju teꞌe ma. “Ocedobuyũꞌũmꞌũm ekukuap tag̃ 
g̃u kuka ocejeku,” i dak eꞌem eyju teꞌe ma.
31 Teꞌe ma imẽn eꞌem eyju. Ibapuk eꞌem soat xe eyju eydobuyũꞌũmꞌũm 
naxeg̃ebitbit - - oꞌyaokaiayũ naxeg̃ebitbit, cekukuap coꞌi eyju dak 
jekukum puye.

32 — Karem ma ipiat epesupiꞌajojo! — ioꞌe cebe ip. — Ikẽrẽat cuy 
epeg̃ug̃ẽ eydobuyũꞌũmꞌũm coꞌi ixeyũ ekapikap. Ikẽrẽat coꞌi juy 
epeg̃ug̃ẽ. Eydobuyũꞌũmꞌũm ekapikap mug̃ẽg̃ẽ juy epeꞌe. Deus ekawẽn 
muwẽnuwẽnꞌukayũ aokaap mug̃ẽg̃ẽ juy epeꞌe — ioꞌe. — Imẽn cuy 
epeg̃ẽg̃ẽ kuyjeayũꞌũmꞌũm ekapikap epere am — ioꞌe.

33 — Puybu buxim eyju - - wuyeꞌũap puybu tũypiat puxim, ikẽrẽ jĩjãat 
kug̃ayũ eyju buye. Puybuꞌitꞌit puxim tak. Ibaꞌore eywebe ipiatꞌajojoap 
ka bewi eyenapõn ãm — ioꞌe Jesus.

34 — Õn eꞌem eywebe: Deus ekawẽn muwẽnuwẽnꞌukayũ og̃uju eykay, 
itaybit cĩcãayũ dak, wekawẽn imutaybitbinꞌukayũ dak, i. Pũg̃pũg̃ 
epeyaoka - - ixeyũꞌin. Waraꞌacayũ epesubamupaya korosa be, ceꞌũ 
ãm. Waraꞌacayũ epeg̃upokupok Deus eju kawẽnwẽnapꞌa be. Ixeyũ 
epeg̃ujẽm soat ka bewi. Waraꞌat ka kay, waraꞌat ka kay epeg̃uju ip — 
ioꞌe Jesus cebe ip.

35 — Imẽneju soat ibapuk jeꞌe eywebe. Ipiatꞌajojoap pe ibapuk jeꞌe. 
Eydobuyũꞌũmꞌũm ikẽrẽat kug̃ꞌũmayũ oꞌyaoka ip. Koap Abelꞌũm oꞌyaoka 
ip. Ikẽrẽat oꞌg̃ug̃ẽ g̃u Abelꞌũm. Kanomũm Zacariasꞌũm oꞌyaoka ip - - 
Baraquias ipot. Deus eju kawẽnwẽnapꞌa be bima, oꞌyaoka ip, wũnca 
mupikapupikapꞌa xe bima. Eyju eyukpiwat ma soat ixeyũꞌũmꞌũm aoka 
am. Soat ibapuk jeꞌe eywebe ipiatꞌajojoap pe — ioꞌe Jesus.

36 — “Eyju ma karem ma ipiat epesupiꞌajojo,” i õn eꞌem. G̃asũayũ be 
ipiat supiꞌajojoat Deus - - soat supiꞌajojoat — ioꞌe Jesus.

37 — Jerusalém ka watwat! — ioꞌe cebe ip. — Deus ekawẽn 
muwẽnuwẽnꞌukayũ aokakam eyju - - Deus emumujuyũ. Yabug̃bug̃ 
tak eyju ip witaꞌam. Sapokayꞌitꞌit jexi kay. Jedaudaum jexi eg̃ebadap 
tiotpe kajuk pibun. Eyju bit okay g̃u. Eybuꞌu jĩjã eyetabut am okay, 
eykukpin cĩcã aꞌg̃u oxe — Jesus oꞌe. 38 — Jeywat õn ag̃okatkat jedukꞌa 
iwacap puxim — Jesus oꞌe. 39 — Imẽnpuye icẽmãn õn eꞌem eywebe. 
Waram ojo g̃u eyju waram wajẽmꞌũm pima. Wajẽm puje: “Deus xipan 
wuykukukat aꞌõbi yajẽmꞌibit jukuk,” i epeꞌe — Jesus oꞌe.

24  1 G̃ebuje oꞌjẽm Jesus. Deus eju kawẽnwẽnapꞌa bewi oꞌjẽm - - 
yabogatꞌa bewi. Ijẽm puje, imutaybitbinꞌukayũ oajẽm Jesus kay.

— Akꞌi — ioꞌe ip Jesus pe. — Ukꞌa yadipatꞌa ijoceatꞌa. Eyajo juy — ioꞌe 
ip. Imẽn ip kawẽnwẽn oꞌe ade oꞌyadop ibo ka be buye - - Deus tukꞌaꞌayũ.

2 — Soat ma epejojojo g̃u du? — ioꞌe Jesus. — Yaꞌade opop ijoce. 
Imẽnpit yaꞌdop g̃u g̃uyjom pit — ioꞌe. — Soatꞌ jeꞌaedu. Xepxepꞌa 
jewaꞌatẽg̃tẽg̃ g̃u jeꞌe - - witaꞌa — ioꞌe Jesus.

3 Oꞌju Oliveiraꞌa be - - coꞌa be. Xikꞌi osunuy iboma. Oajẽm ip cekay - - 
Jesus kay. Ceweju etaybitbinayũ oajẽm. Jag̃epũg̃ pima, oajẽm ip cekay.
— Pug̃ũn soatꞌa jeꞌaedu? — ioꞌe ip Jesus pe. — Pug̃ũn jeꞌbapuk? Pãm 

ẽn? Pug̃ũn ajẽm waram? Pug̃ũn Deus ipi g̃uꞌũm? — ioꞌe ip.
4 — G̃uyjomsũm — ioꞌe Jesus. — Koap ma eymug̃uykuku pinayũ jajẽm ip 

eykay. Kawẽnwẽn jajẽm ip. Epeyaꞌĩjojo g̃u juy iboap ekawẽn. Eydayꞌemꞌum 
epesop ixeyũ be eymug̃uykukuap puxixim — ioꞌe. 5 — Adeayũ omuyku. 

“Cristo õn ma - - Deus emunaẽ,” i napa ma jeꞌe ip. Wararaꞌacayũ itabun jeꞌe 
ip. Ixeyũ ade g̃ug̃uykuku — ioꞌe Jesus. 6 — Jenopag̃og̃õmap muwẽnuwẽn 
eꞌem ip. Yaokakaap epeyaꞌĩjojo. Eypararam g̃u juy epesop. Imẽn cuy 
jeꞌbapuk. Imẽnpit soat puk oiꞌũm g̃u. 7 Pũg̃ eipi watwat nopag̃og̃õm jeꞌe 
waraꞌat eipi watwat eju. Pũg̃ ka watwat nopag̃og̃õm jeꞌe waraꞌat ka watwat 
eju. Pũg̃ ka dag̃ ipi jexixim. Waraꞌat ka beayũ iren jeꞌku ip — Jesus oꞌe 
cebe ip. 8 — Yopĩt ma ipiat supiꞌajojo ip koam - - ipi juayũ. Iꞌitpinꞌisumapi 
joꞌi ma jeꞌe koam. G̃uyjom pit ipiat supiꞌajo jĩjã ma ip — ioꞌe.

9 — G̃ebuje ipiatpiꞌajojoap kay jeydujowat ip. Jeydujowat ip eyaokam. 
Kawẽnwẽn jeꞌe ip eymuwẽnuwẽn: “Ocexe yukpiwan teku. Oeꞌũ juy 
ocexe,” i. Soat itakoma jeꞌe eykay - - wuyjuyũ, pariwayũ, wararaꞌacayũ. 
Soat ma ipi juacayũ. Soat eykay g̃u jĩjã jeꞌe okay eyetabut puye — ioꞌe 
Jesus cebe ip - - jeweju etaybitbinayũ be.

10 — Ixe kabia ade ip wuywat. Itabut okayayũ oibuꞌun okay. 
Eymuwẽnuwẽn jeꞌe ip eykay itakomayũ be, ipiatꞌajoan eywebe. 

Eykayꞌũm cĩcã jeꞌe ip. 11 Jewexe Deus ekawẽn muwẽnuwẽnꞌukayũ 
jajẽm ip - - ade. Imẽnpuye ade g̃ug̃uykuku ip. Imug̃uykukuꞌukayũ eꞌem 
ip. 12 Imẽn ikẽrẽat ade eꞌem iboce.
— Imẽneju xipan g̃u ip jewekuk. Xipan wararaꞌacat kukap suiwat ip. 

13 Pũg̃pũg̃ okay itabucayũ jeedop ip, wajẽm puje. Ipiatpiꞌajojom maꞌg̃u ip 
okay ibuꞌuꞌũm pima, ixeyũ idaxijo Deus itakomaayũ xewi — ioꞌe Jesus. 
14 — Wawẽg̃ muwẽnuwẽn jeꞌe ip - - Jesus soat kukukat awẽg̃. Kawẽn 
idipat muwẽnuwẽn jeꞌe ip. Soat eipi dag̃ ijop awẽg̃ muwẽnuwẽn jeꞌe 
ip - - soat eipi watwat itaybit am. Icẽmãn itaybit ip — ioꞌe Jesus cebe 
ip. — Imẽn soat muꞌũmap kabia jajẽm — ioꞌe Jesus cebe ip.

15 — Imẽneju ipararu jĩjãat epejojo Deus eju kawẽnwẽnapꞌa be - - 
yabog̃atꞌa be - - bodiatꞌa be - - Deus nuynuyapꞌa be. Danielꞌũm ekawẽn 
tag̃ epejojojo - - Deus ekawẽn muwẽnuwẽnꞌukat ekawẽn tag̃. (Eyetaybin 
cuy epesop ijoptup cocoꞌukayũ!).

16 — Ipararu jĩjãat ig̃oꞌa be bima, jenapõn cuy ip coꞌa bicũg̃ kay - - 
Judéia eipi watwat — ioꞌe.
Imẽn kawẽnwẽn oꞌe Jesus. Apẽn jeꞌbapuk g̃uyjom iap muwẽnuwẽn 
oꞌe Jesus, itaybit puye.

17 — Eydukꞌa eakiju bima, epeõm g̃u juy eydukꞌa be eybubut pum - - 
yabeat pum — ioꞌe. 18 — Eykat pe bima, epeyepit g̃u juy eydukꞌa kay 
eyeekabek pum — ioꞌe. — Epejat g̃u juy. Dao ma epeyenapõn — ioꞌe 
Jesus. 19 — Ixeyũ kabia dag̃ ibaꞌore jĩjã jeꞌe yukreg̃ayũ enapõn ãm, 
jeꞌit mutitinayũ enapõn ãm tak. 20 “Ihi bima g̃u juy ocenapõnap, tirem 
puye, kajuk puye dak,” i juy epeꞌe Deus pe. “Sábado bima g̃u dak cuy, 
jebodoydoyap kabia buye,” i — ioꞌe Jesus.

21 — Ixeyũ kabia dag̃ soat ipi juayũ ipiat supiꞌajojo jĩjã. Ibiatpi bit 
ipiat asupiꞌajo g̃u, Deus pe ipiat mubapukꞌisum — ioꞌe. — Waram 
pit ibiatpi g̃u acesupiꞌajo - - ixeyũ kabia dag̃ acã — ioꞌe. 22 — Deus pe 
ipiatpiꞌajojoap kabia muꞌũmꞌũm pima, kaꞌũma ma kuka oꞌjewedaxijo. 
Imẽnpit: “Pũg̃pũg̃ kabia ipi watwat supiꞌajojo,” iꞌeꞌem Deus. “Pũg̃pũg̃ 
kabia acã,” iꞌeꞌem Deus, jemunaẽyũ daxijo am, ikukpin cĩcã cexe 
buye — ioꞌe.

23 — Waraꞌacat jeꞌe eywebe napa ma: “Akꞌi! G̃oku Cristo - - 
wuydaxijojoꞌukan - - Deus emunaẽ,” i. “Akꞌi! G̃oku ixe,” i dak. Imẽn iꞌe 
buje, eyetabun g̃u juy epesop ixeyũ ekawẽn kay — ioꞌe. 24 — Jewexe 
Deus emunaẽhẽyũ jeꞌbapuk, jewexe Deus ekawẽn muwẽnuwẽnꞌukayũ 
dak. Wuymucoatcoanap g̃uꞌbapuk ip Deus ebekitkiyũ mug̃uykuku ojuy. 
Eywebe iꞌe baꞌoreat g̃uꞌbapuk ip imug̃uykuku ojuy. 25 Apẽn g̃uyjom jajẽm ip 

Mateus 24

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



77

adeayũ mug̃uykuku ojuy iap kuy og̃uwẽn eywebe. G̃ebuꞌi epeꞌe wekawẽn 
kay, ixeyũ be eymug̃uykukuap puxim — ioꞌe. 26 — Ixeyũ jeꞌe napa ma: 

“Akꞌi! Teku ukꞌaꞌũmat pe,” i. Imẽn iꞌe buje, epeju g̃u juy ukꞌaꞌũmat pe. 
Ixeyũ jeꞌe dak napa ma: “Akꞌi! Teku ikabaꞌarẽmatka be,” i. Imẽn iꞌe buje, 
eyetabun g̃u juy iboap kay — ioꞌe Jesus jeweju etaybitbinayũ be.

27 — Soat wag̃o õn. Xiririkxiririkiat jesopsom kaxijẽmap kadiwi 
iꞌacap kadibe. Iboap coꞌi õn oajẽm. Imẽn wajẽm puje, soat itaybit jeꞌe 
ip. Ibaꞌarẽm g̃u wajẽmap jeꞌe. 28 Urupuyũ jeꞌawerorom ig̃ẽmat kay iꞌo 
am. Imẽnpuxim Deus jajẽm ipiatpiꞌajoan ikẽrẽat mujurũg̃rũg̃ꞌukayũ 
be — ioꞌe Jesus.

29 — Ipiatpiꞌajojoap kabia kap puje, kabi beacat muycẽmcẽmap iaruaru 
jeꞌe — ioꞌe. — Kaxiepiat kaxiepi g̃u jeꞌe. Kabiok jeꞌe. Kaxiamat tak 
kaxiam g̃u jeꞌe. Kabiok jeꞌe. Kasoptayũ dak idaꞌat kabi kadiwi — ioꞌe.

30 — G̃ebuje okop ipi kay. Soat tõtõn jeꞌe ip - - ipi juacayũ - - soat ip. 
Soat wag̃o õn. Ojojo ip kabikerereat tag̃wi kopkom. Waꞌõbacaap kug̃ 
okop, odipap kug̃ tak. 31 Parasuy joꞌiat Deus g̃uyde - - yobog̃at. Jekawẽn 
tojotjotꞌukayũ g̃uju soat tag̃wi. Cemunaẽhẽyũ g̃uꞌawero ip. Soat tag̃wi 
g̃uꞌawero ip - - ipi dag̃wi — ioꞌe Jesus.
Imẽn Jesus waram jeedocap oꞌg̃uwẽn jeweju etaybitbinayũ be.

32 — G̃ebum cuy epesop wajẽmap kay, figueiraꞌip kay g̃ebum pima. 
Figueiraꞌa bikit cẽm puje, “Koato ijasun ma,” iꞌeꞌem eyju, dup cẽm 
pima — ioꞌe. 33 — Imẽnpuxim ipiatꞌajoap kabia ajẽm pima, “G̃axĩn 
ma Deus emunaẽ jajẽm,” i juy epeꞌe. Wekawẽn puye, eyetaybit epeꞌe 

— ioꞌe Jesus. 34 — G̃asũayũꞌin iboap coco jeꞌũ awap, soat pe wekawẽn 
jebapug̃ - - soat ma. G̃ebum cuy epesop iboap kay — ioꞌe Jesus jewejuacat 
pe. 35 — Kabi iꞌũm, ipi dak; wekawẽn pit iꞌũm g̃u. Wekawẽn kayayũ 
bit soat em jeedop — ioꞌe Jesus.

36-37 — Soat wag̃o õn. Waram oajẽm õn. Abu itaybit wajẽm ãm? Kaꞌũma 
ma itaybit ip wajẽm ãm. Deus ekawẽn tojotjotꞌukayũ itaybit g̃u - - kabi 
beayũ. Õn tak wetaybit g̃u. Webay acã itaybit. Kaꞌũma ma owiwim 
pima, oajẽm. Imẽnpuxim tak Noé kabia be kaꞌũma ma iwiwim pima 
mubaꞌatxiri oajẽm kuyje — ioꞌe Jesus. 38 — Mubaꞌatxiri ajẽm awap, soat 
ip tikõnkõnꞌuk osodop. Jekõnkõnꞌuk ip osodop. Jewebumũnmũnꞌuk 
ip osodop. Imẽn ma osodop, kobexixi be Noé õm awap. 39 Itaybit g̃u 
osodop ip ajo jeꞌbapug̃ iam. Kobexixi be Noé õm puje acã, mubaꞌatxiri 
ajẽm puje acã itaybit oꞌe ip. Itabut g̃u ip Noé kay osodop. Imẽnpuye 
mubaꞌatxiri wiwim g̃u ip. Imẽnpuye dak soat ip oakõm. Wajẽm puk 
pima, imẽn ma dak. Kaꞌũma ma wajẽmap wiwim jeꞌe — ioꞌe Jesus.

40 — Wajẽmap kabia be xepxep kapikpig̃ eꞌem jekat pe - - ag̃okatkayũ. 
Pũg̃ ixeyũꞌin tujowat jeweju - - Deus emunaẽ eju. Waraꞌacat tujowat g̃u. 
41 Trigo mug̃ẽg̃ẽap ka be xepxep trigo mug̃eg̃ẽm eꞌem - - aoyũ. Imug̃ẽg̃ẽm 
pima, pũg̃ ixeyũꞌin tujowat jeweju - - Deus emunaẽ eju. Wararaꞌacat 
tujowat g̃u — ioꞌe. 42 — Ag̃ cuy epesop — ioꞌe cebe ip. — Eyetaybit 
g̃u buye pujuat kabia eykukukat jajẽm iam — ioꞌe Jesus.

43-44 — Ixima dag̃ ukꞌa beat iwiwim pima, ibukurukat ajẽmap puxim, 
iõmap puxim; ixet g̃u kajuk ixe ukꞌa beat — ioꞌe Jesus cebe ip. — 
Imẽnpuxim wuyju wuykukukat wiwimꞌũm pima, ixe dak imẽnpuxim 
jajẽm — ioꞌe Jesus.

45 — Kariwa jekapikpikꞌukat kay pimaap, itaybit cĩcãat kudadam jeꞌe. 
Xipacat mug̃ẽg̃ẽꞌukat kudadam jeꞌe. Ig̃o kapikpikꞌukat wararaꞌacayũ 
kukukꞌukat kariwa aꞌõbiat. Irere bima ip, soat em ixat jeꞌg̃ũm ip cebe - - 
wararaꞌacayũ be - - kapikpikꞌukayũ be. Jexat o am awero am ip cebe, 
icũg̃ ãm jeꞌg̃ũm. 46 Jekariwa aꞌõ kay kũyjobin pima, ig̃o kapikpikꞌukat 
icokcok jeꞌe jekariwa ajẽm puje. 47 Icẽmãn õn eꞌem eywebe — ioꞌe. — 

“Obubut kukukan cuy ece - - soat ma,” i jeꞌe cekariwa ig̃o kapikpikꞌukat 
pe. 48 Imẽnpit jeꞌg̃ũm g̃u waraꞌat pe - - kapikpikꞌukat pe, “Oꞌjekuyan ma 
wekariwa,” iꞌeꞌem puye. Ikẽrẽat kug̃ xeku. 49 Ibureyũ mupokupog̃ jeꞌe. 
Tikõnkõn jeꞌe ikaꞌoayũ eju. Jekõnkõn tak jeꞌe ceweju ip. 50 Jekariwa wiwim 
g̃u xeku. Itaybit g̃u jeꞌe pu kabia wekariwa jajẽm iam, pu ehora iam tak.

51 — Iwiwimꞌũm pima, jeꞌpit cekariwa. Ipiat supiꞌajoat jekapikpikꞌukat 
pe. Jekapikpikꞌukat ipiat supiꞌajo wuyjuyũ mug̃uykukuꞌukayũ ipiat 
supiꞌajojoap coꞌi. Ixeyũ tõtõn cĩcã ip jeꞌe ipiatꞌajojoap ka be. Ipi kug̃ 
puye, tũy yeiyei ip jeꞌe dak — ioꞌe Jesus jeweju etaybitbinayũ be.

25  1 Deus soat kukuanap kabia muwẽnuwẽn oꞌe Jesus oꞌyaꞌĩjojoiayũ 
mutaybitbin pima. Imẽnpuye wuymutaybitbinap muwẽnuwẽn 

oꞌe itaybit am ip. Imẽnpuximap ekawẽn muwẽnuwẽn oꞌe.
— Deus soat kukanap kabia ayacayũ cucumap kabia buxim — 

ioꞌe Jesus. — Ixe ayacayũ yaypanꞌisuayũ osodop ip - - 10 beayũ. 
Jewebumũnat kay oꞌju ip lamparina kug̃. Jewebumũnat dopabijuk 
am oꞌju ip. 2 5 beayũ ixeyũꞌin yag̃uysacayũ osodop ip. Wararaꞌacayũ 
5 beayũ yag̃uybaꞌarẽmayũ osodop — Jesus oꞌe. 3 — Yag̃uybaꞌarẽmayũ 
oꞌtidujowat g̃u ip daxadi - - lamparina beapti. Oꞌtidujowat g̃u ip timũnꞌa 
be. 4 Yag̃uysacayũ acã oꞌtidujowat daxadi timũnꞌa be.

5 — Ixet pin ip. Etapokꞌi eꞌem. Ixet osodop ip - - 10 beayũ. Ixet, ibun 
jewebumũnat puye. Xet.

6 — Iximadakpe iboceayũ oꞌtomuwã 10 beayũ be.
— “Akꞌi!” ioꞌe ip. “Jewebumũnat oajẽm,” ioꞌe ip. “Epeju cekay, topabijuk 

am,” ioꞌe ip 10 beayũ be.
7 — Oꞌg̃uwurũg̃ ip. Oꞌkop ip - - 10 beayũ. Lamparina mudipudim 

osodop ip, imusopusop am.
8 — G̃ebuje yag̃uybaꞌarẽmayũ oꞌjekawẽn yag̃uysacayũ be.

— “Oꞌtiꞌũm. Imẽnpuye ibaꞌore ocewebe lamparina musop am. Daxadi 
epetiũm cuy ocewebe,” i ip oꞌe.

9 — “Ap!” yag̃uysacayũ oꞌe. “Ibaꞌore ocewebe tiũm am eywebe. Pũg̃ti 
ma ocedaxadi. Epeju, ti buam. Dinheiro juy epeg̃ũm wararaꞌacayũ 
be - - tideim,” ioꞌe ip.
Oꞌju ip, tibu am.

10 — Jewebumũnat oajẽm peta mug̃ẽg̃ẽat tukꞌa kay. Cucum pima ip 
daxadi bum, oajẽm. Oꞌju jewebumũnat eju yag̃uysacayũ. Oꞌju ceweju, 
kuy buye ip. Oõm ip ceweju.
— Bik. Oꞌtomudip ip xĩntabi.
11 — Oajẽm g̃uyjom. Yag̃uybaꞌarẽmayũ oajẽm. Oꞌtomuwã.

— “Kariwa!” ioꞌe ip. “Xĩntabi etomudipꞌuk ocewebeam,” ioꞌe ip.
12 — “Wetaybit g̃u ma eyjum,” ioꞌe cebe ip — ioꞌe - - Jesus oꞌe.

Pere. Imẽn 10 beayũ be kawẽnwẽnap pi oꞌjepere Jesus. Apẽn ixe 
jewebumũnat kay 10 beayũ oekuku, imẽnpuxim wuyju be jekukum, 
Deus soat kukan pima. Pũg̃ wuyꞌin iwiwim jeꞌe Deus soat kukanap 
kabia bima. Wararaꞌacayũ wuyꞌin iwiwim g̃u jeꞌe.

13 — Ag̃ cuy epesop ekariwa jajẽmap kay — ioꞌe Jesus iboceayũ be. 
— Eyetaybit g̃u buye puju eyekariwa jajẽm iam. Ajo hora iam eyetaybit 
g̃u. Ajo kabia iam eyetaybit g̃u. Ag̃ cuy! — ioꞌe cebe ip.

14 Waram Jesus oꞌjekawẽn iboceayũ be. Deus soat kukanap kabia 
muwẽnuwẽn oꞌe.
— Deus soat kukanap kabia ag̃okatkat cuap kabia buxim — ioꞌe 

Jesus. — Ixe cucum oꞌe wũy ma. Waraꞌat eipi be cucum oꞌe. Cucum 
awap, kapikpikꞌukayũ oꞌtomuwã - - jebuywatwatꞌukayũ. Jebubut 
oꞌg̃ũm cebe ip. Oꞌg̃ũm imuxipanpan am. 15 Dinheiroꞌa oꞌyaũm cebe ip. 
Ajo-xe imuxipanpan pucat oꞌyaũm cebe ip. Pũg̃ ixeyũ be 5 mil iatꞌa 
oꞌyaũm. Waraꞌacat pe 2 mil iatꞌa oꞌyaũm. Wararaꞌat pe pũg̃ mil iatꞌa 
oꞌyaũm - - dinheiroꞌa.
— Ibocewi oꞌju waraꞌat eipi be.
16 — G̃ebuje 5 mil iatꞌa juk oꞌyabuiat waraꞌat dinheiroꞌa oꞌyabu - - waraꞌat 

5 mil iatꞌa. Imẽnpuye 10 mil iatꞌa kug̃ oꞌe. 17 Waraꞌat ibuywatwatꞌukat 

ijoꞌi ma oꞌg̃ug̃ẽ dinheiroꞌam - - ibo 2 mil iatꞌam. Imẽnpuye 4 mil iatꞌa kug̃ 
oꞌe. 18 Yabi beat pit ibo pũg̃ mil iatꞌa oꞌyamõg̃ ipikũykũy be. Oꞌjokot. 
Batku. Oꞌyamõg̃. Pere.

19 — Ade xet kap puje, oexe. Cekariwa oexe. Oꞌjekawẽn jekapikpikꞌukayũ 
be. Jedinheiroꞌa muwẽnuwẽn oꞌe. 20 Imẽnpuye 5 mil iatꞌa juk oꞌjat iat 
dinheiroꞌa oꞌyadojot jekariwa be - - 10 mil iatꞌa oꞌyadojot.
— “Juku, Kariwa,” ioꞌe. “Ijoce edinheiroꞌa - - 5 mil iatꞌa. Waraꞌat 

oyabu - - waraꞌat 5 mil iatꞌa. Soat ebubutꞌa. Edinheiroꞌam g̃asũ - - 10 mil 
iatꞌa. Waraꞌat 5 mil oyabu ibo 5 mil iap,” ioꞌe jekariwa be — ioꞌe Jesus.

21 — “Xipat,” cekariwa oꞌe cebe. “Xipacat ẽn. Wedinheiroꞌa muxipan 
cĩcã ẽn. Yopĩt ma oꞌe. Ẽn pit waꞌõ dag̃ imuxipanpan cĩcã owebeam.
— “Imẽneju ade obubut muxipan ece owebeam,” ioꞌe — ioꞌe Jesus.
— “G̃aꞌa! Peta og̃ug̃ẽ g̃asũ. Acekõnkõn,” ioꞌe cekariwa.
22 — Imẽnpuye dak 2 mil iatꞌa juk oꞌyabuiat dinheiroꞌa oyadojot 

dojot ixe be - - jekariwa be. 4 mil iatꞌa oꞌyadojot.
— “Juku, Kariwa!” ioꞌe. “Ijoce edinheiroꞌa - - 2 mil iatꞌa. Waraꞌatꞌa 

oyabu - - waraꞌat 2 mil iatꞌa. Soat edinheiroꞌam g̃asũ. 4 mil iatꞌa oyabu 
ibo 2 mil iap,” ioꞌe cebe — ioꞌe Jesus.

23 — “Xipat,” cekariwa oꞌe cebe. “Xipacat ẽn. Wedinheiroꞌa muxipanpan 
cĩcã ẽn. Yopĩt ma oꞌe. Waꞌõ dag̃ imuxipanpan cĩcã eg̃uy owebeam.
— “Imẽneju ade bubut cuy eg̃uxipan owebeam,” ioꞌe — ioꞌe Jesus.
— “G̃aꞌa! Peta og̃ug̃ẽ g̃asũ. Acekõnkõn,” ioꞌe cekariwa.

24 — G̃ebuje pũg̃ mil iat oꞌyabuiat oꞌjekawẽn ixe be - - jekariwa be.
— “Kariwa!” ioꞌe. “Kuy juk wetaybit edacup iam - - wararaꞌat ekat 

pewi ejat iam - - etiotataꞌũmap kat pewi,” i napa ma oꞌe cebe. “Kuy 
juk wetaybit ekapikapꞌũmat pewiata etabu iam,” i napa ma oꞌe dak. 
25 “Oparara ebuxim ibuye. Edinheiroꞌa oyamõg̃ ipikũykũy be - - mil 
iatꞌa. Juku,” ioꞌe. “Edinheiroꞌam - - ebubutꞌam.”

26 — “Ibuꞌuꞌuat ẽn,” cekariwa oꞌe. “Ikẽrẽat kug̃ ẽn. Etaybit tu 
wararaꞌat ekat pewi ojat iam? Wekapikapꞌũmat pewiata otabu iam 
etaybit tu? 27 Imẽn etaybit pima, wedinheiroꞌa eyaũm cuy dinheiroꞌa 
muxipanpanꞌukat pe waraꞌat dinheiroꞌa bu am owebeam,” ioꞌe. “Wepit 
puje, eyaũm kuka owebe,” ioꞌe.

28 — “Dinheiroꞌa juy epeyabu cebewi - - pũg̃ mil iatꞌa,” cekariwa oꞌe 
wararaꞌacayũ be. “Epeyaũm cuy waraꞌat pe - - 10 mil iatꞌa kug̃at pe,” 
ioꞌe kapikpikayũ be. 29 “Imẽn ma. Adeat kukat pe waraꞌat jeꞌg̃ũm ip. 
Imẽnpuye ade jĩjã ikug̃ eꞌem. Imẽnpit yopĩcat kukat xewi ixe yopĩcat 
jeꞌjat ip,” ioꞌe cekariwa. 30 “Ite ibuꞌuꞌuat tak epejoxik cuy kabiokbog̃at 

ka be - - tõtõnap ka be - - tũy yeiyeiat ka be,” ioꞌe cekariwa — ioꞌe 
Jesus. Imẽn Jesus soat oꞌe iboceayũ imutaybit am. Cekariwa dinheiro 
muxipatpan cĩcãayũ oꞌju ip peta be ceweju. Imẽnpuxim Deus aꞌõ kayayũ 
jeedop ip Deus xe soat em. Ipikũykũy be cekariwa dinheiro mõg̃at 
pit oꞌjoxik ip kabiokbog̃at ka be. Imẽnpuxim Deus ipiat supiꞌajoat jaꞌõ 
kayꞌũmayũ be. Imẽn Jesus imutaybitbin oꞌe.

31 Jesus oꞌjekawẽn waram iboceacat pe.
— Soat wag̃o õn. Odipap kug̃ wajẽm puje, soat kukan oceꞌe. Deus 

ekawẽn tojotjotꞌukayũ jajẽm ip oweju. Jay. Ajo xipat Deus xe iap 
oceg̃uwẽn, ajo xipat g̃u iap tak.

32-33 — Ipi juacayũ jeꞌawero owap. Apẽn ovelha kukukꞌukat ovelhayũ 
oꞌtaẽ bodeyũ bewi, imẽnpuxim õn tak ipi juacayũ bewi waꞌõ kayayũ 
otaẽ - - kũyjobitbicayũ. Kacũg̃cũg̃ꞌi jeedop ip obaꞌat kadi. Kũyjobitbitꞌũmayũ 
bit obaꞌũg̃ kadi kacũg̃cũg̃ꞌi jeedop ip.

34 — Cũg̃ꞌi buje, ocekawẽn obaꞌat kadiayũ be.
— “Deus kuy eymucokcok cĩcã. Webay kay juy epesot! Eyka be juy 

epeõm - - kuy osukamuxipaniap ka be. Deus kuy ipi mug̃ẽg̃ẽm pima, 
cuk eyka mug̃ẽ dak,” ioceꞌe cebe ip. 35 “Epeõm! Xipan cĩcã juk adi eyju 
okuk. Ore bima, puybit cuk adi epeg̃ũm owebe. Obipuruk pima, idibi 
juk adi epetiũm owebe. Oka beꞌũm pima, xipan cuk adi eyju okuk 
eydukꞌa be. 36 Kaꞌũmg̃u wekamixa bima, kamixa juk epeg̃ũm owebe. 
Owãtaxipi bima, epajẽm obuywat am. Õn daomũnmũnapꞌa be bima, 
epajẽm okay,” ioceꞌe cebe ip.

37 — “Kariwa!” Deus xe cũg̃ cĩcãayũ eꞌem. “Ere jekukum ejojo g̃u 
oceju. Puybit cuk oceg̃ũm g̃u ewebe. Ebipurug̃ jekukum tak ejojo g̃u 
oceju. Idibi juk ocetiũm g̃u ewebe,” iꞌeꞌem ip. 38-39 “Ewãtaxipi g̃u ejojo 
oceju. Cuk ocajẽm g̃u ekay ebuywat am, ẽn daomũnmũnapꞌa be bima,” 
i. “Edukꞌaꞌeꞌũma jekukum ejojo g̃u oceju. Oceju g̃u xipan ekuk cuk 
acesop ocedukꞌa be. Kamixa dak cuk oceg̃ũm g̃u ewebe,” iꞌeꞌem ip.

40 — “Owebe epeg̃ũm g̃u,” ioceꞌe cebe ip. “Imẽnpit webekitkit pe 
epeg̃ũmiap owebe epeg̃ũmiap puxim. Omubuyxin cĩcã webekitkit. 
Yopĩt ma ip ipi juacat etabun. Imẽnpit ixeyũ be epeg̃ũmiap, owebe 
epeg̃ũmiap puxim ma,” ioceꞌe. — Soat kukan oceꞌe — ioꞌe.

41 — G̃ebuje õn eꞌem cebe ip - - obaꞌũg̃ kadiayũ be. “Deus xe ikẽrẽat 
mujugrũg̃rũg̃ꞌukayũ eyju. Imẽnpuye Deus jajẽm eykay ipiatꞌajoan 
eywebe. Epeyenapõn cuy oxewi. Ipiatpiꞌajojoap pe soat em epesop - - 
daxabog̃ pe - - ibiõg̃buk kẽrẽayũ kukukat ka be. Deus oꞌg̃ug̃ẽ ibiõg̃buk 
kẽrẽayũ kukukat kam - - ixe ekawẽn tojotjotꞌukayũ kam tak,” ioceꞌe — 

ioꞌe Jesus. 42 — “Xipan g̃u juk adi okuk epesop. Ore bima, puybit cuk 
adi epeg̃ũm g̃u owebe. Obipuruk pima, idibi juk adi epetiũm g̃u owebe. 
43 Oka beꞌũm pima, xipat g̃u juk adi eyju okuk eydukꞌa be. Kaꞌũmg̃u 
wekamixa bima, kamixa juk adi epeg̃ũm g̃u owebe. Owãtaxipi bima, 
kuy obuywatwan g̃u epesop. Õn daomũnmũnapꞌa be bima, epajẽm 
g̃u okay,” ioceꞌe cebe ip — Jesus oꞌe.

44 — “Kariwa!” Deus xe ikẽrẽat mujurũg̃rũg̃ꞌukayũ eꞌem. “Ere 
jekukum ejojo g̃u oceju. Imẽnpuye puybit cuk oceg̃ũm g̃u ewebe. 
Ebipurug̃ jekukum ejojo g̃u oceju. Imẽnpuye idibi juk ocetiũm g̃u 
ewebe. Ewãtaxipi g̃u ejojo oceju. Imẽnpuye juk ocajẽm g̃u ekay 
ebuywat am. Ẽn daomũnmũnapꞌa be g̃u eg̃uy. Imẽnpuye juk ocajẽm 
g̃u ekay,” i. “Edukꞌaꞌeꞌũma jekukum ejojo g̃u oceju. Imẽnpuye oceju 
g̃u xipan ekuk cuk acesop ocedukꞌa be. Ejojo g̃u oceju, ekamixaꞌũm 
pima. Imẽnpuye kamixa juk oceg̃ũm g̃u ewebe,” iꞌeꞌem ip.

45 — “Webekitkit pe g̃u epeg̃ũm iap, owebe g̃u epeg̃ũm iap puxim,” 
ioceꞌe cebe ip. “Ipi juacat etabun webekitkit yopĩt ma. Imẽnpit ixeyũ 
be g̃u epeg̃ũm iap, owebe g̃u epeg̃ũm iap puxim,” ioceꞌe - - soat kukan 
oceꞌe — Jesus oꞌe. 46 — Imẽntak ixeyũ jeꞌju ipiatpiꞌajojoap pe jedop 
am — ioꞌe Jesus. — Deus xe cũg̃ cĩcãayũ acã jeedop ip Deus tẽg̃ ma - - 
itait jeedop ip soat em Deus xe — ioꞌe Jesus jewejuayũ be.

26  1 Wuymutaybinap ekawẽn mutaybitbin epere buje, Jesus 
oꞌjekawẽn jewejuacat pe.

2 — Eyetaybit xepxep xet kap puje, Páscoa epeta jajẽm iam. Ijop 
Páscoa bima, ijoceat odujowat okay itakomaayũ kay obamupaya am. 
Korosa be oba mupaya ip. Waoka ip — ioꞌe Jesus - - soat wag̃o oꞌe.

3 G̃ebuje paĩyũ kukukayũ oꞌjeawero ip uka yabog̃ cĩcãatꞌa be - - ibuyxi 
jĩjãat tukꞌa be - - Caifás tukꞌa be. Judeuyũ kukukayũ dak oꞌjeawerowero. 
4 Oꞌjewag̃uyda soat ip. Jesus daomũnũnap muwẽnuwẽn oꞌe ip. Apẽn 
oceꞌe iam kawẽnuwẽn oꞌe jewewebe. Yaoka ojuy ip ibaꞌarẽm.

5 — Páscoa bima bit Jesus ataomũn g̃u, adeayũ be wuyaokaap puxim 
— ioꞌe ip jewewe be.
Ixe Páscoa epeta bima Judeuyũ pãoꞌa oꞌoꞌuk ip osodop - - 
yamuyuhuhuaptõmtẽmꞌũmatꞌa. Ijop epeta mug̃ẽg̃ẽm pima, apẽn Deus 
wuyeꞌajojoyũꞌũmꞌũm oꞌg̃ujẽm Egito eipi bewi iap kay g̃ebumꞌuk ip 
osodop.

6-7 Ierep tũibit tukꞌa be ayacat oajẽm - - Simão dukꞌa be. Jesus xikꞌi 
oꞌe jekõnkõn jeweju itaybitbinayũ xe. Tideꞌoati kug̃ oajẽm Jesus kay. 

Jesusꞌa abi be oꞌtimõg̃ Betânia ka be. Oꞌtimõg̃ timũnꞌa bewi - - witaꞌa 
mug̃ẽg̃ẽꞌa bewi - - alabastroꞌa mug̃ẽg̃ẽꞌa bewi. Tideibog̃ cĩcã ixedi 
tideꞌoati. 8 Imẽnpuye itakoma ip oꞌe ayacat kay Jesus eju etaybitbinayũ.
— Teꞌe ma ig̃odi tideꞌoati muꞌũm teku — ioꞌe ip. 9 — Tideꞌoati deida 

buje, kajuk teibog̃ oꞌjat! Ade kuka juk dinheiro isurũg̃at oꞌjat prata 
mug̃ẽg̃ẽ. Tadaybotbocayũ be kuka juk dinheiro oꞌg̃ũm — ioꞌe ip. 
10 Jesus itaybit apẽn kawẽnwẽn ip iam. Imẽnpuye oꞌjekawẽn cebe ip.
— Ite mukorẽmrẽm g̃u bit cuy epeꞌe — ioꞌe cebe ip. — Xipacan ma teku oꞌe 

owebe. Apẽnpuye eyetakoma ite kay? Eyetakoma g̃u juy epesop cekay — ioꞌe Jesus 
cebe ip. 11 — Tadaybotbocayũ soat em ma eyxe — ioꞌe. — Eybikuy bima, ixeyũ 
buywan put eywebe. Õn pit soat em g̃u og̃uy eyxe. Soat em g̃u xipacan eyꞌe but 
owebe — ioꞌe. 12 — Ite ayacat ojebit oꞌg̃udeꞌon, ojeꞌũ g̃u buk maꞌg̃u. Wetabẽg̃ pima 
ma kuy omudeꞌon witabikũy be omõg̃ awap — ioꞌe. 13 — Okay itabucayũ ijop 
ekawẽn g̃uwẽnuwẽn soat kaka dag̃ - - kawẽn idipat. Apẽn ite ayacat oꞌtidi wa be iap 
g̃uwẽnuwẽn tak ip soat kaka dag̃. Soat ka watwat g̃ebum jeꞌe apẽn ixe oꞌe iap kay. 
G̃ebum cuy epsop iboap kay — ioꞌe cebe ip.

14 G̃ebuje Judas Iscariotes oajẽm paĩyũ kukukayũ kay. Pũg̃ 12 beayũꞌin 
ixe Judas osunuy. 15 Ixe oꞌjekawẽn paĩyu kukukayũ be.
— Pebũrũ epeteida owebe Jesusũmap teim? — Judas oꞌe.
— 30 be prataꞌa — ioꞌe ip.
— Xipat — Judas oꞌe.

Oꞌyaũm ip. 16 Imẽnpuye Judas oeku:
— Pu kabia Jesus puap kabia? — ioꞌe jewebe ma.

Imẽn oekuku kudadam.
G̃ebuje bit ma ag̃u Judas oeku Jesus pu ojuy itakomaayũ be iũm ãm.
17 Oajẽm ip Jesus kay - - 12 beayũ. Páscoa epeta osunuy. Iboap epetam 

Judeuyũ pãoꞌa oꞌoꞌuk - - yamuyuhuhuaptõmtẽmꞌũmatꞌa. Ovelha dak 
aokakaꞌuk osodop ip Páscoa epeta bima - - koapat kabia bima.
— Poce ovelha ocejoyoy peta ajẽm pima? — ioꞌe ip Jesus pe.

18 — Epeju juy okay itabucat pe - - ag̃okatkat pe — ioꞌe. — Jerusalém ka be xeku omuy. 
I juy epeꞌe cebe: “ ‘Omuyku edukꞌa kay,’ wuymutaybitbinꞌukat oꞌe ewebe. ‘Páscoa be 
iꞌo am omuyku, oweju etaybitbinꞌukayũ dak,’ ioꞌe ewebe,” i. “ ‘On ojeꞌũ g̃asũ,’ ioꞌe dak 
ewebe,” i dak. Imẽn cuy epeꞌe cebe — ioꞌe Jesus jeweju etaybitbinayũ be.

19 — Hm hm — ioꞌe ip.
Oꞌju ip Jerusalém ka be.

Oajẽm. Jesus kay itabucat tukꞌa oõm. Apẽn cuk ixe oꞌe, Jesus kay 
itabucat pe oꞌe ip - - soat ma. Ig̃oꞌa be ovelha oꞌjoyoy ip peta ajẽm pima. 
Soat muxipanpan oꞌe ip peta beam.

20 Katpuje ma Jesus oajẽm. Oabik mesa koreren 12 beayũ eju. 
Oꞌjekõnkõn ip ig̃oꞌa be. 21 Jekõnkõn pima ip, oꞌjekawẽn 12 beayũ eju.
— Icẽmãn õn eꞌem eywebe. Pũg̃ eyꞌin jekawẽn okay itakomaayũ be. 

Poce og̃uyiap g̃uwẽn ixeyũ be, odobuxik am. Imẽn oũm epeꞌe okay 
itakomaayũ be waoka am — ioꞌe cebe ip.
22 Ig̃uycũg̃cũg̃ cĩcã ip oꞌe.
— Kariwa! Õn xeꞌe? — ioꞌeꞌe ip pũg̃pũg̃pũg̃.

23 — Oweju pãoꞌa mudirem pũg̃ pe ma prato be cekõnkõnat okay 
itakomaayũ be oũm waoka am. 24 Soat wag̃o õn. Apẽn ojeꞌũ iap tup tag̃ 
ojeꞌũ - - Deus ekawẽntup tag̃ — ioꞌe Jesus. — Karem g̃u ipiat supiꞌajo 
oũmat pit. Xipat kuka adi aꞌg̃u ixe bit oꞌjebapukꞌũma — ioꞌe Jesus.

25 — Omutaybitbinꞌukat! — Judas oꞌe - - itakomaayũ be Jesusũmat 
oꞌe. — Õn tu jeũm itakomaayũ be?
— Hm hm. Ẽn ma — ioꞌe Jesus jeũmat pe.

26 Jekõnkõn ip pima, Jesus pãoꞌa oꞌyabu.
— Bay! Xipat ẽn — ioꞌe Deus pe. — Ocexatꞌam eyaũm ocewebe — ioꞌe.

Oꞌyamuweka. Oꞌyaũm jeweju etaybitbinayũ be.
— Juku — ioꞌe Jesus. — Epeyaꞌo. Ijopꞌa ojebit — ioꞌe cebe ip. — Pãoꞌa 

muwekaap puxim ip obamupaya — ioꞌe.
27 Uvaꞌabidi dak oꞌtimõg̃ tikõnkõnap pe.

— Bay! Xipat ẽn — ioꞌe Deus pe. — Ocexati etiũm ocewebe — ioꞌe.
Oꞌtiũm cebe ip.
— Juku — ioꞌe. — Ijopti juy epetikõn - - soat eyju juy epetikõn — ioꞌe 

12 beayũ be.
28 — Weꞌũ buje jedoyekereren oce “Adeayũ bewi ikẽrẽat ojuꞌuk,” ioꞌe 

Deus puye. Imẽnpuye Deus ijop kẽrẽat kay g̃ebum g̃u. Adeayũ g̃uisun Deus 
ekawẽn iisuat xe. Cũg̃ ma jeedop ip cexe - - Deus xe — ioꞌe. 29 — Waram g̃u 
otikõn uvaꞌabidi soat ipi watwat webay aꞌõ kay kũyjobitꞌũm pima. Soat ipi 
watwat yaꞌõ kaykũyjobin pima bit, tiisuati otikõn uvaꞌabidi — ioꞌe Jesus.

30 Jekõn puje, jebibododon ip oꞌe Deus kay. Oꞌju ip.
Oajẽm ip - - soat ip. Coꞌa kay oajẽm - - Oliveiradipꞌa kay. Jay. Jesus 

oꞌjekawẽn cebe ip - - jewejuayũ be. Xĩg̃xĩg̃ pima coꞌa jeje, Jesus oꞌjekawẽn.
31 — Ijop exima eyju operem — ioꞌe. — Epeyenapõn okay itakomaayũ 

buxixim. Imẽn Deus ekawẽntup omuwẽnuwẽn:
Ovelha kukukꞌukat oyaoka, i. Soat ip jepõg̃põg̃ iõhõyũ, i.

Imẽn Deus ekawẽntup omuwẽnuwẽn — ioꞌe.
Imẽn kawẽnwẽn oꞌe Jesus jeweju etaybitbinayũ kukukat puye. 
Imẽnpuxim ovelha kukukat Jesus puxim. Jesus eju etaybitbinayũ 

ovelha buxim kuka ip. Ovelha jepõg̃põg̃ ip jekukukatꞌũm pima. Jesus 
etaybitbinayũ jepõg̃põg̃ kuka ip, Jesus eꞌũ buje.

32 — Imẽnpit weꞌũap tomukadi Deus waram g̃uto omutait. Oju eywap 
Galiléia eipi be — ioꞌe Jesus cebe ip.

33 — Soat ip jepere - - ebureyũ. Ekay itakomaayũ buxixim iparara 
buye, ip jepere. Õn pit jepere g̃u. Pũg̃ em tak kaꞌũma — Pedro oꞌe.

34 — Tapu, icẽmãn õn eꞌem ewebe — ioꞌe Jesus Pedro be. — Ijop 
exima ma “Obure g̃u teku,” i napa ma eceꞌe ebapũg̃ em — ioꞌe. — 
Sapokay ede awap “Obure g̃u teku,” i napa ma eceꞌe — ioꞌe Jesus.

35 — Oce g̃u ma buk, “Obure g̃u teku,” i, eweju waokaap puxim — 
ioꞌe Pedro. Soat cewejuayũ imẽn oꞌeꞌe.

36 G̃ebuje Jesusyũ oꞌju kadaihiaptip kay - - G̃etsêmani ka kay.
— Jocebuku epabikbik — ioꞌe jewejuayũ be. — Bomaku buk õn cum, 

Deus eju jekawẽn ãm — ioꞌe cebe ip.
Oabik ip.

37 Pedro oꞌtujowat, Zebedeu ipotpoyũ dak. Ebapug oꞌtujowat. Ig̃uycũg̃ 
cĩcã Jesus oꞌe.

38 — Og̃uycũg̃ap pibun jeꞌũmat coꞌi õn — ioꞌe ebapũg̃ayũ be. — Epabik 
— ioꞌe. — Ag̃ cuy epesop — ioꞌe. — Oweju epeyeak cuy.

39 Bosusu oꞌju, jebay eju jekawẽn ãm. Oꞌjepo ipi ju jeg̃uycũg̃ap pibun.
— Bay! — ioꞌe. — Ewebe ibaꞌoreꞌũm pima, omuwedem ece, owebe 

ipiatꞌajoap puxim. Waꞌõbi bit weꞌũ pin g̃u. Ẽn ebikuy bima bit ojeꞌũ 
— ioꞌe Deus pe.

40 Aripit. Oꞌjepit. Oajẽm ebapũg̃ayũ kay. Ixet ip osodop.
— Pedro — ioꞌe Jesus. — Eywebe ibaꞌore du eyg̃uy pũg̃ hora ma oweju 

jeak am? 41 Ag̃ cuy epesop! — ioꞌe cebe ip — ebapũg̃ayũ be. — Xen 
g̃u juy epesop. Deus eju juy epeyekawẽn eywebe ikẽrẽat mujurũg̃ap 
puxim - - eywebe Satanas aꞌõ kay kũyjobicap puxim — ioꞌe. — Eybuꞌu 
jĩjã ikẽrẽat mug̃ẽ ãm. Imẽnpit ikẽrẽat epeg̃ug̃ẽ eyaꞌõbacaꞌũm puye. 
Imẽneju Deus eju juy epeyekawẽn, ixe aꞌõbacaap kug̃ eyeku am — 
ioꞌe Pedro be.

42 Oꞌju waram.
— Bay! — ioꞌe waram Deus pe. — Ewebe ibaꞌoreꞌũm pima, omuwedem 

ece, ip owebe ipiatꞌajoap puxim. Ẽn ebikuy bima bit, ojeꞌũ — ioꞌe Deus pe.
43 Aripit. Jesus waram oꞌjepit ebapũg̃ayũ kay. Ixet maꞌg̃uto ip osodop. 

Itaxeebaca oꞌe ip, xet pibun.
44 Waram oꞌju jebay kay, jekawẽn ãm. Kuyat ekawẽn puxim waram 

oꞌjekawẽn Deus eju.

45 Aripit. Oꞌjepit ebapũg̃ayũ kay.
— Eyxet mabuk g̃u du? — ioꞌe cebe ip. — Jebodoydoy mabuk g̃u du 

eyju? — ioꞌe. — Soat wag̃o õn. Weꞌũap kabia kay õn ajẽm — ioꞌe. — 
G̃asũ okay itakomaayũ oũm ip ikẽrẽat mujurũg̃rũg̃ꞌukayũ be waoka 
am. 46 Epeꞌãy! — ioꞌe cebe ip. — Akꞌi juy epeꞌe! Itakomaayũ be oũmat 
omuyku. G̃ãꞌã okay itakomaayũ atopabijuk — ioꞌe cebe ip.

47 Jesus kay Judas oajẽm. Kawẽnwẽn pima, oajẽm. 12 beayũꞌin osunuy 
Judas. Jesus eju jekukuꞌuk osunuy. Ade oajẽm ip - - paja kukug̃ayũ, 
jebaꞌip kukug̃ayũ dak. Oajẽm ip, Jesus kudadam Judeuyũ kukukayũ 
aꞌõbi, paĩyũ kukukayũ aꞌõbi dak.

48 — Oyag̃obukõnꞌibit cuy epejat. Ixe Jesus — Judas juk oꞌe cebe 
ip - - Jesusũm cekay itakomaayũ beiat.
— Ocejat cuy — i juk oꞌe ip - - Judas ejuayũ.
49 Isum yajẽm:
— Wuykat, omutaybitbinꞌukat! — Judas oꞌe Jesus pe.

Oꞌyag̃obukõn.
50 — Obure — ioꞌe Jesus. — Apẽn ẽn eꞌem iap, g̃asũ ma juy ece — 

ioꞌe. Oajẽm ip Jesus xe, ibu am. 51 Imẽnpuye Jesus ejuat jepaja oꞌjuꞌuk 
iyuk pewi. Oꞌsug̃uybuꞌuk pajam paĩyũ kukukat ebekit g̃uybu ikibi.

52 — Paja ejomõg̃ cuy iyuk pe — Jesus oꞌe. — Pajam waraꞌat oꞌyaokaiat 
ixe dak pajam yaoka ip — ioꞌe Jesus.

53 — Õn cekay bima, webay 12 mil beat oꞌg̃uju kuka - - jakawẽn 
tojotjotꞌukayũ. G̃axĩn ma kuka oꞌg̃uju okay itakomaayũ buxim — ioꞌe 
jewejuacat pe. 54 — Deus ekawẽn tojotjotꞌukayũ ajẽm puje bit, ibaꞌore 
kuka oꞌe owebe weꞌũ ãm Deus aꞌõ dag̃ pit. Imẽn put ma owebe - - weꞌũ 
but ma — ioꞌe Jesus.

55 Ixe ehora bima, Jesus oꞌjekawẽn yajẽmibiyũ be - - adeayũ be.
— Ade kabia juk adi og̃uy Deus eju kawẽnwẽnapꞌa be - - yabog̃atꞌa be. 

Imukũyjojom cuk adi og̃uy. Eyju bit odaomũn ig̃oꞌa be g̃u bit. Eyju 
dak epesot odaomũn ãm paja kukug̃, eybaꞌip kukug̃ tak, ibukurukat 
taomũg̃ap puxim — ioꞌe cebe ip. — Ibukurukat g̃u on pit! — ioꞌe cebe ip.

56 — Kuy bima oꞌtupmubararak ip Deus ekawẽntup apẽn ip 
odaomũniaptup — ioꞌe. — “Ibukurukat taomũg̃ap puxim ixe taomũn ip,” 
iꞌeꞌem ig̃odup — ioꞌe. — Imẽn ma odaomũn ip g̃asũ dak — ioꞌe Jesus.
Soat ip Jesus oꞌjepere ceweju etaybitinayũ. Soat ip oꞌwatwat.

57 Oꞌjacayũ oꞌtujowat ip. Jesus oꞌtujowat ip Caifás kay - - paĩyũ kukukat 
kay. Iboceayũ juk oꞌjeawero ip Caifás tukꞌa be. Judeuyũ kukukayũ 
oꞌjeawero ip, Moisés ekawẽn imutaybitbinꞌukayũ dak. 58 Pedro bit 

Jesus nomuju oꞌju. Wũy ma oꞌju. Paĩyũ kukukat tukꞌa naxĩnõm pe 
oajẽm. Oabik sorarayũ parakpe. Oabik, ijo am - - apẽn jeꞌbapuk Jesus 
pe iap co am.

59 Paĩyũ kukukayũ oꞌjeꞌawero ip, yawẽg̃ mukẽrẽrẽrẽnꞌukayũ kudadam, 
pũg̃ tag̃ ma Jesus muymuy am, Jesus aokam dapxi aꞌõ nomuju. Soat 
oꞌjeꞌawero ip - - paĩyũ kukukayũ, Judeuyũ kukukayũ, Moisés ekawẽn 
imutaybitbinꞌukayũ dak - - soat oꞌjeꞌaweroiayũ.

60 Oajẽm ip jeꞌaweroayũ kay. Ade oajẽm - - yawẽg̃ mukẽrẽrẽrẽnꞌukayũ. 
Imẽnpit ibaꞌore oꞌe Jesus awẽg̃ mukẽrẽ ãm. 61 Xepxep oajẽm g̃ebuje 
bit - - wuymug̃uykukuꞌukayũ.
— Ite ag̃okatkat oꞌe: “Deus eju ekawẽnwẽnapꞌa oyamuyꞌũm put - - 

yabog̃atꞌa. Imẽnpit oyamuy put waram ebapũg̃ kabiam,” i — ioꞌe 
xepxepayũ - - dapxiyũ. 62 Imẽnpuye paĩyũ kukukat ma oꞌãy, jekawẽn ãm.
— Apenpuye ecede g̃u awẽg̃ mukẽrẽrẽnayũ be? — ioꞌe. — Icẽm tu 

ip eꞌem? — ioꞌe Jesus pe.
63 Jesus mũg̃ ma osunuy.
— Deus emunaẽ ẽn pima, eg̃uwẽn cuy ocewebe — koapat paĩyũ 

kukukat oꞌe Jesus pe. — Deus aꞌõbi - - soat em itaicat aꞌõbi eg̃uwẽn 
cuy. Deus emunaẽ ẽn tu? Deus ipot tu ẽn? — ioꞌe.

64 — Hm hm. Ixe ipot ma õn — ioꞌe. — Soat wag̃o õn. G̃uyjom ojojom 
epeꞌe. Xikꞌi og̃uy Deus xe ibaꞌat kadi. Ixe Deus soat podi ma yaꞌõbacaat. 
Cexe õn pima ojojom epeꞌe. Soat kukukan oce ixe eju. G̃uyjom ijodi 
waram ojot. Kabikerereat tag̃wi okop — ioꞌe Jesus.

65 Imẽneju jeekabek oꞌg̃uwek paĩyũ kukukat, jetakoma pibun.
— Deus muymuy teku — i napa ma oꞌe.

Jesus muwẽnuwẽn oꞌe.
— Epeyaꞌĩjojo kuy ixe ekawẽn. Waraꞌacayũ g̃u ajokudada Jesus awẽg̃ 

mukẽrẽrẽn ãm — ioꞌe cebe ip - - oꞌjeꞌaweroweroiayũ be. 66 — Ajo cũg̃ 
ma eyxe? Apẽn tak aceꞌe Jesus pe? — ioꞌe cebe ip.
— Ikẽrẽat kug̃ teku Deus xe — i napa ma oꞌe ip - - ibimãmãayũ ekawẽn 

cocoꞌukayũ. — Imẽnpuye ayaoka — ioꞌe ip.
67 Oꞌjeꞌaweroiayũ oꞌg̃uxiuxi Jesus dopa be - - jebidi. Jetakoma pibun 
oꞌg̃uxiuxi. Oꞌyaokaka ip.

Pũg̃ ixeyũꞌin Jesus dopa oꞌtopaoka.
68 — Cristo! — ioꞌe ip cebe. — Abu edopaoka oceꞌin?

Imen oꞌjekawẽn ip, kuy Jesus oꞌtopamuekabek pag̃õm puye.
69 Pedro dak xikꞌi osunuy ukꞌa daxirõg̃ pe. Paĩyũ kukukat ebuywatwat 

oajẽm - - ayacatꞌisuat. Oajẽm Pedro kay.

— Ẽn tak mo Jesus eju ejeku - - G̃aliléia eipi bewiat eju — ioꞌe Pedro be.
70 — Õn g̃u. Apẽn ẽn eꞌem? Ixe bure g̃u õn — i napa ma oꞌe Pedro, 

soat yaꞌĩjojom pima.
71 Oꞌju yanaxĩnõm pe. Waraꞌat ayacatꞌisuat ixe Pedro oꞌjojojo.
— Ite Jesus ejuibit — ioꞌe iboceayũ be. — Nazaré wat ejuibit — i.

72 — Ixe eju ocekuku g̃u — Pedro oꞌe. — Ixe bure g̃u õn. Deus itaybit 
Jesus wetaybit g̃u iam — i napa ma oꞌe Pedro.

73 Ibunbun pima, oajẽm cekay iboceayũ.
— Icẽman — ioꞌe ip. — Apẽn ẽn kawẽnwẽn, imẽntak G̃aliléia watwat 

kawẽnwẽn ip. Imẽnpuye ocetaybit Jesusyũꞌin ẽn iam — ioꞌe ip Pedro be.
74 — Dapxiyũ eyju! — i napa ma oꞌe Pedro. — Ixe bure g̃u õn! Ceweju 

õn pit ocekuku g̃u — i napa ma oꞌe. — Õn icẽmãn eꞌemꞌũm pima, 
Deus cuy ipiat supiꞌajoat owebe — Pedro oꞌe.
Sapokay oꞌjede g̃ebuje bit.

75 Jesus aꞌõ kay Pedro oꞌjeg̃ebu.
— Sapokay ede awap, abapũg̃ em eceꞌe, “Jesus bure g̃u õn,” i — i 

juk oꞌe Jesus Pedro be.
Iboap kay oꞌjeg̃ebu Pedro. Oꞌju ukꞌa naxĩnõm pewi. Oꞌtõn cĩcã Pedro. 
Ig̃uycũg̃ cĩcã oꞌe, ikẽrẽat oꞌg̃ug̃ẽ buye.

27  1 Kabia isum soat oꞌjeꞌawero ip - - Judeuyũ kukukayũ, paĩyũ 
kukukayũ dak. Oꞌjeꞌawero ip, Jesus aokaap muwẽnuwẽn ãm.

2 Jesus oꞌjacayũ oꞌsubamukirik ip jekukukat aꞌõbi. Oꞌtujowat ip. Oꞌju ip Jesus eju.
Pilatos kay oꞌju ip - - ipi kukukat kay.
3 Judas pe itakomaayũ Jesus dujowat aokam iap co buje, oꞌju waram 

Judas paĩyũ kukukayũ kay. Oꞌyadujowat dinheiroꞌa - - prataꞌa - - 30 
beatꞌa. Ig̃uycũg̃ oꞌe, oꞌg̃ug̃ẽap puye. Oajẽm cekay - - paĩyũ kay, Judeuyũ 
kukukayũ kay dak. Itakomaayũ be Jesusũmat oajẽm. 4-5 Oꞌyaxik prataꞌa 
Deus ekawẽnwẽnapꞌa be - - yabog̃atꞌa be. Batku!
— Ikẽrẽat kug̃ g̃u Jesus. Õn ma ikẽrẽat kug̃, Jesus omuyap og̃uwẽn 

eywebe buye. Ig̃asũ bit ip kuy oꞌtujowat yaoka am. Oꞌtujowat, cekay 
itakomaayũ be õn iũm puye — ioꞌe.
— Ẽn ma ikẽrẽat kug̃ aꞌõbi ma - - oceju g̃u bit. Ekpiwan ma — ioꞌe ip.

Oꞌjenapõn Judas. Oeꞌũ Judasꞌũm. Oꞌjewag̃obumukirik. Oꞌjewemutoro. Oeꞌũ.
6 G̃ebuje: dinheiroꞌa oꞌyabu ip.

— Ijopꞌa yamõg̃ paꞌore wuywebe Deus edinheiro mũnꞌa be — ioꞌe 
paĩyũ kukukayũ. Jewewebe oꞌe ip. — Cũg̃ g̃u kuka oꞌe Moisés ekawẽn 
tag̃ ijopꞌa Jesus aokaap ma dei an puye — ioꞌe ip.

7 Imẽneju oꞌjeꞌawewero ip. Apẽn xeꞌe aceꞌe iap muwẽnuwẽn oꞌe ip. 
Imẽnpuye ig̃oꞌa yaũm ip itĩg̃ꞌa buximatꞌa mug̃ẽg̃ẽꞌukat pe jekat teim. 
Imẽn iboap kat oꞌjat ip. Oꞌjat ceꞌũꞌũayũ kot am iboce - - Jerusalém ka 
bewiꞌũmayũ kot am. 8 Jesus aokaapteim ip oꞌjat iapka i osunuy ika 
butet. G̃asũ dak imẽn ibutet. 9 Imẽn oꞌjebapuk Jeremias ekawẽn tag̃ - - 
Deus aꞌõ muwẽnuwẽnꞌukat ekawẽn tag̃. Kuyje Jeremias oꞌe:

Israel naxeg̃ebitbit kukukayũ dinheiroꞌa oꞌyadujowat ip - - 
prataꞌa - - 30 beatꞌa. Ijop edinheiro juk oꞌg̃uwẽn ip itakomaayũ 
be Deus emunaẽ og̃ũm iaptei oꞌe iap, i. 10 Oꞌyaũm ip itĩg̃ꞌa 
buximatꞌa mug̃ẽg̃ẽꞌukat pe ikat teim. Deus aꞌõbi oꞌyaũm ip, 
i juk oꞌe Jeremias.

11 Oajẽm Pilatos kay Jesus oꞌjaciayũ - - ipi kukukat kay.
— Judeuyũ kukukat tu ẽn? — ioꞌe Pilatos Jesus pe.
— Ẽn ma iboam eꞌem — ioꞌe Jesus.

12 Jesus tak oꞌjomuymuy ip - - Judeuyũ kukukayũ, paĩyũ kukukayũ dak. 
Jesus oꞌjede g̃u bit ixeyũ be.

13 — Soat eyaꞌĩjojo g̃u du ixeyũ oꞌe iap? — Pilatos oꞌe Jesus pe.
14 Oꞌjede g̃u bit. Pũg̃ em tak kaꞌũma. Pilatos yag̃uybabiꞌũm cĩcã oꞌe, 
Jesus oꞌjede g̃u buye.

15-17 G̃ebuje soat oꞌjeꞌawero ip Pilatos xe. Judeuyũ oꞌjeꞌawero ip.
— Abu og̃ujẽm cuy daomũnmũnapꞌa bewi? — Pilatos oꞌe cebe ip. — 

Barrabás ma du? — ioꞌe. — Jesus Cristo g̃u xeꞌe? — ioꞌe. — Pebicat 
og̃ujẽm cuy? Cristo butetecat tu? ioꞌe Judeuyũ be - - adeayũ be.
Imẽn Pilatos oꞌe, imẽn ibikuy buye. Páscoa epeta bima ipi kukukat 
Judeuyũ emunaẽ mujẽmjẽmꞌuk osunuy daomũnmũnapꞌa bewi. 
Imujẽmjẽmꞌuk, jekpiwan ma. Ikẽrẽat kug̃ cĩcãat osunuy daomũnmũnapꞌa 
be iboap Páscoa bima. Barrabás i osunuy ibutet. Soat ma itaybit ip 
ixem. 18 Imẽnpit Pilatos itaybit paĩyũ kukukayũ itabutkarey oꞌe ip Jesus 
kay iam. Itaybit jetabutkarey pibun Jesus oꞌtujowat ip iam.

19 Pilatos tayxi dak jaꞌõ dujowacat oꞌg̃uju. Jaꞌõdaxijom oꞌg̃uju jektop 
kay. Ipi kukukat pe iboceacat aweroroap pe oꞌg̃uju. Iboce Pilatos xikꞌi 
osunuy Jesus awẽg̃ co am. Oajẽm yaꞌõdujowacat.
— “Ixe Jesus cũg̃at,” etayxi oꞌe — yaꞌõdujowacat oꞌe itop pe. — “Jesus oajẽm 

wexeybi,” i. “Ipiat osupiꞌajo jĩjã wexey ixe buye,” i — ioꞌe yaꞌõdujowacat. — 
“Ikẽrẽat cuy eg̃ug̃ẽ g̃u cebe - - Jesus pe,” i dak — yaꞌõdujowacat oꞌe Pilatos pe.

20-21 — Pebicat og̃ujẽm cuy daomũnmũnapꞌa bewi? — Pilatos oꞌe 
waram oꞌjeꞌaweroiayũ be.
— Barrabás — ioꞌe ip.

Imẽn oꞌjeꞌaweroiayũ oꞌe paĩyũ kukukat ekawẽn puye, Judeuyũ 
kukukayũ ekawẽn puye dak.
— “Barrabás,” i juy epeꞌe Pilatos pe — paĩyũ kukukayũ juk oꞌe 

oꞌjeꞌaweroiayũ be. — “Jesus cuy esubamupaya korosa be,” i juy epeꞌe 
Pilatos pe — i juk oꞌe ip.
Imẽnpuye oꞌjeꞌaweroiyũ oꞌjekawẽn ip Pilatos pe.
— Barrabás eg̃ujẽm cuy daomũmũmapꞌa bewi — ioꞌe oꞌjeꞌaweroiayũ.

22 — Pam Jesus? Ite butet Cristo i. Apẽn tak oce cebe? — Pilatos 
oꞌe oꞌjeꞌaweroiayũ be.
— Esubamupaya juy korosa jeje, yaoka am — ioꞌe ip.

23 — Ikẽrẽat oꞌjukuk g̃u teku - - pũg̃ em tak kaꞌũma! — ioꞌe Pilatos. 
Imẽnpit big̃ ma yaꞌõberen oꞌjewãwã ip.
— Esubamupaya juy korosa be, yaoka am.

24 Oꞌjeꞌaweroiayũ mukabaꞌũm paꞌore oꞌe Pilatos pe. Jekabaꞌũm g̃u 
oꞌjeꞌaweroiayũ.

Ibuje, Pilatos idibi oꞌtibu. Oꞌjewebuwuywuy oꞌjeꞌaweroiayũ etabun, 
imutaybit am ip õn g̃u okpiwat iam.
— Õn g̃u okpiwat Jesus aoka am. Eyju ma epeyaokaat — ioꞌe Pilatos.

25 — Ipiat acesupiꞌajo — ioꞌe ip. — Wuyipotpot tak, yaokaap puye 
— ioꞌe ip.

26 G̃ebuje Pilatos Barrabás oꞌg̃ujẽmat daomũnmũnapꞌa bewi. Jesus 
pit imupokupog̃ ip oꞌe ixee mug̃ẽg̃ẽbum Pilatos aꞌõbi. Yaꞌõbi Jesus 
oꞌtujowat ip oꞌjeꞌaweroiayũ be, yaoka am, korosa be ibamupaya am.

27 G̃ebuje sorarayũ Jesus oꞌtujowat iecug̃ap tukꞌa be. Pilatos aꞌõbi 
oꞌtujowat ip. Oꞌjeꞌawero ip wararaꞌacayũ xe - - oꞌtomuwãayũ - - sorarayũ - - 
jewejuacatꞌin ma. Oꞌjeꞌawero ip iwaywayway am - - Jesus waywayway 
am. Soat ip sorarayũ oajẽm. 28 Jesus esay oꞌjuꞌuk ip. Iekabek oꞌg̃uõm ip - - 
ipakpukat - - iecug̃ap eekabek puximat. 29 Widaohobune oꞌsubunemuwakẽn 
ip yakoreren ma. Oꞌjomõg̃ ip yakoreren. Imẽn oꞌg̃ug̃ẽ ip Jesus pe, 
Judeuyũ kukukat puximan imubapuk am, iwaywayway am. Ibaꞌip 
oꞌyopmõg̃ ibui be, ibaꞌat kadi. Oꞌjẽg̃ꞌaecõg̃cõg̃ ip cewap iwaywayway am.
— Ẽn ma Judeuyũ kukukat! — ioꞌe ip, iwaywayway am. — Wararaꞌacat 

podi ma ẽn aꞌõbuyxi — ioꞌe ip, iwaywayway am.
30 Oꞌg̃uxiuxi ip Jesus ceje. Oꞌyamupãupã ip ibaꞌim. Iwaywayway oꞌe ip. Pere.

31 G̃ebuje iekabek ipakpukat oꞌjuꞌuk ip. Cesay ip waram oꞌg̃uõm. 
Oꞌtujowat ip yaokam - - iba mupaya am korosa be.

32-33 Oꞌju ip coꞌa kay - - Gólgotaꞌa kay. Gólgotaꞌa “ceꞌũat ariritꞌa” iape. 
Cucum pima ip, Cirene ka wat oꞌtopabijuk. Simão i ibutet osunuy. Ixe 

Simão oꞌg̃uju ip ibuywat am - - Jesus puywat am, korosa dujowat am. 
34 Vinhodi tiũm ojuy ip Jesus pe. Iboceat oꞌtupmuwekoy uvaꞌabidi be 
wuypipimuꞌũmapti be. Oꞌtikõꞌajo Jesus. Tikõn pin g̃u oꞌe.
— Ap! — ioꞌe.

35 G̃ebuje sorarayũ Jesus oꞌsubamupaya ip korosa be. Cesay bubum 
oꞌe ip - - sorarayũ. Dado xikxig̃ oꞌe ip Jesus tiotpe.
— Abu cesay jeꞌjat? — ioꞌe ip jewewebe.

36-38 Tupmubararakaptup kug̃ oꞌe ip sorarayũ. Tupmubarararaꞌg̃ oꞌe 
ip Jesus puten. Tũybe ajo-ikẽrẽan ip oꞌe iãn tak ip oꞌtupmubarararak: 

“Ibutet Jesus i. Judeuyũ kukukat teku,” i. Ibodup tuparararakatup 
oꞌtupmõg̃ ip korosa be, Jesus abi ase.

G̃ebuje xepxep oꞌsubamupaya ip waraꞌat korosa be. Ibukurukayũ 
osodop ip - - xepxep. Jesus pa kadi oꞌsubamupaya ip. Pũg̃ ma Jesus 
paꞌat kadi osunuy; waraꞌat ibaꞌũg̃at kadi.

Oabik ip Jesus kay jeak am. Iwiwim oꞌe ip. 39 Waraꞌacayũ kapkam 
oꞌe ip korosa etako dag̃. Yaaruaru. Iwaywayway oꞌe ip.

40 — “Deus eju kawẽnwẽnapꞌa oyamuꞌũm - - yabog̃atꞌa,” i juk ece — 
ioꞌe jewaywaywayayũ Jesus pe. — “Ebapũg̃ kabiam waraꞌatꞌa kuka 
oyamuy,” i juk ece — ioꞌe ip. — Ecewe daxijo juy — ioꞌe ip. — Deus 
ipot ẽn pima, ekop korosa ejuwi — ioꞌe ip Jesus pe.
41 Paĩyũ kukukayũ dak Jesus kay jewaywayway oꞌe ip. Moisés ekawẽn 
imutaybitbinꞌukayũ dak ixe kay jewaywayway ip, Judeuyũ kukukayũ 
dak. Soat ip jewaywayway oꞌe ip.

42 — Teku waraꞌacayũ daxijojoꞌuk osunuy — ioꞌe ip. — Imẽnpit 
jewedaxijo baꞌore cebe jeꞌũap puxim. Israel eipi kukukat g̃u du? G̃axĩn 
ma korosa ejuwi kop puje, ocetabut oceꞌe cekay — ioꞌe ip.

43 — Deus kay itabut teku. Deus cekay bima, Deus oꞌtaxijo juy g̃asũ 
— ioꞌe ip. — Oꞌtaxijo juy teku oꞌe buye, “Deus ipot õn,” i — ioꞌe ip.
44 Ibukurukayũ dak imẽn oꞌe Jesus pe - - ceweju ibamupayaꞌibiyũ.

45 Kaxi wuyase bima, kabiok oꞌe ibo kabia - - Jesus eꞌũap kabia. Soat tag̃ oꞌe kabiok - - 
Judeia eipi dag̃. Kaxicug̃ pima, katpuje bima dak. Ebapũg̃ hora bun kabiok oeku.

46 Katpuje yaꞌõberen oꞌjewãwã Jesus.
— Eli, Eli, léma sabactani? — ioꞌe.

“Deus, apẽnpuye ẽn opere?” iboap ekawẽn iape. 47 Iboceayũ Jesus 
ekawẽn oꞌyaꞌĩjojo ip.
— Elias nomuwãwãm teku — ioꞌe ip, xipan g̃u ip oꞌjekũyjo buye.
48 Iboceat oꞌjedau idibi bubuap munopapũn ãm uvaꞌabidim - - 

tideibog̃ꞌũmatim. Ixe dak idibi bubuap oꞌjomõg̃ ipꞌabi be.

G̃ebuje oꞌyopmuyu Jesus pe imutitit am.
49 — Mẽnpuk — wararaꞌacayũ oꞌe. — Omuyku paxi Elias taxijo 

am — ioꞌe ip.
50 Waram oꞌjewãwã Jesus yaꞌõberen. Oeꞌũ g̃ebuje. Jekpiwan ma oeꞌũ. 

51 (Oeꞌũ bima pag̃o Deus eju kawẽnwẽnapꞌa be osunuy - - yabog̃atꞌa 
be - - ukꞌa exĩntabi nomudipap epag̃o. Jekpiwan ma ixe pag̃o oꞌjewek, 
Jesus eꞌũ buje. Oꞌjewek kabi kadi wi ipi kay. Ipi oꞌjexixi ibo ka be. 
Witaꞌa oꞌjeꞌaewekwek. Jesus oeꞌũ bima, oꞌjeꞌaewekwek ip.

52-53 Jesus waram g̃uto itait puje, ceꞌũꞌũayũ dopap oꞌtomudipꞌuk ip, 
ipi jexixixi buye. Oꞌtomudipꞌuk g̃uyjom. Oeꞌũiayũ itait oꞌe waram - - 
Deus kay itabucayũꞌũmꞌũm. Oꞌjẽm jedopap pewi.

Oꞌju ip Jerusalém ka kay - - Deus xe xipacat ka kay.
Adeayũ kay oꞌjebapuk ip - - ceꞌũ osodopiayũ.)
54 Sorarayũ kukukat oꞌjojojo, cewejuayũ dak. Soat oꞌjebapukiap 

oꞌjojojo ip, Jesus oeꞌũ bima. Ipi jexixixim oꞌjojojo ip. Soat oꞌjojojo 
ip - - Jesus kay jeakayũ. Iparara jĩjã oꞌe ip.
— Icẽmãn — ioꞌe ip. — Ite ag̃okatkatꞌũm Deus ipot osunuy — ioꞌe ip.

55 Aoyũ dak oꞌjojojo ip wũy wi - - Jesus nomuju tũibiyũ - - ibuywatwat 
tũibiyũ. Cẽmcẽm pima G̃aliléia eipi bewi ibuywatwan ip oꞌe. Ade 
osodop ip. 56 Ixeyũ aoyũ parakpe ebapũg̃ aoyũ osodop ip. Ibũrũ ma 
ip osodop: Maria Madalena, waraꞌat Maria dak, Zebedeu ipotpoyũ xi 
dak. Waraꞌat Maria Tiago xi osunuy, José xi dak.

57-58 Katpuje ma Arimatéia ka wat oajẽm Pilatos kay. José i ibutet 
osunuy - - ade ibubutbecat - - Jesus kay itabucat.
— Jesusꞌũm jebit mukop pin oce — ioꞌe Pilatos pe.
— Haꞌa — ioꞌe. — Ijebit cuy eg̃ukop — ioꞌe.
59 Oꞌju José korosa ka. Ijebit oꞌg̃ukop korosa ejuwi. Jesusꞌũm 

oꞌg̃ukabekbek pag̃õm - - irucan - - iisuan.
60 Oꞌtujowat ceꞌũꞌũayꞌũ dopap kay. Ixeꞌũm oꞌjomõg̃ witabikũy be - - 

jemukũymug̃ẽkũy be. Kuy oꞌsukũymug̃ẽ jeꞌũap puxim.
G̃ebuje witaꞌa oꞌyamuypen witabikũy nomudipꞌam. Yabog̃atꞌa oꞌyamõg̃.
G̃ebuje José oꞌjenapõn. 61 Maria Madalena dak xikꞌi oꞌe witabikũy 

xe, waraꞌat Maria dak.
62 Kuyaje paĩyũ kukukayũ oꞌjeꞌawero Pilatos wap Sábado bima. 

Fariseuyũ dak oꞌjeꞌawero.
63 — Kariwa! — ioꞌe ip Pilatos pe. — Itait pima, Jesus cuk oꞌe: “Ebapũg̃ 

kabia bima, waram wetait oce. Ojebapuk g̃uto,” i — ioꞌe ip. — Imẽn 
wuymug̃uykukum xeku — i napa ma oꞌe ip.

Itabutꞌũm ip. Tũybe napa ma eꞌem iãn oꞌe ip.
64 — Imẽnpuye juy esukũywiwiat. Sorarayũ eg̃uju juy ebapũg̃ kabia 

topam ip, witabikũy wiwi am — ioꞌe ip. — Imujuꞌũm pima, Jesus kay 
itabucayũ jajẽm ip ixima dag̃ ijebit pu am. G̃ebuje ip napa ma jĩjã 
jeꞌe: “Jesus oꞌjeꞌada,” i. Xeku juk oꞌe: “Deus emunaẽ oce,” i — ioꞌe ip 
Pilatos pe. — Koapat podi ma jeꞌe ip napa jĩjã ma — ioꞌe ip.

65 — Ma — ioꞌe. — Sorarayũ og̃uju eyweju ikũy wiwi am — ioꞌe Fariseuyũ be.
— Hm hm — ioꞌe ip. — Cum oceju.

66 Oꞌju ip Jesusꞌũm topap kay. Witaꞌa mudek bõrõbu oꞌsubumupaya 
ip Pilatos aꞌõbi - - ikũy nomudipapꞌa pidase. Sorarayũ oꞌjomõg̃ ip. Ikũy 
wiwiayũ oꞌjomõg̃ ip.

Aripit. Oꞌjepit ip jedukꞌa be - - Fariseuyũ, paĩyũ kukukayũ dak.

28  1 Domingo bima Maria Madalena oꞌju, waraꞌat Maria dak. Jesusꞌũm 
dopap kay oajẽm ip. Oajẽm kabia isum. 2 (Kuy oꞌjebapuk Deus ekawẽn 

tojotjotꞌukat kabi bewi. Jesusꞌũm dopap pe oꞌjebapuk. Imẽnpuye ipi oꞌjexixi. 
Witaꞌa oꞌyaꞌuk Jesusꞌũm dopap pewi. Oabik ibo yabog̃atꞌa jeje. 3 Osusuy isopsep 
ãn. Xiririkxiririkiap puxim osunuy. Kabidig̃ buximat coꞌi iekabek. Irut cĩcã 
osunuy. 4 Sorarayũ iparara jĩjã oꞌe ip - - topap wiwimayũ. Ceꞌũꞌũayũ buxim ip 
oꞌe iparara. Jexixixim ip Deus ekawẽn tojotjotꞌukat puxixim.)

5 Oajẽm ip. Maria Madalena oajẽm, waraꞌat Maria dak. Oꞌjekawẽn 
cebe ip. Deus ekawẽn tojotjotꞌukat oꞌjekawẽn.
— Eypararam g̃u juy epesop. Epeyepere. Wetaybit Jesusꞌũm kudadam 

eyju iam - - ibamupayaꞌibit kudadam iam.
6 — Ijoce g̃u bit xeku. Itait waram g̃uto xeku apẽn cuk oꞌe iap tag̃ — 

ioꞌe. — Epesot. Epejojojo Jesusꞌũm topap — ioꞌe.
7 — Ijo buje, dao ma epeju juy Jesus eju etaybitbit topibiyũ kay — 

ioꞌe aoyũ be. — I juy epeꞌe cebe ip: “Jesus waram g̃uto oꞌjetait. Cum 
eywap Galiléia eipi be. Iboce ixe juy epejojojo,” i. Wekawẽn kay g̃ebum 
cuy eyju — ioꞌe cebe ip - - Deus ekawẽn tojotjotꞌukat oꞌe.
— Hm hm — ioꞌe ip.

8 Dao ma oꞌju ip witabikũy bewi. Oꞌju Jesus eju imutaybitbit topibiyũ 
kay. Iparara oꞌe ip. Imẽnpit icokcok cĩcã oꞌe ip. Oꞌjedau ip, imukũyjo 
am. 9 Daudaum pima ip, Jesus aoyũ oꞌtobede.
— Wuykabia — ioꞌe.

Oꞌjẽg̃aꞌecõg̃cõg̃ ip Jesus wap. Oꞌsuibu ip, ibuyxim ikuk am.
10 — Eypararam g̃u juy — ioꞌe cebe ip. — Okitpitpiyũ be epeyekawẽn 

cuy: “Epeju juy Galiléia eipi kay, ijo am,” i — ioꞌe aoyũ be.

11 Cucum oꞌe ip imuwẽn ãm cebe ip.
Sorarayũ dak oꞌju ip Judeuyũ epaiyũ kukukayũ kay. Pũg̃ oꞌju - - 

iwiwim topibiyũꞌin. Oꞌju ip Jerusalém ka be. Soat oꞌg̃uwẽn ip paĩyũ 
kukukayũ be oꞌjebapukiap.

12 G̃ebuje paĩyũ kukukayũ oꞌjeꞌawero ip - - Judeuyũ kukukayũ dak. 
Jesus awẽg̃ oꞌyaweg̃muwẽn ip.

G̃ebuje dinheiro oꞌg̃ũm ip sorarayũ be - - Jesusꞌũm topap wiwim 
topibiyũ be.

13 — I juy epeꞌe Jesus awẽg̃ tobuxik pinayũ be: “Jesusꞌũm oꞌtujowat 
ip ixima be ma. Jesus eju jekukuk topibiyũ oꞌtujowat ip. Ocexet pima, 
oꞌtujowat ip,” i juy epeꞌe — ioꞌe ip sorarayũ be.

14 — Ipi kukukat iboap co buje, ocejekawẽn ceweju. “Ocecokcok 
cekapikap kay - - sorarayũ ekapikap kay,” ioceꞌe cebe. Imẽn itakoma 
g̃u jeꞌe eykay — ioꞌe ip - - paĩyũ kukukayũ oꞌe sorarayũ be.

15 — Haꞌa — ioꞌe ip. — Oceju dak imẽn Jesus awẽg̃ oceyawẽg̃muwẽn. 
Dinheiro oꞌjat ip paĩyũ kukukayũ xewi, oꞌg̃ũm puye. Apẽn paĩyũ 
kukukayũ oꞌe iap tag̃ oꞌe ip. Imẽnpit iboap ekawẽn napaat acã oꞌe.

Imẽneju ibo awẽg̃ teꞌe ma oꞌyawẽg̃muypõg̃põg̃ soat Judeuyũ dag̃. 
G̃asũ dak oꞌyawẽg̃muypõg̃põg̃ ip - - ibo awẽg̃.

16 Galiléia eipi be onze beayũ oꞌju ip. Jesus oꞌe iap tag̃ oꞌju ip. Oajẽm 
ip coꞌa kay, Jesus dobede am.

17 Iboce Jesus oꞌjojojo ip. Oꞌjẽg̃aꞌecõg̃cõg̃ ip oꞌe, ibuyxin ikuk am. 
Pũg̃pũg̃ pit oꞌjetabiebarẽm.
18 Oajẽm Jesus ixeyũ tẽg̃ ma.
— Waꞌõbi soat cucum ip - - soat ipi juacayũ, soat kabi beayũ dak — 

ioꞌe Jesus cebe ip - - jejojoayũ be.
19 — Epeju juy soat kay - - soat ipi juayũ kay — ioꞌe cebe ip. — 

Imutaybit am ip, epeju juy. Wawẽg̃ cuy epeyekũyjo imutaybitbin ip. 
Imubatisasan ip epeju juy waꞌõbi, webay aꞌõbi dak, Ibiõg̃buk Xipacat 
aꞌõbi dak - - Deus biõg̃buk aꞌõbi — ioꞌe.

20 — Soat cuk adi oce eywebe iap cuy epeꞌe soat pe - - ipi juacayũ be 
— ioꞌe Jesus onze beayũ be. — Okay soat ip imukũyjobit am, wawẽg̃ 
epeꞌe — i dak oꞌe cebe ip. — Ipi opop pima, oju g̃u eywebewi. Soat 
em og̃uy eyxe. Eyxe og̃uy iap kay g̃ebum cuy epesop — ioꞌe Jesus.
— Xipat — ioꞌe ip Jesus pe. — Ẽn ma ejekuku oceweju soat em — 

ioꞌe ip.
Ibũrũ ma 

Mateus 28

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



95

João Batista waraꞌacat awẽwẽap ekawẽn

1  1 Ijoptup pe ibararak opop Jesus Cristo ekawẽn - - kawẽn idipat 
ekawẽn - - Deus ipot ekawẽn. 2 Ixe oꞌjebapuk ijodi apẽn Deus 

ekawẽn muwẽnuwẽnꞌukat emudupmubararaktup ekawẽn tag̃ - - Isaías 
emudupmubararaktup ekawẽn tag̃.

Deus oꞌe: wemumuju og̃uju ewap emubapuk am ewebeam, i. 
3 Ixe wemumuju jewãwãwãm ukꞌaꞌũmat pe: E juy epesuemudim 
wuykukukat kap am, iꞌeꞌem. Epesuemucũg̃cũg̃ cuy ixe em, iꞌeꞌem.

4 Ibo ekawẽn tag̃ João Batista oꞌjebapuk ukꞌaꞌũmat pe. Oꞌjebapuk 
ijodiat mubatisasan, Deus ekawẽn muwẽnuwẽn tak.
— Ikẽrẽat mujurũg̃rũg̃ap cuy epeyepere — ioꞌe ijodiat pe. — 

Epeyewemubatisaan cuy “Ikẽrẽat oꞌgujurlug̃ g̃u g̃asũ bit” iꞌe am soat 
pe. Imẽn eyꞌe buje, Deus ikẽrẽat juꞌuk eywebewi — ioꞌe.

5 Ade ma oꞌju João kay cekawẽn co am. Judéia eipi beayũ oꞌju, 
Jerusalém ka beayũ dak.
— Ikẽrẽat cuk adi og̃ujurũg̃rũg̃ — ioꞌe ip. — G̃asũ bit cuy og̃ujurũg̃ 

g̃u — ioꞌe ip.
Imẽnpuye ip oꞌg̃ubatisaan Jordãodi be. 6 Ixe João doti camelodap 

mug̃ẽg̃ẽ. Yukpumũnpu kug̃ oeku ixee mug̃ẽg̃ẽ. Arobidadek puximat 
oꞌoꞌuk osunuy. Eit kog̃ũfpi dag̃at oꞌoꞌuk tak osunuy João. 7 Imẽn oꞌe 
ijodiacat pe:

JESUS CRISTO 
MUWẼG̃APTUP - - MARCOS 
EMUDUPMUBARARAKTUP

— Waraꞌat omuyku onomukadi. Ixe g̃u itaybitbit cĩcã obode ma. 
Owebe bit suiukꞌuk paꞌore kaꞌũma ma õn puye — ioꞌe. 8 — Idibi be õn 
eymubatisasan. Ixe bit Ibiõg̃buk xipacat g̃uõm eywebe eykukan — ioꞌe.

9 Jesus oajẽm João kay. Nazaré ka bewi oꞌjẽm - - Galiléia eipi beatka 
bewi, ikaꞌĩtcatka bewi. Oajẽm João kay jemubatisan am. João Jesus 
oꞌg̃ubatisan Jordãodi be. 10 Idibi dag̃wi jeu isum kabi ikoce oꞌjojojo. 
Deus biõg̃buk oꞌjojojo. Pukaso buxim oꞌkop jekay. 11 Deus oꞌjekawẽn 
kabi kadiwi.
— Okpot ẽn - - oxe ikukpin cĩcãat! — ioꞌe. — Ocokcok cĩcã ekay — 

ioꞌe Jesus pe.
12 G̃ebuje Deus biõg̃buk Jesus oꞌg̃uju ukꞌaꞌũmat kay. 13 Quarenta kabia 

bun oeku iboce. Satanás teꞌe ma ikẽrẽat oꞌg̃ujurũg̃at cebe. Puca dak 
oeku iboce - - ikaꞌuayũ. Deus ekawẽn tojotjotꞌukayũ bit oajẽm Jesus 
buywan. Ibuywatwan ip osodop.

14 Daomũnmũnapꞌa be ip João muõm puje, Jesus Deus ekawẽn 
muwẽnuwẽn oꞌe. Galiléia eipi dag̃ oeku imuwẽnuwẽn. Kawẽn idipat 
muwẽnuwẽn oeku soat kaka dag̃.

15 — G̃axĩn ma Deus soat ijodiacat kukukan jeꞌe — ioꞌe. — Ixe be 
soat kukukat iap ehora oajẽm. Imẽnpuye ikẽrẽat mujurũg̃rũg̃ap cuy 
epeyepere! Eyetabun cuy kawẽn idipat kaywuydaxijojoap ekawẽn 
kay — ioꞌe.

16 G̃ebuje Jesus xepxep axima bubuꞌukayũ oꞌjojojo. Galiléiadi wãbu 
dag̃ cũg̃cũg̃ pima ip oꞌjojojo iodi wãbu dag̃. Simão oꞌjojojo, André dak. 
André Simão kitpit osunuy. Axima bubum ip osodop ũrũm. 17 Jesus 
oꞌe cebe ip:
— Epesot cuy oweju — ioꞌe. — Axima bubuꞌukayũm cuk adi epesop. 

G̃asũ bit kawẽn idipat epeg̃uwẽnuwẽn ijodiat pe imutabun ip okay 
— ioꞌe.

18 Imẽnpuye ip dao ma jẽg̃rũ oꞌsuiwat axima bubuap. Jesus eju ix oꞌju.
19 Bosusu oꞌju g̃ebuje Jesus. Xepxep oꞌjojojo - - Tiago, João dak. João 

Tiago kitpit osunuy. Zebedeu ipotpoyũ osodop ip. Jekobe be ip 
osodop axima bubuap muwaketken axima bu ojuy. 20 Ijo isum ma 
Jesus oꞌtomuwã ip.
— Epesop cuy oweju — ioꞌe.
Jebay oꞌsuiwat ip. Ceweju ip kapikpikꞌukayũ dak oꞌsuiwat ip jebay 

xe kobe be. Jesus eju ip oꞌju soat em jeku am ceweju.
21 Jesus oꞌju Cafarnaum ka kay ebadipdipayũ eju - - jeweju etaybitbinayũ 

eju.

Jebodoydoyap kabia bima oõm ip Judeuyũ eꞌaweroroapꞌa be - - Deus 
eju kawẽnwẽnapꞌa be. Ig̃oꞌa beayũ oꞌg̃utaybinbin.

22 — Idim cĩcã teku wuymutaybitbin! — ioꞌe ip. — Moisés ekawẽn 
wuymutaybitbinꞌukayũ buxim g̃u ite wuymutaybitbin. Wuyeajojoyũꞌũmꞌũm 
aꞌõbi wuymutaybitbin ixeyũ ma. Jesus pit jaꞌõbi ma wuymutaybitbin 

— ioꞌe ip jewewebe.
23 G̃ebuje ag̃okatkat oõm ig̃oꞌa be ibiõg̃buk kẽrẽat kukat. Ibiõg̃buk 

kẽrẽat cebe osunuy. Oꞌjewãwã yaꞌõberen Jesus kay.
24 — Jesus, Nazaréka bewiat, apẽn ẽn em ocewebe? — ioꞌe. — 

Ocemuyꞌũm tu ejot? — ioꞌe. — Wetaybit abu ẽn iam. Ẽn Deus emumudot. 
Ikẽrẽat kug̃ g̃u ẽn - - soat tag̃ eisu — ioꞌe.

25 Imẽnpit Jesus ibiõg̃buk kẽrẽat oꞌg̃ukorẽm.
— Ecemũg̃ cuy! — ioꞌe. — Ejẽm cuy cebewi! — Jesus oꞌe.

26 G̃ebuje ibiõg̃buk kẽrẽat ag̃okatkat oꞌg̃ukutukutu jĩjã. Oꞌjewãwãwã 
yaꞌõberen. Oꞌjẽm cebewi. 27 Imẽnpuye oꞌjojojoꞌiayũ oꞌjewetakaka jĩjã ip.
— Ajo sute? — ioꞌe ip. — Yaꞌõbuyxiat teku! — ioꞌe ip. Ibiõg̃buk kẽrẽat 

kũyjobit ixe aꞌõ kay. Ixe itaybit ibiõg̃buk kẽrẽat mujẽm ãm wuyjuyũ 
jebit pewi! — ioꞌe ip. — Kawẽn iisuan tu ite wuymutaybitbin? — ioꞌe 
ip jewewebe.

28 Imẽneju soat Galiléia eipi dag̃ayũ Jesus awẽg̃ oꞌyawẽg̃coco ip.
29 G̃ebuje Jesus oꞌjẽm ig̃oꞌa bewi. Oꞌju Simão dukꞌa kay, André dukꞌa 

kay. Pũg̃ꞌa ukꞌa iwat osodop ip - - Simão, André dak. Oꞌju Tiago eju, 
João eju dak. 30 Simão daxijo ipaꞌi jĩjã opop.
— Simão daxijo ipaꞌi jĩjã — ioꞌe ip Jesus pe.

31 Jesus oꞌju cekay. Oꞌsubaixik. Oꞌg̃uꞌag̃obucẽg̃. Ipaꞌiat oiꞌũm g̃ebuje 
bit. Xipat oꞌe. Ipaꞌi topibit ixan oꞌg̃ũm cebe ip - - Jesusyũ be.

32 Katpuje ade iwãtaxipipiayũ oꞌtujowat Jesus kay ibo ka watwat. 
Axik kukukayũ dak oꞌtujowat cekay. 33 Soat ag̃oka watwat oꞌjeꞌawero 
ip ukꞌa esũntabi be.

34 G̃ebuje Jesus oꞌg̃uꞌadaꞌada ip iwãtaxipipiayũ. Kiiiih. Ade osodop 
ip iwãtaxipipiayũ. Soat iwarururu osodop iwãtaxipi cexe ip. Ade axik 
oꞌg̃ujẽmjẽm cebewi ip. Itaybit axik osodop ip Jesus Deus emunaẽ iam. 
Jesus pit ixeyũ be oꞌg̃uwẽnat g̃u.
— Abu õn iam cuy epeg̃ukũyjo g̃u ip — ioꞌe cebe ip.

35 G̃ebuje Jesus oꞌkop kuyg̃u. Kaxi jẽm awap oꞌkop. Oꞌjẽm ukꞌa bewi. 
Oꞌju ukꞌaꞌũmat kay. Iboce oꞌjekawẽn Deus eju.

36 G̃ebuje Simão oꞌjẽm ukꞌa bewi. Oꞌju Jesus kudadam, cewejuayũ 
dak. Oꞌtobuxik ip.

37 — Soat ijoceayũ ekudadam! — ioꞌe ip cebe.
38 — Ijoce g̃u og̃uy — ioꞌe Jesus pit. — G̃aꞌa juy waraꞌat ka watwat 

kay — ioꞌe. — Kawẽn idipat muwẽn pin õn waraꞌat ka watwat pe. 
Ixeyũ be dak ojot imuwẽn ãm — Jesus oꞌe cebe ip.

39 Ibocewi soat kaka dag̃ oekuku ip Jesusyũ - - Galiléia eipi dag̃. Deus 
ekawẽn muwẽnuwẽn oekuku ip Judeuyũ eꞌaweroroapꞌa be - - Deus eju 
kawẽnwẽnapꞌa be. Axik mujẽmujẽm oekuku ip ibo eipi watwat pewi.

40 Ag̃okatkat oajẽm Jesus kay ierepat. Oꞌjẽg̃ꞌaecõg̃cõg̃ cewap Jesus 
yaꞌõbuyxiat puye.
— Omuꞌada pin pima, ibaꞌore g̃u ewebe — ioꞌe Jesus pe.
41 G̃ebuje Jesus itabotaidabotbot oꞌe ierepat kay. Oꞌjebaepacũg̃ cekay. 

Oꞌg̃ucay.
— Emuꞌada pin õn — ioꞌe. — Kuy õn emuꞌada — ioꞌe.
42 Ierep tũibit oꞌjeꞌada g̃ebuje bit. Xipat oꞌe.
43 — Edukꞌa kay juy ecepit — ioꞌe Jesus yaꞌõpurug̃ cebe. 44 — Eꞌadaap 

cuy eg̃uwẽn g̃u wararaꞌacat pe — ioꞌe. — Paĩ kay juy eju — ioꞌe. — 
Ecewemubapuk cebe — ioꞌe. — Xepxem cuy pukaso eg̃ũm paĩ be 
Moisés ekawẽn tag̃. Imẽn eceꞌe soat ijoceayũ itaybit am Jesus ierepat 
oꞌg̃uꞌada iam. Ẽn pit eg̃uwẽn g̃u eꞌadaap. Paĩ ma juy g̃uwẽn eꞌadaap 
— ioꞌe ierep topibit pe.

45 Imẽnpit ierep tũibit kũyjobitꞌũm osunuy. Jesus aꞌõ kay g̃u osunuy. 
Oꞌjẽm Jesus xewi. Jeꞌadaap oꞌg̃uwẽnuwẽn soat pe jebureyũ be. Imẽnpuye 
soat kaka dag̃ oꞌyawẽg̃cu ceꞌadaap awẽg̃. Imẽnpuye Jesus pe ibapug̃ 
ceku baꞌore oꞌe ikabog̃atka be. Ukꞌaꞌũmat tag̃ acã oeku. Ade maꞌg̃u 
oꞌju ip cekay soat kaka dag̃wi jeꞌadaap ojuy.

2  1 Xepxep kabia kap puje, Jesus oꞌjepit Cafarnaum ka kay.
— Jesus jedukꞌa be omuy — ioꞌe ibo ka beayũ jewewebe.

2 Imẽnpuye adeayũ oꞌjeꞌawero ip Jesus dukꞌa etakobe. Kaꞌũmg̃u topap 
oꞌe wararaꞌacat pe iõm ãm ukꞌa be. Ade osodop ip ukꞌa be, ukꞌa esũg̃tabi 
xe dak. Jesus Deus ekawẽn ixeyũ mukũyjojom oꞌe.

3 G̃ebuje ebadipdip ag̃okatkayũ oajẽm Jesus kay. Jebure dujuajẽm 
ojuy ip - - ijebit eꞌũat. 4 Imẽnpit tujuajẽm paꞌore oꞌe ip Jesus kay ade 
jĩjã Jesus akokoreren ip puye. Imẽnpuye ebadipdipayũ oꞌjeu ukꞌa abi 
jeje. Ukꞌa ip oꞌyabimutok Jesus ase. Ijebit eꞌũat oꞌg̃ukop ip ixexecap 
pe. Oꞌg̃ukop ip Jesus wap.

5 — Teyũku itabut okay — ioꞌe Jesus jewebe ma.
G̃ebuje Jesus oꞌjekawẽn ijebit eꞌũat pe.

— Tapu, ikẽrẽat kuy ojuꞌuk ewebewi — ioꞌe.
6 Pũg̃pũg̃ Moisés ekawẽn imutaybitbinꞌukayũ kaxikxikꞌi osodop ip 

iꞌgoꞌa be. Jewag̃uydadam osodop ip.
7 — Teku napa ma eꞌem! — ioꞌe ip jewewebe. — “Deus coꞌi õn,” i 

napa ma teku eꞌem — ioꞌe ip. — Abu-be ikẽrẽat uk put wuywebewi - - 
Deus pe acã — ioꞌe ip jewewebe.

8 Jesus itaybit oꞌe apẽn jewag̃uydadam ip oꞌe iam.
— Apẽnpuye dak eyju imẽn jewag̃uydadam? — ioꞌe. 9 — “Ikẽrẽat ojuꞌuk 

ewebewi,” i kuy oce cebe — ioꞌe. — Imẽnpit eyetabut g̃u ikẽrẽatꞌuk 
put owebe iap kay — ioꞌe. — “Eꞌãy,” i oce ibima, “Ecexĩg̃xĩg̃,” i dak, 

“Exexecap cuy etujuxe edukꞌa be,” i dak, eyetabut g̃u kuka epeꞌe okay 
— ioꞌe. 10 — Soat wag̃o õn — ioꞌe. — Waꞌõbi teku og̃uꞌada. Imuꞌadaap 
co buje, “Jaꞌõbi ma teku oꞌg̃uꞌada,” i epeꞌe — ioꞌe cebe ip.

11 G̃ebuje Jesus oꞌjekawẽn ijebit eꞌũat pe.
— Eꞌãy — ioꞌe cebe. — Exexecap cuy ejat — ioꞌe. — Eju juy edukꞌa 

be — ioꞌe Jesus cebe.
12 G̃ebuje ijebit eꞌũ topibit oꞌãy. Jexexecap oꞌjat. Oꞌjẽm soat etabun. 

Imẽneju soat itabẽg̃bẽg̃ oꞌe ip ijojom.
— Ajojojo g̃u buk imẽg̃at — ioꞌe ip jewewebe — Kaꞌũmg̃u xipacat 

Deus coꞌiat — ioꞌe ip.
13 Jesus waram oꞌjẽm. Oꞌju iodi kay - - Galiléiadi kay. Adeayũ oꞌju 

ikudadam. Oꞌtobuxik ip. Ixeyũ mutaybitbin oꞌe.
14 Kapkam pima Jesus Levi oꞌjojojo. Levi Alfeu ipot osunuy. Iecug̃ap 

edinheiro bubuꞌukat osunuy. Xikꞌi osunuy dinheiro bubuapꞌa be.
— Ejot. Oweju ejeku — Jesus oꞌe cebe.
Levi oꞌjẽm dinheiro bubuapꞌa bewi. Oꞌju Jesus eju.
15 G̃ebuje Jesus oꞌju Levi dukꞌa kay. Oꞌjekõn ceweju. Ade iecug̃ap edinheiro 

bubuꞌukayũ awerom osodop ip ig̃oꞌa be. Jekõnkõn ip oꞌe Jesus eju, ceweju 
etaybitbinayũ eju dak, ade ikẽrẽat mug̃ẽg̃ẽꞌukayũ dak. Ade jĩjã osodop ip 
Jesus eju jekukuꞌukayũ. 16 Pũg̃pũg̃ Fariseuyũꞌin ixeyũ oꞌjojojo - - Moisés ekawẽn 
imutaybitbinꞌukayũ. Ikẽrẽan eꞌeꞌukayũ eju Jesus jekõnkõn oꞌe iap oꞌjojojo ip - - 
iecug̃ap edinheiro bubuꞌukayũ eju iap tak.
— Apẽnpuye ekariwa jekõnkõn ikẽrẽat mug̃ẽg̃ẽꞌukayũ eju, iecug̃ap edinheiro 

bubuꞌukayũ eju dak? — ioꞌe ip Jesus eju etaybitbinayũ be. Imẽn xipat g̃u — ioꞌe ip.
17 Iboap co buje, Jesus oꞌjekawẽn ceweju ip.

— Iwãtaxipiꞌũmayũ bit wuyanũg̃tataꞌukat kay jeꞌju g̃u - - iwãtaxipipiayũ 
acã — ioꞌe. — Imẽnpuxim õn tak jewexe xipacayũ nomuwã ãm g̃u ojot - - 
xipatꞌũmayũ nomuwã ãm acã. Ikẽrẽat uk am ixeyũ bewi ojot — ioꞌe.

18 Koap pima João Batista eju etaybitbinayũ jekpiwan ma jewemureren 
ip osodop Deus eju kawẽn ãm, Fariseuyũ dak. Imẽnpuye ade oꞌju 
Jesus kay.
— João eju etaybitbinayũ jekpiwan ma jewemureren Deus eju kawẽn 

ãm, Fariseuyũ eju etaybitbinayũ dak — ioꞌe ip. — Eweju etaybitbinayũ 
bit jekõnkõn. Apẽnpuye dak? — ioꞌe ip cebe.

19 G̃ebuje Jesus oꞌjekawẽn ceweju ip.
— Oweju etaybitbinayũ jekõnkõn, õn ceweju ip puye — ioꞌe. — 

Tomuwãꞌibiyũ cucum pima jewebumũnap epeta kay, jekõnkõn cĩcã 
ip. Iwadip cexe ip pima, jekõnkõn cĩcã ip — ioꞌe. 20 — G̃uyjom pit 
iwadip juꞌuk ip ceparakpewi — ioꞌe. — Iꞌuk puje, jekõn g̃u ip — ioꞌe. — 
Imẽnpuxim, õn ixeyũ ejuꞌũm pima, oweju etaybitbinayũ jekpiwan ma 
jewemuren ip Deus eju jekawẽn ãm — ioꞌe. 21 — Pag̃o iisuat ajoinũm 
g̃u toti iorokat eju - - iwekwekat eju imuwaket am — ioꞌe Jesus. — Pag̃o 
iisuat inũm puje pag̃o iorokat eju, big̃ ma kuka oꞌjewekwek. Iwekat 
big̃ ma kuka oꞌe yobog̃ — Jesus oꞌe maꞌg̃uto. 22 — Uvaꞌabidi tiisuati 
atimuõm g̃u ixee mug̃ẽg̃ẽꞌa be - - timũnꞌa be - - yaokokatꞌa be — ioꞌe. — 
Yaokokatꞌa be tiisuati muõm puje, kuka oꞌjeaepaw. Uvaꞌabidi kuka 
oꞌjediepuy. Uvaꞌabidi mũnꞌa dak kuka oꞌjeaewenõmnõm. Imẽnpuye 
tiisuati atimuõm timũnꞌa be yaisuatꞌa be — ioꞌe Jesus.

Iboam eꞌem pima, “Wekawẽn pag̃o iisuat puxim, uvaꞌabidi tiisuati 
buxim tak” iꞌe ojuy osunuy.

23 G̃ebuje Jesus kapkam oꞌe trigodip tag̃ Sábado kabia be - - jebodoydoyap 
kabia be. Kapkam oꞌe jeweju etaybitbinayũ eju. Kapkam pima ceweju 
etaybitbinayũ oꞌtadotꞌuk, jere buye. 24 Imẽnpuye Fariseuyũ oꞌjekawẽn 
Jesus eju.
— Akꞌi juy ece! — ioꞌe ip. — Eweju etaybitbinayũ kapikpig̃ Sábado 

kabia be! Trigo dadot ukꞌug̃ ip! — ioꞌe ip. — Cũg̃ g̃u eꞌem ip! — ioꞌe 
ip. — Imẽn eꞌem Moisés ekawẽntup: jebodoydoyap kabia be juy 
epeyekapik g̃u, i — ioꞌe ip.

25 G̃ebuje Jesus oꞌjede Fariseuyũ be.
— Epetupcoco g̃u du apẽn Davi oꞌeꞌe iaptup - - Deus ekawẽntup? 

— ioꞌe cebe ip. — Ire bima, Davi oõm Deus eju kawẽnwẽnapꞌa be 
jebureyũ eju. 26 Ixe kabia be Abiatar paĩyũ kukukat osunuy. Pãoꞌa 
oꞌyaꞌo Daviyũ - - ig̃o beatꞌa - - Deus etabixe oꞌyamõg̃ ipi iatꞌa. Moisés 
ekawẽntup eꞌem: Deus etabixeatꞌa yaꞌopi, i — ioꞌe. — Paĩyũ be acã 
yaꞌopi g̃u — iꞌeꞌem Deus ekawẽntup — ioꞌe. — Imẽnpit Davi oꞌyaꞌo, 
paĩ g̃u maꞌg̃u. Oꞌyaũm jebureyũ be dak — ioꞌe. — Deus pit “Ekẽrẽ 

oxe,” ioꞌe g̃u cebe yaꞌo buje. Apẽnpuye dak eyju eꞌem owebe “Eweju 
etaybitbinꞌukayũ cũg̃ g̃u eꞌem,” i? — ioꞌe Jesus. 27 — Teꞌe g̃u Deus oꞌe: 
Pũg̃ kabia be juy epeyekapik g̃u, i. Imẽn ixe oꞌe ijodiat ebodoy am 

— ioꞌe. 28 — Soat wag̃o õn. “Epeyekapik cuy,” i õn eꞌem pima Sábado 
kabia be dak, cedag̃ kuka oꞌe Deus xe — Jesus oꞌe.

3  1 Sábado kabia be Jesus oõm maꞌg̃uto Judeuyũ eꞌaweroroapꞌa 
be - - Deus eju kawẽnwẽnapꞌa be. Ig̃oꞌa be ag̃okatkat osunuy. 

Pũg̃bũnũꞌa oꞌsubũnũꞌanũy ibũnũꞌakẽrẽ. 2 Fariseuyũ oꞌjeak cĩcã Jesus 
kay Jesus ibũnũꞌa kẽrẽat g̃uꞌada paxi jebodoydoyap kabia be iap com. 
Jesus muymuy ojuy ip. “Moisés ekawẽn tag̃ g̃u ẽn jekukum” iꞌe ojuy 
ip Jesus pe. “Jesus kapikpig̃ jebodoydoyap kabia be - - Sábado kabia 
be” iꞌe ojuy ip Jesus muymuy am.

3 — Ejot cuy ijoce — Jesus oꞌe ibũnũꞌa kẽrẽat pe.
4 Jesus oꞌjekawẽn Fariseuyũ eju g̃ebuje bit.

— Wuyeaypapayũꞌũmꞌũm xe cedag̃ tu osunuy wuywebe xipacat mug̃ẽ 
ãm jebodoydoyap kabia be? — ioꞌe cebe ip. — Cũg̃ g̃u xeꞌe wuywebe 
ikẽrẽat mug̃ẽ ãm? Cedag̃ tu wararaꞌacat aoka am? Cedag̃ g̃u xeꞌe 
wararaꞌacat daxijo am Sábado kabia be? — ioꞌe.
Mũg̃. Oꞌjemũg̃ ip. Cede baꞌore ip oꞌe.

5 G̃ebuje Jesus oꞌjeak cekay ip. Itakoma oꞌe cekay ip, Fariseuyũ 
itabotaidabotbotꞌũm ibũnũꞌa kẽrẽat kay buye. Ig̃uycũg̃ tak oꞌe ibuꞌu 
ip jemutaybin jekawẽn puye.
— Payaꞌi ece ebu! — ioꞌe ibũnũꞌa kẽrẽat pe.
G̃ebuje oꞌjewebumupaya. Ibũnũꞌadip oꞌe. 6 Imẽnpuye Fariseuyũ oꞌjẽm 

yabewi. Oꞌjewede ip Jesus xewi. Oꞌjeꞌawero ip Herodes ebekitkit eju - - 
Judeuyũ kukukat ebekitkit eju. Oꞌjewawẽ ip Jesus aoka am kapikpig̃ 
Sábado kabia be buye.

Jesus oꞌju iodi wãbu be jeweju etaybitbinꞌukayũ eju - - Galiléiadi 
wãbu be.

7 G̃ebuje ade oꞌju ip Jesus kay. Soat ka dag̃wi oꞌju ip: Galiléia eipi 
dag̃wi, Judéia eipi dag̃wi dak, 8 Jerusalém ka bewi dak, Iduméia 
eipi dag̃wi dak, Jordãodi wĩnãbu wi dak, Tiro ka tẽg̃atka bewi dak, 
Sidom ka tẽg̃atka bewi dak. Jesus idipat oꞌg̃ug̃ẽ iam oꞌjekũyjo ip. 
Imẽnpuye ade jĩjã ma oꞌju ip cekay. Kiiiih. 9 Jesus oꞌjekawẽn jeweju 
etaybitbinꞌukayũ eju.
— Kobe epeg̃udim owebeam adeayũ be omukug̃ap puxim — ioꞌe 

cebe ip.

10 Kuy bima Jesus ade ma oꞌg̃uꞌadaꞌada. Imẽnpuye soat iwãtaxipipiayũ 
ajẽm ojuy ip osodop imucay ojuy.
— Omuꞌada paxi ixe? — ioꞌe ip jewebe ma.
11 Jesus dobuxik puje ip ibiõg̃buk kẽrẽayũ kukukayũ oꞌjẽg̃ꞌaecõg̃cõg̃ 

cewap “Teku yaꞌõbuyxiat,” iꞌeꞌem jewebe ma buye. Oꞌjewãwã ip 
yaꞌõberen:
— Ẽn Deus ipot — ioꞌe ip.
12 — Epeg̃uwẽn g̃u juy wararaꞌacat pe: “Teku Deus ipot” i — Jesus 

pit oꞌe yaꞌõpurug̃ cebe ip.
13 G̃ebuje Jesus oꞌjeu coꞌa dag̃. Jemukaypinayũ oꞌtaẽ jeweju jeku am. 

Oajẽm ip cexe. 14 12 beayũ oꞌtaẽ.
— Soat em cuy epeku oweju — ioꞌe cebe ip. — Deus wuydaxijojom iap 

ekawẽn cuy epeg̃uwẽnuwẽn soat ka dag̃ — ioꞌe cebe ip. 15 — Waꞌõbacaap 
og̃ũm eywebe ibiõg̃buk kẽrẽat mujẽm ãm ikukukayũ bewi — ioꞌe.

16 Ibũrũ ma ibutet osodop ip - - taẽꞌibiyũ butet: Simão, i, Tiago i, João 
i 17-19 André i, Filipe i, Bartolomeu i, Mateus i, Tomé i, waraꞌat Tiago i, 
Tadeu i, Simão i, Judas iscariotes i. Ibũrũ ma ibutet ip. Jesus waraꞌat 
oꞌsubutetmõg̃ Simão buten. Waraꞌat ibutet Pedro i osunuy. João Tiago 
kitpit osunuy. Jesus waraꞌat oꞌsubutetmõg̃ João buten - - Tiago buten 
tak. Boanerges i waraꞌat ibutet ip osunuy. Boanerges ibaca ip xiririkiap 
puxim iape. Zebedeu ipotpoyũ ip osodop xepxep. Waraꞌat Tiago Alfeu 
ipot osunuy. Simão jeipi kay jĩjãat osunuy. Judas Iscariotes g̃uyjom 
Jesus oꞌg̃ũm cekay itakomaayũ be yaoka am. Ibũrũ ma osodop ip 12 
beayũ - - Jesus emumujuyũ. 20 Ibocewi Jesus oꞌju jebure dukꞌa be.

Ade maꞌg̃uto oajẽm ip Jesus kay. Cekõn paꞌore oꞌe cebuxim ip, ceweju 
etaybitbinayũ dak. 21 Ibadipyũ iboam jekũyjo buje, oꞌju ip Jesus dujupit 
ojuy jedukꞌa be. Tũybe Jesus yakpidapin iãn oꞌe ip jekõnkõnꞌũm puye.

22 Moisés ekawẽn imutaybitbinꞌukayũ oajẽm cekay - - Jerusalém ka 
bewiayũ. Jesus ip oꞌjomuymuy adeayũ be.
— Jesus jekukum ibiõg̃buk kẽrẽayũ kukukat aꞌõbi - - Belzebu aꞌõbi - - 

Satanás aꞌõbi — i napa ma oꞌe ip Jesus muymuy. — Ixe jaꞌõbacaap 
ũmũm Jesus pe ibiõg̃buk kẽrẽat mujẽm ãm adeayũ bewi — ioꞌe ip 
napa ma.

23 Imẽnpuye Jesus jemuymuy ojuyayũ oꞌtomuwã jewekay - - Moisés 
ekawẽn imutaybitbinꞌukayũ. Oꞌjekawẽn ceweju ip. “Napa ma eyju 
eꞌem” iꞌe ojuy. Wuymutaybitbinap ekawẽn oꞌg̃uwẽn cebe ip.
— Satanás aꞌõbi g̃u õn imujẽmujẽm — ioꞌe. — Satanás owebe ibiõg̃buk 

kẽrẽat mujẽmujẽmãn pima, jebekitkit kuka juk ixe oꞌg̃ujẽm! Imẽnpit 

Satanás aꞌõbi g̃u õn imujẽmujẽm — ioꞌe. 24 — Pũg̃ ka kukat jebekitkit 
mujẽm puje, abu kuka oꞌe yaꞌõ kay? Kaꞌũma ma! — ioꞌe. 25 — Pũg̃ti 
watwat kukat jebekitkit mujẽm puje, abu kuka oꞌe yaꞌõ kay? Kaꞌũma 
ma! — ioꞌe. 26 — Imẽnpuxim Satanás jebekitkit mujẽm puje, abu 
kuka oꞌe yaꞌõ kay? Kaꞌũma ma! Imẽneju Satanás jaꞌõbacaap ũmũm 
g̃u owebe ibiõg̃buk kẽrẽat mujẽm ãm - - jebekitkit mujẽm ãm — ioꞌe 
Jesus. 27 — Wuyõm paꞌore wuykay isapkaꞌoreat tukꞌa be ibubut pu 
am. Imukirig̃ acã koam — ioꞌe. — Imukirik puje bit, wuyõm put soat 
pu am - - ukꞌa beat pu am — ioꞌe. — Imẽnpuxim Satanás aꞌõbacaap 
muꞌũmꞌũm pima, ibaꞌore kuka oꞌe wuywebe Satanás ebekitkit aꞌõbacaap 
muꞌũm ãm — ioꞌe Jesus.

28 — Icẽmãn õn eꞌem eywebe — ioꞌe Jesus. — Wuywebe ikẽrẽat mug̃ẽ 
buje, Deus iboap juꞌuk wuywebewi - - ikẽrẽat juꞌuk — ioꞌe. — Wuywebe 
Deus muymuy buje dak, Deus iboap juꞌuk wuywebewi - - ikẽrẽat juꞌuk 
— ioꞌe. 29 — Wuywebe Deus biõg̃buk muymuy buje bit, Deus iboap 
juꞌuk g̃u wuywebewi. Iboap iꞌuk paꞌore Deus pe. Iboap kug̃ acesop 
soat em - - ikẽrẽat kug̃, ibiõg̃buk muymuyap kug̃ — Jesus oꞌe.

30 — Ẽn ibiõg̃buk kẽrẽat aꞌõbi jekukum — i juk oꞌe ip Jesus pe. 
Imẽnpuye Jesus imẽn oꞌyaꞌõbu ip imukũyjojom ip.

31 Ixi oꞌju Jesus kay, ikitpitpit tak. Akiju osodop ip.
— Jesus etomuwã — ioꞌe ip kakijuayũ be. — Ceweju ocekawẽn 

pin — ioꞌe ip.
Kaxikxikꞌi osodop ip Jesus akokoreren akijuacat.

32 — Exi akiju omuy, ekitpitpit tak — ioꞌe ip Jesus pe. — Eweju 
cekawẽn pin ip — ioꞌe ip cebe.

33 — Icẽmãn ig̃o oxiat. Boyũku okitpitpicat — ioꞌe Jesus.
34 Jesus oꞌjeak jexeayũ kay. Oꞌjekawẽn ceweju ip.

— Wararaꞌacayũ bit oxi joꞌi oxe, okitpitpit coꞌi dak — ioꞌe. 35 — Deus 
bikuyap tag̃ jekukuꞌukayũ okitpitpit coꞌi oxe, oĩxĩt coꞌi dak ip, oxi joꞌi 
dak ip — ioꞌe.

4  1 Jesus waram adeayũ oꞌg̃utaybin iodi wãbu be. Ade jĩjã 
oꞌjeꞌawero ip cexe. Imẽnpuye Jesus oõm kobe be. Oabik kobe 

bitakobu jeje iwãbu tẽg̃. Adeayũ bit kapurũg̃ pe osodop ip yaꞌĩjojom. 
2 Wuymutaybitbinap ekawẽn oꞌg̃uwẽn Jesus. Ade oꞌg̃utaybin ip.

3 — Eyaꞌõpicũg̃cũg̃ cuy epesop waꞌõ kay — ioꞌe cebe ip. — Ag̃okatkat 
oꞌju jekat pe jekadai damuduudu am. 4 Tamududum pima xepxepta 
oꞌtaꞌat ipi ju e bitako dag̃ — ioꞌe.

— Wasũyũ oajẽm. Oꞌtaꞌoꞌo ip taduduata - - cekadaida - - e bitako 
dag̃ata — ioꞌe Jesus.

5 — Ibocewi waraꞌata oꞌtaꞌat karatũg̃ꞌa paraktag̃. Ade g̃u kaꞌwi oꞌe 
iboce. Ierũn ma oꞌe kaꞌwi. Dao ma oꞌtanõkap kaꞌwi ierũn puye — ioꞌe. 
6 — Imẽnpit kaxiepi bima kaxie kadai oꞌg̃ukaraw. Oꞌg̃uyꞌũ. Oeꞌũ tãbuju 
baꞌore buye — ioꞌe.

7 — Waraꞌata oꞌtaꞌat widaoho parakpe. Yaypan pima widaoho kadai 
oꞌg̃uꞌũm. Oeꞌũ. Oꞌjewaꞌada g̃u — ioꞌe.

8 — Waraꞌata bit oꞌtaꞌat katõ be. Oꞌtanõkap. Xipan oꞌyaypan. Taꞌade 
oꞌe. Pũg̃pũg̃ kadai be taꞌadesũ oꞌe - - 30 be oꞌe ta - - katõ peat. Waraꞌat 
kadai be taꞌade oꞌe - - 60 be oꞌe ta. Waraꞌat kadai be taꞌade jĩjã oꞌe - - 
100 be oꞌe ta — ioꞌe. Jesus imẽn wuymutaybitbinap ekawẽn oꞌg̃uwẽn.

9 — Wekawẽn eyetaybit pin pima, eyaꞌõpicũg̃cũg̃ cuy epesop waꞌõ 
kay — ioꞌe.

10 Adeayũ epit puje, pũg̃pũg̃ oꞌyaꞌĩjojoꞌiayũ oajẽm Jesus kay. 12 
beayũ eju oajẽm ip.
— Ibaꞌarẽm ekawẽn ocexe — ioꞌe ip cebe. — Apẽn ocemutaybin ojuy 

eg̃uy kadaida mududuap ekawẽn muwẽnuwẽn? — ioꞌe ip.
11 — Kawẽn ibapukan õn eymutaybitbin — ioꞌe. — Ibapug̃ ma apẽn 

Deus soat ipi dag̃ayũ kukukan jeꞌe iap muwẽnuwẽn õn eywebe — 
ioꞌe. — Kuy bima iboam oꞌg̃utaybin g̃u. Wararaꞌacayũ mutaybitbin 
pit õn ibaꞌarẽmãn, waꞌõ kaykũy ip puye — ioꞌe. 12 — Ibaꞌarẽmãn õn 
ixeyũ mutaybitbin. Yaꞌĩjojom ip. Imẽnpit itaybit g̃u ip. Jekũyjojom ip. 
Imẽnpit wekawẽn paꞌarẽm cexe ip. Itaybit pima bit kuka juk ig̃uycũg̃ 
oꞌe ip ikẽrẽat kug̃ puye. Ikẽrẽat tak kuka juk oꞌjepere ip. Ikẽrẽat epere 
buje ip kuka juk Deus ikẽrẽat oꞌjuꞌuk ixeyũ bewi — ioꞌe. 13 — Kadai 
damuduuduap ekawẽn ibaꞌarẽm eyxe. Apẽntak eyetaybit epeꞌe owebe 
waraꞌat muwẽn puje wuymutaybitbinap ekawẽn muwẽn puje? Waraꞌat 
muwẽn puje dak, wekawẽn paꞌarẽm jeꞌe eyxe — ioꞌe.

14 — Apẽg̃ape ibo wekawẽn iam õn jeymutaybin. Kadaida muduuduap 
Deus ekawẽn muwẽnuwẽnap puxim — ioꞌe. 15 — Deus ekawẽn 
cocoꞌukayũ kadaida buxim — ioꞌe. — Pũg̃pũg̃ cekawẽn cocoꞌukayũ e 
bitako dag̃ata buxim — ioꞌe. — Deus ekawẽn co isu, Satanás ajẽmjẽm 
cekay ip — ioꞌe. — Yag̃uybaꞌũmꞌũm ip cekawẽn kay - - Deus ekawẽn 
kay — ioꞌe.

16 — Wararaꞌacayũ karatũg̃ꞌa paraktag̃ata buxim - - Deus ekawẽn 
cocoꞌukayũ — ioꞌe Jesus. — Koap icokcok eꞌem ip Deus ekawẽn co 
am. 17 Kadai tãbubeꞌũmat puxim Deus ekawẽn badi g̃u õmõm cebe 

ip. Ibureyũ eꞌem: “Teyũku Deus ekawẽn kay,” i, iwaywayway am. 
Ibureyũ itakoma cekay ip. Ipiat supiꞌajoat cebe ip. Imẽneju ibuꞌu ip 
jetabut am Deus kay — ioꞌe.

18 — Wararaꞌacayũ widaoho parak tag̃ata buxim Deus ekawẽn 
cocoꞌukayũ. Deus ekawẽn cocom ip — ioꞌe. 19 — Imẽnpit soat em 
g̃ebum ip jemukaypinput kay. Tũybe ocokcok cĩcã oce dinheiro kug̃ 
pima iãn eꞌem ip. Itabikuku ip soat kay jebubun. Deus ekawẽn kay 
bit ip yopĩt ma itabut, soat kay itabikuku jebubun puye. Deus ekawẽn 
muwẽnuwẽn g̃u ip wararaꞌacat pe jebureyũ be — ioꞌe.

20 — Wararaꞌacayũ bit katõ dag̃ata buxim Deus ekawẽn cocoꞌukayũ 
— ioꞌe. — Cekawẽn co buje, cekawẽn kay jĩjã ip. Idipat mujurũg̃rũg̃ 
ip soat peam. Kadaiꞌip puxim ixeyũ - - yaꞌaꞌeatꞌip puxim. 30 be oꞌe 
takug̃ꞌiatꞌip puxim ip, 60 be oꞌe takug̃ꞌiatꞌip puxim tak, 100 be oꞌe 
takug̃ꞌiatꞌip puxim tak — ioꞌe.

21 Jesus waraꞌat kawẽn oꞌg̃uwẽn jeweju etaybitbinayũ be - - 12 beayũ 
be dak - - wuymutaybitbinap ekawẽn.
— Lamparina musop puje, ico diotpe g̃u ajomuy — ioꞌe. — Wuyxexecap 

tiotpe g̃u dak ajomuy. Um ma ajomuy kabia iꞌe am wuykay - - soat ijo 
but am — ioꞌe. 22 — Soat wuyxe ibaꞌarẽmat ibapuk jeꞌe. G̃asũ ade 
ma wuyetaybitꞌũmat. G̃uyjom pit wuyetaybin aceꞌe soan ma — ioꞌe. 
23 — Wekawẽn co pin pima, eyaꞌõpicũg̃cũg̃ cuy — ioꞌe.

Imẽn oꞌg̃uwẽn “Wekawẽn eyetaybin puje, wararaꞌacat pe juy epeg̃uwẽn 
dao ma eyag̃uybaꞌũmap puxim” iꞌe ojuy.

24 — Eyaꞌõpicũg̃cũg̃ cuy epesop waꞌõ kay — ioꞌe. — Xipanꞌũm yaꞌĩjo 
buje, yopĩt ma juy eyetaybin. Xipan yaꞌĩjo buje bit, yobog̃ cuy eyetaybin 

— ioꞌe. 25 — Waraꞌan eyetaybit pin pima, waraꞌan ma eyetaybit epesop. 
Yaꞌĩjom eybuꞌu buje bit, kuy juk epeyaꞌĩjojoiap kay jeyag̃uybaꞌũm — ioꞌe.

26 Jesus waram wuymutaybitbinap ekawẽn oꞌg̃uwẽn.
— Deus soat ipi dag̃acat kukukan iap kadai aypapanap puxim — 

ioꞌe. — Ag̃okatkat oꞌtaida jekat pe — ioꞌe. 27 — Taida buje, soat exima 
xexen ma. Kabia isum kopkom. Nõjẽmjẽm. Aypapan. Ag̃okatkat pit 
itaybit g̃u apẽn aypapan iam. 28 Kadai jekpiwan ma jewaꞌadadam. 
Koap dupcẽmcẽm. Taipuk cẽmcẽm g̃uyjom. Kanomũm dajẽmjẽm 
taipuk tag̃ - - tajakata — ioꞌe. 29 — Tarumꞌisum kadai bubum kat iwat 
kadai bubuap kaxi oajẽm puye — ioꞌe. — Imẽnpuxim eyaꞌõbi g̃u 
wararaꞌacayũ itabut jeꞌe Deus kay - - Deus aꞌõbi acã — ioꞌe. Jesus imẽn 
wuymutaybitbinap ekawẽn oꞌg̃uwẽn.

30 Jesus waram oꞌjekawẽn.

— Deus ade jĩjãayũ kukukan jeꞌe — ioꞌe. — Ajo-buxim xeꞌe jeꞌe? 
Eyaꞌõpicũg̃cũg̃ cuy epesop iboap ekawẽn kay — ioꞌe. 31 — Deus soat 
ipi dag̃acat kukukan iap mostardada buxim - - e da joꞌiat puxim. Ipi be 
taida buje, taꞌĩt ma mostardada. Wararaꞌata bodi ma taꞌĩt ma. Aypapan 
cĩcã taida buje bit. 32 Waraꞌat kadai bodi ma aypapan eꞌem. Tãkubog̃ 
eꞌem. Wasũ jedopi mõg̃mõg̃ tãku jeje — ioꞌe. — Imẽnpuxim g̃asũ 
Deus pũg̃pũg̃ayũ kukukat. G̃uyjom pit adeayũ kukukan jeꞌe — ioꞌe.

33 Jesus ibo ekawẽn puximat oꞌg̃uwẽnuwẽn adeayũ be. Deus soat 
kukukan jeꞌe iap ekawẽn oꞌg̃uwẽnuwẽn cebe ip. Imẽnpuye itaybit 
put ip. 34 Adeayũ mutaybitbin pima wuymutaybitbinap ekawẽn acã 
oꞌg̃uwẽn - - kawẽn ibaꞌarẽmat acã. Jeweju etaybitbinayũ mutaybitbin 
pima bit, ibapug̃ ma oꞌg̃utaybin ip. Kawẽn ibaꞌarẽmat g̃u oꞌg̃uwẽn 
cebe ip - - ibapukat ma.

35 Ixe kabia kabiog̃kabiog̃ꞌi bima, Jesus oꞌjekawẽn jeweju etaybitbinayꞌu 
be.
— G̃aꞌa iodi wĩnãbu aju — ioꞌe.

36 Ceweju etaybitbinayũ oꞌjewemuwẽn ip adeayũ be. Jesus kuy kobe 
be osunuy. Jeweju etaybitbinayũ oꞌtujowat jeweju. Wararaꞌacayũ dak 
oꞌtimudek jekobe dag̃ ma ip.

37 G̃ebuje kabidoxixi oajẽm cekobe kay. Oꞌsubidoajẽm cekay ip - - Jesus 
kay, jewejuayũ kay dak. Kobe be diõmõm oꞌe tipodoyat. Kobedi tibog̃ 
oꞌe. Kobe munopapũn ojuy oꞌe idibim. 38 Imẽnpit Jesus ixet osodop 
kobe ukpu be. Ixet jadipi jeje.

G̃ebuje ceweju etaybitbinayũ Jesus oꞌg̃uwurũg̃.
— Ocemutaybitbinꞌukat! Akꞌadit ma du ẽn ocekay? — ioꞌe ip. — 

Jeꞌũm wuyju! — ioꞌe ip cebe.
39 Jesus oꞌãy.
G̃ebuje Jesus kabidoxixi oꞌg̃ukorẽm.
— Ebidopon! — ioꞌe kabidoxixi be. — Edipon! — ioꞌe iodi be.
Kabido dao ma oꞌsubidoꞌũm. Tipo oꞌe iodi. 40 Imẽneju Jesus oꞌjekawẽn 

jeweju etaybitbinayũ eju.
— Apẽnpuye dak eyparara? Eyetabut g̃u du Deus kay? — ioꞌe.
41 Iparara jĩjã ip oꞌe.
— Abu dak sute? — ioꞌe ip jewewebe. — Cekawẽn acã kabido 

oꞌsubidomuꞌũm! Dao ma oꞌtimupon iodi! — ioꞌe ip.

5  1 Jesus wĩnãbu oajẽm jeweju etaybitbinayũ eju. Oajẽm ip Gerasa 
eipi be. 2 Kobe bewi Jesus cẽm puje, ag̃okatkat osodot ceꞌũꞌũayũ 

mõg̃mõg̃ap pewi. Ibiõg̃buk kẽrẽat kukat osunuy. 3 Ixe ukã be g̃u 
osunuy - - ceꞌũꞌũayũ mõg̃mõg̃ap pe acã, ibiõg̃buk kẽrẽat kug̃ puye.

4 Ade em Gerasa eipi watwat cuk adi ibiõg̃buk kẽrẽat kug̃at 
oꞌtaomũnmũn ip. Correntebum cuk adi oꞌtaomũnmũn ip, cabobum 
tak. G̃asũ bit taomũn paꞌore ip osodop. Ibaꞌore osodop ip correntebum 
tak. Ade em ma juk adi oꞌtaomũnmũn ip correntebum, cabobum tak. 
Imẽnpit ixe ag̃okatkat correntebu oꞌsubumuwekapkap. Ixe cabobu 
oꞌsubudakatkat. Ixe muwag̃õn paꞌore oꞌe soat pe. 5 Kabia bun, ixima 
bun tak eꞌũꞌũayũ mõg̃mõg̃ap tag̃ oekuku ibiõg̃buk kẽrẽat kug̃at. Coꞌa 
dag̃ tak oekuku. Soat em jewãwãwãm oekuku. Jewemuwerikwerig̃ 
witaꞌam oekuku. Jewemudadaibotbon oekuku.

6 Wũywi ma Jesus co buje, ibiõg̃buk kẽrẽat kug̃at oꞌjedau Jesus kay. 
Oꞌjẽg̃ꞌaecõg̃cõg̃ Jesus wap yaꞌõbuyxi cexe buye.

7-8 — Ibiõg̃buk kẽrẽat, ejẽm cuy ag̃okatkat pewi — Jesus oꞌe.
Ibiõg̃buk kẽrẽat kug̃at oꞌjewãwã yaꞌõberen.
— Jesus, apẽn ẽn em owebe? — ioꞌe. — Ẽn Deus ipot - - soat podi ma 

yaꞌõbacaat ipot! — ioꞌe. — Ipiatꞌajoan g̃u juy ẽn owebe, Deus etabutpe 
wuyju buye — ioꞌe Jesus pe.

9-10 — Apẽn ebutet? — Jesus oꞌe.
— Obutet Ade i, ade oceju buye — ioꞌe. — Ijop ka bewi g̃u juy 

ibiõg̃buk kẽrẽat eg̃ujẽm — ioꞌe ag̃okatkat Jesus pe.
11 Ade jĩjã dajebaroyũ wurũrũrũg̃ osodop ip iboce coꞌa dag̃.
12 — Dajebaroyũ be juy eg̃uõm — ioꞌe. — Ãg̃ ocemuõm cebe ip — 

ag̃okatkat oꞌe.
13 — Haꞌa — ioꞌe. — Epeõm cuy cebe ip — Jesus oꞌe.
Ibocewi ibiõg̃buk kẽrẽayũ oꞌjẽm ag̃okatkat pewi. Oõm ip dajebaroyũ be.
Ade jĩjã osodop ip dajebaroyũ. Kiiiih. 2000 be acoꞌi osodop ip. 

Daudaum oꞌjenapõn ip coꞌa pẽnpẽn tag̃. Oꞌkop ip iodi be. Oakõm 
ip. Jeabokabog̃ oap ip iodi be. Pog̃. Oeꞌũꞌũ ip. 14 Imẽneju dajebaroyũ 
kukukayũ owatwat ip.
— Jesus ibiõg̃buk kẽrẽayũ oꞌg̃uõm dajebaroyũ be — ioꞌe ip wararaꞌacayũ 

be. — Oap ip ade — ioꞌe ip.
Oꞌg̃uwẽn ip ikabog̃atka watwat pe, kog̃ũnpi watwat pe dak. Ade oꞌju 
ip apẽn oꞌjebapuk iap com.

15 Oꞌju ip Jesus kay. Ibiõg̃buk kẽrẽat kug̃ tũibit oꞌjojojo ip. G̃asũ bit 
tadaibot g̃u oꞌe. Xikꞌi osunuy. Totite oꞌe g̃asũ bit. Yag̃uysat oꞌe g̃asũ 
bit. Imẽneju itabẽg̃bẽg̃ ip oꞌe ijojom.

16 Ibocewi oꞌjojojoꞌiayũ apẽn oꞌjebapuk iap oꞌg̃uwẽn oajẽmꞌiayũ be.

— Jesus ibiõg̃buk kẽrẽat oꞌg̃ujẽm ag̃okatkat pewi — ioꞌe ip. — Oꞌg̃uõm 
dajebaroyũ be — ioꞌe ip. — Oakõm ip iodi be. Oꞌjeabokabok ip. Oap 
ip — ioꞌe ip.

17 Imẽneju:
— Ejẽm cuy oceka bewi — ioꞌe ip Jesus pe Gerasa eipi watwat.

18 Imẽnpuye Jesus oõm kobe be jejẽm ãm.
Kobe be iõm puje ibiõg̃buk kẽrẽat kug̃ tũibit oꞌju Jesus kay.
— Eweju õn tak cum — ioꞌe. — Exe ma onuy pin — ioꞌe Jesus pe.
19 — Ap — ioꞌe Jesus pit. — Oweju g̃u ejot. Edukꞌa be juy eju, ebureyũ 

kay — ioꞌe Jesus cebe. — “Kariwa ibiõg̃buk kẽrẽat oꞌg̃ujẽm owebewi,” 
i juy ece cebe ip — Jesus oꞌe. — “Kariwa juk xipan okuk,” i juy ece 
cebe ip — Jesus oꞌe.
— Haꞌa — ioꞌe.

20 G̃ebuje oꞌju jeka kay. 10 beatka dag̃ oekuku: — Jesus ibiõg̃buk 
kẽrẽat oꞌg̃ujẽm owebewi — iꞌeꞌem soat pe. Iboam jekũyjo buje:
— Ajo ibaꞌore cekay - - Jesus kay? — ioꞌe jewewebe.

21 G̃ebujep Jesus iodi oꞌtimudek maꞌg̃uto kobe dag̃. Timudek puje, 
ade jĩjã ip oꞌju topabe kaꞌoririt pe. Kiiiih.

22 Judeuyũ eꞌaweroroapꞌa kukukat oꞌju Jesus kay - - Deus eju 
kawẽnwẽnapꞌa kukukat. Ibutet Jairo i osunuy. Taxitxet osunuy. Taxit 
12 koato osunuy. Jesus dopabijuk puje, oꞌjẽg̃ꞌaecõg̃cõg̃ cewap, Jesus 
yaꞌõbuyxi cexe buye.

23 — Tapu, odaxit oeꞌũ pin — ioꞌe. — Ejot cuy odukꞌa be — ioꞌe. 
— Ebu juy esubumõg̃ cebe imuꞌada am. Esubumõg̃ cuy cebe ceꞌũap 
puxim — ioꞌe Jesus pe.

24 Imẽnpuye Jesus oꞌju ceweju - - Jairo eju.
Ibocewi ade ip oꞌju Jesus nomuju. Icẽg̃sũg̃ ip oꞌe ade jĩjã buye. 

25 Iboce ayacat tak osunuy. Ade koato ma toybucukbucug̃ g̃u osunuy - - 
12 koato ma. 26 Ade wuyanũg̃tataꞌukayũ ixe ayacat anũg̃tataꞌuk ip 
osodop. Imẽnpit big̃ ma xipatꞌũm cĩcã oꞌe. Soat jedinheiro oꞌg̃uꞌũm 
janũg̃tataapteim. Oꞌjexere g̃u. Big̃ ma xipatꞌũm cĩcã oꞌe.

27-28 Ixe ayacat Jesus iwãtaxipipi muꞌadaꞌadaap awẽg̃ oꞌyawẽg̃coco.
— Jesus esay mucay buje, oceꞌada — ayacat oꞌe jewebe ma.
G̃ebuje oꞌju Jesus tẽg̃ adeayũ parakpe - - aweromayũ parakpe. 29 Jesus 

esay oꞌg̃ucay wararaꞌacat etaꞌũmpi. Cesay mucayꞌisum ma oꞌtoybucuk. 
Xipat oꞌe g̃ebuje bit. 30 Waꞌõbacaan acoꞌi og̃uꞌada iam itaybit oꞌe Jesus 
pit. Oꞌjekorepẽn adeayũ parakpe g̃ebuje bit.
— Abu wesay oꞌg̃ucay? — ioꞌe.

31 — Tã! — ioꞌe ceweju etaybitbinayũ. — Adeayũ wuymukug̃ukug̃ 
iap cocom g̃u du ẽn? — ioꞌe ip. — Apẽnpuye ẽn eꞌem “Abu wesay 
oꞌg̃ucay?” i? — ioꞌe ip.

32 Imẽnpit Jesus oꞌjeakak soat kay. Abu wesay oꞌg̃ucay iat kudadam 
oꞌjeakak. 33 Ayacat itaybit oꞌe Jesus omuꞌada iam. Imẽnpit iparara oꞌe 
Jesus itakoma jeꞌe okay iap puxixim. Ikarabakbak tak oꞌe jeparara 
pibun. Oꞌjẽg̃ꞌaecõg̃cõg̃ Jesus wap.
— Õn ma esay og̃ucay — ioꞌe cebe. — Ẽn cuk omuꞌada — ioꞌe.

34 Imẽnpuye:
— Tũꞌũ, kuy eceꞌada etabut okay buye — ioꞌe Jesus. — Ecepit cuy 

edukꞌa be — ioꞌe. — Ecokcog̃ cuy eg̃uy — ioꞌe. — Kuy eceꞌada. Xipat 
ecesũy g̃asũ bit — ioꞌe.

35 Jesus puk kawẽnwẽn ma ayacat eju bima, Jairo dukꞌa bewiayũ 
oajẽm cekay - - Jairo kay.
— Ig̃uje, edaxitꞌũm kuy oeꞌũ — ioꞌe ip. — Wuymutaybitbinꞌukat 

eg̃uwaꞌũm g̃u g̃asũ bit — ioꞌe ip.
36 Imẽnpit Jesus akꞌadit ma oꞌe oeꞌũ iap awẽg̃ kay.

— Eg̃uycũg̃ g̃u juy eg̃uy — Jesus oꞌe Jairo be. — Etabun pit cuy 
eg̃uy okay — ioꞌe.

37 G̃ebuje Jesus ebapũg̃ayũ acã oꞌtujowat jeweju. Pedro oꞌtujowat 
jeweju, Tiago dak, João dak. João Tiago kitpit osunuy. Ibũrũ ma 
oꞌtujowat jeweju.

38 Oꞌju ip Deus eju kawẽnwẽnapꞌa kukukat tukꞌa kay - - Jairo dukꞌa kay. 
Ade osodop ip tukꞌa be. Wawa ip osodop. Jewãwãwãm yaꞌõberen ip 
osodop yaypanꞌisuatꞌũm cocom. 39 Ukꞌa be jeõm puje, Jesus oꞌjekawẽn 
ceweju ip.
— Apẽnpuye eyju wawa? Eyaꞌõkarey jĩjã oxe! — ioꞌe cebe ip. — 

Yaypanꞌisuat ceꞌũ g̃u - - ixet ã! — Jesus oꞌe wawaayũ be.
Jesus itaybit oꞌe yaypanꞌisuatꞌũm oeꞌũ iam. Inaka waram imutain. 

Imẽnpuye:
— Ixet ã — ioꞌe.

40 Wawaayũ itaybit oꞌe yaypanꞌisuatꞌũm oeꞌũ iam. Imẽnpuye Jesus 
oꞌjowayway ip. Jesus soat ip oꞌg̃ujẽm ukꞌa bewi.

Ibocewi Jesus yaypanꞌisuatꞌũm ebay oꞌtujowat jeweju, ixi dak, 
ebapũg̃ayũ dak - - jeweju etaybitbinꞌukayũ. Oꞌju ip ceꞌũat kay. Oajẽm. 
41 Ceꞌũat oꞌsubaixik.
— Talitá cumi — Jesus oꞌe jaꞌõm cebe.
(Talitá cumi “Tuꞌũ, ag̃obucẽg̃ ece” i õn eꞌem ewebe iape wuyaꞌõm).

42 Ceꞌũ topibit waram oꞌjetait. Oꞌjeꞌag̃obucẽg̃ g̃ebuje bit. Oꞌkop. 
Oꞌjexĩg̃xĩg̃. Imẽnpuye oꞌjojojoꞌiayũ itabẽg̃bẽg̃ oꞌe ip ijojom.

43 — Ixan cuy eg̃ũm cebe — Jesus oꞌe ixi be. — “Jesus waram 
odaxitꞌũm oꞌg̃utait” iꞌũmg̃u juy epeꞌe wararaꞌacayũ be — ioꞌe cebe ip.

6  1 Jesus oꞌju ibocewi. Oꞌju jaypanapka kay. Oajẽm Nazaré ka be 
jeweju etaybitbinꞌukayũ eju. 2 Sábado bima ade oꞌg̃utaybin Deus 

eju kawẽnwẽnapꞌa be. Jebodoydoyap kabia be ip oꞌg̃utaybin.
Ade ixe ekawẽn oꞌyaꞌĩjojo ip. Yaꞌõpicũg̃cũg̃ ip oꞌe cekawẽn kay.
— Apẽntak ig̃o ag̃okatkat itaybit soan kawẽn? — ioꞌe ip jeweweju. 

— Abu dak ixe oꞌg̃utaybitbin? Wuywebe iꞌe baꞌoreap mubapukpug̃ 
g̃oku — ioꞌe ip. 3 — Ig̃o g̃u du karepig̃a? — ioꞌe ip. — Maria it ma 
g̃oku. Tiago wag̃o ma g̃oku. José wag̃o dak. Judas wag̃o dak. Simão 
wag̃o dak — ioꞌe ip. Iixĩtyũ dak ijoce ma wuyweju ma — ioꞌe ip. — 
Wuyju bit kũyjobin g̃u juy ajop ixe aꞌõ kay, ixe wuyjoꞌiat puye — i 
napa ma oꞌe ip.

4 Imẽnpuye Jesus oꞌjekawẽn ceweju ip.
— Soat ka dag̃acat ibuyxim ma Deus ekawẽn muwẽnuwẽnꞌukat kug̃ 

— ioꞌe. — Jaypanap ka beayũ bit ibuyxim g̃u ikug̃ — Jesus oꞌe cebe ip.
5-6 Nazaré ka be bima ade em g̃u Deus aꞌõbacaap oꞌg̃ubapuk, itabutꞌũm 

ip puye.
— Itabutꞌũm cĩcã ip okay — Jesus oꞌe jewebe ma.
Wararaꞌacayũ bit ixe kay jĩjã oꞌe. Imẽnpuye jebu oꞌjewebumõg̃ cebe 

ip - - iwãtaxipipiayũ be. Oꞌg̃uꞌadaꞌada ip.
G̃uyjom wuyjuyũxirixiri dag̃ oekukuku. Imutaybitbin ip oekukuku.
7 Jesus 12 beayũ oꞌtomuwã jewekay. Xepxepxem ip oꞌg̃ujuju wararaꞌacat 

ka dag̃.
G̃ebuje oꞌjekawẽn ceweju ip.
— Waꞌõbi ma ibiõg̃buk kẽrẽat epeg̃ujẽmjẽm ikug̃ayũ bewi — ioꞌe 

cebe ip. 8 — Eybaꞌip acã epeyoptujowat eyjuap tag̃ — ioꞌe cebe ip. — 
Eyxan pit epetujowat g̃u, sacola dak kaꞌũma, dinheiro isurũg̃at tak 
kaꞌũma. 9 Eyesandália dak epetujowat — ioꞌe. — Eyewebeat acã eydoti 
epetujowat - - xepxem pit kaꞌũma — ioꞌe. 10 — Pũg̃ka be eyajẽm puje, 
pũg̃ꞌa be ma epesopsop ukꞌa be. Pũg̃ꞌa be ma epesop ig̃o ka be bima 

— ioꞌe. 11 — Pũg̃ka be eyajẽm puje, ibo ka watwat pe eykukpinꞌũm 
pima, waraꞌatka kay juy epeju — ioꞌe. — Ibo ka watwat eyaꞌĩjo pinꞌũm 
pima, epejẽm cuy ibo ka bewi. Cẽm pima eyesandália epeg̃upoypoy 

“Deus pe ipiat piꞌajoat puje eywebe, ocekpiwatpi g̃u oceꞌe,” iꞌeꞌem cebe 

ip — ioꞌe. — “Eyju ma eyukpiwat Deus ekawẽn kayꞌũm puye,” i juy 
epeꞌe cebe ip — ioꞌe Jesus.

12 Imẽneju 12 beayũ oꞌju. Ade mukũyjojom oekukuku ip kawẽn idipan.
— Ikẽrẽat mug̃ẽg̃ẽap epeyepere juy — ioꞌe ip. — Cũg̃ ma juy epeku 

— ioꞌe ip adeayũ be.
13 Ibiõg̃buk kẽrẽat oꞌg̃ujẽmujẽm ip soat pewi. Ixepti oꞌtimõg̃mõg̃ ip 

iwãtaxipipiayũ a jeje imuꞌada am.
14 G̃ebuje ipi kukukat Herodes Jesus awẽg̃ oꞌyawẽg̃tobuxik soat kaka 

dag̃ oꞌjeawẽg̃epõg̃põg̃ puye. Tũybe waram g̃uto oꞌjetaitꞌiat teku iãn 
oꞌe ip adeayũ.
— João Batista teku — ioꞌe ip pũg̃pũg̃. — Waram g̃uto oꞌjetait teku 

jeꞌũap tomukadi — ioꞌe ip. — Imẽnpuye Deus aꞌõbacaam wuywebe 
iꞌe baꞌoreat mubapukpug̃ teku — ioꞌe pũg̃pũg̃pũg̃.

15 — Kaꞌũma — ioꞌe wararaꞌacat pit. — Eliasꞌũm teku — ioꞌe ip. — 
Waram g̃uto oꞌjetait — ioꞌe ip.
— Kaꞌũma — ioꞌe wararaꞌacayũ bit. — Deus ekawẽn muwẽnuwẽnꞌukatꞌũm 

teku — ioꞌe ip. — Waram g̃uto oꞌjetaitꞌiat teku — ioꞌe ip. — Kuyje 
osunuyiat teku — ioꞌe ip.

16 Imẽnpit ipi kukukat Herodes Jesus awẽg̃ co buje, imẽn oꞌjekawẽn.
— Oxe bit teku João Batista — ioꞌe. — Kuy bima wemuꞌaꞌuk teku. 

Imẽnpit waram g̃uto oꞌjetait — ioꞌe.
17-19 Kuy bima Herodias Filipe tayxi osunuy. Ikukat Herodes kitpit 

tayxi osunuy. Herodes pit Herodias oꞌjat jetayxim. Imẽnpuye João 
Batista oꞌe Herodes pe:
— Deus xe cedag̃ g̃u ewebe jewebumũn ãm ekitpit tayxi eju — i. 

Imẽnpuye Herodias itakoma jĩjã oꞌe João kay. João aoka ojuy oꞌe. 
Imẽnpuye Herodes João oꞌg̃uõmat daomũnmũnapꞌa be jetayxi be 
yaokaap puxim. Herodias pe João aoka baꞌore oꞌe, Herodes xe João 
yaꞌõbuyxi buye.

20 — João cũg̃ cĩcã — ioꞌe Herodes. — Xipat cĩcã ixe - - ikẽrẽat kug̃ 
g̃u — ioꞌe.

Herodes João muxipanpan osunuy daomũnmũnapꞌa be yaokaap 
puxim. Herodes pe João ekawẽn co buje, yag̃uybabiꞌũmꞌũm osunuy. 
Inaka João ekawẽn co pin cĩcã osunuy.

21 G̃ebuje Herodes peta oꞌg̃ug̃ẽ jekapap kabia kay g̃ebum am. Peta bog̃ 
cĩcã oꞌg̃ug̃ẽ ip. Herodes yaꞌõbuyxiayũ oꞌtomuwã peta kay jebekitkiyũ. 
Sorarayũ kukukayũ dak oꞌtomuwã, Galiléia eipi beayũ dak - - kariwawa 
ecug̃apap. Peta kabia bima Herodias oꞌe jewebe ma:

— G̃asũ ma João oyaokaat — i.
22 Ibocewi Herodias it oõm peta mug̃ẽg̃ẽapꞌa be. Ayacat osunuy 

yaypanꞌisuat. Oꞌjedaꞌiꞌin Herodes etabutpe, ceweju jekõnkõnayũ 
etabutpe dak. Daꞌiꞌiap co buje, icokcok oꞌe ip. Imẽnpuye:
— Ajo-kay ẽn oxewi? — ioꞌe Herodes yaypanꞌisuat pe. — Emukaypin 

cuy og̃ũm ewebe — ioꞌe. — Ade obubut weipi be. Ipidaseat ma og̃ũm 
ewebe — ioꞌe. 23 — Deus etabun õn eꞌem ewebe — ioꞌe. — Soat 
emukaypin cuy og̃ũm ewebe — ioꞌe. — Ipidase juy og̃ũm ewebe 
obubut. Aꞌõ kay jeꞌe ip webekitkiyũ — Herodes oꞌe.

24 Ixe yaypanꞌisuat oꞌjẽm. Oꞌju jexi kay.
— Mamãi, ajo dak ojoojuy? — ioꞌe jexi be.
— “João Batista a juy eyaꞌukat. Eyaũm owebe,” i juy ece cebe — ioꞌe ixi.

25 Herodes kay yaypanꞌisuat oꞌjepit ipi kukukat kay g̃ebuje bit.
— João Batista a juy eyaũm owebe parato be — ioꞌe ipi kukukat 

pe. — G̃axĩn ma juy eyaũm owebe — ioꞌe jexi aꞌõbi.
26 Ipi kukukat Herodes ig̃uycũg̃ oꞌe. Ibuꞌu jĩjã yaꞌuk an osunuy.

— Soat emukaypin cuy og̃ũm ewebe — i juk oꞌe yaypanꞌisuat pe 
jeweju jekõnkõnayũ etabutpe. Imẽnpuye isũsũn oꞌe jebureyũ buxim. 

“Oyaũm g̃u ewebe” iꞌeap puxim isũsũn oꞌe.
27 G̃ebuje oꞌjekawẽn sorara be.

— João a juy eyaꞌuk — ioꞌe. — Eyadojot cuy owebe — ioꞌe sorara 
be ipi kukukat.

Sorara oꞌju. João a oꞌyaꞌuk daomũnmũnapꞌa be. 28 Oꞌyadujupit 
parato be. Oꞌyaũm yaypanꞌisuat pe. Yaypanꞌisuat oꞌyadujowat jexi 
be. Oꞌyaũm cebe.

29 Joãoꞌũm eꞌũ ãm jekũyjo buje, ceweju oekukuꞌiayũ oꞌju Herodes 
kay. Joãoꞌũm jebit oꞌtujowat ip. Jebabim oꞌjomõg̃ ip witabikũy be.

30 Ixe be juk oꞌg̃ujuꞌiayũ oꞌjepit Jesus kay. Soat cuk oꞌeꞌe ip iat oꞌg̃uwẽn 
ip cebe, soat cuk oꞌg̃utaybitbitbin iap tak. 31 Ade jĩjã ajẽmjẽm ip oꞌe 
Jesus kay, ceweju etaybitbinꞌukayũ dak. Cẽmcẽm tak oꞌe ip cexewi 
ip. Ixeyũ dak cekõn paꞌore oꞌe ade ip puye.

Imẽnpuye Jesus oꞌjekawẽn ceweju ip.
— Eydaobire jĩjã — ioꞌe. — G̃aꞌa aju ukꞌaꞌũmat kay jebodoy am. 

Wuyju acã aju — Jesus oꞌe cebe ip.
— G̃aꞌa — ioꞌe ip.
32 G̃ebuje oꞌju ip ukꞌaꞌũmat kay. Kobe dag̃ ip oꞌju. Ixeyũ acã oꞌju 

jebodoy am.
33 Ijẽm puje ip, ade kapurũg̃ tag̃ayũ Jesusyũ oꞌjojojo.

— Jesus oꞌjẽm jeweju etaybitbinayũ eju — ioꞌe ip jewewebe. — G̃aꞌa 
aju kapurũg̃ tag̃wi ixeyũ dopabe — ioꞌe ip.

Imẽnpuye oꞌjedau ip kapurũg̃ tag̃. Oꞌjedau ip Jesusyũ dopabijuk am. 
Soat kaka dag̃wi oꞌju ip. Jesus ajẽmꞌũm awap ma oajẽm ip.

34 Kobe bewi jejẽm puje, Jesus ade jĩjã oꞌjojojo. Itabotaidabotbot 
oꞌe cekay ip.
— Teyũku ovelhayũ buxim oxe - - jekukatꞌũmayũ buxim — Jesus oꞌe 

jewebe ma.
Ade ma ip oꞌg̃utaybin.
35 Kaxi ipi tẽg̃ pima ceweju etaybitbinayũ oꞌju Jesus kay.

— Ijoce yaꞌũmg̃u ukꞌa — ioꞌe ip. — Kaꞌũmg̃u wuyxan. Kuy katpuje 
jĩjã — ioꞌe ip. 36 — Adeayũ juy eg̃uypit ag̃oka kay — ioꞌe ip. — Eg̃uypit 
ip ikatẽg̃atka be jexat pu am — ioꞌe ip.

37 — Eyju ma ixan epeg̃ũm cebe ip — Jesus oꞌe cebe ip.
— Apẽntak pãoꞌa oceyabu soat xatꞌam? — ioꞌe ip. — Pãoꞌa deim kuka 

oꞌe teibog̃ cĩcã. 200 dinheiro isurũg̃at kuka oꞌe - - prata mug̃ẽg̃ẽ — ioꞌe ip.
(Pũg̃ dinheiro isurũg̃at prata mug̃ẽg̃ẽ pũg̃ kabia ekapikapteim osunuy).
38 — Pebũrũꞌa eyju pãoꞌa kug̃? Epeju buk eyetaybit am — Jesus oꞌe.
Oꞌju ip jetaybit am. Itaybit puje ip oꞌjepit.
— 5 be pãoꞌa kug̃ oceju, xepxep axima kug̃ tak — ioꞌe ip Jesus pe.

39 — Epeꞌe juy adeayũ be “Epabik cuy tip kireat ceje,” i — Jesus oꞌe.
40 Soat ip awerom oabikbik. Ade jĩjã osodop ip. Pũg̃ eawero 50 be 

wuyjuyũ osodop ip. Waraꞌat eawero 100 be osodop ip. Waraꞌat eawero 
50 be osodop ip. Waraꞌat eawero 100 be osodop ip. Ade jĩjã osodop ip. 
5000 ag̃okatkat osodop ip - - pãoꞌa omayũ. Ixeyũ tayxiyũ dak yaꞌom, 
ipotpoyũ dak, taxityũ dak.

41-44 G̃ebuje Jesus oꞌjekawẽn jebay eju - - Deus eju. Pãoꞌa oꞌyabu. Axima 
dak oꞌjat xepxep. Ixe dak oꞌjeapũn kabi kay. Oꞌjekawẽn Deus eju.
— Bay, ẽn xipat — ioꞌe. — Pãoꞌa eyaũm ocexatꞌam — Jesus oꞌe Deus pe.
Pãoꞌa oꞌyadakat.

— Juku pãoꞌa — ioꞌe jeweju etaybitbinayũ be.
Cinco be pãoꞌa oꞌyadop. Imẽnpit Jesus oꞌyamuꞌacog̃. Yaꞌade jĩjã oꞌe. 

Ceweju etaybitbinayũ oꞌyaũm adeayũ be. Xepxep axima osodop. Jesus 
pit axima oꞌg̃uꞌacog̃. Imẽnpuye ade jĩjã oꞌe. Axima dak oꞌg̃ũm jeweju 
etaybitbinayũ be. Oꞌg̃ũm ip adeayũ be. Soat ip oꞌjoꞌoꞌo - - 5000 beayũ - - 
ag̃okatkayũ. Soat ip ibeg̃beg̃ oꞌe, Jesus oꞌg̃uꞌacog̃ puye.

Ibocewi ceweju etaybitbinayũ cepoyat oꞌjat. Ico be ip oꞌg̃uõm. 12 
be oꞌg̃unopapũn ip cepoyan - - pãoꞌa epoyatꞌam, axima epoyan tak.

45 G̃ebujeap tomukadi:
— Epeõm cuy kobe be — Jesus oꞌe jeweju etaybitbinayũ be. — Wĩnãbu 

epeju owap. Betsaida ka kay juy epeju — ioꞌe.
Jesus “Eydukꞌa be juy epeyepit,” iꞌeꞌem pima adeayũ be, ceweju 

etaybitbinayũ oꞌju wĩnãbu.
46 Tukꞌa be adeayũ muju buje, Jesus oꞌju coꞌa kay jekawẽn ãm Deus eju.
47 Kabiok pima Jesus jag̃epũg̃ ma oꞌe kapurũg̃ pe. Imẽnpit kobe dag̃ayũ 

iodi bicũg̃ pe oꞌe ip - - ceweju etaybitbinayũ. 48 Jesus ip oꞌjojojo - - kobe 
dag̃ayũ - - tibicũg̃ peayũ. Pipim jekoykoy oꞌe ip kabido oꞌsubidoajẽm 
topabe buye.

Oꞌju cekay ip kabiakabiaꞌi bima - - kaxi jẽm awap ma. Kuyg̃u oꞌju 
tibicũg̃ peayũ kay. Oꞌkop coꞌa dag̃wi. Idibi adopa dag̃ xĩg̃xĩg̃ oꞌju. 
Cekay ip oꞌju. 49 Jesus oꞌjojojo ip idibi adopa dag̃ xĩg̃xĩg̃ pima. Tũybe 
ite axik iãn oꞌe ip. Jesus co buje soat ip oꞌjewãwã jeparara pibun. 
50 Iparara jĩjã ip oꞌe.
— Eyaꞌõcam cuy epesop! Eypararam g̃u juy! Õn ã! — Jesus oꞌe.

51 Ibocewi Jesus oõm kobe be ceweju ip. Kabido oꞌsubidoꞌũm g̃ebuje bit. 
Dao ma oꞌtipon. Imẽnpuye oꞌjekuy ip. Yag̃uybabiꞌũm oꞌe ip. Oꞌjojojo g̃u 
buk ip imẽg̃at. 52 Ixe kabido oꞌsubidomupon iap oꞌjojojo ip. Inaka teku 
Deus aꞌõbacaap kug̃ jekukum iap kay itabut g̃u ip. Pãoꞌa oꞌyamuꞌacog̃ 
iap oꞌjojojo ip. Inaka:
— Kaꞌũma ma ite joꞌi yaꞌõbuyxi — iꞌũmg̃u oꞌe ip.

Itabut g̃u oꞌe ip cekay.
53 Iodi mudek puje ip, Jesusyũ oajẽm Genesaré eipi be. Oꞌjemũg̃ ip 

ebikopap pe. Kobe ip oꞌg̃ukirik kaꞌoririt pe.
54 Kobe bewi ijẽm isum ma ip itaybit oꞌe teyũku Jesusyũ iam ibo 

ka watwat. 55 Daudaum oꞌju ip ukꞌaꞌa dag̃ iwãtaxipipiayũ dakoykoy. 
Oꞌtujowat ip Jesus kay. Dobaptup ceje oꞌtujowat ip. Iwãtaxipipiayũ 
oꞌtujowat ip adeayũ oꞌe “Jesus omuyku ijoce” iap pe. 56 Ag̃oka dag̃ 
Jesus oeku, ikabog̃atka dag̃ tak, biopak kukukayũ ka dag̃ tak. Yajẽm 
puje jebureyũ iwãtaxipipiayũ oꞌjomõg̃ jeꞌaweroroap pe.
— Ãg̃ esay ukpi oceg̃ucay — ioꞌe ip Jesus pe. Soat ip oꞌjeꞌada 

oꞌg̃ucayꞌiayũ. Soat iwãtaxipipiayũ xipat oꞌe.

7  1 Fariseuyũ oꞌjeꞌawero ip Jesus kay, Moisés ekawẽn imutaybitbinꞌukayũ 
dak - - Jerusalém ka bewiayũ. 2-4 Aypapayũꞌũmꞌũm ekawẽn tag̃ 

jekukuꞌuk osodop ip Fariseuyũ, soat wararaꞌacayũ Judeuyũ dak. Jebuꞌisu 
bima dak ip jebuwuywuyꞌuk ma osodop. Tũybe ade em wuybuwuyꞌũm 

Marcos 6 ,  7

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



115

pima wuykẽrẽ Deus xe iãn oꞌe ip. Imẽnpuye ade em jebuwuyꞌũm pima, 
oꞌjekõn g̃u ip. Tarekrek pupuap pewi jepit puje, oꞌjekõn g̃u ip ade em 
jebuwuyꞌũm pima. Ade ma ajojoyũꞌũmꞌũm ekawẽn tag̃ jekukuꞌuk 
osodop ip - - kuyjeayũꞌũmꞌũm ekawẽn tag̃. Imẽnpuxim soat em ma 
kopoꞌabi wuywuyꞌuk ip osodop, kamutiꞌabi wuywuyꞌuk tak ip osodop, 
kajarãoꞌabi wuywuyꞌuk tak ip osodop. Jesus eju etaybitbinayũ bit ade 
emꞌũma oꞌjewebuwuy jekõn pima - - pũg̃ em ã. Fariseuyũ iboap oꞌjojojo.

5 G̃ebuje Fariseuyũ oꞌjekawẽn Jesus eju, Moisés ekawẽn imutaybitbinꞌukayũ 
dak.
— Eweju etaybitbinayũ wuyajojoyũꞌũmꞌũm ekawẽn tag̃ g̃u jekukum — 

ioꞌe ip cebe. — Cedag̃ g̃u ip jekukum. Ade emꞌũma jewebuwuywuyꞌuk 
ip jekõn ãn — ioꞌe ip imuymuy ip.

6 G̃ebuje Jesus oꞌjekawẽn ceweju ip. Ixeyũ oꞌg̃ukorẽm.
— Kuyje ma juk Isaías emuwẽn icẽmãn — ioꞌe. — Imẽn oꞌe 

jemudupmubararaktup pe:
Deus eꞌem:

“Deus kay oceju” i napa ma eꞌem iteyũ wuyjuyũ, i. Imẽnpit 
okay g̃u ip, iꞌeꞌem Deus, i juk oꞌe Isaías — ioꞌe Jesus. 7 “Ẽn 
xipat,” i teꞌe ma eꞌem ip owebe, i. Imẽnpit xipat g̃u õn ip cexe, 
ioꞌe Deus, ioꞌe Isaías. “Deus ekawẽn eymutaybitbin oceju bit,” 
i napa ma eꞌem ip. Imẽnpit wuyjuyũ ekawẽn acã adeayũ 
mutaybitbin ip, iꞌeꞌem Deus, i juk oꞌe Isaías — ioꞌe Jesus.

8 — Eyju Deus ekawẽn iwatiwan aypapayũꞌũmꞌũm ekawẽn tag̃ eyeku 
am — ioꞌe Jesus Fariseuyũ be, Moisés ekawẽn imutaybitbinꞌukayũ 
be dak. 9 — Deus ekawẽn kay g̃u eyju - - aypapayũꞌũmꞌũm ekawẽn kay 
acã! Jewexe eyetaybit cĩcã! — ioꞌe. 10-13 — Moisés oꞌe kuyje:

Xipan cuy eyebay epejukuk, eyxi dak, i.
Waram oꞌe g̃uto:

Jebay muymuyꞌukat cuy epeyaoka - - jexi muymuyꞌukat tak, i.
Imẽn Moisés oꞌe — ioꞌe. — Imẽn eyju wararaꞌacayũ muwaꞌũmꞌũm cebay 
buywat am, ixi buywat am tak. “ ‘Dinheiro kuka adi og̃ũm eywebe eybuywat 
am,’ i juy epeꞌe eyebay be,” i eyju bit eꞌem wararaꞌacat mukũyjojom — ioꞌe 
Jesus. “ ‘Imẽnpit ibo edinheiro og̃ũm cuy Deus pe,’ i juy epeꞌe eyebay be,” 
iꞌeꞌem eyju bit wararaꞌacat mukũyjojom — ioꞌe Jesus. — “ ‘G̃asũ ibaꞌore 
owebe eybuywat am,’ i juy epeꞌe cebe ip,” i eyju eꞌem imukũyjojom ip — ioꞌe 
Jesus. — Imẽn eyju Deus ekawẽn kay g̃u. Deus ekawẽn g̃u wararaꞌacayũ 
mutaybitbin eyju - - eyekawẽn acã. Deus ekawẽn tag̃ g̃u eyju jekukum - - 
eyekawẽn tag̃ acã. Soan eyju eꞌem cedag̃ꞌũmãn — Jesus oꞌe Fariseuyũ be.

14 G̃ebuje Jesus waram adeayũ oꞌtomuwã jewekay.
— Eyaꞌõpicũg̃cũg̃ cuy apẽn õn em iap kay — ioꞌe cebe ip. — Eyetaybin 

cuy epesop! — ioꞌe. 15 — Wuywebe iõmõmap g̃u wuymukẽrẽrẽrẽn - - 
wuybinũn peat acã! — ioꞌe. 16 — Wekawẽn eyetaybit pin pima, xipan 
cuy eyaꞌõpicũg̃cũg̃! — ioꞌe.

17 Jesus oꞌjẽm adeayũ xewi.
G̃ebuje oõm ukꞌa be jeweju etaybitbinayũ eju. Oꞌjekawẽn ip ceweju - - 

Jesus eju.
— “Wuywebe iõmõmap g̃u wuymukẽrẽrẽrẽn - - wuybinũn peat acã,” 

i kuy ece adeayũ be — ioꞌe ip. — Ibaꞌarẽm ekawẽn ocexe — ioꞌe ip.
18-19 — Eyju dak eyetaybit g̃u du wekawẽn? ioꞌe. — Adeayũ-buxim 

wekawẽn paꞌarẽm tu eyxe? — Jesus oꞌe. — Eyaꞌõpicũg̃cũg̃ cuy epesop 
waꞌõ kay. Eyxat õmõm eybinũn pe g̃u - - eydada be acã! G̃uyjom cẽmcẽm 
g̃u to eywebewi — ioꞌe. — Imẽneju eyxat g̃u eymukẽrẽrẽrẽn — ioꞌe.
Jesus iboam iꞌe buje “Soat iꞌopi g̃u wuywebe” iam imutaybin ojuy ip oꞌe.

20 — Ixat g̃u ijodiacat mukẽrẽrẽrẽn — ioꞌe. — Ijodiacat ikẽrẽat mujurũg̃rũg̃ 
soat em ikẽrẽat kay g̃ebum puye — ioꞌe. 21 — Soat em ijodiat g̃ebum 
ikẽrẽat kay. Imẽnpuye soat em ikẽrẽat kay jewag̃uydadam ip: aoyũ 
kaykay dak ip, wararaꞌacat pubut tujupaꞌumꞌum tak ip; wararaꞌacat 
aokakam tak ip, 22 wararaꞌacat tayxi kaykay dak ip; itabikuku dak ip 
wararaꞌacat pubut kay; ikẽrẽat mujurũg̃rũg̃ tak ip; napapaꞌuk tak ip; 
wararaꞌacat mug̃uykuku ojuy dak ip; cekawẽnkẽrẽ dak ip; itabutkarey 
dak ip; wararaꞌacat awẽg̃tatam tak ip; yobog̃an pin tak ip; yag̃uybaꞌarẽm 
tak ip — ioꞌe Jesus. 23 — Ijodiacat ikẽrẽat mujurũg̃rũg̃ jexat oꞌom puye 
g̃u - - soat em ikẽrẽat kay g̃ebum puye acã — Jesus oꞌe.
Imẽn Jesus jewejuayũ oꞌg̃utaybitbin

24 Ibocewi Jesus oꞌju Tiro ka kay, ig̃o ka tẽg̃atka kay dak. Oõm ukꞌa 
be jenuy ãm. Ibuꞌu osunuy wararaꞌacat pe itaybit am Jesus omuy ijoce 
iam. Imẽnpit cemunẽm paꞌore osunuy.

25 G̃ebuje Jesus ukꞌa be omuy iam oꞌjekũyjo ayacat. Ixe ayacat it axik 
kug̃ osunuy jewebe - - ayacatꞌitꞌit. Jeꞌit muꞌadaap ojuy oꞌju Jesus kay. 
Oꞌjẽg̃ꞌaecõg̃cõg̃ cewap. 26 Grego aꞌõm kawẽnwẽnꞌukat osunuy ayacat. 
Judeu g̃u osunuy. Sirofenícia eipi bewiat osunuy.
— Oꞌit axik kug̃ — ioꞌe. — Eg̃ujẽm cuy cebewi — ioꞌe Jesus pe.

27 — Ap! — ioꞌe. — Judeu g̃u ẽn — ioꞌe. — Koap puk õn webekitkit 
puywan - - Judeuyũ buywan. G̃uyjom acã Judeuꞌũmayũ osubuywan — 
ioꞌe. — Cedag̃ g̃u wuywebe webekitkit xat pum iũm ãm akurice be. 
Icẽm g̃u du? — ioꞌe Jesus ibuyxijojom.

28 — Icẽmãn ẽn eꞌem, Kariwa — ayacat oꞌe. — Imẽnpit akuriceyũ 
bekitkit pi nõmnõm acap wiwim mesa diotpe — ioꞌe. — Õn tak ewebe 
obuywacap wiwim akurice be ibi nõmnõm acap wiwiap puxim — ioꞌe 
ayacat.

29 — Icẽmãn ẽn eꞌem — ioꞌe. — Imẽnpuye juy ecepit edukꞌa kay — 
ioꞌe. — Axik kuy og̃ujẽm eꞌit pewi — ioꞌe.

30 Oꞌjepit jeꞌit kay. Jeꞌit oꞌtobuxik poꞌi jexexecap pe. Axik kuy oꞌjẽm 
cebewi. Xipat oꞌe.

31 G̃ebuje Jesus oꞌjẽm Tiro ka tẽg̃atka bewi. Jepitpin pima oꞌkap 
Sidom ka dag̃, 10 beatka dag̃ tak. Oꞌju iodi kay Galiléia eipi beati kay.

32 G̃ebuje ibureyũ yaꞌõpiꞌũmat oꞌtujowat Jesus kay. Yaꞌõpiꞌũmat 
yaꞌõbabiꞌũm tak osunuy.
— Ebu juy esubumõg̃ yaꞌõpiꞌũmat pe imuꞌada am — ioꞌe ip Jesus pe.

33 G̃ebuje Jesus yaꞌõpiꞌũmat oꞌtujowat adeayũ parakpewi. Jag̃epũg̃ 
ma oꞌtujowat. Oꞌjewebumuy yaꞌõpiꞌũmat aꞌõpi be. Oꞌjexi. Jebidim 
yaꞌõpiꞌũmat kõ oꞌsukõmucay. 34 Kabi kay jeapũnapũn pima, oꞌjepidowat.
— Efatá! — Jesus jaꞌõm oꞌe cebe.
(Efatá “aꞌõpi juy jaꞌõpietok” iape). 35 Yaꞌõpiꞌũmat oꞌjeaꞌõpietok g̃ebuje. 

Oꞌjekõewut tak. Xipan oꞌe jekũyjojom. Xipan oꞌe kawẽnwẽn tak. Jesus 
oꞌjepit adeayũ kay yaꞌõpiꞌũm tũĩbit eju.

36 — Jesus yaꞌõpiꞌũmat aꞌõpi oꞌyaꞌõpimutok iap awẽg̃ epeguwẽn g̃u 
wararaꞌacayũ be — ioꞌe Jesus adeayũ be.

Imẽnpit big̃ ma ip oꞌg̃uwẽnuwẽn yawẽg̃.
37 Yawẽg̃ cocoꞌukayũ itabẽg̃bẽg̃ oꞌe ip ijojom.

— Xipan acã xeku eꞌem — ioꞌe ip jewewebe. — Ixe aꞌõbi yaꞌõpiꞌũm 
tũibiyũ jekũyjojom oꞌe g̃asũ bit. Ixe aꞌõbi yaꞌõkẽrẽ tũibiyũ xipan 
kawẽnwẽn oꞌe g̃asũ bit — ioꞌe ip.

8  1 G̃uyjom g̃uto adeayũ oajẽm Jesus kay. Ebapũg̃ kabiabun 
ixeyũ mutaybitbin osunuy Jesus. Ixat ip oiꞌũm. Jesus jeweju 

etaybitbinayũ oꞌtomuwã jewekay.
2 — Wetabotaidabotbot iteyũ kay — ioꞌe. — Xepxep xet oweju ip 

jekukum. G̃asũ bit ixatꞌũmg̃u ip oꞌe — ioꞌe. 3 — Jedukꞌa kay ip imuypit 
puje, e dag̃ ma kuka juk ip oꞌtaoꞌũmꞌũm repibun — ioꞌe. — Pũg̃pũg̃ 
wũywi oajẽmjẽm — Jesus oꞌe jeweju etaybitbinayũ be.

4 — Apẽn iteyũ xan acejat? Kaꞌũmg̃u ijoce — ioꞌe ip Jesus pe.
5 — Pebũrũꞌa eyju pãoꞌa kug̃? — Jesus oꞌe.

— 7 be ma — ioꞌe ip.

6 — Epabik cuy ipi ju — Jesus oꞌe adeayũ be - - jexat kug̃ꞌũmayũ be oꞌe.
G̃ebuje Jesus ixan oꞌjat. 7 be oꞌyabu pãoꞌa.
— Bay, ẽn xipat — ioꞌe. — Eyaũm ocexatꞌam pãoꞌa — Jesus oꞌe Deus pe.
Pãoꞌa oꞌyadakat. Oꞌyamuꞌacog̃ cĩcã. Yaꞌade jĩjã oꞌe.

— Juku. Epeyaũm cuy adeayũ be — ioꞌe Jesus jeweju etaybitbinayũ be.
Yaũmũm oꞌe cebe ip ixeyũ be yamuꞌẽꞌẽ ãm adeayũ be. Oꞌyamuꞌẽꞌẽ ip 
cebe ip. 7 Axima kug̃ oꞌe ip pũg̃pũg̃ ma.
— Bay, ẽn xipat — ioꞌe. — Axima eg̃ũm ocewebe — Jesus oꞌe Deus pe.
— Judaku — ioꞌe. — Epeg̃ũm cuy adeayũ be — ioꞌe jeweju 

etaybitbinayũ be.
Oꞌyamuꞌẽꞌẽ ip adeayũ be.

8 G̃ebuje soat ip oꞌjoꞌoꞌo adeayũ. Ibeg̃beg̃ oꞌe ip Jesus pãoꞌa oꞌyamuꞌacog̃ 
puye. Ceweju etaybitbinayũ cepoyat oꞌjat ip. Axima epoyat oꞌjat ip, 
pãoꞌa epoyatꞌa dak. 7 be oꞌyamunopapũn ip cepoyan yobaꞌa. 9 Ade jĩjã 
wuyjuyũ oꞌjoꞌoꞌo. Ebadipdip mil oꞌjoꞌoꞌo.

G̃ebuje Jesus adeayũ oꞌg̃uypit ip tukꞌa kay. 10 Ixe oõm kobe be jeweju 
etaybitbinayũ eju. Oꞌju ip Dalmanuta eipi be.

11 Fariseuyũ oꞌju Jesus kay. Jesus buyxijo ojuy ip oꞌju.
— Ocewebe iꞌe baꞌoreat cuy eg̃ubapuk ocewebe — ioꞌe ip. — Iboap 

co buje, acetabun ẽn Deus xewiat iap kay — ioꞌe ip cebe.
12 Imẽn oꞌe ip Jesus buyxijoap ojuy. Jesus ig̃uycũg̃ oꞌe jekay itabut 

am ibuꞌu ip puye.
— Ap! — ioꞌe cebe ip. — Eyju eꞌem “Ocewebe iꞌe baꞌoreat cuy eg̃ubapuk 

ocewebe,” i — ioꞌe. — Imẽnpit eybuꞌuꞌu eyetabut am okay. Imẽnpuye 
eywebe iꞌe baꞌoreat og̃ubapuk g̃u eywebe — ioꞌe.

13 Ibocewi Jesus Fariseuyũ oꞌsuiwat. Oõm kobe be. Oꞌju wĩnãbu jeweju 
etaybitbinayũ eju. 14 Pũg̃ꞌa ma pãoꞌa kug̃ oꞌe ip kobe be. Oꞌyag̃uybaꞌũm 
ip waraꞌatꞌa dujowat am jexatꞌam. 15 Jesus oꞌjekawẽn ceweju ip.
— Fariseuyũ epãoꞌa muyuhuhuaptõm kay g̃u juy epesop, Herodes 

ebekitkit epãoꞌa muyuhuhuaptõm kay g̃u dak — Jesus oꞌe.
16 — Apẽnpuye dak ixe kawẽnwẽn oceweju pãoꞌa muyuhuhuaptõm? 

— ioꞌe ip jewewebe. — Imẽn kawẽnwẽn oceweju pãoꞌa kug̃ꞌũm puye 
wuyju — ioꞌe ip.

17 Jesus itaybit oꞌe apẽn ip oꞌjekawẽn jewewebe iam. Imẽnpit pãoꞌa 
muyuhuhuaptõm iꞌe buje, Fariseuyũ emumutaybitbinap iꞌe ojuy osunuy.
— “Pãoꞌa kug̃ g̃u wuyju,” iꞌũmg̃u juy epeꞌe! — ioꞌe. — Wekawẽn 

paꞌarẽm tu eyxe? Eyetaybit g̃u du? — ioꞌe. 18 — Eyetaybit g̃u eyetate 
maꞌg̃u. Jekũyjojom g̃u eyju, eyaꞌõpiehe maꞌg̃u — ioꞌe. — Eyag̃uybaꞌũm 

waꞌõbacaam ma pãoꞌa oyamuꞌacog̃ iap kay — ioꞌe. 19 — Pãoꞌa oyaũm 
5000 beayũ xatꞌam iap kay g̃ebum g̃u du eyju? Pebũrũꞌa yobaꞌa 
epeyamunopapũnpũn yaepoyan? — ioꞌe cebe ip.
— 12 beatꞌa yobaꞌa — ioꞌe ip.

20 — G̃ebum g̃u du eyju 7 be pãoꞌa oyaũm 4000 beayũ xatꞌam iap 
kay? — ioꞌe. — Pebũrũ ico epeg̃unopapũnpũn yaepoyan? — ioꞌe.
— 7 be ico — ioꞌe ip.

21 — Eyetaybit g̃u du kaꞌũmãn ma ibaꞌore owebe iam? — ioꞌe Jesus.
22 Jesus oajẽm Betsaida ka be jeweju etaybitbinayũ eju. Ig̃o ka watwat 

ag̃okatkat oꞌtujowat Jesus kay - - itaꞌũmat.
— Itaꞌũmat cuy eg̃ucay imuꞌada am — ioꞌe ip Jesus pe.

23 G̃ebuje Jesus itaꞌũmat oꞌsubaixik. Oꞌtujowat ag̃oka bewi. Jebidi 
oꞌtimõg̃ itaꞌũmat eta be. Jebu oꞌsubumõg̃ cebe.
— Ijojom tu ẽn? — ioꞌe.

24 Itaꞌũmat oꞌjeak.
— Ag̃okatkayũ jojom õn — ioꞌe. — Imẽnpit awaydip coꞌi ip cũg̃cũg̃ oxe — ioꞌe.
25 Jesus jebu oꞌsubumõg̃ maꞌg̃uto ita be xipan g̃u ijojom puye. Kabia 

oꞌe ijojom g̃ebuje bit. Xipan oꞌe ijojom.
26 G̃ebuje Jesus itaꞌũm tũibit oꞌg̃uypit tukꞌa kay.

— Ecepit cuy edukꞌa be — ioꞌe. — Eju g̃u juy ikabog̃atka kay — ioꞌe.
27 G̃ebuje Jesus oꞌju jeweju etaybitbinayũ eju. Oꞌju ip ag̃oka kay 

ikaꞌĩcatka kay. Cesaréia eipi dag̃ oꞌkap ip - - Filipe eipi dag̃. E dag̃ pima 
ip oꞌjekawẽn ceweju ip.
— Abu xeꞌe õn wuyjuyũ xe? — Jesus oꞌe cebe ip.

28 — “Teku waram g̃uto oꞌjetaitꞌiat,” iꞌeꞌem ip soat wuyjuyũ — ioꞌe ip. 
— “Teku João Batista - - waram g̃uto oꞌjetaitꞌiat,” i pũg̃pũg̃pũg̃ eꞌem — 
ioꞌe ip. — “Teku Elias - - waram g̃uto oꞌjetaitꞌiat,” iꞌeꞌem wararaꞌacayũ 
— ioꞌe ip. — “Teku kuyjeat - - Deus ekawẽn muwẽnuwẽnꞌukat - - waram 
g̃uto oꞌjetaitꞌiat,” iꞌeꞌem wararaꞌacayũ — ioꞌe ip.

29 — Abu õn eyxe bit? — ioꞌe.
— Ẽn Cristo - - Deus emunaẽ ẽn — Pedro oꞌe.

30 — Omuwẽn g̃u juy epeꞌe — ioꞌe Jesus. — Adeayũ be: “Teku Deus 
emunaẽ,” i g̃u juy epeꞌe cebe ip — ioꞌe.

31 Jesus jaokaap oꞌg̃uwẽn jeweju etaybitbinayũ be.
— Soat wag̃o õn — ioꞌe. — Ipiatpiꞌajom cĩcã õn — ioꞌe. — Judeuyũ 

kukukayũ okayꞌũm cĩcã jeꞌe, Moisés ekawẽn imutaybitbinꞌukayũ dak, 
Judeuyũ epaĩyũ kukukayũ dak — ioꞌe. — Oaokaat ip. Xepxep xet kap 
puje waram ocetait — ioꞌe Jesus.

32 Cekawẽnbapuk cĩcã oꞌe cebe ip.
G̃ebuje Pedro Jesus oꞌtujowat wararaꞌacayũ xewi.
— “Oaokaat ip,” iꞌũmg̃u juy ece! — ioꞌe Jesus pe.

33 Jesus oꞌjekorepẽn. Wararaꞌacayũ jojom pima, jeweju etaybitbinayũ 
jojom pima dak, Pedro oꞌg̃ukorẽm.
— Mũg̃ ece! — ioꞌe. — Satanás ekawẽn puxim ẽn kawẽnwẽn. 

Satanás tak ibuꞌu owebe weꞌũ ãm adeayũ beam! Deus ag̃uy dag̃ g̃u 
ẽn jewag̃uyg̃uy - - Satanás ag̃uy dag̃ acã — ioꞌe.

34 G̃ebuje Jesus adeayũ oꞌtomuwã jewekay, jeweju etaybitbinayũ dak. 
Oꞌjekawẽn ceweju ip.
— Oweju jeku pin pima, eywekay ma eyag̃uybaꞌũm cuy; eybuꞌum g̃u 

dak cuy jeꞌũ ãm owebeam; waꞌõ dag̃ tak cuy epeku — ioꞌe. 35 — Eybuꞌu 
jeꞌũ ãm owebeam pima, epeꞌũꞌũ. Owebeam eyꞌũ buje bit, soat em 
eyetait epesop kabi be eyeꞌũap tomukadi, kawẽn idipat muwẽn ãm 
eyeꞌũ buje dak — ioꞌe. 36 — Ajo-kug̃ tak epesop soat tarekrek kug̃ ipi 
dag̃at kug̃, eybiõg̃buk ipiatpiꞌajojoap pe imẽnpit? Kaꞌũma kug̃ ma! — 
ioꞌe. 37 — Teiꞌũmg̃u soat em Deus xe wuydopapteim. 38 G̃asũacat ikẽrẽat 
mujurũg̃rũg̃. Deus kay jetabucap oꞌjepere ip. Okayꞌũm cĩcã ip. Waꞌõ 
kay g̃u dak. Soat wag̃o õn. “Jesus ebekitkiyũ g̃u oceju bit,” iꞌeꞌem ip. 
Wepit puje õn tak “Webekitkiyũ g̃u eyju,” i oceꞌe cebe ip. Ocepit ma. 
Idip cĩcã jeꞌe wepicap. Deus ekawẽn tojotjotꞌukayũ eju ocepit - - idip 
cĩcãayũ eju — ioꞌe.

9  1 — Deus soat kukukan pima kaꞌũma ma ixe joꞌian jeꞌe yaꞌõbacaan. 
Ixe xe ma epesop ixe soat kukukan pima. Ijoꞌũm puje epeꞌũꞌũ 

g̃u pũg̃pũg̃ eyꞌin — ioꞌe Jesus.
2 5 xet kap puje Jesus Pedro oꞌtujowat jeweju, João dak, Tiago dak. 

Oꞌju ip coꞌa kay - - yaumatꞌa kay. Oajẽm ip. Oꞌjeu ip.
G̃ebuje Jesus oꞌjewemuwarurun itabun ip. 3 Cesay isopsep cĩcã oꞌe. 

Irut cĩcã oꞌe. Ibaꞌore wuywebe say murun am cesay rucap coꞌiam.
4 G̃ebuje aypapayũꞌũmꞌũm oꞌjebapuk iboce. Kabi kadiwi oꞌjebapuk ip. 

Moisés oꞌjebapuk, Elias dak. 5 Kawẽnwẽn osodop ip Jesus eju. Pedro 
oꞌjekawẽn Jesus eju.
— Ocemutaybitbinꞌukat, xipat wuyju ijoceam — ioꞌe Pedro. — Ebapũg̃ 

xijap cuy ocejomõg̃ - - pũg̃ edopam, waraꞌat Moisés dopam, waraꞌat 
Elias dopam — ioꞌe.

6 Itaybit g̃u oꞌe jede am jeparara pibun. Pedro bureyũ dak iparara 
ip oꞌe. 7 Kabikerereat oꞌjebapuk. Oꞌg̃ubaꞌarẽm ip Jesusyũ.

G̃ebuje Deus oꞌjekawẽn kabikerereat pewi.
— Teku okpot — ioꞌe. — Ikukpin cĩcã oxe. Eyaꞌõpicũg̃cũg̃ cuy epesop 

yaꞌõ kay — ioꞌe.
8 Ceweju etaybitbinayũ jeakag̃ pima, xepxepayũ oꞌjeu maꞌg̃uto - - kabi 

kadiwi oajẽmꞌiayũ. Waraꞌacat g̃u oꞌjojojo ip - - Jesus acã.
9 G̃ebuje Jesus oꞌjekawẽn jeweju etaybitbinayũ eju. Coꞌa dag̃wi 

kopkom pima oꞌjekawẽn ceweju ip.
— G̃asũ g̃u juy epejojojoiap epeg̃uwẽn adeayũ be — ioꞌe. — Soat 

wag̃o õn — ioꞌe. — Weꞌũ buje waram ocetait. Waram wetait puje acã 
juy epeg̃uwẽn epejojojoiap — ioꞌe.

10 Imẽneju kũyjobit osodop ip Jesus aꞌõ kay. Oꞌjojojoiap oꞌg̃uwẽn g̃u 
ip wararaꞌacat pe. Imẽnpit jeweweju ma ip oꞌjekawẽn.
— Apẽnpuye ixe oꞌe “Waram g̃uto ocetait,” i? — ioꞌe ip jewewebe ma.
11 — Apẽnpuye Moisés ekawẽn ocemutaybitbinꞌukayũ eꞌem “Elias 

koam omuyku,” i? — ioꞌe ip Jesus pe.
12 — Icẽmãn õn eꞌem eywebe — Jesus oꞌe. — Elias coꞌiat koam 

omuyku adeayũ muisun ãm. Adeayũ ag̃uymuwarurun jeꞌe itabut am 
ip Deus kay — ioꞌe. — Kuyje omuwẽg̃aptup ip oꞌtupmubararak. Imẽn 
eꞌem ibodup:

Ite ipiat supiꞌajo jĩjã, i. Warẽmtag̃ ma ip ixe jukuk, i. Itakoma 
jĩjã jeꞌe ip cekay, iꞌeꞌem ibodup — ioꞌe Jesus.

13 — Icẽmãn õn eꞌem eywebe. Elias coꞌiat kuy oajẽm. Warẽmtag̃ ma 
ip oꞌjukuk. Ikẽrẽm cĩcã ip oꞌjukuk — ioꞌe Jesus. — Oꞌg̃udadaibotbon 
cĩcã ip. Kuyjeatup ekawẽn tag̃ ikẽrẽm ip oꞌjukuk — ioꞌe.

14 Wararaꞌacayũ kay, jeweju etaybitbinayũ kay yajẽm puje, ade jĩjã 
wuyjuyũ oꞌjojojo yakokoreren ip. Moisés ekawẽn imutaybitbinꞌukayũ 
Jesus eju etaybitbinayũ aꞌõxikxig̃ oꞌe yaꞌõberen.

15 Jesus co buje adeayũ itabẽg̃bẽg̃ oꞌe ip ijojom. Oꞌjedau ip cekay - - 
Jesus kay.
— Ajẽm tu? — ioꞌe ip Jesus pe.
16 — Oajẽm — ioꞌe Jesus. — Apẽnpuye eyju oweju etaybitbinayũ 

aꞌõxikxig̃? — ioꞌe.
17 — Ocemutaybitbinꞌukat, axik opop okpot pe — ioꞌe pũg̃. — Ixe axik 

okpot aꞌõmuꞌũmuꞌũm, yaꞌõpimuꞌũmuꞌũm tak. 18 Axik pe ixe bu buje, okpot 
muyꞌatꞌan. Ibidopabok cẽmcẽm ibi bewi dak, jenũyekũnũykũnũy dak, 
ibacaꞌũm eꞌem tak — ioꞌe cebay. — Imẽnpuye okpot otojot ekay. Ajẽm 
awap “Axik cuy epeg̃ujẽm okpot pewi,” i juk oce eweju etaybitbinayũ 
be. Imẽnpit ibaꞌore oꞌe cebe ip imujẽm ãm — ioꞌe Jesus pe.

19 — Eyetabut g̃u Deus kay — ioꞌe adeayũ be. — Pug̃ũn og̃uy eyxe? 
Ade koato eyxe og̃uy bima dak, kuka eyetabutꞌũm ma epesop okay — 
ioꞌe. — Yaypanꞌisuat cuy epetojot okay — ioꞌe Jesus cebe ip.

20 Imẽnpuye yaypanꞌisuat oꞌtujowat ip.
Jesus co buje, axik yaypanꞌisuat oꞌg̃ukutukutu jĩjã. Ipi ju oꞌat. 

Oꞌjejorojoro dak ipi ju. Ibidopabok oꞌjẽm ibi bewi.
21 — Puju ku ite ekpot oꞌe imên? — ioꞌe Jesus cebay be.
22 — Bekin pin ma — ioꞌe. — Ade em imuyꞌatꞌan daxa be. Imuꞌakõmkõm 

idibi be imuyꞌũap ojuy. Etabotaidabotbon cuy eg̃uy ocekay — ioꞌe. — 
Ocebuywan cuy ece ewebe iꞌe but pima — ioꞌe.

23 — “Iꞌe but ewebe bima,” iꞌũmg̃u juy ece! Okay etabut pima etaybit 
eceꞌe soat iꞌe but owebe iam — ioꞌe Jesus.

24 — Wetabut cĩcã g̃u — ioꞌe cebay. — Wetabutsũ ma. Obuywan cuy 
ece wetabut cĩcã am — ioꞌe yaꞌõberen g̃ebuje bit.

25 Adeayũ oꞌjedau cekay ijo am. Ixeyũ jo buje, Jesus axik oꞌg̃ukorẽm.
— Ejẽm cuy cebewi — ioꞌe wuyjuyũ aꞌõmuꞌũmuꞌũmꞌukat pe, 

yaꞌõpimuꞌũmuꞌũmꞌukat pe. — Waram pit eõm g̃u juy cebe — ioꞌe.
26 G̃ebuje axik oꞌjewãwãwã yaꞌõberen. Ixe dak yaypanꞌisuat oꞌg̃ukutukutu 

jĩjã. Oꞌjẽm cebewi. Yaypanꞌisuat ceꞌũat puxim oꞌe. Imẽnpuye:
— Oeꞌũ teku — ioꞌe adeayũ.

Tũybe ceꞌũ iãn oꞌe ip.
27 Imẽnpit Jesus yaypanꞌisuat oꞌsubaixik. Oꞌg̃uꞌag̃obucẽg̃. Yaypanꞌisuat 

oꞌãy. Xipat oꞌe.
28 Ukã be Jesus õm puje, ceweju etaybitbinayũ oꞌjekawẽn ceweju.

— Apẽnpuye ocewebe axik mujẽm paꞌore oꞌe? — ioꞌe ip.
29 — Soat em ma Deus eju kawẽnwẽnꞌukꞌũm pima, ibaꞌore wuywebe 

ite buximat mujẽm ãm — Jesus oꞌe.
30-31 Jesus waram g̃uto jeꞌũap oꞌg̃uwẽn jeꞌũm awap. Jesus Galiléia eipi 

dag̃ oeku jeweju etaybitbinayũ eju. Imutaybin ojuy ip oeku. Imẽnpuye 
ibuꞌu oꞌe wararaꞌacayũ be itaybit am poce omuy iam.
— Soat wag̃o õn — ioꞌe. — Oũm ip okay itakomaayũ be — ioꞌe Jesus. 

— Oaokam ip. Xepxep xet kap puje bit, waram ocetait — ioꞌe Jesus.
32 Imẽn imutaybin ojuy oꞌe. Imẽnpit pẽg̃ape ite oꞌe iam itaybit g̃u oꞌe ip. 
Ade em cuk adi oꞌeꞌe cebe: — Ekawẽn paꞌarẽm ocexe — i. Imẽnpuye 
ibisũsũn oꞌe ip “Pẽg̃ape ẽn eꞌem” iꞌe am cebe.

33-34 Ibocewi Jesus oꞌju Cafarnaum ka be jeweju etaybitbinayũ eju.
E dag̃ pima jewaꞌõxikxig̃ ip.
— Õn ma wararaꞌacat podi ma waꞌõbuyxiat! — ioꞌe ip soat.

Oexexe ip Cafarnaum ka be.
G̃ebuje Jesus oꞌjekawẽn ceweju ip. Ukã be bima oꞌjekawẽn ceweju ip.
— Apẽn cuk epeꞌe eyewewebe e dag̃ pima? — ioꞌe.
Oꞌjede g̃u ip, e dag̃ pima “Õn ma wararaꞌacat podi ma waꞌõbuyxiat,” 

i juk oꞌe ip puye. Oꞌjewemusũsũn ip jede am.
35 Jesus oabik.

— Eyaꞌõpicũg̃cũg̃ cuy — ioꞌe. — Yobog̃an pin pima, yopican cuy 
epesop. Soat puywatwan tak cuy epesop — ioꞌe Jesus.

36 Ixe dak bekicat oꞌsubuixik. Oꞌtujuajẽm cepidase ip. Oꞌyakobot. 
Oꞌjekawẽn maꞌg̃uto jeweju etaybitbinayũ eju.

37 — Bekitkit xipan cuy epejukuk, eyju webekitkit puye — ioꞌe. — 
Xipan bekitkit kug̃ pima, xipan okug̃ tak epesop. Xipan okug̃ pima, 
xipan omudocat kug̃ tak epesop — ioꞌe Jesus.

38 G̃ebuje João oꞌjekawẽn Jesus eju.
— Kariwa — ioꞌe. — Ag̃okatkat cuk ocejojojo — ioꞌe. — Ibiõg̃buk 

kẽrẽat mujẽmujẽm oꞌe ijodiacayũ bewi “Jesus aꞌõbi õn jemujẽm,” 
iꞌeꞌem — ioꞌe. — “Imẽnmẽn g̃u bit,” i juk oce cebe, ixe wuyweju 
jekukuꞌukꞌũm puye — ioꞌe.
39 Imẽnpit Jesus oꞌjede:
— “Imẽnmẽn g̃u bit,” iꞌũmg̃u juy epeꞌe cebe — ioꞌe. — Waꞌõbi 

wuywebe iꞌe baꞌoreat mubapukpug̃ pima, dao g̃u kuka omuy — ioꞌe. 
40 — Wuykay itakomaꞌũmat wuykadiat — ioꞌe. 41 — Icẽmãn õn eꞌem 
eywebe. Waraꞌacat idibi tiũm eywebe tikõn ãm eyju Cristo ebekitkit 
puye. Deus tak xipacat jeꞌg̃ũm cebe — ioꞌe.

42 — Bekicat mubuꞌun puje okay itabut am, ikẽrẽat mujurũg̃rũg̃ eyju, 
okay itabucat mubuꞌun puje. Imubuꞌun puje, Deus cuy ipiat supiꞌajoat 
eykay. Imẽn eyꞌe awap, xipat kuka juk oꞌe witaꞌa yabog̃atꞌa mukirik 
am eyag̃obu eju idibi be eymuakõm. Imubuꞌunꞌũm piam Deus kuka 
juk ipiat oꞌsupiꞌajoat g̃u eywebe — ioꞌe. 43 — Eybum ikẽrẽat mujurũg̃rũg̃ 
pima, epeyewebudakat cuy — ioꞌe. — Xipat kuka oꞌe eyõm ãm kabi be 
pũg̃pu bima dak. Xipat g̃u kuka oꞌe eyõm ãm ipiatꞌajojoap pe xepxepu 
ma - - daxa epirẽmꞌũmap pe — ioꞌe. 44 — (Iboce iohe g̃u - - soat em ma 
ierep. Daxa dak jepirẽmrẽm g̃u). 45 Ikẽrẽat mujurũg̃ ãm soat em eyju 
buje, epeyeweidakat cuy — ioꞌe cebe. — Xipat kuka oꞌe eyõm ãm kabi 
be eyeicug̃ tak. Xipat g̃u kuka oꞌe eywebe eyxik am ipiatꞌajojoap pe 
xepxep im ma — ioꞌe. 46 — (Iboce iohe g̃u - - soat em ierep. Daxa dak 
jepirẽmrẽm g̃u). 47 Eyetam ikẽrẽat mujurũg̃rũg̃ pima, epeyewetaꞌuk 
cuy! — ioꞌe. — Xipat kuka oꞌe eyõm ãm kabi be pũg̃ etam tak - - soat 

ma Deus aꞌõ kay iap pe. Xipat g̃u kuka oꞌe eywebe eyxik am daxabog̃ 
pe xepxep eta bima — ioꞌe. 48 — (Iboce iohe g̃u - - soat em ierep. Daxa 
dak jepirẽmrẽm g̃u. Iboceayũ soat em ipiatpiꞌajojom eꞌem) — ioꞌe Jesus.

49 — Wuyju puybit muyunuyun ig̃ẽmap puxim. Imẽnpuxim Deus tak 
ipiat piꞌajoan wuywebe, wuywebe ikẽrẽat mujurũg̃ap puxixim — ioꞌe. 
50 — Kawta tayu bima, xipat cĩcã. Tayuꞌũm pima bit, xipat g̃u. Apẽg̃ãm 
tak takug̃ kuka acesop? Taxik am acã. Kawta tayuat pit xipat. Xipan 
cuy epeyewekuk eyju dak — ioꞌe.

10  1 Jesus oajẽm Judéia eipi kay. Jordãodi wĩnãbu oajẽm.
G̃ebuje ade jĩjã wuyjuyũ oꞌjeꞌawero maꞌg̃uto Jesus kay. 

Adeayũ mutaybitbinꞌuk osunuy iap puxim imutaybitbin maꞌg̃uto oꞌe 
waram. 2 Fariseuyũ oajẽm. Oꞌjekawẽn ip ceweju yaꞌõmukorẽm ojuy.
— Wuyawẽwẽap ekawẽn tag̃ tu wuytayxi epereperem? — ioꞌe ip 

Jesus pe.
3 — Apẽn wuyꞌajore Moisés oꞌe kuyje? — ioꞌe.
4 — “Eytayxi epere ojuy bima otayxim g̃u ece g̃asũ bit iaptup cuy 

epetupmubararak cekay,” i juk oꞌe Moisés — ioꞌe ip. — “Epetupũm 
cebe eytayxi be. Tup ũm puje, xipat eytayxi epere am,” i juk oꞌe 
Moisés — ioꞌe ip Jesus pe. — Itayxi epereap cũg̃ ma osunuy Moisés 
xe. Pãm exe? — ioꞌe ip cebe yaꞌõmuwarurunap ojuy.

5 — Moisés imẽn oꞌe eybuꞌu jĩjã yaꞌõ dag jekum puye — ioꞌe Jesus. 
6 — Kuyje bit imẽn g̃u oꞌe. Kuyje Deus soat oꞌg̃ug̃ẽ — ioꞌe. — Ag̃okatkat 
oꞌg̃ug̃ẽ, ayacat tak. Ixeyũ oꞌg̃ug̃ẽ xepxem ma jekuku am. 7-8 Imẽnpuye 
jetayxi bu buje, ag̃okatkat cẽmcẽm jebay dukꞌa bewi. Jetayxi eju 
cucum. Jektop pu buje ayacat tak cẽmcẽm jexi dukꞌa bewi. Jektop 
eju cucum. Xepxep ma ip. Imẽnpit pũg̃at puxim ip oꞌe jewekug̃ soat 
em jeweweju ip cucum puye. 9 Deus xe ip pũg̃ ma. Imẽnpuye eytayxi 
juy epeyepere g̃u — ioꞌe Jesus.

10 G̃uyjom ukꞌa be oõm maꞌg̃uto Jesus, ceweju etaybitbinayũ dak.
— Ekawẽnpaꞌarẽm ocexe — ioꞌe ip Jesus pe. — Ocetayxi epeream 

cuy ocemutaybin — ioꞌe ip cebe.
11 — Ag̃okatkat jetayxi epere buje waraꞌat pu am jetayxim, ikẽrẽãn eꞌem 

koapat pe - - jetayxi be — ioꞌe. 12 — Imẽnpuxim ayacat jektop epere buje 
waraꞌat pu am jektom, ikẽrẽãn eꞌem koapat pe jektop pe — ioꞌe cebe ip.

13 Iboceayũ jeꞌiyũ oꞌtujowat ip Jesus kay Deus cuy xipan jeykuk iꞌe am.
— Bekitkit g̃u juy epetujowat Jesus kay — ioꞌe ceweju etaybitbinayũ 

bit cebe ip.

14 Jesus itakoma oꞌe jeweju etaybitbinayũ kay bekitkit tujowat ojuyacat 
oꞌg̃ukorẽmrẽm ip puye.
— “Bekitkit g̃u juy epetujowat Jesus kay,” iꞌũmg̃u juy epeꞌe — ioꞌe 

cebe ip. — Ãg̃ jeedot ip okay — ioꞌe. — Ixeyũ buximayũ jeeõm kabi 
be soat Deus aꞌõ kay kũyjobit pima. Jeeõm ip ibuꞌuꞌũm puye ip Deus 
pe jekukan — ioꞌe. 15 — Icẽmãn õn eꞌem eywebe. Bekitkit ibuꞌu g̃u 
Deus pe jekuk an. Deus pe eykuk an eybuꞌu bima, Deus xe g̃u epesop 
soat Deus aꞌõ kay kũyjobit pima — ioꞌe.

16 Bekicat oꞌyakobot. Oꞌjekawẽn Deus eju.
— Bay, xipan cuy iteyũ bekitkiyũ ejukuk — ioꞌe.
17 Ibubut adeat oꞌju Jesus kay. Jesus cu ojuy bima ag̃okatkat daudaum 

oajẽm cekay - - yaypanꞌisuat. Oꞌjẽg̃ꞌaecõg̃cõg̃ cewap, Jesus yaꞌõbuyxi 
cexe buye.
— Kariwa, — ioꞌe. — Ẽn xipat cĩcã. Soat em Deus xe onuy pin wetait. 

Apẽntak oce soat em cexe onuy ãm? — ioꞌe Jesus pe.
18 — Apẽnpuye ẽn eꞌem owebe “Xipat cĩcã ẽn,” i? — ioꞌe. — Kaꞌũmg̃u xipacat - - 

Deus acã — ioꞌe. 19 — Kuy etaybit apẽn Moisés oꞌe wuyeꞌajojoyũꞌũmꞌũm pe 
iam — ioꞌe. — Imẽn oꞌe: wararaꞌacat epeyaoka g̃u juy, i; waraꞌacat tayxi 
kay g̃u juy, i dak; eybukurug̃ g̃u juy epesop, i dak; napa g̃u juy epeꞌe, i dak; 
wararaꞌacat epeg̃ug̃uykukuku g̃u juy, i dak; xipan cuy eyebay epejukuk, 
eyxi dak, i dak. Imẽn Moisés oꞌe kuyje. Kuy etaybit ijom soan — ioꞌe Jesus.

20 — Kariwa, soat ijop ekawẽn tag̃ ojekukuku bekin pin ma — ioꞌe.
21 Jesus xe ibubut adeat ikukpin cĩcã oꞌe.

— Waraꞌan puk ece g̃u — ioꞌe. — Eju — ioꞌe ibubut adeat pe. — Soat 
ebubut cuy eteida. Ibo juy dinheiro teiꞌũma eg̃ũm tadaybocayũ be 

— ioꞌe. — Imẽn eꞌe buje, ade jeꞌe ebubut kabi be — ioꞌe. — Imẽn eꞌe 
buje juy ejot oweju — ioꞌe Jesus.

22 Cekawẽn co buje ig̃uycũg̃ cĩcã oꞌe. Itakoma dak oꞌe. Ig̃uycũg̃ ma oꞌjẽm 
Jesus xewi ibubut ade jĩjã buye. Tacup oꞌe jebubun. Oꞌju g̃u Jesus eju.

23 Imẽnpuye Jesus jakokoreren oꞌjeak adeayũ kay. Ixe dak oꞌjekawẽn 
jeweju etaybitbinayũ eju.
— Ibaꞌore jĩjã ibubut adeat õm ãm kabi be — ioꞌe. — Ibuꞌu jĩjã ip 

Deus aꞌõ kay am, itabut cĩcã ip jebubut kay buye — ioꞌe.
24 Ceweju etaybitbinayũ itabẽg̃bẽg̃ oꞌe ip ijojom cekawẽn co buje.
Imẽnpuye Jesus oꞌjekawẽn maꞌg̃uto ceweju ip.
— Tapupuyũ, ibaꞌore jĩjã ijodiacat õm ãm kabi be. Ibuꞌu ip Deus aꞌõ 

kay am — ioꞌe. 25 — Camelo ikap paꞌore awi daobiꞌatok tag̃. Imẽnpit 
ibodi ma ibaꞌore ibubut adeat õm ãm kabi be — ioꞌe.

26 Jewag̃uymug̃ẽg̃ẽm oꞌe ip.
— Abu be dak jewedaxijo but? — ioꞌe ip.

27 G̃ebuje Jesus oꞌjeak cekay ip.
— Wuywedaxijo baꞌore soat em Deus xe wuydop am — ioꞌe cebe 

ip. — Deus pe bit wuydaxijo but. Soat iꞌe but Deus pe — ioꞌe Jesus.
28 — Kariwa! Kuy soat ocesuiwat eweju jeku am — ioꞌe Pedro.
29-30 — Icẽmãn õn eꞌem eywebe — ioꞌe Jesus. — Eyju okay jĩjã. Eyju 

kawẽn idipat muwẽn pin cĩcã soat kaka watwat pe. Imuwẽg̃ap ojuy 
eybubut epere buje, ade epejat waraꞌat eybubun. Eydukꞌa epere buje, 
yaꞌade epeyabu eydukꞌam - - 100 beatꞌa. Eywag̃o epere buje, “owag̃o” i 
epeꞌe adeayũ be - - 100 beayũ be. Eykitpit epere buje, “okitpit” i epeꞌe 
adeayũ be - - 100 beayũ be. Eyxi epere buje “oxi” i epeꞌe adeayũ be - - 
100 beayũ be. Eyebay epere buje “webay” i epeꞌe adeayũ be - - 100 
beayũ be. Eyebekitkit epere buje, “webekitkit” i epeꞌe adeayũ be - - 100 
beayũ be. Eykat epere buje ade epejat eykan - - 100 be. Wararaꞌacayũ 
jeꞌe itakoma eykay. Ipiat supiꞌajoat ip eywebe. Guyjom pit Deus xe 
epesop kabi be. Soat em epesop cexe eyetabẽg̃ — ioꞌe. 31 — Ade 
yaꞌõbuyxiayũꞌin yopicayũm jeedop ip. Ade yopicayũꞌin yaꞌõbuyxiayũm 
jeedop ip — ioꞌe Jesus.

32 Waram Jesus jeꞌũmap oꞌg̃uwẽn. Jeweju etaybitbinayũ eju cum 
oꞌe e dag̃ Jerusalém ka kay. Jesus oꞌju koap. G̃asũ ixeyũ oꞌju tomuju. 
Yag̃uybabiꞌũmꞌũm ip osodop. Iparara osodop ip wararaꞌacayũ ixeyũ 
nomujuayũ. Jesus 12 beayũ oꞌtomuwã jewekay.

33 — Eyaꞌõpicũg̃cũg̃ cuy epesop! — ioꞌe cebe ip. — Jerusalém ka 
kay cum wuyju. Soat wag̃o õn. Oũm ip okay itakomaayũ be, paĩyũ 
kukukayũ be, Moisés ekawẽn imutaybitbinꞌukayũ be dak. “Ikẽrẽat kug̃ 
ẽn Deus xe, ocexe dak,” i jeꞌe ip owebe — ioꞌe. — “Ejeꞌũ juy,” i jeꞌe ip 
owebe — ioꞌe. — Judeuꞌũmayũ be oũm ip — ioꞌe. 34 — Owaywayway 
jĩjã jeꞌe ip. Jetakomaap pibun ip omuxi. Omupokupok ip. G̃ebuje oaoka 
ip — ioꞌe. — Xepxep xet kap puje bit, waram g̃uto ocetait — ioꞌe Jesus.

35 G̃ebuje Tiago oajẽm Jesus kay, João dak. Zebedeu ipotpoyũ osodop ip.
— Kariwa — ioꞌe ip. — Ocemuojuyjuy eg̃ũm ocewebe — ioꞌe ip.

36 — Ajo ojuyjuy eyju oxewi? — ioꞌe Jesus.
37 — Soat kũyjobit aꞌõkay bima ãg̃ ocabik exe ixeyũ kuk am eweju - - 

pũg̃ oceꞌin ebaꞌat kadi, waraꞌat ebaꞌũg̃at kadi — ioꞌe ip. — Soat kũyjobit 
aꞌõ kay iap idip cĩcã jeꞌe — ioꞌe ip.

38 — Ap! — ioꞌe. — Eyetaybit punꞌũma eyju iboap ojuyjuy oxewi. 
Apẽn osupiꞌajo iap puxim tu eyju dak epesupiꞌajo? — ioꞌe.

39 — Hm hm — ioꞌe ip. — Oceju dak ipiat ocesupiꞌajo ebuxim ma.
— Imẽn ma — ioꞌe. — Ipiatpiꞌajojom pima bit, “Ipiat esupiꞌajoat g̃u 

juy ocewebe,” i du epeꞌe? — ioꞌe Jesus.
— Ap! “Ipiatpiꞌajoat g̃u juy ocewebe,” iꞌũmg̃u oceꞌe! — ioꞌe ip.
40 — Haꞌa — ioꞌe Jesus. — Obuxim ma eyju dak ipiat epesupiꞌajo — 

ioꞌe. — Õn g̃u bit eꞌem: “Abik cuy obaꞌat kadi obaꞌũg̃at kadi,” i. Webay 
imẽn iꞌe but. Ixe ma oweju adeayũ kukayũ nuy ãm oꞌg̃uxipan. Ixe ma 
jeꞌe abuyũ jabik iboce iap — ioꞌe Jesus.

41 Xepxepayũ ekawẽn co buje, wararaꞌacayũ ceweju etaybitbinayũ 
itakoma oꞌe ip cekay ip - - Tiago kay, João kay dak. 42 Imẽnpuye: — 
Epesot cuy okay — ioꞌe Jesus cebe ip.
— Eyetaybit Judeuꞌũmayũ kukukayũ soat em yaꞌõpurug̃ jebekitkiyũ 

mujujum iam — ioꞌe cebe ip. — Ikukukayũ soat em eꞌem “Ocaꞌõbuyxi 
jĩjã,” i. Big̃ ma ip jebekitkiyũ mukapikpig̃,” ioꞌe. 43 — Eyju bit - - imẽn 
g̃u juy epeyewekuk. Kariwabog̃ pin pima, wararaꞌacat puywatwan 
cuy epesop! — ioꞌe. 44 — Yaꞌõbuyxian pin pima, teiꞌũma epeyekapik 
cuy wararaꞌacat peam — ioꞌe Jesus. 45 — Imẽntak soat wag̃o õn. 
Wararaꞌacat pe obuywat am g̃u ojot ijodi. Wararaꞌacat puywatwatꞌukan 
ojot. Adeayũ daxijo am ma ojot. Soat em itabẽg̃ jeedop ip kabi be, 
ojeꞌũ buye — ioꞌe.

46 Ibocewi Jesus oajẽm Jericó ka be jeweju etaybitbinayũ eju. Oꞌjẽm 
ip Jericó ka bewi wuyjuyũxirixiri eju.

G̃ebuje Jesus oajẽm itaꞌũmat kay. Itaꞌũmat xikꞌi osunuy e bitakobe. 
Ibutet Bartimeu i osunuy. Timeu ipot osunuy. Kapkamayũ xewi 
dinheiro ojuyjuyꞌuk osunuy itaꞌũm puye.

47 — Jesus Nazareno omuyku — ioꞌe ip kapkamayũ Bartimeu be.
Iboap co buje, itaꞌũmat oꞌjewãwã Jesus kay. Oꞌjewãwã yaꞌõberen.
— Jesus! Ẽn Daviꞌũm naxeg̃ebit — ioꞌe — wuyeꞌajojoyũꞌũmꞌũm 

kukukat naxeg̃ebit — ioꞌe. — Etabotaidabotbon cuy eg̃uy okay! — i 
oꞌjewãwã yaꞌõberen.

48 Imẽnpuye adeayũ itaꞌũmat oꞌg̃ukorẽm.
— Ecemũg̃! — ioꞌe ip. — Ecewãwã g̃u juy! — ioꞌe adeayũ Bartimeu be.
Imẽnpit big̃ ma oꞌjewãwã yaꞌõberen.

— Jesus! Daviꞌũm naxeg̃ebit! Etabotaidabotbon cuy eg̃uy okay — ioꞌe.
49 Ibocewi Jesus oꞌjecũ e bidase.

— Itaꞌũmat cuy etomuwã — ioꞌe Jesus adeayũ be. Itaꞌũmat oꞌtomuwã ip.
— Epararam g̃u eg̃uy! — ioꞌe ip cebe. — Eꞌãy. Jesus enomuwãwãm 

— ioꞌe ip itaꞌũmat pe.

50 Bartimeu jeekabek oꞌjoxik g̃ebuje jecokcok pibun. Dao ma oꞌãy. 
Jesus kay oꞌjedau.

51 — Ajo-kay ẽn oxewi? — ioꞌe Jesus itaꞌũmat pe.
— Ocemutaybitbinꞌukat, wecoat pin oce! — ioꞌe itaꞌũmat.
G̃ebuje Jesus oꞌjekawẽn itaꞌũmat eju.
52 — Ecepit cuy edukꞌa kay — ioꞌe. — Kuy eceꞌada okay etabut puye 

— ioꞌe Jesus.
Itaꞌũm tũibit oꞌjecoan g̃ebuje bit. Dao ma oꞌe ijojom. Xipan oꞌjojojo. 

Ixe dak oꞌju Jesus eju e dag̃.

11  1 Jesusyũ oajẽm Jerusalén ka be. Jerusalém ka tẽg̃ pima ip 
oajẽm Betfagé ka tẽg̃ Betânia ka tẽg̃ tak, Oliveira dipꞌa tẽg̃ tak. 

Jesus xepxep jeweju etaybitbinayũ oꞌg̃uju ikabog̃atka be - - Jerusalém 
ka be.

2 — Epeju juy ag̃oka kay - - wuywapatka kay — ioꞌe cebe ip. — 
Eyajẽmꞌisu ma jumento epetobuxik - - yaypanꞌisuat, ikirikat, yakpi jeje 
ibitꞌũmat. Epeg̃uwekap cuy — ioꞌe. — Epetojot cuy okay — ioꞌe cebe 
ip. 3 — “Apẽnpuye eyju jumento dujowan?” iꞌe buje eywebe ijoceat, 

“Ocekariwa buk cekay darem ma,” i juy epeꞌe cebe. “G̃axĩn ma waram 
ocetujupit eykay,” i juy epeꞌe cebe — ioꞌe Jesus.

4 Oꞌju ip. Oajẽm ip jumento kay. Jumento oꞌtobuxik ip - - yaypanꞌisuat. 
Ukꞌa ukpibubu be oꞌtobuxik ip. Ikirik xintabi be oꞌtobuxik ip. Oꞌg̃uwekap 
ip.

5 — Apẽnpuye eyju jumento dujowan? — ioꞌe iboceayũ cebe ip.
6 — Ocekariwa buk cekay darem ma — ioꞌe ip. — G̃axĩn ma waram 

ocetujupit eykay — ioꞌe xepxepayũ cebe ip.
— Haꞌa. Epetujowat — ioꞌe iboceayũ xepxepayũ be.
7 Jumento oꞌtujowat ip Jesus kay. Jeekabek ip oꞌjomõg̃ jumento 

ukxabi jeje. Jesus oabik iekabek ceje jumento ukxabi jeje. 8 Adeayũ 
jeekabek oꞌg̃upayapaya ip Jesus ajẽmap tag̃ e dag̃. Wararaꞌacayũ uktup 
oꞌtuptakat kog̃ũnpi dag̃atup. Oꞌtupmõg̃mõg̃ ip e dag̃.
— Wuyekabek ajomõg̃ cuy e dag̃ — ioꞌe ip. — Yaꞌõbuyxiat omuyku! 

Uktup atupmõg̃ ixe dobede am — ioꞌe ip jewewebe.
9 Jesus wap ijuꞌibiyũ oꞌjewãwã yaꞌõberen icokcok cĩcã buye, tomujuayũ 

dak.
— Deus xipat cĩcã! — ioꞌe ip. — Teku omuyku Deus aꞌõbi! — ioꞌe 

ip yaꞌõberen. — Deus aꞌõbacaap kug̃ teku! Teku xipat cĩcã — ioꞌe ip. 
10 — Teku ijodiacat kukukan jeenuy apẽn cuk adi Davi wuyꞌajoreyũ 

kukukan osunuy iap puxim. Deus yaꞌõbuyxi jĩjã. Idip cĩcã! — ioꞌe ip 
Jesus mucokcokcog̃.

11 G̃ebuje Jesus oajẽm Jerusalém ka be. Oõm Deus eju kawẽnwẽnapꞌa 
be - - yabog̃atꞌa be. Oꞌjeak soat kay - - ukꞌa beat kay. Oꞌju jeweju 
etaybitbinayũ eju, Betânia ka be jexet am. Oꞌju ip katpuje jĩjã buye. 
Xet. Oꞌxet ip Betânia ka be.

12 Kuyaje Jesusyũ oꞌjẽm Betânia ka bewi. Cucum pima Jesus ire oꞌe. 
13 Wũy wi figueiraꞌip oꞌyopcoco - - yoptuptepatꞌip. Yajom oꞌju yaꞌaꞌe 
paxi iam. Yop xe yajẽm puje oꞌyadobuxik g̃u. Tup acã oꞌtuptobuxik 
yaꞌaꞌe g̃u buk puye.

14 G̃asũ bit aꞌaꞌe g̃u ecesũy wuyjuyũ be yaꞌoap puxim! — ioꞌe Jesus yop pe.
Ceweju etaybitbinayũ iboap oꞌyaꞌĩjojo ip.
15 G̃ebuje Jesusyũ oajẽm maꞌg̃uto Jerusalém ka be. Oõm ip Deus eju 

kawẽnwẽnapꞌa be - - yabog̃atꞌa be. Itakoma oꞌe wuyjuyũ mug̃uykukukuꞌukayũ 
kay - - ukꞌa eaki korerenayũ kay. Puca deidadaꞌukayũ oꞌg̃ujẽm ukꞌa 
bewi, puca bubuꞌukayũ dak. Wũnꞌi. Jesus dinheiro mutrokakanꞌukayũ 
emesa oꞌg̃uyꞌat. Wũnꞌi. Pukaso deidadaꞌukayũ abikbikap tak oꞌg̃uyꞌat 
jetakoma pibun.

16 — G̃asũ bit cuy eybubut epetujukap g̃u Deus eju kawẽnwẽnapꞌa 
dag̃ - - yabog̃atꞌa dag̃ — ioꞌe yaꞌõpurug̃ cebe ip.

17 Ukꞌa beayũ mutaybitbin oꞌe.
— Imẽn eꞌem Deus kawẽntup:

Odukꞌa soat ka dag̃wiacat oweju kawẽnwẽnapꞌam jeꞌe, iꞌeꞌem 
Deus ekawẽntup.

Imẽn eꞌem Deus ekawẽntup — ioꞌe Jesus. — Eyju bit odukꞌa be 
ajẽmjẽmayũ mug̃uykukukum dinheiro bu am. Imẽn odukꞌa epeyamuwexat 
ibukurukat dopdopapꞌam — ioꞌe.

18 Jesus ekawẽn oꞌyaꞌĩjojo paĩyũ kukukayũ, Moisés ekawẽn 
imutaybitbinꞌukayũ dak. Itakoma jĩjã oꞌe ip cekay. “Apẽntak Jesus 
aceyaoka?” iap kay ip oꞌjewag̃uy. Adeayũ bit “Jesus itaybit cĩcã Deus 
ekawẽn ocemutaybit am” iꞌeꞌeꞌuk osodop ip. Imẽnpuye paĩyũ kukukayũ 
iparara oꞌe ip Jesus aokaap puxim.
— Apẽn tak ibaꞌarẽm ma Jesus aceyaoka? — ioꞌe ip jewewebe.
19 Katpuje Jesusyũ oꞌjẽm ikabog̃atka bewi. Oꞌjepit ip Betânia ka be 

jexet am. Xet. Oꞌxet ip.
20 Kabiaꞌisu ma oꞌkop ip. Oꞌjẽm ip maꞌg̃uto. Oꞌkap ip figueiraꞌip tẽg̃ 

ma. Oꞌyopkaraw g̃asũ bit tãbu dag̃wi. 21 Pedro g̃ebum oꞌe “G̃asũ bit 
aꞌaꞌe g̃u ecesũy” ioꞌe iap kay.

— Ocemutaybitbinꞌukat, akꞌi ece! — ioꞌe Pedro. — Eyopmukorẽmiatꞌip 
oꞌyopkaraw - - figueiraꞌip — ioꞌe.

22 — Eyetabun cuy epesop Deus kay! — ioꞌe Jesus. 23 — Deus kay 
eyetabut pima, “Wede ece ijocewi” iꞌe but eywebe coꞌa be, “Idixidi 
be juy aakõm” i dak — ioꞌe. — Eyetabut pima, Deus coꞌa yamuakõm 
idixidi be — ioꞌe. — “Yaakõm paxi?” i eyꞌeꞌũm pima, yamuakõm tak 
— ioꞌe. 24 — Deus xewi iojuy buje, eyetabun cuy epesop “Ite ma Deus 
jeꞌg̃ũm owebe” iap kay. Eyetabut pima, epejat ma — ioꞌe. 25 — Deus 
eju kawẽnwẽn pima, eyag̃uybaꞌũm cuy epesop apẽn cuk adi waraꞌacat 
pe ikẽrẽm eykuk iap kay. Eyag̃uybaꞌũm puje, eyebay dak kabi beat 
yag̃uybaꞌũm apẽn cuk adi ikẽrẽat epeg̃ug̃ẽ iap kay. Ikẽrẽat juꞌuk 
eywebewi — ioꞌe Jesus. 26 — Apẽn cuk adi wararaꞌacat pe ikẽrẽm 
eykuk iap kay eyag̃uybaꞌũmꞌũm pima bit, Deus tak yag̃uybaꞌũm g̃u 
apẽn cuk adi ikẽrẽat epeg̃ug̃ẽg̃ẽ iap kay — ioꞌe Jesus.

27 Oajẽm maꞌg̃uto ip Jerusalém ka be. Deus eju kawẽnwẽnapꞌa ekorara 
be xĩg̃xĩg̃ pima paĩyũ kukukayũ oꞌju Jesusyũ kay, Moisés ekawẽn 
imutaybitbinꞌukayũ dak, Judeuyũ kukukayũ dak.

28-30 — Abu-aꞌõbi ijaꞌa beacat eg̃ujẽm? — ioꞌe ip Jesus pe. — Abu dak 
“Eg̃ujẽm cuy,” i juk oꞌe ewebe? — ioꞌe ip cebe.

— Abu-aꞌõbi João Batistaꞌũm ijoceacat mubatisasanꞌuk osunuy? 
— ioꞌe Jesus. — Deus aꞌõbi du? Ijodiat aꞌõbi g̃u xeꞌe? — ioꞌe cebe 
ip. — Eywebe iboap muwẽn puje, õn tak abu-aꞌõbi õn jekukum iap 
og̃uwẽn eywebe — ioꞌe Jesus.

31 Iboap co buje oꞌjekawẽn cĩcã ip jeweweju.
— Apẽn kuka ace cebe? — ioꞌe ip jewewebe. — “Deus aꞌõbi” i wuyꞌe 

buje, “Apẽnpuye dak eyetabut g̃u epesop cekay?” i kuka oꞌe Jesus 
wuywebe — ioꞌe ip jewewebe. 32 — “Ijodiat aꞌõbi,” i wuyꞌe buje bit, 
adeayũ kuka itakoma jĩjã oꞌe wuykay — ioꞌe ip. — Soat ip itabut João 
Batistaꞌũm Deus aꞌõbi oekuku iap kay — ioꞌe ip jewewebe.

33 Imẽnpuye:
— Ocetaybit g̃u — ioꞌe ip Jesus pe.
— Ka — ioꞌe. — Abu-aꞌõbi João Batista oeku iap epeg̃uwẽn g̃u owebe. 

Õn tak abu-aꞌõbi õn jekukum iap og̃uwẽn g̃u eywebe — ioꞌ e.

12  1 G̃uyjom Jesus wuymutaybitbinap ekawẽn oꞌg̃uwẽn cebe ip.
— Ag̃okatkat uvadip oꞌtiptaida — ioꞌe Jesus. — Tiptaida buje, 

korara oꞌg̃ug̃ẽ. Uvadip koreren korara oꞌjomuy. Uvaꞌabidi muwesõg̃sõg̃ap 
oꞌg̃ug̃ẽ. Uvadip wiwiapꞌa oꞌyamuy - - umatꞌa. Wararaꞌacayũ oꞌjomuy tip 

wiwi an. Uvaꞌaꞌin kuka oꞌyaũm tipwiwiꞌukayũ be yaꞌade tip wiwiapteim. 
Waraꞌatꞌaꞌin kuka oꞌyabu jexatꞌam. Kadai iwat waraꞌat ka kay oꞌju.

2 — Yabubuap ekaxi ajẽm puje, kadai iwat jebuywatwatꞌukayũ oꞌg̃uju 
tip wiwiꞌukayũ kay jekadaiꞌa bu am.
— “Oxatꞌa juy epeyadujupit okay,” ioꞌe cebe ip — ioꞌe Jesus.

3 — Imẽnpit tip wiwiꞌukayũ ibuywatwatꞌukayũ oꞌjat. Oꞌyaokaka ip. 
Ibui pug̃ ma ip oꞌg̃uypit kadai iwat kay. Oajẽm ip — ioꞌe Jesus.

4 — Waram g̃uto waraꞌat jebuywatwatꞌukat oꞌg̃uju. Oꞌyamupãupã ip. 
Warẽmtaksug̃ ip oꞌe cebe. Oꞌjepit ip jebui pug̃ ma kadai iwat kay — ioꞌe Jesus.

5 — Waram g̃uto wararaꞌacayũ jebuywatwatꞌukayũ oꞌg̃ujuju. Pũg̃pũg̃pũg̃ 
ma imujujum. Imẽn ma ikẽrẽm ip oꞌjukuk. Pũg̃pũg̃ oꞌyamupãupã ip. 
Wararaꞌacayũ oꞌyaokaka ip. Pog̃. Oeꞌũꞌũ ip. Oꞌjepit ip jebui pug̃ ma 
kadai iwat kay — ioꞌe Jesus.

6 — Pũg̃ ma oꞌjepoyat cexe - - ipot acã — ioꞌe Jesus. — Cexe ikukpin 
cĩcã osunuy. Amãm jekpot ma oꞌg̃uju.
— “Ibuyxim ip okpot jukuk,” kadai iwat oꞌe jewebe ma — ioꞌe Jesus.

7 — Imẽnpit uvadip wiwiꞌukayũ oꞌjekawẽn jeweweju. “Akꞌi! Kadai iwat 
ipot omuyku!” ioꞌe ip jewewebe. “Cebay eꞌũ buje, ite ma kadai iwan jeꞌe. 
G̃aꞌa ayaoka. Wuyju ma uva dip iwan aceꞌe!” ioꞌe ip jewewebe — ioꞌe Jesus.

8 — G̃ebuje ipot oꞌjat ip. Oꞌyaoka ip. Pog̃. Oeꞌũ. Xik. Ijebit oꞌjoxik ip 
uva dip pewi — ioꞌe Jesus.
Imẽn wuymutaybitbinap ekawẽn oꞌg̃uwẽn cebe ip.

9 — “Ãg̃ puk jeedop ip,” i du jeꞌe uva dip iwat? — ioꞌe Jesus Judeuyũ 
kukukayũ be. — Imẽn g̃u jeꞌe! Ixe jeꞌju jekadaidip wiwiꞌukayũ aoka 
am — ioꞌe. — Wararaꞌacayũ jomuy uva dip wiwian — ioꞌe. 10 — Imẽn 
eꞌem Deus ekawẽntup:

Ukꞌa muymuyꞌukayũ oꞌe “Iteꞌa xipat g̃u witaꞌa” i, i. Yakẽrẽ 
oꞌe cexe ip, i. Oꞌyaxik ip, i. Wararaꞌacat pit oꞌe “Iteꞌa yadip 
ma” i, i. Ukꞌa muycemucemapꞌam oꞌe, i. 11 Iboap xipat cĩcã 
wuyxe, Deus imẽn oꞌe buye, iꞌeꞌem Deus ekawẽntup.

Iboaptup epetupcoco g̃u du? — ioꞌe Jesus cebe ip - - Judeuyũ kukukayũ be.
12 Iboap ekawẽn co buje:

— “Oꞌyaxikꞌiayũ buxim eyju!” iꞌe ojuy osunuy Jesus wuywebe — ioꞌe 
ip jewewebe. — “Tip ipot oꞌyaokaꞌiayũ buxim eyju” iꞌe ojuy osunuy 
wuywebe — ioꞌe ip jewewebe.

Jesus daomũn ojuy oꞌe ip. Imẽnpit iparara oꞌe ip ixe daomũnap puxim 
adeayũ buxim iparara buye. Imẽnpuye Jesus oꞌsuiwat ip - - taomũn 
ojuyayũ. Ixeyũ dak oꞌjẽm.

13 G̃ebuje Judeuyũ kukukayũ Fariseuyũ oꞌg̃uju ip Jesus kay. Iecug̃ap 
Herodes ebekitkit tak oꞌg̃uju ip cekay. Ixeyũ oꞌg̃uju ip Jesus aꞌõmuwarurun 
ojuy. “Ẽn iecug̃ap muymuy” iꞌe ojuy osodop ip. 14 Oajẽm ip.
— Kariwa — ioꞌe ip. — Soat em ẽn icẽmãn eꞌem — ioꞌe ip. — Apẽn 

Deus ibikuy ocewebe jeku am iam ẽn ocemutaybitbin — ioꞌe ip. — “Ig̃o 
du xipat exe?” iꞌũmg̃u ẽn eꞌem wararaꞌacat pe emutaybit am. Kacũg̃ 
kadiat cocoap tomuju g̃u ẽn eꞌem “Teku xipat” i — ioꞌe ip. — Roma 
ka kukat wuyedinheiro ojuyjuy cebe teidadam - - César be. Teida buje 
wuyawẽwẽap ekawẽn tag̃ g̃u kuka ajeku? 15 Aceteida xeꞌe? Aceteida 
g̃u xeꞌe? — ioꞌe ip.

César ip oꞌjomuyat pin Jesus pe. Imẽnpit Jesus itaybit oꞌe waꞌõmuwarurun 
ojuy ip iam.
— Apẽnpuye eyju waꞌõmuwarurun ojuy? — ioꞌe. — Dinheiro isurũg̃at 

cuy epetojot owebe. Ojojo buk — ioꞌe Jesus.
16 Dinheiro isurũg̃at oꞌtojot ip cekay.

— Abu-biõg̃buk ija be dinheiro be? — ioꞌe. — Abu-butet tak ija be? 
— Jesus oꞌe.

— César biõg̃buk, ibutet tak — ioꞌe ip.
17 — Cemuojuyjuy epeg̃ũm César be - - wuyeipi kukat pe — ioꞌe. — 

Deus pe dak cuy epeg̃ũm cemuojuyjuy — ioꞌe Jesus.
— Itaybitbin ma oꞌjede — ioꞌe ip jewewebe.

Ibaꞌore oꞌe ip cebe yaꞌõbu am.
18 Saduceuyũ oꞌju Jesus kay g̃ebuje bit. Tũybe wuyeꞌũ buje waram 

acejetait g̃u iãn oꞌe ip. Oꞌjekawẽn ip ceweju.
19 — Ocemutaybitbinꞌukat — ioꞌe ip. — Imẽn Moisés wuymutaybitbin:

Iwag̃o eꞌũ buje, jekitpit jewebumũn cuy jewag̃oꞌũm tayxibuk 
eju itayxibuk iꞌitꞌetꞌũm pima, i. Iꞌitkap puje, iwag̃oꞌũm ipot 
tieg̃ kuka oꞌe iꞌit, i.

Imẽn Moisés oꞌg̃utaybin kuyje — ioꞌe ip. — Imẽn eꞌem Deus ekawẽntup — 
ioꞌe ip. 20 — 7 be ikitpitpiyũ osodop ip — ioꞌe ip. — Koapat oꞌjewebumũn. 
Ixe koapatꞌũm jekpotpetꞌũm puxen ma oeꞌũ — ioꞌe ip. 21 — G̃ebuje 
ikitpit oꞌjewebumũn jewag̃oꞌũm tayxibuk eju. Ixe tomujuatꞌũm tak 
jekpotpetꞌũm puxen ma oeꞌũ. Imẽnpuxim ma oeꞌũ waraꞌatꞌũm ikitpitꞌũm 
tomujuatꞌũm — ioꞌe ip. 22 — Ibocewi 7 beayũ soat oꞌje webumũnmũn 
ip jewag̃oꞌũm tayxibuk eju - - pũg̃ eju ma. Soat ip oeꞌũꞌũ jekpotpetꞌũm 
puxen ma. Soat oeꞌũ ip pima, ayacatꞌũm tak oeꞌũ — ioꞌe ip. 23 — Waram 
ceꞌũꞌũayũ etait puje, abu-tayxim xeꞌe jeꞌe? — ioꞌe ip. — Soat 7 beayũ 
oꞌjewebumũnmũn ip ceweju — ioꞌe ip Jesus pe yaꞌõbuap ojuy.

24 — Ijoꞌi g̃u eyju eꞌem iboam — ioꞌe Jesus. — Cedag̃ g̃u eyju 
jewag̃uyg̃uy. Eyetaybit g̃u Deus ekawẽn. Eyetaybit g̃u Deus wararaꞌacat 
podi ma jaꞌõbacaap kug̃ iam — ioꞌe. 25 — Waram jetait puje, wuyjuyũ 
jewebumũnmũn g̃u ip — ioꞌe. — Kabi beat coꞌi ip jeꞌe - - Deus ekawẽn 
tojotjotꞌukat coꞌi — ioꞌe Jesus. 26 — Moisés emutupmubararaktup 
epetupcoco g̃u du - - wuyeꞌũ buje waram acejetait iatup? — ioꞌe. — 
Deus ekawẽn ibararak opop kadai oꞌjedipesop iaptup pe. Deus oꞌe 
Moisés pe:

Õn Deus, i. Abraão itabut mabuk okay, Isaque dak, Jacó dak, i.
Imẽn Deus oꞌe Moisés pe. Kuyje ixeyũꞌũmꞌũm oeꞌũ - - Abraãoꞌũm, 
Isaqueꞌũm tak, Jacóꞌũm tak. Imẽnpit: “Itabut mabuk ip okay,” ioꞌe 
Deus — ioꞌe Jesus. 27 — “Itabut ip okay,” ioꞌe Deus, waram g̃uto ip 
oꞌjetait puye. Ceꞌũꞌũayũ g̃u itabut Deus kay - - itabẽg̃ayũ acã. Cedag̃ 
g̃u jĩjã eyju eꞌem. “Wuyeꞌũ buje waram g̃u acejetait,” i teꞌe ma eyju 
eꞌem — ioꞌe.

28 Moisés ekawẽn imutaybitbinꞌukat kuy juk oajẽm Jesus kay. Jesus 
ekawẽn oꞌyaꞌĩjo - - yaꞌõbu ojuyayũ eju iap ekawẽn.
— Aiyuuui! Itaybitbit cĩcã oꞌjede — ioꞌe jexeayũ be. — Moisés ade ma 

wuymutaybitbin cedag̃ wuyeku am Deus etabutpe iam — ioꞌe Jesus 
pe. — Pu g̃u ixe ekawẽnꞌin yobog̃ cĩcã wuymukũyjobit am? — ioꞌe.

29 — Imẽn Moisés oꞌe — ioꞌe Jesus.
Eyaꞌõpicũg̃cũg̃ cuy epesop, Israel naxeg̃ebitbit, i. Pũg̃ ma 
Deusat, i. Ixe kay wuyetabut, i. Kaꞌũmg̃u waraꞌat deus, i. 
30 Deus cuy ikukpin cĩcã epejukuk, i. Wararaꞌacat kukpinap 
podi ma juy epejukuk. Eyxe ikukpin cĩcã buye, ibikuyap 
tag̃ cuy epeku soat em; xipacat kay dak cuy epesop g̃ebum; 
kapikpig̃ tak cuy epesop cebeam, i.

Imẽn Moisés wuymutaybitbin — ioꞌe Jesus. 31 — Waraꞌat tak ixe 
ekawẽnꞌin yobog̃ cĩcã wuymukũyjobit am. Imẽn oꞌe:

Xipan cuy wararaꞌacat epejukuk eyewekukap puxim ma, 
i — ioꞌe Jesus.

— Ade ma Moisés wuymutaybitbin. Ijop ekawẽnꞌin kay bit cuy kũyjobin 
cĩcã ma epesop — ioꞌe Jesus.

32 G̃ebuje Moisés ekawẽn imutaybitbinꞌukat oꞌe:
— Kariwa — ioꞌe Jesus pe — Etaybitbit ma ẽn eꞌem — ioꞌe. — 

Icẽmãn ẽn eꞌem — ioꞌe. — Pũg̃ ma Deusat omuy. Kaꞌũmg̃u waraꞌat 
deusat — ioꞌe. 33 — Ikukpin cuy Deus ajukuk wararaꞌacat kukpinap 
podin ma — ioꞌe. — Wuyxe ikukpin puye, ibikuyap tag̃ cuy ajeku soat 

em; xipacat kay dak cuy ajop g̃ebum; kapikpig̃ tak cuy ajop cebeam 
— ioꞌe. — Xipan tak cuy wararaꞌacat ajukuk wuyewekukap puxim — 
ioꞌe. — Deus icokcok eꞌem wuywebe wũnca ũm puje paĩyũ be imupik 
am cetabixe. Ibodi ma bit icokcok eꞌem wuywebe xipan wararaꞌacat 
kuk puje wuyewekukap puxim — ioꞌe. — Wuyxe ikukpin cĩcã bima 
dak icokcok cĩcã eꞌem — ioꞌe.

34 Yaꞌõetaybit oꞌjede iap co buje, Jesus oꞌe cebe:
— Wũy g̃u ẽn Deus ka wi — ioꞌe. — Jekũyjobin ojuy ẽn Deus aꞌõ 

kay — ioꞌe.
— Abu be jede but Jesus pe? — ioꞌe ip soat yaꞌĩjoꞌibiyũ Jesus edeap 

co buje.
35 Ibocewi Jesus wuyjuyũ mutaybitbin oꞌe Deus eju kawẽnwẽnapꞌa 

be - - yabog̃atꞌa be.
— Apẽnpuye “Cristo Davi naxeg̃ebit - - Deus emunaẽ,” iꞌeꞌem Moisés 

ekawẽn eymutaybitbinꞌukayũ? — ioꞌe Jesus. 36 — Davi oꞌjekawẽn Deus 
biõg̃buk aꞌõbi. Imẽn ixe eꞌem ixe emudupmubararaktup pe:

Cristo okukat - - Deus emunaẽ, i. Deus oꞌjekawẽn Cristo be, 
i. Xikꞌi Ekay itakomaayũ aꞌõbacaap cuy og̃uꞌũm, ioꞌe, i. Aꞌõ 
kay kũyjobin jeedop ip, ioꞌe, i. Ẽn ixeyũ kukanꞌũm pima 
oxema juy eg̃uy, ioꞌe, i.

Imẽn Davi kuyje oꞌtupmubararak Deus biõg̃buk aꞌõbi — ioꞌe Jesus. 
37 — “Ẽn ma okukukat,” ioꞌe Davi Cristo be - - Deus emunaẽ be. Imẽnpuye 
ibapuk ma wuyxe Davi naxeg̃ebit acã g̃u Cristo osunuy - - Davi kukukat 
tak osunuy — ioꞌe Jesus.

Adeayũ icokcok cĩcã ip oꞌe Jesus ekawẽn co buje.
38-39 — Moisés ekawẽn eymutaybitbinꞌukayũ ekukuap puxim g̃u 

juy epeku — ioꞌe Jesus adeayũ be. — Eymug̃uykukukum ip. Jesay 
iwaruat kug̃ ip jekukum wararaꞌacat muyak am jekay. Jewexe ip 
yaꞌõbuyxi jĩjã. Soat etabutpe ceꞌaweroroap pe wararaꞌacayũ yaꞌõbuyxim 
jeweju ip kawẽnwẽn pima, icokcok eꞌem ip — ioꞌe. — Kariwawayũ 
abikbikap pe yabik pin ip Deus eju kawẽnwẽnapꞌa be. Petatam pima 
icokcok eꞌem ip koap jekõn ãm kariwawa ekõnꞌũm awap ma — ioꞌe. 
40 — Itayxibuk mug̃uykukukum ip ibubut pu am — ioꞌe. — Ibun ma 
ip jewexe kawẽnwẽn Deus eju “Teku yaꞌõbuyxiat” iꞌe ojuy wararaꞌacat 
pe. Deus pit ipiat supiꞌajoat ixeyũ be wararaꞌacat pe ipiat supiꞌajoat 
podi ma — ioꞌe Jesus.

41 G̃ebuje Jesus oajẽm dinheiro mũnꞌa kay. Ya tẽg̃ ma oabik Deus 
eju kawẽnwẽnapꞌa be - - yabog̃atꞌa be. Iboce ajẽmjẽmayũ jojom oꞌe ya 

be jedinheiro mõg̃mõg̃ayũ jojom. Ibubut adeayũ dinheiro mõg̃mõg̃ 
ip oꞌe ade.

42 G̃ebuje itopꞌũm eꞌũꞌibit oajẽm - - ibubut kug̃ꞌũmat. Dinheiro isurũg̃at 
oꞌjomõg̃ ya be xepxep. Ixeyũ xepxep isurũg̃at teiꞌĩt ma osodop. 43-44 Jesus 
oꞌjekawẽn jeweju etaybitbinayũ eju.
— Akꞌi juy epesop ixe ayacat kay - - ibubut kug̃ꞌũmat kay - - itopꞌũm 

eꞌũꞌibit kay — ioꞌe. — Ixeyũ ma ade jexewiatꞌin oꞌjomõg̃ dinheiro ibubut 
adeayũ — ioꞌe. — Deus xe bit ade g̃u oꞌjomõg̃ ip. Ade kug̃ mabuk ip. 
Ixe ayacat yopĩt ma oꞌjomõg̃ jedinheiro. Deus xe bit ade jĩjã oꞌjomõg̃, 
soat jexewiat oꞌjomõg̃ puye - - jexat puap ojuy ma oꞌjomõg̃ puye — 
ioꞌe. — Ajo-kug̃ g̃asũ ixe ayacat? Kaꞌũma kug̃ ma! Imẽnpuye Deus xe 
ixe ayacat wararaꞌacat pe oꞌjomõg̃iap podi ma oꞌjomõg̃ — ioꞌe Jesus.

13  1 Deus eju kawẽnwẽnapꞌa bewi Jesus cẽm puje, ceweju 
etaybitbinat oꞌjekawẽn ceweju ukꞌa jojom pima.

— Kariwa, akꞌi juy ece! — ioꞌe. — Witaꞌa yabog̃ cĩcã g̃u du? Ukꞌa 
yadip cĩcã! — ioꞌe.

2 — Iteꞌa yadip cĩcã du exe? Xipat cĩcã du iteꞌa exe? — ioꞌe Jesus. 
— Xepxepꞌa jewaꞌatẽg̃tẽg̃ g̃u jeꞌe witaꞌa. Soatꞌa jeꞌaedu — ioꞌe Jesus.

3 G̃uyjom Jesus oabik Oliveira dipꞌa bicũg̃pe - - coꞌa bicũg̃pe. Oabik 
Deus eju kawẽnwẽnapꞌa weg̃ũn - - yabog̃atꞌa weg̃ũn. Ebadipdip ceweju 
etaybitbinayũ oꞌjekawẽn ceweju. Jag̃epũg̃ pima Pedro oꞌjekawẽn 
ceweju, Tiago dak, João dak, André dak - - ebadipdip.

4 — Pug̃ũn soatꞌa jeꞌaedu? Ajo jeꞌbapuk iboap em pima? Ajo g̃ubapuk 
Deus jeꞌaedu awap? — ioꞌe ip.

5-6 G̃ebuje Jesus ixeyũ oꞌg̃utaybin.
— Adeayũ omuyku “Deus omudot,” i napa ma eꞌem wararaꞌacayũ 

be. “Jesus Cristo õn,” i napa ma jeꞌe ip soat pe. Ixeyũ ade g̃ug̃uykuku. 
Imẽneju eydayꞌemꞌum cuy epesop ixeyũ be eymug̃uykukuap puxim! 
— ioꞌe. 7 — “Jenopag̃õg̃õm ip ijoxĩn ma,” i wararaꞌacayũ eꞌem pima, 
“Jenopag̃õg̃õm ip wũyat eipi be,” iꞌeꞌem pima dak, eypararam g̃u juy 
epesop. Imẽn cuy jeꞌbapuk. Imẽnpit soat puk oiꞌũm g̃u — ioꞌe. 8 — Pũg̃ 
eipi watwat nopag̃õg̃õm jeꞌe waraꞌat eipi watwat eju. Pũg̃ ka watwat 
nopag̃õg̃õm jeꞌe waraꞌat ka watwat eju. Ipi jexixi ijoce, iboce dak soat 
ka dag̃. Reren cĩcã jeꞌe ip soat ka dag̃. Yopĩt ma ipiat supiꞌajo ip koam ipi 
dag̃ayũ. Iꞌitpinꞌisumapi joꞌma jeꞌe koam. G̃uyjom pit ipiat supiꞌajo jĩjã ma 
ip — ioꞌe. 9 — Eydayꞌemꞌum cuy epesop ixeyũ be eymug̃uykukuap puxim 
— ioꞌe. — Eykay itakomaayũ jeydaomũn. Jeydujowat ip ibimãmãayũ 

ekawẽn cocoꞌukayũ be. Jeymupokupok ip Deus eju kawẽnwẽnapꞌa be. 
Jeydujowat ip iecug̃apyũ etabixe, ipi kukukayũ etabixe dak, eyetabut 
okay buye. Kawẽn idipat epeg̃uwẽn cebe ip — ioꞌe. 10 — Kawẽn idipan 
soat ka dag̃ayũ mukũyjojomꞌũm pima, ipi buk iꞌũm g̃u. 11 Jeydaomũn 
ip. Ika kukukayũ etabixe ip eydujowat puje, eyag̃uybabiꞌũm g̃u juy 
epesop. “Apẽn paxi oceꞌe?” iꞌũmg̃u juy epeꞌe. Ixeyũ etabixe buje, Deus ma 
jeymutaybin apẽn epeꞌe iam. Eya bewi g̃u juy epeg̃uwẽn. Deus biõg̃buk 
cuy jeymutaybin imuwẽn ãm — ioꞌe. 12 — Ixe kabia bima adeayũ jebadipyũ 
kay itakoma jeꞌe, ixeyũ webekitkit puye. Iwag̃o jekitpit jeꞌg̃ũm cekay 
itakomaayũ be yaoka am. Ikitpit tak jewag̃o jeꞌg̃ũm yaoka am. Cebayũ 
dak jekpot jeꞌg̃ũm cebe ip yaoka am. Ipotpetayũ dak itakoma jeꞌe jebay 
kay. Jebay jeꞌg̃ũm ip cebe yaoka am — ioꞌe. 13 — Soat itabutꞌũmayũ 
itakoma jĩjã jeꞌe eykay, eyetabut okay buye. Ipiatpiꞌajojom maꞌg̃u eybuꞌu 
g̃u okay bima, Deus jeydaxijo. Jeydakoy jexeam — ioꞌe.

14 — Ipararu jĩjãat epejojo — ioꞌe. — Imõg̃piat pe jeedop - - Deus 
eju kawẽnwẽnapꞌa be — ioꞌe. — (Eyetaybin cuy epesop ijudup 
cocoꞌukayũ!). Ipararu jĩjãat ig̃oꞌa be bima, jenapõn cuy ip coꞌa bicũg̃ 
kay Judéia eipi watwat — ioꞌe. 15 — Eydukꞌa eakiju bima, epeõm g̃u 
juy eydukꞌa be yabeat pum — ioꞌe. 16 — Eykat pe bima, epeyepit g̃u 
juy eydukꞌa kay eyesay bum — ioꞌe. 17 — Ixeyũ kabia dag̃ ibaꞌore jĩjã 
jeꞌe yukreg̃ayũ enapõn ãm, jeꞌit mutitinayũ enapõn ãm tak. 18 “Ihi 
bima g̃u juy ixeyũ eg̃udot ipiatpiꞌajo an ocewebe,” i juy epeꞌe Deus pe. 
19 — Ixeyũ kabia dag̃ soat ipi dag̃ayũ ipiat supiꞌajojo jĩjã. Ibitpi bit ipiat 
asupiꞌajo g̃u Deus pe ipi mubapuk isum — ioꞌe. — Waram pit ibitpi g̃u 
acesupiꞌajo - - ixeyũ kabia dag̃ acã — ioꞌe. 20 — Deus pe ipiatpiꞌajojoap 
kabia muꞌũmꞌũm pima, kaꞌũma kuka oꞌjewedaxijo. Imẽnpit: “Pũg̃pũg̃ 
kabia acã ipi watwat supiꞌajojo,” ioꞌe Deus kuy bima. “Pũg̃pũg̃ kabia 
acã,” ioꞌe Deus, taxijo am oꞌtaẽꞌiayũ ikukpin cĩcã cexe buye — ioꞌe.

21 — Waraꞌacat jeꞌe eywebe napa ma “Akꞌi! Teku Cristo - - wuydaxijojoꞌukan 
Deus emunaẽ,” i. “Akꞌi! G̃oku Cristo,” i dak jeꞌe. Imẽn iꞌe buje, 
eyetabun g̃u juy epesop ixeyũ ekawẽn kay — ioꞌe. 22 — Jewexe Deus 
emunaẽhẽyũ jebapuk, jewexe Deus ekawẽn muwẽnuwẽnꞌukayũ 
dak. Wuymucoatcoanap g̃ubapuk ip Deus emunaẽhẽyũ mug̃uykuku 
ojuy. Deus aꞌõbacaap g̃ubapuk ip imug̃uykuku ojuy. 23 G̃uyjom jajẽm 
ip adeayũ mug̃uykuku ojuy iap kuy og̃uwẽn eywebe. G̃ebuꞌi epeꞌe 
wekawẽn kay ixeyũ be eymug̃uykukuap puxim — ioꞌe.

24-25 — Ipiatpiꞌajojoap kabia kap puje kabi beacat muycemcemap 
iaruaru jeꞌe — ioꞌe. — Kaxiepiat kaxiepi g̃u jeꞌe. Kabiok jeꞌe. Kaxiamat 

tak kaxiam g̃u jeꞌe. Kabiok jeꞌe. Kasopta dak idaꞌat kabi kadiwi — ioꞌe. 
26 — G̃ebuje okop ipi kay. Kabikerereat tag̃wi okop. Soat wag̃o õn. 
Waꞌõbacaap kug̃ okop, odipap kug̃ tak. Soat ipi dag̃ayũ jeꞌe “Jesus 
wararaꞌacat podi ma yaꞌõbaca,” i. “Wararaꞌacat podi ma idip,” i jeꞌe 
ip. “Abu ixe joꞌiat? Kaꞌũma ma,” i jeꞌe ip — ioꞌe. 27 — G̃ebuje Deus 
jekawẽn tojotjotꞌukayũ g̃uju soat tag̃wi. Ixeyũ g̃uju jemunaẽhẽyũ kay. 
Jemunaẽhẽyũ ip g̃uꞌawero soat tag̃wi. Kabi dag̃wi ixeyũ g̃uꞌawero ip, 
ipi dag̃wi dak — ioꞌe.
Jesus waram jedocap oꞌg̃uwẽn jeweju etaybitbinayũ be.

28 — G̃ebum cuy epesop wajẽmap kay figueiraꞌip kay g̃ebum pima — 
ioꞌe. — Figueiraꞌa bikit cẽm puje, “Koato ijasũn ma,” iꞌeꞌem eyju, dup 
cẽm pima dak — ioꞌe. 29 — Imẽnpuxim soat ipi dag̃ayũ ipiatpiꞌajojom 
pima, “G̃axĩn ma Jesus jajẽm,” i juy epeꞌe — ioꞌe. 30 — G̃asũayũꞌin iboap 
coco ip jeꞌũ awap. G̃ebum cuy epesop iboap kay! — ioꞌe. 31 — Kabi 
iꞌũm, ipi dak. Wekawẽn pit iꞌũm g̃u. Wekawẽn kayayũ bit soat em 
jeedop — ioꞌe.

Imẽn Jesus oꞌjekawẽn jeweju etaybitbinayũ eju.
32 — Itaybit g̃u ip wajẽmap kabiam, ipiatpiꞌajoap kabiam tak — ioꞌe. 

— Deus ekawẽn tojotjotꞌukayũ itaybit g̃u ibo kabiam. Õn Deus ipot. Õn 
tak wetaybit g̃u ibo kabiam. Webay acã itaybit — ioꞌe. 33 — Eyetaybit 
g̃u puje oajẽm iam. Imẽneju epejowiwi juy ag̃. Wajẽmap wiwim cĩcã juy 
epesop — ioꞌe. 34 — Wajẽmap kariwa epicat puxim — ioꞌe. — Kariwa 
oꞌjẽm jedukꞌa bewi. “Ijoce ma epesop,” ioꞌe jebuywatwatꞌukayũ be — 
ioꞌe. — “Epeyekapik oka be,” ioꞌe cebe ip — ioꞌe. — Jedukꞌa exĩntabi 
wiwiꞌukat pe “Ijoce ma eg̃uy wararaꞌacat pe obubut tujupaꞌumap 
puxim,” ioꞌe kariwa — ioꞌe. — “Wepicap wiwim cuy epesop,” ioꞌe cebe 
ip — ioꞌe Jesus. 35 — Ixe kariwa buxim õn tak — ioꞌe. — “Pug̃ũn paxi 
waram wekariwa jeꞌpit?” i eyju eꞌem. Katpuje paxi ocepit. Iximadakpe 
paxi ocepit. Kabiakay paxi ocepit. Kabiaꞌisu paxi ocepit. Eyetaybit g̃u 
pũg̃ũn ocepit iam — ioꞌe. 36 — Imẽnpuye juy epejowiwi ag̃. Ocepicap 
wiwim cuy epesop. Obuꞌu jĩjã eyxen ma eydobuxik am wepit puje! — 
ioꞌe. 37 — “Epejowiwi juy ag̃,” i õn eꞌem soat pe. “Epejowiwi juy ag̃,” i 
õn eꞌem eywebe dak — ioꞌe Jesus jeweju etaybitbinay ũ be.

14  1 Xepxep kabia peta e awap cekay itakomaayũ Jesus daomũn 
ojuy ip - - Páscoa epeta e awap. Ixe epeta bima Judeuyũ pãoꞌa 

oꞌoꞌuk ip osodop - - yamuyuhuhuaptõmtẽmꞌũmatꞌa. Ijop epeta mug̃ẽg̃ẽm 
pima apẽn Deus wuydobuyũꞌũmꞌũm oꞌtujujẽm Egito eipi bewi iap kay 

g̃ebumꞌuk ip osodop. Ibaꞌarẽm Jesus daomũn ojuy ip. Paĩyũ kukukayũ 
Jesus aoka ojuy osodop ip, Moisés ekawẽn imutaybitbinꞌukayũ dak. 
Jesus kay itakoma osodop ip.

2 — Petatam pima bit Jesus ataomũn g̃u adeayũ be wuyaokaap 
puxim — ioꞌe ip jewewebe.

3 Jesus Betânia ka be osunuy. Simão dukꞌa be osunuy - - ierep tũibit 
tukꞌa be. Jekõnkõn pima ayacat oajẽm Jesus kay. Timũnꞌa kug̃ oajẽm - - 
witaꞌa mug̃ẽg̃ẽꞌa kug̃. (Witaꞌa butet alabastro i osunuy). Tideꞌoati otinuy 
ya be. (Tideꞌoati butet nardo i osunuy). Judeuyꞌu ceꞌũat mudeꞌoꞌoꞌuk 
ip osodop nardodim. Tideibog̃ cĩcã otinuy. Ayacat oajẽm Jesus kay. 
Timũnꞌa ũ oꞌsuꞌũkaka. Tideoꞌati oꞌtidi Jesus a be Jesus ikukpin cĩcã 
cexe buye. 4 Iboceayũ bit pũg̃pũg̃ itakoma oꞌe ayacat kay ixe oꞌtidi buye.
— Akꞌi! Etidi! — ioꞌe ip. — Etimukereren — ioꞌe ip ayacat pe. 

5 — Tideꞌoati deida buje, kajuk teibog̃ ejat! Ade kuka juk dinheiro 
isurũg̃at ejat prata mug̃ẽg̃ẽ — ioꞌe ip. — 300 be kuka juk ejat! 
Tadaybotbocayũ be kuka juk dinheiro eg̃ũm — ioꞌe ip cebe.

Yaꞌõpurug̃ ip ayacat oꞌg̃ukorẽm oꞌtimukereren puye.
6 — Ãg̃ jeenuy ayacat jekpiwan — Jesus pit oꞌe. — Epeg̃ukorẽm 

g̃u juy — ioꞌe. — Cekaykay g̃u! Xipacan ma teku oꞌe owebe! — ioꞌe. 
7 — Tadaybotbocayũ soat em ma eyxe — ioꞌe. — Eybikuy bima, ixeyũ 
buywan put eywebe. Õn pit soat em g̃u og̃uy eyxe. Soat em g̃u xipacan 
eyꞌe but owebe — ioꞌe. 8 — Ite ayacat tideꞌoati kug̃ osunuy. Tiũm 
put owebe. Ojebit oꞌg̃udeꞌon, ojeꞌũ g̃u buk maꞌg̃u. Wetabẽg̃ pima ma 
kuy omudeꞌon okot awap — ioꞌe. 9 — Okay itabucayũ kawẽn idipat 
g̃uwẽnuwẽn soat kaka dag̃. Apẽn ite ayacat oꞌtidi wa be iap g̃uwẽnuwẽn 
tak ip soat kaka dag̃. Soat ka watwat g̃ebum jeꞌe apẽn ixe oꞌe iap kay. 
G̃ebum cuy epesop iboap kay — ioꞌe Jesus.

10 G̃ebuje Judas Iscariotes oꞌju paĩyũ kukukayũ kay.
— Jesus cuy og̃ũm eywebe yaoka am — ioꞌe cebe ip.

Ixe Judas Iscariotes 12 beayũꞌin osunuy.
11 Ixe ekawẽn co buje, icokcok cĩcã oꞌe ip paĩyũ kukukayũ.

— Dinheiro juy oceg̃ũm ewebe iũmapteim — ioꞌe ip Judas pe.
Imẽnpuye “G̃asũ du Jesus ũm put owebe paĩyũ kukukayũ be?” iꞌeꞌem 

jewebe ma oeku. Cekay itakomaayũ be Jesus ũmap kudadam oeku.
12 Jesus oꞌjekõn jeweju etaybitbinayũ eju Páscoa epeta bima. Páscoa 

epeta bima Judeuyũ ovelha aokakaꞌuk osodop ip - - koapat kabia bima. 
Soat ip pãoꞌa oꞌoꞌuk osodop - - yamuyuhuhuaptõmtẽmꞌũmatꞌa. Ixe kabia 
be ceweju etaybitbinayũ oꞌjekawẽn Jesus eju.

— Poce wuyxan oceg̃ug̃ẽ Páscoa epeta be iꞌo am? — ioꞌe ip.
13 G̃ebuje Jesus xepxepayũ oꞌg̃uju Jerusalém ka kay jeweju etaybitbinayũ.

— Epeju juy ikabog̃atka be — ioꞌe cebe ip. — Ag̃okatkat epetobuxik - - 
idibi mũnꞌa kug̃at. Ceweju juy epeju — ioꞌe. 14 — Ukꞌa be iõm puje, 
epeõm cuy ceweju — ioꞌe cebe ip. — “Ocekariwa eꞌem: ‘Apuꞌa be juy 
ocekõn Páscoa kabia oweju etaybitbinayũ eju?’ i,” i juy epeꞌe ig̃o dukꞌa 
iwat pe — ioꞌe Jesus. 15 — Ixe jedukꞌa yabimubapuk eywebe - - umatꞌabi, 
yabibog̃atꞌabi — ioꞌe. — Kuy mesa kake ig̃oꞌabi be, abikbikap tak. Soat 
ixipan jeꞌe kuy — ioꞌe. — Ig̃oꞌabi be ovelha juy epejoyoy wuywebe 
iꞌo am Páscoa kabia be — ioꞌe.
— Haꞌa — ioꞌe ip.
16 G̃ebuje ceweju etaybitbinayũ oꞌju ikabog̃atka be. Soat oꞌtobuxik ip 

apẽn cuk cebe ip Jesus oꞌe iap tag̃. Ig̃oꞌa be ovelha ip oꞌjoyoy Páscoa 
kabia be iꞌo am.

17 Kabiog̃ pima Jesus oajẽm ig̃oꞌa be jeweju etaybitbinayũ eju - - 12 
beayũ eju. Oabik ip mesa akokoreren. 18 Jekõnkõn pima Jesus oꞌjekawẽn 
ceweju ip.
— Icẽmãn õn eꞌem eywebe — ioꞌe. — Pũg̃ eyꞌin oũm okay itakomaayũ 

be waoka am - - oweju jekõnkõnat ma — ioꞌe.
19 Ig̃uycũg̃cũg̃ oꞌe ip.

— Õn xeꞌe? — ioꞌeꞌe ip pũg̃pũg̃pũg̃.
20 — Pũg̃ eyjuꞌin — ioꞌe Jesus. — Oweju prato be pãoꞌa oꞌyamuerepꞌiat 

ma — ioꞌe. 21 — Soat wag̃o õn. Apẽn ojeꞌũ iaptup tag̃ ojeꞌũ - - Deus 
ekawẽntup tag̃ — ioꞌe. — Karem g̃u ipiat supiꞌajo oũmat pit. Xipat 
kuka adi aꞌg̃u ixe bit oꞌjebapukꞌũma — ioꞌe Jesus.

22 — Weꞌũap kay g̃ebum cuy epesop — ioꞌe Jesus cebe ip.
Jekõnkõn oꞌe jeweju etaybitbinayũ eju. Jekõnkõn pima Jesus pãoꞌa 

oꞌyabu.
— Bay, ẽn xipat — ioꞌe. — Pãoꞌa eyaũm ocewebe — ioꞌe Jesus Deus pe.
Oꞌyamuweka. Oꞌyaũm cebe ip.
— Juku, epeyaꞌo — ioꞌe cebe ip. — Ite ojebit — Jesus oꞌe. — Pãoꞌa 

muwekaap puxim ip obamupaya — ioꞌe.
23 Tikõnkõnap oꞌjat. Uvaꞌabidi oꞌtinuy tikõnkõnap pe.

— Bay, ẽn xipat — ioꞌe. — Uvaꞌabidi etiũm ocewebe — ioꞌe Deus pe.
Tikõnkõnap oꞌg̃ũm cebe ip. Soat ip oꞌtikõn.
24 — Juku. Epetikõn. Ite odoy — ioꞌe Jesus. — Weꞌũ buje odoy 

jedoyekoreren “Adeayũ bewi ikẽrẽat ojuꞌuk,” ioꞌe Deus puye — ioꞌe. 
— Imẽnpuye Deus adeayũ g̃uisun. Cũg̃ ma jeedop ip cexe - - Deus xe 

— ioꞌe. 25 — Icẽmãn õn eꞌem eywebe. Waram g̃u otikõn uvaꞌabidi soat 
ipi watwat Deus aꞌõ kay kũyjobitꞌũm pima. Soat ipi watwat yaꞌõ kay 
kũyjobin pima bit, tiisuati otikõn uvaꞌabidi — ioꞌe Jesus. Imẽn Jesus 
oꞌe cebe ip: — Weꞌũap kay g̃ebum cuy epesop — i.

26 G̃ebuje soat ip oꞌjebibododon Deus kay. Umatꞌa bewi ip oꞌkop. Oꞌju 
ip coꞌa bicũg̃pe - - Oliveira dipꞌa bicũg̃pe.

27 Oajẽm ip Oliveira dipꞌa bicũg̃pe. Jesus waram oꞌjekawẽn ceweju ip.
Soat eyju operem — ioꞌe. — Epeyenapõn — ioꞌe. — Imẽn Deus 

ekawẽntup omuwẽnuwẽn:
Ovelhayũ kukukat oyaoka, i. Soat ip jepõg̃põg̃ iõhõyũ, i.

Imẽn Deus ekawẽntup omuwẽnuwẽn — ioꞌe Jesus. 28 — Imẽnpit weꞌũap 
tomukadi Deus waram g̃uto omutait. Õn ovelha kukukat puxim. Okay 
itabucayũ ovelhayũ buxim. Oju eywap Galiléia eipi be — ioꞌe.

29 — Soat ip jepere obureyũ. Õn pit jepere g̃u — ioꞌe Pedro.
30 — Tapu, icẽmãn õn eꞌem ewebe — ioꞌe Jesus Pedro be. — Ijop exima 

ma: “Obure g̃u teku,” i napa ma eceꞌe ebapũg̃ em — ioꞌe. — Xepxep 
em sapokay ede awap: “Obure g̃u teku,” i napa ma eceꞌe — ioꞌe Jesus.

31 — Oce g̃u ma buk “Obure g̃u teku,” i, eweju waokaap puxim — 
ioꞌe Pedro. Yaꞌõpurug̃ oꞌjede. Soat cewejuayũ imẽn oꞌeꞌe.

32 G̃ebuje oꞌju ip kadaihiaptip kay. Kadaihiaptip putet Getsêmani i 
osunuy.
— Jocebuku epabikbik — ioꞌe Jesus. — Deus eju buk õn jekawẽn — 

ioꞌe jeweju etaybitbinayũ be.
33 Ibocewi Jesus oꞌju kawẽn ãm Deus eju. Pedro oꞌtujowat jeweju, 

Tiago dak, João dak. Ig̃uycũg̃ cĩcã oꞌe. Yag̃uyꞌũm oꞌe ipiatpiꞌajoap kay.
34 — Jeꞌũmayũ joꞌi õn og̃uycũg̃ap pibun — ioꞌe. — Ag̃ cuy epesop 

ijoce — ioꞌe.
35 Bosusu Jesus oꞌju. Iboce oꞌjepo ipi ju jeg̃uycũg̃ap pibun.
G̃ebuje oꞌjekawẽn Deus eju.
— Bay — ioꞌe. — Odaxijom ece weꞌũap puxim, ẽn odaxijo pin pima 

— ioꞌe Deus pe. — Ipiat esupiꞌajoat g̃u owebe — ioꞌe. 36 — Bay — 
ioꞌe. — Webay ẽn. Soat ibaꞌore g̃u ewebe. Omuwedem ece ip owebe 
ipiatꞌajoap puxim. Waꞌõbi bit weꞌũ pin g̃u. Ẽn ebikuy bima bit, ojeꞌũ 
— ioꞌe Deus pe.

37 G̃ebuje ebapũg̃ayũ kay oꞌjepit - - Pedro kay, Tiago kay dak, João 
kay dak. Ixet ma ip oꞌtobuxik.
— Simão Pedro — ioꞌe. — Exet ma du? — ioꞌe. — Pũg̃ hora dak tu ag̃ 

paꞌore ewebe? 38 Ag̃ cuy epesop! — ioꞌe cebe ip ebapũg̃ayũ be. — Xen 

g̃u juy epesop. Deus eju juy epeyekawẽn eyewebe ikẽrẽat mug̃ẽap 
puxim - - eywee Satanás aꞌõ kay kũyjobicap puxim — ioꞌe. — Eybuꞌu 
jĩjã ikẽrẽat mug̃ẽ ãm. Imẽnpit ikẽrẽat epeg̃ug̃ẽ eyaꞌõbacaꞌũm puye. 
Imẽneju Deus eju juy epeyekawẽn ixe aꞌõbacaan kug̃ eyeku am — 
ioꞌe cebe ip.

39 G̃ebuje bosusu oꞌju waram. Kuyat ekawẽn puxim waram oꞌjekawẽn 
Deus eju. 40 Jesus waram oꞌjepit ebapũg̃ayũ kay. Ixet ip oꞌtobuxik 
maꞌg̃uto. Itaxeebaca oꞌe ip xet pibun.
— Apẽn tak Jesus pe acejede? Wuyxexet teku wuydobuxik — ioꞌe 

ip jewewebe.
41 Jesus waram oꞌjepit bosusu. Waram oꞌjekawẽn Deus eju. Waram 

g̃uto oꞌjepit ebapũg̃ayũ kay.
— Eyxet mabuk tu? — ioꞌe cebe ip. — Jebodoydoy mabuk tu eyju? 

— ioꞌe. — Kuy oꞌe xexecap! Soat wag̃o õn. Weꞌũap kabia kay õn 
ajẽm — ioꞌe. — G̃asũ oũm ip ikẽrẽat mujurũg̃rũg̃ꞌukayũ be waoka 
am. 42 Epeꞌãy! — ioꞌe cebe ip. — Akꞌi juy epeꞌe! Oũmat omuyku! G̃aꞌa 
atopabijuk ip — ioꞌe.

43-44 Judas oajẽm Jesus kay. Yajẽm puje, Jesus kawẽnwẽn mabuk 
osunuy jeweju etaybitbinayũ eju. Ixe Judas 12 beayũꞌin osunuy. Jesus 
eju jekukuꞌuk osunuy.
— Wuyajẽm puje juy owebe yag̃obukõnꞌibit cuy epejat — i juk oꞌe 

ixe Judas jewejuayũ be - - Jesus aoka ojuyayũ be. — Cem ma juy 
epetujowat — i juk oꞌe cebe ip.

Ixe Judas oajẽm Jesus kay. Ceweju adeayũ oajẽm paja kukug̃, jebaꞌip 
kukug̃ tak. Paĩyũ kukukayũ ixeyũ oꞌg̃uju Jesus daomũn ãm, Moisés 
ekawẽn imutaybitbinꞌukayũ dak, Judeuyũ kukukayũ dak. 45 Yajẽmꞌisum 
ma Judas oꞌju Jesus kay.
— Ocemutaybitbinꞌukat! — ioꞌe Jesus pe.
46 Judas eju oajẽmiayu Jesus oꞌjat. Cem ma oꞌtaomũn ip. 47 Imẽnpuye 

Jesus ejuat jepaja oꞌjuꞌuk iyuk pewi. Paĩyũ kukukayũ ebekit g̃uybuikibi 
oꞌsug̃uybuikibika. Oꞌsug̃uybuꞌuk pajam.

48 G̃ebuje Jesus oꞌjekawẽn oajẽmiayu eju.
— Eyju dak epesot odaomũn ãm paja kukug̃, eybaꞌip kukug̃ tak 

ibabikurukat taomũnap puxim — ioꞌe cebe ip. — Ibukurukat g̃u õn 
pit! — ioꞌe. 49 — Ade kabia adi og̃uy eyxe. Imukũyjojomꞌuk cuk adi 
og̃uy Deus eju kawẽnwẽnapꞌa be - - yabog̃atꞌa be — ioꞌe. — Ig̃oꞌa be 
g̃u bit eyju odaomũn. Kuy bima oꞌtupmubararak ip Deus ekawẽntup 
apẽn ip odaomũn iaptup — ioꞌe. — “Ibabikurukat taomũnap puxim 

ixe taomũn ip,” iꞌeꞌem ig̃odup — ioꞌe. — Imẽn ma odaomũn ip g̃asũ 
dak — ioꞌe Jesus.

50 G̃ebuje soat ip Jesus oꞌjepere ceweju etaybitbinayũ. Soat ip oꞌwatwat.
51 Jesus daomũnmũn ip pima ag̃okatkat oꞌju Jesus nomuju - - yaypanꞌisuat. 

Jeekabek kug̃ acã oeku. Iekabek oꞌjat ip Jesus daomũnayũ. Yaypanꞌisuat 
taomũn ojuy ip. 52 Imẽnpit jeekabek oꞌsuiwat jedaomũnap puxim. 
Totiꞌũm ma oꞌjenapõn jeparara pibun.

53-54 G̃ebuje taomũnꞌibiyũ Jesus oꞌtujowat paĩyũ kukukat kay.
Wũy ma Pedro oꞌju Jesus nomuju jeparara pibun. Oꞌju paĩyũ kukukat 

tukꞌa kay. Imẽnpit tukꞌa naxĩnõm pe osunuy. Xikꞌi osunuy sorarayũ 
parakpe. Jewewewem oꞌe daxa etako be.

G̃ebuje paĩyũ kukukayũ oꞌjeꞌawero ip Judeuyũ kukukayũ dak, Moisés 
ekawẽn imutaybitbinꞌukayũ dak. Ixeyũ ma ibimãmãayũ cocoꞌukayũ 
osodop ip. Oꞌjeꞌawero ip ibimãmãayũ ekawẽn cocoapꞌa be. Oꞌjeꞌawero 
ip Jesus xipat g̃u iap mubapukap ojuy yaoka am. 55 Ibimãmãayũ ekawẽn 
cocoꞌukayũ wararaꞌacayũ kudadam oꞌe ip Jesus muymuy am. Ibikuy 
oꞌe ip xepxepayũ be pũg̃ tag̃ ma Jesus muy am. Jesus aoka ojuy ip. 
56 Adeayũ napa ma ip Jesus oꞌyawẽg̃mukẽrẽrẽrẽn. Imẽnpit pũg̃ tag̃ g̃u 
oꞌyawẽg̃mukẽrẽrẽrẽn ip - - waraꞌat tag̃tag̃tag̃ ma. Jesus muymuy jĩjã 
oꞌe ip. 57 Wararaꞌacayũ imẽn napa ma Jesus oꞌyawẽg̃mukẽrẽrẽn soat 
etabutpe.

58 — “Ijopꞌa Deus eju kawẽnwẽnapꞌa oyamuꞌũm - - ijodiat emuamuyꞌa 
oyamuꞌũm,” i kuy juk oꞌe ite ma — i napa ma oꞌe ip. — “Xepxep xet 
kap puje waraꞌatꞌa oyamuy,” i kuy juk oꞌe ite — ioꞌe ip napa ma. — 

“Ijodiat emuamuyꞌam g̃u jeꞌe,” i juk oꞌe — i napa ma oꞌe ip. — Imẽn 
ixe ekawẽn oceyaꞌĩjojo — ioꞌe ip napa ma.

59 Imẽnpit pũg̃ tag̃ g̃u ip oꞌyawẽg̃mukẽrẽrẽn - - waraꞌat tag̃tag̃tag̃ ma.
60 Ixeyũ ekawẽn co buje paĩyũ kukukat oꞌãy soat wap jekawẽn ãm 

Jesus eju.
— Apẽnpuye ecede g̃u awẽg̃mukẽrẽrẽnayũ kay? — ioꞌe. — Icẽm tu 

ip eꞌem? — ioꞌe Jesus pe.
61 Imẽnpit Jesus mũg̃ ma osunuy. Oꞌjede g̃u.

— Ẽn tu Deus emunaẽ? — ioꞌe. — Soat wuyju eꞌem: “Ẽn xipat cĩcã,” 
i Deus pe. Ixe ipot tu ẽn? — ioꞌe Jesus pe.

62 — Hm hm — ioꞌe Jesus. — Ixe ipot ma õn — ioꞌe. — Soat wag̃o õn 
— ioꞌe. — Ojojom epeꞌe. Xikꞌi og̃uy Deus xe ibaat kadi. Ixe Deus soat 
podi ma yaꞌõbacaat. Cexe õn pima ojojom epeꞌe. Soat kukukan oce ixe 
eju. G̃uyjom ijodi waram ojot. Kabikerereat tag̃wi okop — ioꞌe Jesus.

63-64 Iboap co buje paĩyũ kukukat jesay oꞌg̃uwek jetakoma pibun.
— Tũybe Deus joꞌi õn iãn teku eꞌem — ioꞌe. — Kuy epeyaꞌĩjojo ixe 

ekawẽn — ioꞌe. — Wararaꞌacayũ g̃u ajokudada ixe awẽg̃ mukẽrẽrẽn 
ãm. Deus muymuy teku — ioꞌe. — Apẽntak aceꞌe cebe? — ioꞌe cebe ip.
— G̃aꞌa ayaokaat — ioꞌe ip. — Ikẽrẽat kug̃ teku Deus xe — i napa 

ma oꞌe ip ibimãmãayũ ekawẽn cocoꞌukayũ.
65 Jesus oꞌg̃uxiuxi ip pũg̃pũg̃ ixeyũꞌin jetakoma pibun ma. Jesus 

oꞌtopamuekabek ip pag̃õm. Oꞌyaokaka ip.
— Abu aokakam i ece! — ioꞌe ip iwaywayway am.
Jesus pu buje sorarayũ dak jebum oꞌyaokaka. Soat tag̃ ma oꞌyaokaka ip.
66 Pedro mabuk ukꞌa daxirõg̃ pe bima, paĩyũ kukukat puywatwatꞌukat 

oꞌju Pedro kay. Ayacat oꞌju cekay. 67 Ixe ayacat Pedro oꞌjojojo jewewewem 
daxa etako be. Oꞌjeak cĩcã cekay.
— Ẽn tak mo Jesus eju ejeku - - Nazaré ka bewiat eju — ioꞌe Pedro be ayacat.
68 — Õn g̃u! Apên ẽn eꞌem? Ixe bure g̃u õn! — i napa ma oꞌe Pedro.
Ibocewi Pedro oꞌju ukꞌa ekorara exĩntabi be. Sapokay oꞌjede g̃ebuje 

bit. 69 Ixe ibuywatwatꞌukat waram Pedro oꞌjojojo iboce.
— Jesus bure tedaku! — ioꞌe iboceayũ be.

70 Imẽnpit Pedro napa ma oꞌe g̃uto:
— Ite bure g̃u õn — i.

Ibũnbũn pima iboceayũ oꞌjekawẽn Pedro eju.
— Ocetaybit ẽn. Ejojo oceju ceweju. “Ite bure g̃u õn,” iꞌũmg̃u juy 

ece! — ioꞌe. — Ẽn tak Galiléia eipi bewiat! — ioꞌe.
71 — Dapxi ẽn! — i napa ma oꞌe Pedro. — Ixe bure g̃u õn! Ceweju õn 

pit ocekuku g̃u — i napa ma oꞌe. — Õn icẽmãn eꞌemꞌũm pima, Deus 
cuy ipiat supiꞌajoat owebe — Pedro oꞌe.

72 Sapokay waram oꞌjede g̃ebuje bit. Pedro Jesus aꞌõ kay oꞌjeg̃ebu.
— Ijop exima ma: “Ite bure g̃u õn,” i napa ma eceꞌe ebapũg̃ em — i 

juk oꞌe Jesus cebe. — Xepxep em sapokay ede awap: “Ite bure g̃u õn,” 
i napa ma eceꞌe — i juk oꞌe Jesus cebe.
Iboap kay oꞌjeg̃ebu Pedro. Oꞌjewemug̃uycũg̃ cĩcã. O ꞌtõn.

15  1 Kabia isum paĩyũ kukukayũ oꞌjeꞌawero ip, Judeuyũ kukukayũ 
dak, Moisés ekawẽn imutaybitbinꞌukayũ dak, ibimãmãayũ 

ekawẽn cocoꞌukayũ dak. Oꞌjeꞌawero ip jewawẽ ãm apẽn Jesus aceyaoka 
iam. Jesus oꞌsubamukirikat ip.

Oꞌtujowat ip Pilatos kay - - Judéia eipi kukat kay. Pilatos oꞌjekawẽn 
Jesus eju.

Marcos 14 ,  15

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



144

2 — Ẽn tu Judeuyũ kukukat? — ioꞌe Pilatos Jesus pe.
— Ẽn imẽn eꞌem owebe — ioꞌe Jesus.

3 Jesus oꞌjomuymuy jĩjã ip Pilatos pe paĩyũ kukukayũ.
4 — Aꞌõpicũg̃ cuy ece! Emuymuy jĩjã ip — ioꞌe Pilatos Jesus pe. — 

Apẽnpuye ẽn jedem g̃u? — ioꞌe Jesus pe.
5 Imẽnpit Jesus mũg̃ ma osunuy. Imẽnpuye Pilatos yag̃uyabiꞌũm oꞌe.

— Apẽnpuye mũg̃ ma teku eꞌem? — ioꞌe jewebe ma.
6-7 Ag̃okatkat daomũnmũnapꞌa be osunuy - - iecug̃ap ebekitkit eju 

jenopag̃og̃oꞌibiyũ xe. Ibutet Barrabás i osunuy. Soat ip cuk waraꞌacat 
oꞌyaoka daomũnmũnapꞌa beayũ iecug̃ap ebekitkit eju jenopag̃og̃õm 
pima. Páscoa epeta bima iecug̃ap pũg̃ ma taomũnmũnat mujẽmjẽmꞌuk 
osunuy daomũnmũnapꞌa bewi. Adeayũ emuojuyjuy mujẽmjẽmꞌuk 
osunuy.

8-11 G̃ebuje adeayũ oꞌjeꞌawero Pilatos xe - - iecug̃ap xe.
— Ijop epeta bima taomũnmũnat mujẽmjẽmꞌuk eg̃uy — ioꞌe ip. — Pũg̃ 

cuy eg̃ujẽm g̃asũ dak ocewebe, — ioꞌe ip Pilatos pe.
Paĩyũ kukukayũ itabutkarey oꞌe ip Jesus kay adeayũ cekay jĩjã buye. 

Imẽnpuye oꞌtujowat ip Pilatos pe. Pilatos itaybit osunuy paĩyũ kukukayũ 
itabutkarey Jesus kay iam. Paĩyũ kukukayũ kuy oꞌe adeayũ be: — 
Barrabás cuy epejoojuy Pilatos pe imujẽmãn daomũnmũnapꞌa bewi — i.
— Judeuyũ kukukat mujẽmãn pin tu eyju owebe? — ioꞌe Pilatos 

Judeuyũ be.
— Ap! — ioꞌe ip paĩyũ kukukayũ.
12 — Apẽntak oce ite ag̃okatkat pe - - Judeuyũ kukukat i eyju eꞌemat 

pe? — ioꞌe maꞌg̃uto Pilatos adeayũ be.
13 — Esubamupayaat korosa be imuyꞌũ ãm — ioꞌe ip.
14 — Apẽnpuye osubamupayaat? Ikẽrẽat oꞌjukuk g̃u teku - - pũg̃ em 

tak kaꞌũma! — ioꞌe Pilatos.
Imẽnpit big̃ ma yaꞌõberen oꞌjewãwã ip:
— Esubamupayaat korosa be imuyꞌũ ãm — i.

15 Imẽnpuye Pilatos Barrabás oꞌg̃ujẽmat daomũnmũnapꞌa bewi. Oꞌg̃ujẽmat 
adeayũ mucokcokap ojuy. Jesus oꞌtujowacat sorarayũ be.
— Jesus cuy epeg̃upok ixee mug̃ẽg̃ẽbum — ioꞌe sorarayũ be. — 

Epesubamupaya korosa be imuyꞌũ ãm — ioꞌe cebe ip.
Imẽn Pilatos oꞌe adeayũ mucokcokap ojuy.

16 G̃ebuje sorarayũ Jesus oꞌtujowat iecug̃ap tukꞌa kay. Tukꞌa eaki be 
oꞌtujowat. Wararaꞌacayũ oꞌtakoy ip sorarayũ - - jewejuacatꞌin ma.
— G̃aꞌa ite ma ajowaywayway — ioꞌe ip jebureyũ be.

17 Iwaywayway am iekabek ip oꞌg̃uõm cebe - - ipakpukg̃ũg̃ũnat. 
Widaohobune oꞌsubunemuwakẽn ip yakoreren am. Oꞌjomõg̃ ip yakoreren.

18 — Ẽn ma Judeuyũ kukukat! — ioꞌe ip iwaywayway am. — Wararaꞌacat 
podi ma ẽn aꞌõbuyxi — ioꞌe ip iwaywayway am.

19 Oꞌyamupãupã ip im. Oꞌg̃uxiuxi ip. Oꞌjẽg̃ꞌaecõg̃cõg̃ ip cewap iwaywayway 
am: — Soat podi ma ẽn aꞌõbuyxi — iꞌeꞌem cebe. 20 Iwaywaywayap 
epere buje iekabek oꞌjuꞌuk ipakpukg̃ũg̃ũnat. Cesay ip waram oꞌg̃uõm 
cebe. Oꞌtujujẽm ip ukꞌa eaki bewi ibamupaya am korosa be imuyꞌũ ãm.

21 Tujujẽm pima oajẽm ip ag̃okatkat kay. Ag̃okatkat ajẽmjẽm oꞌe 
kog̃ũnpi bewi. Ibutet Simão i osunuy. Cirene ka bewiat osunuy. 
Alexandre ebay osunuy, Rufo ebay dak.
— Korosa juy ejukuk Jesus pe ikukap puxim — ioꞌe sorarayũ ixe Simão be.
22 Jesus oꞌtujowat ip coꞌa kay. Gólgota i coꞌa butet osunuy. (Gólgota 

ceꞌũat ariritꞌa iape wuyaꞌõm). Oajẽm ip. 23 Iboceat mirradup oꞌtupmuwekoy 
uvaꞌabidi be wuypipimuꞌũmaptim.
— Juku! Etikõn — ioꞌe ip Jesus pe.
— Ap! — ioꞌe bit.
Oꞌtikõn g̃u.
24 G̃ebuje sorarayũ Jesus oꞌsubamupaya ip korosa be. Tapoa oꞌjomõg̃ 

ip Jesus bu be, sui be dak. Korosa oꞌjomõg̃ ip ipikũykũy be. Imẽn ma 
oꞌsubamupaya ip. Karatũg̃ꞌa buximatꞌa ip oꞌyamuju ipi ju - - yabararukatꞌa. 
Oꞌyamuju ip Jesus esay bu am. Imẽn Jesus esay oꞌg̃uꞌẽꞌẽꞌẽ ip jewewedag̃. 
25 Kaxi jeum pima Jesus oꞌsubamupaya ip korosa be - - 9 hora bima.

26 — “Apẽnpuye dak oꞌsubamupaya ip imuyꞌũ ãm?” i jeꞌe ip kapkapayũ 
— ioꞌe Pilatos jewebe ma.

Imẽnpuye oꞌtupmubararakat apẽnpuye oꞌsubamupaya ip iaptup. “Judeuyũ 
kukukat teku” iaptup oꞌtupmubararakat Pilatos. Oꞌtupmõg̃ ip korosa be Jesus 
abi ase. 27 Jesus pa mupayapayam pima xepxep ibukurukayũ dak oꞌsubamupaya 
ip waraꞌat korosa be. Pũg̃ ma Jesus paꞌat kadi osunuy. Waraꞌat ibaꞌũg̃at kadi 
osunuy. 28 Deus ekawẽn tup oꞌtupmubararak ip kuyje. Imẽn eꞌem ibodup:

Ikẽrẽat mujurũg̃rũg̃ꞌukat kukap puxim ixe dak oꞌjukuk ip, i.
Jesus pa oꞌsubamupaya ip ijoptup ekawẽn tag̃.

29 G̃ebuje korosa etako dag̃ kapkapayũ Jesus muymuy oꞌe. Jesus 
oꞌjowaywayway jĩjã ip.
— “Deus eju kawẽnwẽnapꞌa oyamuꞌũm - - yabog̃atꞌa,” i juk ece — ioꞌe 

ip cebe. — “Xepxep xet kap puje, waraꞌatꞌa oyamuy,” i juk ece — ioꞌe 
ip Jesus pe iwaywayway am. 30 — Ecewedaxijo juy! Etaybitbit pima 
juy korosa ejuwi ekop eꞌũap puxim — ioꞌe ip cebe iwaywayway am.

31 Imẽnpuxim paĩyũ kukukayũ dak Jesus oꞌjowaywayway jeweweju 
ma ip, Moisés ekawẽn imutaybitbinꞌukayũ dak.
— Teku wararaꞌacayũ daxijojoꞌuk osunuy. Imẽnpit jewedaxijo baꞌore 

jeꞌũap puxim — ioꞌe ip jewewebe. 32 — Teku juk oꞌe: “Deus emunaẽ 
õn,” i, “Judeuyũ kukukat õn,” i dak — i napa ma oꞌe ip. — Teku Deus 
emunaẽ bima, juy jeꞌkop korosa ejuwi jeꞌũap puxim — ioꞌe ip. — Ikop 
puje, bit kuka wuyetabut aceꞌe cekay — ioꞌe ip jewewebe.

Ceweju ibamupayaꞌibiyũ dak Jesus oꞌjomuymuy jĩjã ibukurukayũ.
33 Kaxi wuyase bima kabiok oꞌe soat tag̃ Judéia eipi dag̃. Ibun ma 

kabiok oeku. Ebapũg̃ hora bun kabiok oeku.
34 Katpuje Jesus oꞌjewãwã yaꞌõberen.

— Eloí, eloí, lemá sabactani? — ioꞌe jaꞌõm.
(Ijop ekawẽn, Deus, Deus, apẽnpuye ẽn opere iape wuyaꞌõm).
35 Iboap oꞌyaꞌĩjojo ip iboceayũ.

— Eyaꞌõpicũg̃cũg̃ cuy epesop! Elias nomuwãwãm teku! — ioꞌe ip, 
xipan g̃u ip oꞌjekũyjo buye.

36 Iboceat oꞌjedau idibi bubuap munopapũn ãm uvaꞌabidim - - 
tideibog̃ꞌũmati. Ixe dak idibi bubuap oꞌjomõg̃ ipꞌabi be.

G̃ebuje oꞌyopmuyu Jesus pe timutitit am.
— Mẽnpuk! — ioꞌe. — Omuy paxi Elias imukop am korosa ejuwi — ioꞌe.

37 Jesus oꞌjewãwã yaꞌõberen. Pog̃. Oeꞌũ. 38 Pag̃o Deus eju kawẽnwẽnapꞌa 
be osunuy - - yabog̃atꞌa be - - ukꞌa exĩntabi nomudip epaꞌgo. Jekpiwan ma 
ixe pag̃o oꞌjewek Jesus eꞌũ buje. Oꞌjewek kabi kadi wi ipi kay. 39 100 be 
sorarayũ kukat cũg̃ꞌi osunuy Jesus wap. Apẽn Jesus oeꞌũiap oꞌjojojo.
— Icemãn iteꞌũm Deus ipot osunuy — ioꞌe.
40 Jesus korosa eju bima, aoyũ dak iboce ijojom osodop. Wũy wi ip 

ijojom osodop - - Jesus cocom. Ixeyũ aoyũ parakpe ebapũg̃ aoyũ osodop 
ip. Ibũrũ ma ip osodop: Maria Madalena, Salomé, waraꞌat Maria dak. 
Waraꞌat Maria José xi osunuy - - Tiago xi dak - - yaypanꞌisuat xi. 41 Ixeyũ 
aoyũ Jesus eju oekuku Galiléia eipi dag̃ pima. Ibuywatwan oekuku 
ip. Ade wararaꞌacayũ aoyũ dak osodop ip korosa xe. Jerusalém ka be 
oajẽm ip ceweju kuy bima. Soat ip Jesus kay jeakag̃ osodop.

42 Katpuje jĩjã oꞌe. Kuyaje Sábado jeꞌe - - Judeuyũ xe jebodoydoyap kabia. 
Kabiog̃kabiog̃ꞌi bima jexat tataꞌuk ip osodop Judeuyũ Sábado bima jekapikap 
puxim. 43 Kabiog̃kabiog̃ꞌi bima José oꞌju Pilatos kay. Ixe José Arimatéia ka bewiat 
osunuy. Ixe ibimãmãayũ ekawẽn cocoꞌukat osunuy. Yaꞌõbuyxi jĩjã dak osunuy soat 
xe. Deus pe soat kukukan iap wiwim osunuy. Ipararaꞌũm oꞌju Pilatos kay. Oajẽm.
— Jesusꞌũm jebit mukop pin oce — ioꞌe Pilatos pe.

44 — Kuy du ixeꞌũm oeꞌũ? — ioꞌe Pilatos. Imẽnpuye 100 be sorarayũ 
kukat oꞌtomuwã.
— Kuy ma du oeꞌũ Jesus? — ioꞌe sorarayũ kukukat pe.
45 — Hm hm. Kuy ma — ioꞌe sorarayũ kukukat.
— Haꞌa — ioꞌe José be. — Ijebit cuy eg̃ukop — ioꞌe.
46 G̃ebuje José Jesusꞌũm jebit oꞌg̃ukop korosa ejuwi. Kuy juk pag̃o oꞌjat - - 

xipacat - - irucat. Ijebit oꞌg̃ukabekbek ixem pag̃õm. Oꞌjomõg̃ witabikũy be.
Witaꞌa yaboꞌgatꞌa oꞌyamuypen witabikũy nomudipꞌam. 47 Xepxep Mariayũ 

osodop iboce. Maria Madalena iboce osunuy. Waraꞌat Maria José xi 
osunuy - - yaypanꞌisusu xi. Poce Jesusꞌũm jebit oꞌjomõg̃ ip iap oꞌ jojojo ip.

16  1 Sábado jebodoydoyap kabia Judeuyũ xe. Kaxi at puje, waram 
ip jekapikpig̃ maꞌg̃uto.

Kaxi at puje ebapũg̃ aoyũ tideꞌoati oꞌtibu. Oꞌtibu ip Jesusꞌũm jebit 
mudeꞌon am. Ebapũg̃ aoyũ oꞌju: Maria Madalena, Salomé dak, waraꞌat 
Maria dak - - Tiago xi. Ixeyũ ebapũg̃ayũ oꞌju.

2 Domingo bima oꞌju ip witabikũy kay - - kabiaꞌisum ma - - kaxi 
jẽmꞌisum ma.

3 — Abu witaꞌa ug̃ ocewebe - - witabikũy nomudipꞌa? — ioꞌe ip jewewebe.
4 Imẽn oꞌjekawẽn ip ikũynomudipꞌa yabog̃ cĩcã buye. Oꞌjeak ip 

witabikũy kay. Kuy witaꞌa yawede oꞌyadobuxik ip. 5 Oõm ip witabikũy 
be. Deus xewiat oꞌjojojo ip - - yaypan isuat. Xikꞌi osunuy ibaꞌat kadi. 
Cesay irut cĩcã osunuy.

G̃ebuje oꞌjewetakaka ip aoyũ.
6 — Epeyekuy g̃u! — ioꞌe cebe ip. — Wetaybit Jesus kudadam eyju 

iam. Nazaré ka bewiat kudadam eyju - - korosa be ibamupayaꞌibit 
kudadam — ioꞌe. — Ijoce g̃u opop. Kuy oꞌjetait waram — ioꞌe. — Ak 
epeꞌe topap kay. Topap acã — ioꞌe. 7 — Epeju juy g̃asũ bit — ioꞌe aoyũ be. 

— Ceweju etaybitbin oekukuꞌiayũ juy epeg̃ukũyjo — ioꞌe. — Pedro dak 
cuy epeg̃ukũyjo. “Kuy oꞌjetait waram,” i juy epeꞌe cebe ip. “Cum eywap 
Galiléia eipi kay,” i juy epeꞌe cebe ip — ioꞌe. — “Iboce ma epetobuxik 
apẽn ixe kuy oꞌe eywebe iap tag̃,” i juy epeꞌe cebe ip — ioꞌe. — “Waram 
oꞌjetaitꞌiat cuy epetobuxik,” i juy epeꞌe cebe ip — ioꞌe - - yaypanꞌisuat oꞌe.

8 G̃ebuje oꞌjẽm ip. Owatwat ip witabikũy bewi jeparara pibun. 
Ikarabakbak oꞌe ip jeparara pibun. Kabi bewiat ekawẽn oꞌg̃uwẽn g̃u 
ip wararaꞌacayũ be iparara jĩjã ip puye.

9 Jesus waram oꞌjetait kabiꞌisum. Waram oꞌjetait Domingo bima. 
Koam oꞌjebapuk Maria Madalena kay - - kuy bima cebewi 7 be ibiõg̃buk 

kẽrẽayũ oꞌg̃ujẽmiat kay. 10-11 Jesus eju oekukuiayũ wawa oꞌe ig̃uykitkit 
ip Jesus kay buye. Wawa ip pima Maria Madalena oꞌju ixeyũ mukũyjom.
— Wuyekariwa waram oꞌjetait! — ioꞌe cebe ip. — Oꞌjebapuk okay. 

Ojojojo — ioꞌe Maria.
Imẽnpit itabutꞌũm oꞌe ip Maria ekawẽn kay.
— Dapxi ẽn — ioꞌe ip Maria be.
12 G̃uyjom Jesus oꞌjebapuk xepxepayũ kay. Iwarun ma oꞌjebapuk 

cekay ip. Oꞌjebapuk cekay ip cucum pima kog̃ũnpi be. 13 Imẽnpuye 
ixeyũ oꞌjepit wararaꞌacayũ kay - - jebureyũ kay.
— Wuyekariwa itabẽg̃ maꞌg̃uto! Ocejojojo! — ioꞌe ip cebe ip.
— Dapxi eyju — ioꞌe ip xepxepayũ be.
Itabutꞌũm oꞌe ip ixeyũ ekawẽn kay.
14 G̃uyjom oꞌjebapuk 11 beayũ kay. Jekõnkõn ip pima, oꞌjebapuk 

cekay ip. Oꞌg̃ukorẽm ip itabutꞌũm puye waram oꞌjetait iap ekawẽn kay.
— Apẽnpuye eyetabut g̃u okay? — ioꞌe. — Oweju oekukuiayũ kuy oꞌe 

eywebe: “Wuyekariwa waram oꞌjetait,” i — ioꞌe. — Eyetabut g̃u ixeyũ 
ekawẽn kay. Eybuꞌu jĩjã eyetabut am waram ocetait iap ekawẽn kay — ioꞌe.
Imẽn ip oꞌg̃ukorẽm.

15 — Epeju juy soat kaka dag̃ — ioꞌe Jesus. — Soat ka dag̃ayũ be juy kawẽn 
idipat epeg̃uwẽn — ioꞌe. 16 — Okay itabut pima, jemubatisasanan pima 
dak, Deus taxijo — ioꞌe. — “Eykẽrẽ oxe,” i jeꞌe Deus okay itabutꞌũmayũ 
be bit. “Soat em ipiat epesupiꞌajo,” i dak jeꞌe — ioꞌe. 17 — Deus jaꞌõbacaap 
jeꞌg̃ũm okay itabucayũ be kaꞌũma ma ajojojoiap mubapuk am soat etabutpe 
— ioꞌe. — Iboap aꞌõbacaam ibiõg̃buk kẽrẽayũ g̃ujẽmjẽm ip ikug̃ayũ bewi — 
ioꞌe. — Wararaꞌacat aꞌõm jekawẽn ip iisuan — ioꞌe. 18 — Itaybitꞌũma puybu 
tũypiatpu mucay buje, jeꞌũ g̃u ip — ioꞌe. — Itaybitꞌũma tipiati kõn puje, jeꞌũ 
g̃u ip — ioꞌe. — Iwãtaxipipiayũ jeje jebu mõg̃ puje, jeꞌada ip — ioꞌe Jesus.

19 Kariwa Jesus imẽn oꞌjekawẽn jeweju etaybitbinayũ eju.
Cekawẽn epere buje, Deus Jesus oꞌg̃uyu kabi kay. Oabik Deus xe 

ixe eju soat kukukan.
20 Ibocewi ceweju etaybitbinayũ oꞌjẽm. Soat ka dag̃ oꞌju ip. Kawẽn 

idipat muwẽnuwẽn oekuku ip. Wuyekariwa Jesus ixeyũ buywatwan 
osunuy. Soat etabutpe kaꞌũma buk ajojoiap mubapukpug̃ oekuku ip 
ixe aꞌõbi. Imẽneju adeayũ itabut oꞌe ip ixeyũ ekawẽn kay. 

1  1-2 Teofilo, ẽn aꞌõbuyxi soat xe ocexe. Õn ijudup mubararag̃ 
ewebeaptum - - apẽn cuk adi Jesus Cristo oꞌeꞌe wuyetabutpe 

iaptup. Kuy bima wararaꞌacayũ apẽn ixe Jesus Cristo oꞌeꞌe iaptup 
oꞌtupmubararak. Koap oꞌjekawẽn ip ixe eju oekukuꞌiayũ eju ixe eꞌeap 
oꞌjojojoꞌiayũ eju dak. Ixeyũ aꞌõbi juk ixe eꞌeaptup oꞌtupmubararak ip. 
3 Õn pit cuk oce owebe ma:
— Õn tak cuy ocekawẽn ceweju ip — i. — Soat eju ixeyũ ejujuy 

ocekawẽn — i juk oce owebe ma. — “Apẽn ixe Jesus oꞌeꞌe?” i juy oce 
cebe ip — i juk oce owebe ma.

Imẽnpuye ixeyũ eju juk ocekawẽn. Soat cuk oꞌg̃uwẽn ip owebe. Õn 
tak apẽn oꞌeꞌe ip iaptup otupmubararak ewebeaptum g̃asũ bit, Teófilo. 
4 Ijudup co buje, ẽn tak ece:
— Ixeyũ juk adi icẽmãn omutaybitbin apẽn Jesus Cristo oꞌeꞌe iam — i.

5 Teófilo, koam apẽn oꞌjebapuk Zacarias pe iap og̃uwẽn ewebe, apẽn 
oꞌjebapuk itayxi be iap tak. Herodes Judéia eipi watwat kukukat 
pima, Zacarias itabẽg̃ osunuy. Judeuyũ epaĩ osunuy ixe Zacarias. 
Kapikpikꞌuk osunuy Abias ebekitkit eju Deus eju kawẽnwẽnapꞌa be. 
Abias ebekitkit tak paĩyũ osodop ip. Zacarias tayxi Arão badip osunuy - - 
paĩyũ kukukat badip. Itayxi butet Isabel i osunuy. 6 Ixeyũ xepxepayũ 
cũg̃ ma ip osodop Deus xe. Kũyjobit ip osodop soat Deus aꞌõ kay. Deus 
bikuyap tag̃ jekukuꞌuk ip osodop. 7 Bekicat kug̃ g̃u ip osodop, itayxi 
iꞌit ta baꞌore buye. Yabut osunuy. Zacarias tak aypa osunuy.

JESUS CRISTO 
MUWẼG̃APTUP LUCAS 

EMUDUPMUBARARAKTUP

8 G̃ebuje Zacarias oꞌju Deus eju kawẽnwẽnapꞌa kay - - yabog̃atꞌa kay. 
Iboꞌa be kapikpig̃ osunuy Deus etabixe paĩ buye. Kapikpig̃ osunuy 
Abias ebekitkit eju. 9 Jebabi dag̃ ibadipyũ juk Zacarias oꞌtaẽ iõm ãm 
badiatꞌa be. 10 Oõm tõmteꞌoatõm mupik am Deus etabixe. Adeayũ dak 
Deus eju kawẽnwẽnapꞌa eakiju ip osodop. Akiju kawẽnwẽn ip osodop 
Deus eju, Zacarias badi tõmteꞌoatõm mupikupig̃ pima.

11 G̃ebuje Deus ekawẽn tojotjotꞌukat oajẽm Zacarias kay. Cũg̃ꞌi 
osunuy tõmteꞌoatõm mupikupikapꞌa baꞌat kadi - - caixaꞌa joꞌiatꞌa baꞌat 
kadi. 12 Zacarias yag̃uyꞌũm oꞌe ixe Deus ekawẽn tojotjotꞌukat co buje. 
Iparara jĩjã oꞌe.

13 G̃ebuje Deus ekawẽn tojotjotꞌukat oꞌjekawẽn Zacarias pe.
— Tapu, epararam g̃u juy eg̃uy — ioꞌe. — Apẽn cuk adi ece cebe iap 

oꞌyaꞌĩjojo Deus — ioꞌe. — G̃asũ ma emumuojuy jeꞌg̃ũm ewebe — ioꞌe. 
— Etayxi ekpon g̃ukap. João i juy ibuten jeꞌe — ioꞌe. 14 — Eycokcog̃ 
cĩcã ma epesop bekicat kap puje. Adeayũ dak icokcok cĩcã jeꞌe 
eyweju. 15 Ekpot yaꞌõbuyxian jeꞌe Deus xe. Uvaꞌabidi juy idikõn g̃u, 
wuymukaꞌoꞌonapti dak. Ibiõg̃buk xipacat aꞌõbi ixe jeku jekapꞌisum piap 
— ioꞌe. 16-17 — Ekpot Judeuyũ ag̃uymuwarururun jeꞌe ixeyũ be Deus 
kay am, wuykukukat kay am tak. Deus biõg̃buk aꞌõbacaap kug̃ ixe 
jeku Elias ekukuap puxim. Kaꞌũma buk ocejojojoiap mubapukpug̃ jeku. 
Ixe omuyku wuykukukat ajẽm awap. Ixe cebayũ ag̃uymuwarururun 
jeꞌe ixeyũ be waram g̃uto jebekitkiyũ kay am. Ixe Deus aꞌõ kayꞌũmayũ 
ag̃uymuwarururun jeꞌe ixeyũ be waram g̃uto kawẽn icẽmat tag̃ jeku 
am. Ixe ijodiacat g̃ubikuy wuykukukat ajẽmap wiwi am — ioꞌe.
Imẽn Deus ekawẽn tojotjotꞌukat oꞌjekawẽn Zacarias pe.

18 G̃ebuje Zacarias oꞌjekawẽn Deus ekawẽn tojotjotꞌukat pe.
— Ibaꞌore ma owebe okpotpet am — ioꞌe. — Kuy aypa oce. Otayxi 

dak yabut kuy — ioꞌe.
19 — Gabriel i obutet — ioꞌe. — Deus etabixe cũg̃ꞌi õn nuynuy. Deus 

ma omudot jekawẽn ãm eweju. Ixe omudot iboap awẽg̃ muwẽn ãm 
ewebe - - yawẽg̃ tipatawẽg̃ muwẽn ãm ewebe. 20 Ẽn pit etabut g̃u waꞌõ 
kay — ioꞌe. — Imẽnpuye ekõmbicaca ecesũy. Ede baꞌore ecesũy. 
Wekawẽn tag̃ cebapuk puje bit, waram g̃uto ede but eceꞌe. Soat ma 
jeꞌbapuk ixe kabia be apẽn õn eꞌem ewebe iap tag̃ — ioꞌe.

21 Adeayũ dak Deus eju kawẽnwẽnapꞌa bewi Zacarias jẽmap wiwim 
ip osodop.
— Apẽnpuye dak Zacarias ibun cĩcã Deus eju kawẽnwẽnapꞌa be? — 

ioꞌe ip jewewebe kakijuayũ.

22 G̃ebuje Zacarias oajẽm akijuayũ kay. Cekawẽn paꞌore oꞌe cebe ip. 
Imẽnpuye itaybit ip oꞌe Deus eju kawẽnwẽnapꞌa be bima Zacarias 
jexey joꞌiat oꞌjojojo iam. Jekawẽn ojuy akijuayũ eju. Cekawẽn paꞌore 
bit oꞌe. Imẽnpuye jebum acã oꞌjekawẽn ceweju ip.

23 Deus eju kawẽnwẽnapꞌa be jekapikap epere buje, Zacarias oꞌjepit 
jedukꞌa kay.

24 G̃uyjom ma itayxi oꞌyukreg̃ - - Isabel. Pũg̃põg̃bi kaxi jedukꞌa be 
ma osunuy Isabel.

25 — Okukukat xipat cĩcã oxe! — ioꞌe Isabel. — Koap cuk adi og̃uy 
osũsũn, oꞌitꞌetꞌũm puye — ioꞌe. — G̃asũ bit osũsũn g̃u oce oꞌukreg̃ 
puye — ioꞌe Isabel jewebe ma.

26-27 G̃ebuje Deus jekawẽn tojotjotꞌukat oꞌg̃uju yaypanꞌisuat kay - - 
ag̃okatkat eju oꞌjepo g̃uꞌiat kay. Oꞌg̃uju cekay Isabel 6 kaxi yukeg̃ puje. 
Deus ekawẽn tojotjotꞌukat putet Gabriel i osunuy. Oajẽm ag̃okatkat 
eju oꞌjepo g̃uꞌiat kay. Ixe ayacat Galiléia eipi be osunuy. Nazaré ka be 
osunuy. Maria i ibutet osunuy. José wadip osunuy. José Davi badip 
osunuy. 28 Oajẽm Deus ekawẽn tojotjotꞌukat Maria kay.
— Tũꞌũ, ecokcog̃ cuy eg̃uy — ioꞌe. — Deus xipat cĩcãat jeꞌg̃ũm ewebe. 

Wuykukukat soat em jekukum eweju — Gabriel oꞌe.
29 Maria yag̃uybabiꞌũm oꞌe cekawẽn co buje.

— Apẽnpuye dak imẽn teku odobededem? — ioꞌe Maria jewebe ma.
30 — Tũꞌũ, epararam g̃u juy eg̃uy — ioꞌe. — Deus xe ekukpin cĩcã — 

ioꞌe. 31 — Jeꞌukreg̃. Ag̃okatkat eceg̃ukap eꞌin. Jesus i juy esubuteta — ioꞌe. 
32 — Yaꞌõbuyxian jeꞌe eꞌit — ioꞌe. — “Deus ipot teku,” i jeꞌe soat ijodiat. 

“Soat podi yaꞌõbacaat ipot teku,” i jeꞌe ip. Deus ixe jomuy Judeuyũ kukukan. 
Kuy bima Davi Judeuyũ kukukat osunuy - - Jesus eajot. Imẽnpuxim Jesus 
Judeuyũ kukukan jeꞌe. 33 Soat em ma imẽn Jacó naxeg̃ebitbit kukukan 
jeenuy. Waraꞌat g̃u jomuy ixe dieg̃ ixeyũ kukukan — Gabriel oꞌe Maria be.

34 — Apẽn xeꞌe dak osuꞌitkap? Ocepo g̃u mabuk aꞌg̃u ag̃okatkat eju 
— ioꞌe Maria Deus ekawẽn tojotjotꞌukat pe.

35 — Ibiõg̃buk xipacat jajẽm ekay — ioꞌe. — Jeꞌukreg̃ soat podi ma 
yaꞌõbacaat aꞌõbi - - Deus aꞌõbi. Imẽnpuye bekicat ikẽrẽat kug̃ g̃u jeꞌe. Deus 
ipon jeꞌe. 36 G̃ebum cuy eg̃uy ebadip kay - - Isabel kay — ioꞌe. — Ixe Isabel 
oꞌyukreg̃ yabut maꞌg̃u. Kuy ag̃okatkat opop yuk pe. “Iꞌit ta baꞌore teku,” ioꞌeꞌe 
ip kuy bima. G̃asũ bit 6 kaxi yukreg̃. 37 Kaꞌũma ma ibaꞌore Deus pe — ioꞌe.

38 — Haꞌa — Maria oꞌe. — Deus okukukat. Deus aꞌõbi soat jeꞌbapuk 
owebe apẽn ẽn eꞌem owebe iap tag̃ — Maria oꞌe. Deus ekawẽn 
tojotjotꞌukat oꞌjẽm cexewi.

39 G̃axĩn ma Maria oꞌju Isabel kay. Dao ma oꞌju coꞌaꞌuat kapẽn pe. Judéia 
eipi be oꞌju. Isabel ka be oꞌju. Jay. Oajẽm. 40 Oõm Zacarias dukꞌa be - - Isabel 
dukꞌa be. Isabel oꞌtobede. 41 Joroh. Isabel ukpeat oꞌjejoro yuk pe Maria 
be Isabel dobede buje. Ibiõg̃buk xipacat aꞌõbacaap kug̃ osunuy Isabel.

42 G̃ebuje Isabel oꞌjekawẽn yaꞌõberen Maria eju.
— Deus xipat cĩcã! — ioꞌe. — Deus xipacat ũmũm ewebe. Ecokcok 

soat cokcokap podi ma - - aoyũ cokcokap podi ma. “Ẽn xipat cĩcã,” i jeꞌe 
adeayũ eꞌuk peat pe. 43 Deus xipacan eꞌem owebeam tak! Ẽn okukukat 
xi. Inaka okay ajẽm, waꞌõbuyxi g̃u maꞌg̃u — ioꞌe. 44 — Ewebe odobede 
buje, oꞌuk peat oꞌjejoro jecokcok pibun — ioꞌe. 45 — “Soat jeꞌbapuk 
owebe apẽn okukukat eꞌem owebe iap tag̃,” i ẽn eꞌem. Imẽnpuye Deus 
xipacan eꞌem ewebeam — Isabel oꞌe.

46 G̃ebuje Maria oꞌjekawẽn Isabel eju.
— “Wuykukukat soat podi ma xipat,” i õn eꞌem — ioꞌe.

47 — Ocokcok cĩcã Deus xipan okug̃ puye - - odaxijojoꞌukat xipan 
okug̃ puye — ioꞌe.

 48 — Ixe acã okukukat. Odadaybot ma dak. Imẽnpit ixe soat em 
ag̃ okay — Maria oꞌe. — “Deus xipacan ixe ayacat oꞌjukuk,” i 
jeꞌe soat ka watwat omuwẽnuwẽn — ioꞌe. — G̃asũ imẽn jeꞌe ip, 
g̃uyjom tak — ioꞌe.

49 — Ixe kaꞌũma buk ocejojojoiap oꞌg̃ubapuk owebe. Soat podi 
ma ixe yaꞌõbaca — ioꞌe. — Ibuyxim cuy ibutet ajukuk — ioꞌe.

50 — Deus itabotaidabotbot cĩcã ibuyxim jekukayũ kay. 
Wuydobuyũꞌũmꞌũm kay itabotaidabotbot cĩcã osunuynuy. 
G̃asũayũ kay dak itabotaidabotbot - - soat kay. G̃uyjomayũ kay 
dak itabotaidabotbon jeedop — ioꞌe.

51 — Deus jaꞌõbacaap oꞌg̃ubapukpuk. Yobog̃an pinayũ 
oꞌg̃uypõg̃põg̃. Ixeyũ eꞌeap oꞌg̃uꞌũm — ioꞌe.

52 — Ika kukukayũ oꞌg̃ujẽm jenuyap pewi. Yaꞌõbuyxiꞌũmayũm 
oꞌe ip. Yaꞌõbuyxiꞌũmayũ oꞌjomuy ixeyũ nuyap pe. 
Yaꞌõbuyxiayũm oꞌe ip — ioꞌe.

53 — Tadaybotbocayũ be xipat cĩcãat oꞌg̃ũmg̃ũm. Soat kug̃ ip oꞌe. 
Ibubut adeayũ bit ibuipuk oꞌg̃ujẽmjẽm — ioꞌe.

54 — Ixe Israel naxeg̃ebitbit oꞌsubuywatwan cĩcã - - jaꞌõ kay 
kũyjobicayũ oꞌsubuywatwan cĩcã. Xipan wuydobuyũꞌũmꞌũm 
oꞌjukukuk apẽn cuk adi oꞌeꞌe iap tag̃ — ioꞌe.

55 — Xipan wuydobuyũꞌũmꞌũm oꞌjukukuk - - Abraãoꞌũm 
oꞌjukukuk, cenaxeg̃ebitbitꞌũmꞌũm tak oꞌjukukuk. Jaꞌõ dag̃ soat 

em g̃ebum osunuy ixeyũ kay. Soat em ixe g̃ebum osunuy 
ixeyũ kay xipan ikuk am — ioꞌe - - Maria oꞌe.

56 Ebapũg̃ kaxi Maria Isabel xe osunuy.
Ibocewi oꞌjepit jedukꞌa be.
57 Ija kaxi ajẽm puje, Isabel oꞌsuꞌitkap ag̃okatkat.
58-59 Bekicat 8 kabia bima ibadipyũ oajẽm ixe dukꞌa xeayũ dak. Oajẽm 

ip ikapꞌisuat taypuꞌag̃obixeedakat am “Deus ebekit teku” iꞌe am. Soat 
ibadipyũ icokcok cĩcã oꞌe ip.
— Deus xipan cĩcã ija xi oꞌjukuk — ioꞌe ip. Ibutetaat ojuy ip.
— Zacarias i juy asubutetaat cebay butet kadin ma — ioꞌe ip jewewebe.

60 — Ap! — ixi bit oꞌe. — Ibo g̃u jeꞌe ibutet - - João i acã — ioꞌe ixi.
61 — Ebadipyũ butet João iꞌũmg̃u — ioꞌe ip ixi be.
62 G̃ebuje oꞌjekawẽn ip cebay eju.

— Apẽn ekpot puten jeꞌe? — ioꞌe ip cebay be.
Jebum acã oꞌjekawẽn cebay, cekawẽn paꞌore buye. 63 “Taperadup cuy 
etupũm owebe” iape, cebay oꞌe jebum cebe ip. Oꞌtupũm ip cebe.

Ibocewi oꞌtupmubararak cebay. Ibutet João i iaptup oꞌtupmubararak. 
Soat ip itabẽg̃bẽg̃ oꞌe ijojom. Zacarias i cebay jeꞌe tũybe iãn oꞌe ip.

64 Cebay cekawẽn put oꞌe g̃ebuje bit. Xipan oꞌjekawẽn g̃uto.
— Deus xipat cĩcã — ioꞌe. — Kaꞌũma ma ixe joꞌiat yaꞌõbuyxiat — ioꞌe.
65 Imẽneju yag̃uybabiꞌũm oꞌe ip tukꞌa xeayũ. João kapap awẽg̃ 

oꞌyawẽg̃muwẽnuwẽn ip soat ka dag̃ - - Judéia eipi dag̃, coꞌaꞌuat kapẽn tag̃ tak. 
66 Oꞌyawẽg̃tobuxikꞌiayũ jewag̃uydadam ip osodop João kapap awẽg̃ kay.
— Apẽn xeꞌe jeꞌe ite bekicat yaypan pima? — ioꞌe ip jewewebe. Imẽn 

oꞌjekawẽn ip, João Deus aꞌõbacaap kug̃ oeku buye.
67 G̃ebuje Zacarias apẽn g̃uyjom jeꞌbapuk iap oꞌg̃uwẽn - - ikapꞌisuat 

ebay. Iboap oꞌg̃uwẽn Ibiõg̃buk xipacat aꞌõbi.
68 — G̃aꞌa ace Deus pe “Kaꞌũmg̃u ejoꞌiat,” i. Ixe Deus kay itabut ip osodop 

Israel naxeg̃ebitbit. Jebekitkiyũ oꞌsubuywan. Jebekitkiyũ oꞌtaxijo — ioꞌe.
69 — Deus wuydaxijojoꞌukat oꞌg̃udot wuykay. Yaꞌõbacaat oꞌg̃udot 

wuykay. Wuydaxijojoꞌukat Davi naxeg̃ebit - - Deus aꞌõ kay 
kũyjobicat naxeg̃ebit — ioꞌe.

70 — Ixe wuydaxijojoꞌukat yaꞌõbacat jĩjã. Kaꞌũma ma ixe joꞌi 
yaꞌõbaca. Imẽnpuxim kuyje Deus ekawẽn muwẽnuwẽnꞌukayũ 
oꞌeꞌe Deus aꞌõbi - - soat tag̃ iisuayũ oꞌeꞌe — ioꞌe.

71 — “Deus wuydaxijo wuykay itakomaayũ be wuyaokaap 
puxim. Ixe wuykayꞌũmayũ aꞌõbacaap g̃uꞌũm ixeyũ be 
wuyaokaap puxim,” iꞌeꞌeꞌuk osodop ip — ioꞌe Zacarias.

72 — Deus itabotaidabotbot osunuy wuydobuyũꞌũmꞌũm kay apẽn 
kuy oꞌeꞌe iap tag̃. “Wekawẽn tag̃ oce,” ioꞌe Deus. Jekawẽn tag̃ 
oꞌeꞌe soat em ma. Cekawẽnkẽrẽ g̃u osunuy - - cekawẽntip cĩcã 
— ioꞌe.

73 — Ixe oꞌjekawẽn wuydobuꞌũm eju - - Abraãoꞌũm eju. “Jedaxijo 
õn ekay itakomaayũ bewi; ebekitkiyũ dak otaxijo,” ioꞌe 
Abraão be — ioꞌe.

74 — “Jeybuywan õn eypararam g̃u kapik am owebeam,” ioꞌe 
Abraão be — ioꞌe.

75 — “Cũg̃ ma epesop oxe,” ioꞌe. “Ikẽrẽat kug̃ g̃u epesop oxe,” 
ioꞌe. “Soat em epesop oxe eyetait,” ioꞌe. Ixe oꞌe apẽn cuk adi 
oꞌeꞌe iap tag̃ — ioꞌe Zacarias.

76 — Bekit — Zacarias oꞌe jekpot pe - - ikapꞌisuat pe — 
Wuykukukat wap eceju soat muxipan am ixe mudot am. Deus 
ekawẽn muwẽnuwẽnꞌukan eceꞌe - - soat podi ma yaꞌõbacaat 
ekawẽn muwẽnuwẽnꞌukan — ioꞌe.

77 — Adeayũ be eceꞌe “Deus ikẽrẽat juꞌuk eywebewi,” i. “Deus 
jeydaxijo,” i eceꞌe cebe ip — ioꞌe Zacarias.

78 — Imẽn Deus itabotaidabotbot cĩcã wuykay. Yukpiceg̃ẽ g̃u 
wuykay. Wuydaxijojoap kabia jajẽm ixe aꞌõbi. Ixe jajẽm kabia 
buxim.

79 — Ixe kabiok pe jekukuꞌukat puximayũ g̃ukabia. Jeꞌũap 
puxim ipararaayũ g̃ukabia. Ixe wuymutaybitbin jeꞌe wuywebe 
xipan jewewekuk am. Kabaꞌũm acesop wuyeweweju.

— Imẽneju adeayũ jeꞌe ewebe: “Ẽn Deus ekawẽn 
muwẽnuwẽnꞌukat,” — ioꞌe ikapꞌisuat ebay.

Imẽn Zacarias apẽn g̃uyjom jeꞌbapuk iap oꞌg̃uwẽn Deus aꞌõbi.
80 Bekicat oꞌyaypan. Kũyjobit osunuy Deus aꞌõ kay. Ukꞌaꞌũmat pe 

osunuy Judeuyũ kay jejuꞌũm pima - - Judeuyũ mutaybitbinꞌũm pima.

2  1 Ixeyũ kabia be Augusto cartadup oꞌtupmubararak - - soat ka 
kukat. Oꞌtupmuju soat pe jebekitkiyũ be. Bekitkit, eykapap ka 

kay juy epeju eybutet mubararak am taperadup pe iꞌeaptup oꞌtupmuju. 
2 Kaꞌũma ma ig̃o eipi watwat oꞌg̃uweg̃ũn ijoptup muju awap. Jebekitkit 
oꞌg̃uweg̃ẽg̃at Cirênio Síria eipi watwat kukat pima. 3 Imẽnpuye soat ixe 
ebekitkit oꞌju jebutet mubararak am taperadup pe. Jekapap ka be ip oꞌju.

4 Imẽnpuye José dak oꞌjẽm Galiléia eipi bewi - - Nazaré ka bewi. Oꞌju 
Judéia eipi be - - Belém ka be - - Davi osunuyiat ka be. Ixe José oꞌju Davi 

diwat osunuy buye. 5 Oꞌju jebutet mubararak am Maria eju - - jetayxi eju. 
Maria yukreg̃ osunuy. 6 Ixeyũ Belém ka be bima, Maria oꞌyukpasuk.

7 G̃ebuje Maria oꞌsuꞌitkap koapat - - ag̃okatkat. Ikapꞌisuat oꞌyamuekabek 
pag̃õm. Oꞌg̃uyxet biopak xat mũn pe - - cucuayũ nuyapꞌa be topapꞌũm 
puye.

8-9 Kabi bewi Deus ekawẽn tojotjotꞌukat tak oꞌkop ovelha kukukayũ 
kay. Kog̃ũnpi be osodop ip Belém ka tẽg̃ ma. Ovelha kukug̃ ip osodop 
ixima be. Deus oꞌg̃ukabia ovelha kukukayũ akokoreren. Iparara jĩjã 
ip oꞌe kabia jo buje, idip cĩcã maꞌg̃u kabia.

10 G̃ebuje Deus ekawẽn tojotjotꞌukat oꞌjekawẽn ceweju ip.
— Eypararam g̃u juy epesop — ioꞌe. — Kawẽn idipat otojot imuwẽn 

ãm eywebe eymucokcok am. Kawẽn idipat otojot soat pe imuwẽn ãm 
ijodiat pe. 11 Eydaxijojoꞌukat oꞌkap g̃asũ. Davi osunuyiat ka be oꞌkap 
— ioꞌe. — Soat kukat ixe - - ipi dag̃at kukat. Cristo i ibutet — ioꞌe Deus 
ekawẽn tojotjotꞌukat. 12 — Ixe ikapꞌisuat iekabek pag̃õm. Poꞌi biopak xat 
mũn pe. Imẽn õn eymukũyjojom eywebe tobuxik am — ioꞌe cebe ip.

13 G̃ebuje wararaꞌacayũ oꞌjebapuk kabi kadiwi Deus ekawẽn 
tojotjotꞌukayũ.
— Kaꞌũma ma Deus coꞌiat — ioꞌe ip. — Soat podi ma ixe yaꞌõbuyxi 

— ioꞌe ip.
14 — Kaꞌũmg̃u Deus coꞌiat xipacat — ioꞌe kabi kadiwiayũ. — Kabaꞌũm 

jeedop ip soat ijodiacat - - Deus emumukukpinyũ — ioꞌe ip.
15 Waram ip oꞌjeu kabi kay Deus ekawẽn tojotjotꞌukayũ.

Cexewi Deus ekawẽn tojotjotꞌukayũ cẽm puje, oꞌjekawẽn ip jeweweju 
ovelha kukukayũ.
— G̃aꞌa aju — ioꞌe ip. — Belém ka kay juy aju — ioꞌe ip. — Apẽn 

Deus oꞌe wuywebe iap cuy ajojo — ioꞌe ip jewewebe.
16 Dao ma ip oꞌju.

Oajẽm ip. Ixeyũ dak ikapꞌisuat oꞌtobuxik José eju, Maria eju dak. 
Poꞌi osodop biopak xat mũn pe.

17 Ikapꞌisuat tobuxik puje, ikapap awẽg̃ muwẽnuwẽn oekuku ip soat 
ka dag̃. Apẽn Deus ekawẽn tojotjotꞌukayũ bekicat kapap oꞌg̃uwẽn 
cebe ip iap muwẽnuwẽn oekuku ip soat ka dag̃. 18 Itabẽg̃bẽg̃ ip oꞌe 
cẽm paxi iam oꞌyaꞌĩjojoiayũ ma. 19 Maria bit soat em g̃ebum osunuy 
apẽn jeꞌit oꞌkap iap kay. Iboap kay jewag̃uymug̃ẽg̃ẽm osunuy. 20 Ovelha 
kukukayũ oꞌjepit kog̃ũnpi be.
— Ẽn xipat cĩcã — ioꞌe ip Deus pe. — Idip cĩcãat ocejojojo — ioꞌe 

ip. — Idim cuk ẽn ocemukũyjo — ioꞌe ip.

Soat oꞌtobuxik ip apẽn Deus ekawẽn tojotjotꞌukat oꞌe cebe ip iap tag̃. 
Imẽnpuye:
— Kaꞌũma ma ejoꞌiat xipacat — ioꞌe ip.

21 8 xet kap puje cebaydaap Jesus daypuꞌag̃obuxee oꞌsuxeedakacat 
Judeuyũ babim. Yukreg̃ awap Deus ekawẽn tojotjotꞌukat oꞌe Maria 
be: — Jesus i ibuten jeꞌe — i. Imẽnpuye Jesus i oꞌsubutetaat ip.

22-23 G̃ebuje cebaydaap Jesus oꞌtujowat Jerusalém ka kay. Jetayxi eju 
oꞌtujowat. Oꞌtujowat ip ikapꞌisuat mubapuk am paĩ be Moisés ekawẽn 
tag̃. Ibararak opop wuykukukat ekawẽntup pe:

Ag̃okatkat kap puje - - koapat kap puje, ixe ikapꞌisuat Deus 
ebekit ma, i.

Imẽneju cebaydaap Jesus oꞌtujowat Jerusalém kay imubapuk am Deus 
etabixe Deus eju kawẽnwẽnapꞌa be. 24-30 Imẽn eꞌem wuykukukat ekawẽntup:

Bekicat kap puje, wũnca juy eg̃ũm paĩ be ixe be imupik am 
Deus etabixe, i. Xepxep pukaso juy eg̃ũm, i. Pukaso kug̃ꞌũm 
pima, xepxep coot cuy eg̃ũm, i.

Imẽn eꞌem wuykukukat ekawẽntup. Imẽneju cebaydaap oajẽm 
Jerusalém ka be ikapꞌisuat mubapuk am Deus etabixe.

G̃ebuje Ibiõg̃buk xipacat Simeão oõmat Deus eju kawẽnwẽnapꞌa be - - 
yabog̃atꞌa be. Cebaydaap tak Jesus oꞌtujuajẽm Deus eju kawẽnwẽnapꞌa 
be pukaso ũm ãm paĩ be Moisés ekawẽn tag̃. Simeão Jesus oꞌtakoy 
jebakopixirik ceje.

Ixe Simeão Jerusalém ka be osunuy. Cũg̃ cĩcã osunuy Deus xe. Itabut 
cĩcã osunuy Deus kay. Judeuyũ daxijojoꞌukat ajẽmap wiwim osunuy. 
Ibiõg̃buk xipacat ixe mutaybitbinꞌuk osunuy. Ibiõg̃buk xipacat oꞌe 
Simeão be kuy bima:
— Ejeꞌũ g̃u wuykukukat coꞌũm pima - - soat taxijo am Deus emunaẽ 

joꞌũm pima — i.
G̃ebuje Simeão Deus oꞌg̃uwẽnuwẽn xipan.
— Okukukat — ioꞌe. — G̃asũ õn iju jojom — ioꞌe. — Soat taxijo am 

etaẽiat cocom õn — ioꞌe. 31 — Soat etabixe juk etaẽiat cocom õn — ioꞌe. 
— G̃asũ bit weꞌũ but ocokcog̃ — Simeão oꞌe. — Ẽn acã okukukat — ioꞌe. 
— G̃asũ õn iju jojom apẽn cuk ece owebe iap tag̃ — ioꞌe. 32 — Kabiaap 
puxim jeꞌe ixe. Judeuꞌũmayũ mutaybitbin jeꞌe — ioꞌe. — Ebekitkiyũ 
dak kũyjobin jeedop ip wararaꞌacat aꞌõ kay g̃u - - ixe aꞌõ kay acã - - Israel 
naxeg̃ebitbiyũ — ioꞌe. — Edipap kug̃ jeedop ip — ioꞌe Deus pe.

33 Cebaydaap, ixi dak itabẽg̃bẽg̃ ip osodop Simeão ekawẽn cocom - - 
bekicat muwẽnuwẽnap cocom.

Lucas 2

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



157

34-38 — Xipan cuy ikapꞌisuat ebayũ ejukuk — Simeão oꞌe Deus pe.
G̃ebuje Simeão oꞌjekawẽn Maria eju - - ikapꞌisuat xi eju.
— Aꞌõpicũg̃ cuy eg̃uy — ioꞌe. — Deus cuk ixe bekicat oꞌtaẽ — ioꞌe. 

— Inaka adeayũ iju kay g̃u jĩjã jeꞌe Judeuyũꞌin. Deus pit ixeyũ g̃uꞌũm. 
Ẽn tak eg̃uycũg̃ cĩcã eceꞌe — ioꞌe. — Ipiat ecesupiꞌajo jĩjã paja ewebe 
õmap puxim — Simão oꞌe Maria be. — Wararaꞌacayũ bit iju kay jĩjã 
jeꞌe. Icokcok cĩcã jeedop ip cekay. Deus imẽn adeayũ ag̃uymubapukpug̃ 
jeꞌe soat pe — ioꞌe Simeão Maria be.

Bekicat ebayũ Deus eju kawẽnwẽnapꞌa be bima, Ana oajẽm cekay 
ip. Oꞌjekawẽn Deus eju.
— Bay, ẽn xipat cĩcã — ioꞌe Deus pe - - Ana oꞌe.
Ixe Ana bekicat oꞌkapiap oꞌg̃uwẽn adeayũ be Jerusalém ka watwat 

pe - - Deus jebekitkit taxijoap wiwiꞌukayũ be. Ixe Ana Deus ekawẽn 
muwẽnuwẽnꞌukat osunuy. Fanuel daxit osunuy. Aser diwat osunuy. 
Yabut cĩcã osunuy. Yaypanꞌisu bima juk oꞌjewebumũn. 7 koato jektop xe 
osunuy. Kuy ma itopꞌũm oeꞌũ. Ixe Ana 84 koato osunuy g̃asũ. Deus eju 
kawẽnwẽnapꞌa bewi oꞌjẽm g̃u. Soat em ma ig̃oꞌa be nuynuy - - kabiam, 
ixima dag̃ tak. — Ẽn xipat cĩcã — iꞌeꞌeꞌuk osunuy Deus pe soat em. 
Deus eju kawẽnwẽnꞌuk osunuy. Jekpiwan ma jewemurerenꞌuk osunuy 
ceweju jekawẽn ojuy.

39 Deus ekawẽn tag̃ paĩ be bekicat mubapuk epere buje, cebayũ Jesus 
oꞌtujupit jeka kay. Nazaré ka kay ip oꞌjepit - - Galiléia eipi be. 40 Bekicat 
oꞌyaypan. Ibacaan oꞌe. Jebadipyũ bodi ma itaybican oꞌe. Deus xipacat 
ũmũmꞌuk osunuy cebe.

41 Jesus ebayũ waram oꞌju ip Jerusalém ka kay. Soat em Páscoa epeta 
be cucuꞌuk ip osodop Jerusalém ka kay. 42 12 koato bima, Jesus oꞌju 
g̃uto jebaydaap, ixi iat eju, peta be cucuꞌuk puye.

43 Peta epere buje, cebayũ ma oꞌjepit ip jeka be. Jesus pit oꞌjecũ 
Jerusalém ka be. Itaybit g̃u ip osodop cecũam. 44 Tũybe Jesus 
wuybadipyũ eju oꞌjepit iãn oꞌe ip cebayũ. Jepitpin oꞌju ip e dag̃ jeka 
kay. Oꞌxet ip e bidase. Jesus oꞌjokudada ip jebadipyũ dag̃, jebureyũ 
dag̃ tak. 45 Kaꞌũmg̃u. Oꞌtobuxik g̃u ip. Imẽnpuye ikudadam oꞌjepit g̃uto 
ip Jerusalém ka be. Ebapũg̃ kabia ikudadam oekuku ip.

46 G̃ebuje Jesus oꞌtobuxik ip Deus eju kawẽnwẽnapꞌa be - - yabog̃atꞌa 
be. Xikꞌi osunuy Moisés ekawẽn Judeuyũ mutaybitbinꞌukayũ xe - - 
aypapayũ xe. Cekawẽn cocom osunuy. Kawẽnwẽn osunuy ceweju ip. 
47 Jesus kay jĩjã ip oꞌe soat cekawẽn cocoayũ, itaybit cĩcã buye, cũg̃ 
cĩcã jededem puye dak.

48 Jesus tobuxik puje, cebayũ itabẽg̃bẽg̃ ip oꞌe ijojom.
— Tapu — ioꞌe ixi Jesus pe. — Edaobuꞌu du eg̃uy jepin? — ioꞌe. 

— Ocag̃uybabiꞌũm cĩcã ocesop ekudadam - - õn, ebaydaap tak — ioꞌe - - 
jekpot pe oꞌe.

49 — Aĩ, apẽnpuye dak okudadam epeku? — ioꞌe. — Eyetaybit g̃u 
du webay dukꞌa be juy õn iam - - Deus eju kawẽnwẽnapꞌa be? — ioꞌe - - 
jexi be oꞌe.
50 Imẽnpit Jesus ekawẽn ibaꞌarem oꞌe cexe ip.

51 Ibocewi oꞌjepit jebayũ eju Jesus. Oajẽm jeka be - - Nazaré ka be. 
Jebaydaap aꞌõ kay kũyjobit osunuy. Ixi dak soat em g̃ebum osunuy 
apẽn Jesus cuk adi oꞌeꞌe cebe iap kay. 52 Ixe Jesus tak jebureyũ bodi ma 
itaybican oꞌe. Oꞌyaypan. Ikukpin cĩcã osunuy Deus xe, jexeayũ xe dak.

3  1-2 G̃ebuje Deus oꞌjekawẽn João Batista eju - - Zacarias ipot eju. 
João ukꞌaꞌũmat pe osunuy.

— Wekawẽn cuy eg̃uwẽnuwẽn itaybitꞌũmayũ be — Deus oꞌe João be.
Oꞌjekawẽn João eju Tibério Roma ka kukat pima. 15 koato kuy ika 

kukat osunuy. Oꞌjekawẽn ceweju Pôncio Pilatos Judéia eipi kukat pima 
dak, Herodes Galiléia eipi kukat pima dak, Lisânias Abilene eipi kukat 
pima dak, Filipe Ituréia eipi kukat pima dak. Ixe Filipe Traconites 
eipi kukat tak osunuy. Filipe Herodes kitpit osunuy. Oꞌjekawẽn João 
eju Anás Judeuyũ epaĩyũ kukukat pima. Caifás tak Judeuyũ epaĩyũ 
kukukat osunuy. 3 Imẽnpuye Jordãodi wãbu dag̃ oeku João.

G̃uyjom João Deus ekawẽn oꞌg̃uwẽnuwẽn adeayũ be.
— Eyg̃uycũg̃cũg̃ cuy epesop ikẽrẽat kug̃ puye — ioꞌe cebe ip. — Ikẽrẽat 

mujurũg̃rũg̃ap cuy epeyepere — ioꞌe. — Epeyewemubatisasanat cuy — 
ioꞌe. — Imẽn eyꞌe buje, Deus ikẽrẽat juꞌuk eywebewi — ioꞌe. 4 — Imẽntak 
eꞌem Isaías emudupmubararaktup - - Deus ekawẽn muwẽnuwẽnꞌukat 
emudupmubararaktup:

Ag̃okatkat jewãwãwãm ukꞌaꞌũmat pe, i. Imẽn jewãwãwãm:
Soat e juy epesuemukacũg̃ wuykukukat ajẽmap em, i. Ie juy 
epesuemudim ceku am, i. 5 Kabioreg̃reg̃at cuy epeg̃udim, i. 
Ipiweg̃ũn jeꞌe, i. Coꞌa dak epeyamuweg̃ũg̃ũn, i. Iebixirik tag̃ 
cuy epesuemujẽm, i. Wakenat e be epesuemujẽm, i. Soat 
iekẽrẽate iedip cĩcã jeꞌe, i. 6 Wuydaxijo am Deus emunaẽ 
coco ip soat ijodiacat, i.

Imẽn eꞌem Isaías emudupmubararaktup — ioꞌe João adeayũ be.
7 Imẽnpuye adeayũ oꞌju João be jemubatisanan.

G̃ebuje João adeayũ oꞌg̃ukũyjo.
— Deus itakoma eykay, ikẽrẽat kug̃ cĩcã buye — ioꞌe. — Ipiat supiꞌajoat 

eywebe, ikẽrẽat kug̃ puye — ioꞌe. — Eynapõn paꞌore Deus xewi — 
ioꞌe. 8 — Cũg̃ ma juy epeku kuy ikẽrẽat mujurũg̃rũg̃ap ocepere iap 
mubapuk am wararaꞌacayũ be — ioꞌe. — Tũybe Deus ipiat supiꞌajoat 
g̃u wuywebe wuyju Abraão naxeg̃ebitbit puye iãn purut eyju eꞌem — 
João oꞌe. — Imẽn g̃u juy epeꞌe — ioꞌe. — Ibaꞌore g̃u Deus pe witaꞌa 
muwexat am Abraão naxeg̃ebitbiyũm — ioꞌe. 9 — G̃axĩn ma oꞌa kukat 
jajẽm yaꞌaꞌeꞌũmatꞌip takat am yop xik am daxa be — ioꞌe. — Ixe buxim 
Deus tak g̃axĩn ma ipiat supiꞌajoat kũyjobitꞌũmayũ be — João oꞌe.

10 — Apẽntak oceꞌe ipiat piꞌajoap puxim? — ioꞌe ip João be.
11 — Xepxep eyekabek kug̃ pima, pũg̃ cuy epeg̃ũm ikug̃ꞌũmat pe — 

ioꞌe. — Puybit kug̃ pima, epeg̃uꞌẽꞌẽ juy ikug̃ꞌũmat pe — ioꞌe.
12 Iecug̃ap peam dinheiro bubuꞌukayũ dak oajẽm João be jemubatisanan.

— Pãm oceju? Apẽntak oceꞌe? — ioꞌe ip João be.
13 — Iecug̃ap emumubudei bodi g̃u juy epejat cebekitkit pewi - - ixe 

emumubudei acã — ioꞌe João.
14 — Pãm oceju? — ioꞌe ip sorarayũ dak.

— Puyxibun g̃u juy dinheiro epejat wararaꞌacat xewi — ioꞌe. — Napa 
g̃u juy epeꞌe dinheiro bu am wararaꞌacat xewi. Jemãmãmãm g̃u juy 
epesop eyekapikaptei kug̃ - - eycokcog̃ acã — ioꞌe.

15 Soat g̃ebum cĩcã oꞌe ip João ekawẽn kay.
— Ite du Deus emunaẽ soat taxijo am? — ioꞌe ip jewewebe.
16 G̃ebuje João oꞌjekawẽn soat pe.

— Õn ma eymubatisasan idibi be — ioꞌe. — Waraꞌacat pit omuyku. 
Obodi ma ixe yaꞌõbuyxi. Soat podi ma yaꞌõbaca. Õn pit ajo pẽg̃ap 
g̃u cebeam? Cedag̃ g̃u kuka oce ixe aꞌõbuywatwatꞌukan, obog̃ g̃u 
buye. Õn ma eymubatisasan idibi be. Ixe bit Deus biõg̃buk g̃uõm 
eywebe yaꞌõ dag̃ eyeku am. Ixe dak ipiat supiꞌajoat eywebe cũg̃ ma 
eyeku am. 17 Wuyju taixee xikxig̃ tũmũntata mujẽm ãm taixee bewi. 
Tũmũntata muxipanpan wuyju tamũnꞌa be. Taixee mupikpig̃ daxa 
be. Imẽnpuxim Deus kũyjobicayũ muwajejem kũyjobitꞌũmayũ xewi. 
Kũyjobicayũ ixe xe jeedop soat em. Kũyjobitꞌũmayũ bit soat em ipiat 
supiꞌajojo — ioꞌe João.

18 Imẽn adeayũ awẽwẽm oeku João. Kawẽn idipat muwẽnuwẽn oeku.
19-22 Adeayũ mubatisasan epere buje, João Jesus oꞌg̃ubatisan.
G̃ebuje Jesus kay Ibiõg̃buk xipacat oꞌkop. Jesus Deus eju kawẽnwẽn 

pima, oꞌkop. Pukaso joꞌi oꞌkop Ibiõg̃buk xipacat.

G̃ebuje Deus oꞌjekawẽn kabi kadiwi.
— Ẽn okpocat — ioꞌe. — Ocokcok cĩcã ekay — Deus oꞌe Jesus pe.
G̃uyjom Herodes João oꞌg̃uõmat daomũnmũnapꞌa be. Ixe Herodes 

Galiléia eipi kukat osunuy. Kuy bima João oꞌe Herodes pe:
— Cedag̃ g̃u ewebe ekitpit tayxi bum etayxim - - Herodias bum — i. 

— Ẽn ikẽrẽat kug̃ — ioꞌe Herodes pe.
Herodes ikẽrẽat kukukꞌuk osunuy. Waram ikẽrẽat oꞌjukuk g̃asũ dak. João 
ikẽrẽat oꞌjukuk g̃u. Inaka Herodes João oꞌg̃uõmat daomũnmũnapꞌa be.

23 Jesus 30 koato bima ijodiacat mutaybitbin oꞌe. — Jesus José 
ipot — ioꞌeꞌe ip adeayũ. 24 José ebay butet Eli i osunuy. Eli ebay butet 
Matate i osunuy. Matate ebay butet Levi i osunuy. Levi ebay butet 
Melqui i osunuy. Melqui ebay butet Janai i osunuy. 25 Janai ebay butet 
José i osunuy. José ebay butet Matatias i osunuy. Matatias ebay butet 
Amós i osunuy. Amós ebay butet Naum i osunuy. Naum ebay butet 
Esli i osunuy. Esli ebay butet Nagai i osunuy. Nagai ebay butet Maate 
i osunuy. 26 Maate ebay butet Matatias i osunuy. Matatias ebay butet 
Semei i osunuy. Semei ebay butet José i osunuy. José ebay butet Joda 
i osunuy. 27 Joda ebay butet Joanã i osunuy. Joanã ebay butet Resa 
i osunuy. Resa ebay butet Zorobabel i osunuy. Zorobabel ebay butet 
Salatiel i osunuy. Salatiel ebay butet Neri i osunuy. Neri ebay butet 
Melqui i osunuy. 28 Melqui ebay butet Adi i osunuy. Adi ebay butet 
Cosã i osunuy. Cosã ebay butet Elmadão i osunuy. Elmãdão ebay butet 
Er i osunuy. 29 Er ebay butet Josué i osunuy. Josué ebay butet Eliézer 
i osunuy. Eliézer ebay butet Jorim i osunuy. Jorim ebay butet Matate 
i osunuy. Matate ebay butet Levi i osunuy. 30 Levi ebay butet Simeão 
i osunuy. Simeaão ebay butet Judá i osunuy. Judá ebay butet José 
i osunuy. José ebay butet Jonã i osunuy. Jonã ebay butet Eliaquim 
i osunuy. 31 Eliaquim ebay butet Meleá i osunuy. Meleá ebay butet 
Mená i osunuy. Mená ebay butet Matata i osunuy. Matata ebay butet 
Natã i osunuy. 32 Natã ebay butet Davi i osunuy. Davi ebay butet Jessé 
i osunuy. Jessé ebay butet Obede i osunuy. Obede ebay butet Boaz 
i osunuy. Boaz ebay butet Salá i osunuy. Salá ebay butet Nasson i 
osunuy. Nasson ebay butet Aminadabe i osunuy. 33 Aminadabe ebay 
butet Admim i osunuy. Admim ebay butet Arni i osunuy. Arni ebay 
butet Esrom i osunuy. Esrom ebay butet Peres i osunuy. Peres ebay 
butet Judá i osunuy. 34 Judá ebay butet Jacó i osunuy. Jacó ebay butet 
Isaque i osunuy. Isaque ebay butet Abraão i osunuy. Abraão ebay butet 
Tera i osunuy. 35 Tera ebay butet Nacor i osunuy. Nacor ebay butet 

Seruque i osunuy. Seruque ebay butet Ragaú i osunuy. Ragaú ebay 
butet Faleque i osunuy. Faleque ebay butet Éber i osunuy. Éber ebay 
butet Sala i osunuy. 36 Sala ebay butet Cainã i osunuy. Cainã ebay butet 
Arfaxade i osunuy. Arfaxade ebay butet Sem i osunuy. Sem ebay butet 
Noé i osunuy. Noé ebay butet Lameque i osunuy. 37 Lameque ebay 
butet Matusalém i osunuy. Matusalém ebay butet Enoque i osunuy. 
Enoque ebay butet Jarete i osunuy. Jarete ebay butet Maleleel i osunuy. 
Maleleel ebay butet Cainã i osunuy. Cainã ebay butet Enos i osunuy. 
38 Enos ebay butet Sete i osunuy. Sete ebay butet Adão i osunuy. Adão 
Deus ipot osunuy, Deus oꞌg̃ug̃ẽ buye.

4  1 Jordãodi bewi Jesus epit puje, Ibiõg̃buk xipacat oꞌtujowat 
ukꞌaꞌũmat pe. Jesus ag̃uydadaꞌuk osunuy Ibiõg̃buk xipacat. 

2 Ukꞌaꞌũmat tag̃ oeku 40 kabia. Jesus Ibiõg̃buk xipacat aꞌõbacaap kug̃ 
osunuy. Ibiõg̃buk kẽrẽayũ kukukat tak Jesus oꞌsubuyxijo iboce. Teꞌe 
ma ikẽrẽat mujurũg̃at ojuy Jesus pe iboce. 40 kabia Jesus jekõnkõn 
g̃u osunuy. Ire jĩjã osunuy.

3 G̃ebuje ibiõg̃buk kẽrẽayũ kukukat oꞌjekawẽn Jesus eju.
— Ẽn Deus ipot pima, aꞌõbi ma witaꞌa juy eyamuwexat pãoꞌam — 

ioꞌe Jesus pe.
4 — Ap! — ioꞌe Jesus. — Imẽn eꞌem Deus ekawẽntup: “Wuyetabẽg̃ 

wuyxat oꞌom puye g̃u - - Deus wuymutaicin puye acã,” i — ioꞌe.
5 Ibocewi ibiõg̃buk kẽrẽayũ kukukat Jesus oꞌtujowat umat pe. Soat 

eipi oꞌg̃ubapuk cebe. Dao ma soat eipi dag̃acat oꞌg̃ubapuk cebe. Soat 
ip oꞌjojojo.

6 — Õn cuy emuy soat eipi watwat kukukan — ioꞌe. — Waꞌõbi soat 
eipi watwat kukukan ecesũy — ioꞌe. — “Ẽn acã ocekukukat,” i jeꞌe 
ip ewebe — ioꞌe. — Ibubut adeayũ kukukan ecesũy waꞌõbi — ioꞌe. — 
Soat ma iũm put owebe omunaẽ be, soat podi ma õn waꞌõbaca buye 
— ioꞌe napa ma. 7 — “Ẽn xipat,” i ẽn eꞌem owebe bima, soat og̃ũm 
ewebe — ioꞌe. — Aꞌõbuyxian ecesũy waꞌõbi — ioꞌe Satanás Jesus pe.

8 — Ap! — ioꞌe Jesus. — Imẽn eꞌem Deus ekawẽntup: “ ‘Xipat ẽn,’ i juy 
epeꞌe Deus pe acã,” i. “Deus aꞌõ kay acã epesop kũyjobin - - eykukukat 
aꞌõ kay,” i — Jesus oꞌe Satanás pe.

9 Ibocewi oꞌtujowat Jerusalém ka be. Oꞌjomõg̃ Deus eju kawẽnwẽnapꞌabi 
jeje - - yabog̃atꞌabi jeje.
— Ẽn Deus ipot pima, ecewemuyꞌat ijopꞌabi jejewi ipi ju — ioꞌe Satanás. 

10 — Imẽn eꞌem Deus ekawẽntup: “Deus jekawẽn tojotjotꞌukayũ g̃uju 

xipan ekuk am,” i. “Ixeyũ jedaxijo ewebe xipatꞌũmat ebapukap puxim,” 
i. 11 “Ixeyũ jeak ekay witaꞌa be eimucakcakap puxim,” i — ioꞌe Satanás.

12 — Ap! — ioꞌe Jesus. — “Cẽm paxi Deus jaꞌõ dag̃ eꞌem?” iꞌũmg̃u 
juy epeꞌe — ioꞌe Jesus.

13 G̃ebuje ibiõg̃buk kẽrẽayũ kukukat oꞌjewede Jesus xewi. Oꞌjẽm cexewi 
Jesus puyxijojoap epere buje. Teꞌe ma Jesus pe ikẽrẽat mujurũg̃at 
ojuy. Oꞌjẽm.
— Waram g̃uto osubuyxijo jĩjã — ioꞌe jewebe ma ibiõg̃buk kẽrẽayũ 

kukukat - - Satanás.
14 Jesus oꞌjepit Galiléia eipi kay. Ibiõg̃buk xipacat aꞌõbacaap kug̃ oeku. 

Soat ibo eipi watwat yajẽmap awẽg̃ oꞌyawẽg̃tobuxik.
15 G̃ebuje Jesus kawẽn idipan ip oꞌg̃utaybitbin Deus eju kawẽnwẽnapꞌa 

be.
— Soat podi ma Jesus xipan wuymutaybitbin — ioꞌe ip yaꞌĩjojoayũ. 

— Kaꞌũmg̃u ixe joꞌiat xipacat — ioꞌe ip.
16 Jesus oꞌju jaypanap ka kay - - Nazaré ka kay. Jay. Oajẽm. Jebodoydoyap 

kabia bima Judeuyũ õmõmꞌuk ip osodop Deus eju kawẽnwẽnapꞌa be. 
Sábado bima ip õmõmꞌuk osodop. Jesus oõm jeweju ip ig̃oꞌa be. Oꞌãy 
Deus ekawẽntup com ig̃oꞌa beacat pe yaꞌĩjo am.

17 G̃ebuje ig̃oꞌa kukukat Deus ekawẽntup oꞌtupũm Jesus pe - - 
Isaías emudupmubararaktup - - Deus ekawẽn muwẽnuwẽnꞌukat 
emudupmubararaktup. Jesus oꞌtupmupaya. Pũg̃tup oꞌtuptobuxik. 
Imẽn eꞌem itedup:
 18 Deus biõg̃buk owebe nuynuy, i. Imẽnpuye ixe onaẽ owebe 

kawẽn idipat muwẽn ãm tadaybotbocayũ be, i. Ixe omuju 
owebe: “Taomũnmũnayũ daomũnmũnapꞌa bewi g̃ujẽm ip” 
iꞌe am taomũnmũnayũ be, i. Ixe omuju owebe: “Itaꞌũmayũ 
itate jeꞌe ip” iꞌe am itaꞌũmayũ be, i. 19 Ixe omuju owebe 
tadaybotbocayũ mujẽm ãm imudadaybotbotꞌukayũ xewi, i. 
Ixe omuju owebe: “G̃axĩn ma Deus jebekitkit idaxijo” iꞌe am 
soat pe, i.

20 Imẽn eꞌem itedup. Jesus ibodup oꞌtupcoco yaꞌõberen. Otupmupirik. 
Waram oꞌtupũm yakukukat puywatwatꞌukat pe. Oabik.

Soat ig̃oꞌa beacat oꞌjeak cĩcã Jesus kay.
— Apẽntak teku? — ioꞌe ip jewewebe.

21 G̃ebuje Jesus oꞌjekawẽn ceweju ip.
— G̃asũ bit soan oꞌjebapuk ijudup peat ekawẽn tag̃ - - g̃asũ otupcocoiatup 

ekawẽn tag̃ — ioꞌe.

22 Soat xe Jesus xipat cĩcã osunuy ig̃oꞌa beacat xe.
— Jesus ekawẽn soat podi ma cekawẽntip! — ioꞌe ip jewewebe. — 

Teku José ipot g̃u du? — ioꞌe ip jewewebe.
23 Jesus oꞌjekawẽn ceweju ip.

— “Tapu, ecewanũg̃ta juy,” i wuyju eꞌem wuyanũg̃tataꞌukat pe — ioꞌe. 
— Iboap kuka epeꞌe owebe dak. “Ocejojojo g̃u bukiap cuy eg̃ubapuk 
ocewebe ijo am apẽn cuk adi eg̃ubapukpuk Cafarnaum ka be bima,” 
i acoꞌi eyju eꞌem owebe — Jesus oꞌe. 24 — Icẽmãn õn eꞌem eywebe. 
Deus ekawẽn muwẽnuwẽnꞌukat jaypanap ka be bima, ibo ka watwat 
ixe ekawẽn kay g̃u — ioꞌe. 25 — Icẽmãn õn eꞌem eywebe. Kuyje Deus 
Elias oꞌg̃uju pũg̃ kay itop eꞌũꞌibit kay - - Sarepta ka beat kay - - Judeuꞌũmat 
kay - - Sidom eipi beat kay. Ixeyũ kabia dag̃ soat kaka beayũ irere 
oekuku. Kaꞌũmg̃u mubaꞌat osodop ebapũg̃ koato, ipidaseat koato dak. 
Soat ip irere jĩjã osodop. Imẽnpuye ade itop eꞌũꞌibiyũ tadaibotbot 
cĩcã osodop ixeyũ kabia dag̃ - - Judeuyũ. 26-27 Imẽnpit Deus Elias oꞌg̃uju 
Judeuyũ kay g̃u - - Sarepta ka beacat kay acã - - Sidom ka tẽg̃atka beacat 
kay acã — Jesus oꞌe. — Deus Eliseu oꞌg̃uju Naamã kay imuꞌada am. 
Eliseu Deus ekawẽn muwẽnuwẽnꞌukat osunuy. Naamã ierepat osunuy. 
Ade ierepayũ Judeuyũ eipi dag̃ osodop ip ixeyũ kabia dag̃. Imẽnpit 
Eliseu wararaꞌacat g̃u oꞌg̃uꞌada. Naamã acã oꞌg̃uꞌada — Jesus oꞌe.

28-29 Iboap ekawẽn co buje oitakomãn cĩcã ip Jesus kay Deus eju 
kawẽnwẽnapꞌa beayũ. Jesus oꞌtujujẽm ip jeka bewi.

Jesus oꞌtujuu ip coꞌa bicũg̃ kay yaoka am. Ag̃oka iboꞌa pẽnpẽn tag̃ 
oꞌsukadop. Coꞌa bicũg̃ pewi yabitorom Jesus muyꞌat ojuy ip. 30 Imẽnpit 
Jesus oꞌkap cepidase ip. Jeju pinap tag̃ oꞌju.

31 Jesus oꞌju Cafarnaum ka kay - - Galiléia eipi beat ka kay, ikabog̃atka 
kay. Judeuyũ oꞌg̃utaybitbin Deus eju kawẽnwẽnapꞌa be jebodoydoyap 
kabia be. Soat esemana imutaybitbinꞌuk ip osunuy.

32 — Cũg̃ cĩcã ma Jesus wuymutaybitbin — ioꞌe ip. — Jesus jaꞌõbi 
ma wuymutaybitbin — ioꞌe ip.

33 G̃ebuje ag̃okatkat oꞌjewãwã ig̃oꞌa beat - - ibiõg̃buk kẽrẽat kukat. 
Oꞌjewãwã yaꞌõberen ibiõg̃buk kẽrẽat cebe buye.

34 — Jesus, apẽn ẽn em ocewebe? — ioꞌe Jesus pe - - Nazaré ka bewiat 
pe. — Ocemuyꞌũ ãm tu ejot? — ioꞌe. — Wetaybit ẽn — ioꞌe. — Ẽn 
Deus ipot - - ikẽrẽat kug̃ꞌũmat ipot — ioꞌe.

35 G̃ebuje Jesus ibiõg̃buk kẽrẽat oꞌg̃ukorẽm.
— Ecemũg̃ — ioꞌe Jesus cebe. — Ejẽm cuy ag̃okatkat pewi — ioꞌe 

ibiõg̃buk kẽrẽat pe.

Ag̃okatkat pewi oꞌjẽm ipi ju imuyꞌatꞌan pima. Imẽnpit warẽmtag̃ g̃u 
ag̃okatkat oꞌjukuk cẽmcẽm pima. 36 Imẽnpuye itabẽg̃bẽg̃ oꞌe ip ijojom - - 
ibiõg̃buk kẽrẽat oꞌg̃ujẽm iap cocomayũ.
— Jesus ibiõg̃buk kẽrẽat mujẽmjẽm jaꞌõbi — ioꞌe ip. — Yaꞌõbacaat 

teku — ioꞌe ip jewewebe. — Itaybit ibiõg̃buk kẽrẽat mujẽm ãm — ioꞌe. 
— Imẽnpuye cẽmcẽm ip yaꞌõbi — ioꞌe ip.

37 Soat ka dag̃ Jesus awẽg̃ oꞌyawẽg̃cu - - Galiléia eipi korerenat ka dag̃.
38 Ibocewi Jesus oꞌjẽm Deus eju kawẽnwẽnapꞌa bewi.
Oꞌju Simão Pedro dukꞌa kay. Oajẽm. Cereg̃. Oõm. Simão daxijo 

osodop iboꞌa be. Ipaꞌi jĩjã osodop.
— Ipaꞌiat eg̃uꞌada — ioꞌe ip Jesus pe.

39 G̃ebuje Jesus oꞌju ipaꞌiat kay. Paꞌi oꞌg̃ukorẽm.
— Ejẽm cebewi — Jesus oꞌe paꞌi be.
Imẽnpuye paꞌi oꞌjẽm. Xipat oꞌe. Ipaꞌi topibit oꞌkop g̃ebuje bit. Ixat 

oꞌg̃ug̃ẽ Jesus peam, cewejuayũ beam tak.
40 Kaxi at puje ibo ka watwat iwãtaxipipiayũ oꞌtujowat Jesus kay 

imuꞌada am. Soat kug̃ ip osodop iwãtaxipi. Jesus oꞌjewebumõg̃ cebe 
ip - - soat pe. Soat ip oꞌg̃uꞌadaꞌada. Adah. 41 Ibiõg̃buk kẽrẽat oꞌg̃ujẽmjẽm 
ikukayũ bewi. Poxerewun. Oꞌjẽm.
— Ẽn Deus ipot — ioꞌe ip yaꞌõberen - - ibiõg̃buk kẽrẽayũ oꞌe. Itaybit 

ip osodop Jesus Deus emunaẽ iam. Inaka Jesus ibuꞌu osunuy ixeyũ 
be iboap muwẽn ãm.
— Õn Deus emunaẽ iap epeg̃uwẽn g̃u juy — ioꞌe cebe ip.
42 Kabiaꞌisum Jesus oꞌjẽm Simão Pedro dukꞌa bewi. Poxerewun. Oꞌju 

ukꞌaꞌũmat pe. Jay. Oajẽm. Adeayũ Jesus kudadam oꞌe ip. Jay. Oajẽm 
ip Jesus kay.
— Ejẽm g̃u juy ocexewi. Ijoce ma juy eg̃ũy — ioꞌe ip Jesus pe.
G̃ebuje oꞌjekawẽn ceweju ip.
43 — Wararaꞌacayũ be dak kawẽn idipat og̃uwẽn - - waraꞌatka watwat 

pe dak — ioꞌe. — “Deus soat kukukan jeꞌe,” i juy oce cebe ip — ioꞌe. 
— Deus cuk omudot ibo ekawẽn muwẽn ãm — ioꞌe Jesus.

44 Imẽnpuye kawẽn idipat muwẽnuwẽn oeku Deus eju kawẽnwẽnapꞌa 
be. Judéia eipi dag̃ imuwẽnuwẽn oeku - - soat kaka dag̃.

5  1 Adeayũ oꞌjewemuwunuwun ip Jesus ekawẽn co pin cĩcã buye. 
Jesus cũg̃ꞌi osunuy iodi wãbu kaꞌoririt pe. Iodi Genesaré eipi 

be oꞌtinuy. Genesaré i tibutet osunuy. Adeayũ jewemuwunuwun ip 
Deus ekawẽn co pinayũ.

2 G̃ebuje Jesus xepxep kobe oꞌjojojo kapurũg̃ pe. Axima bubuꞌukayũ 
jekobe be g̃u ip osodop. Kuy oꞌjẽm ip. Axima bubuap wuywuy ip osodop 
kapurũg̃ pe. 3 Jesus oõm pũg̃ pe ixeyũ ekobe be - - Simão ekobe be.
— Kobe eg̃uwun — ioꞌe. — Eg̃uwun cuy kapurũg̃ pewi — ioꞌe Jesus 

Simão be.
Xik. Jesus oabik kobe be. Kobe be bima adeayũ oꞌg̃utaybin - - kapurũg̃ 

peayũ oꞌg̃utaybin.
4 Imutaybin puꞌu bima, oꞌjekawẽn Simão eju - - kobe iwat eju.
— Tibucũg̃ pe aju axima bum — ioꞌe.

Tibucũg̃ pe ip oꞌju.
— Axima bubuap cuy eg̃uakõm tibucũg̃ pe axima bu am — ioꞌe 

Simão be.
5 — Kariwa, ixima bun oceku axima bu ojuy — ioꞌe Simão. — Ocejat 

g̃u. Imẽnpit waram oceg̃uakõm imẽn ẽn eꞌem ocewebe buye — ioꞌe.
Sa. Axima bubuap oꞌg̃uakõm.

6 G̃ebuje axima oꞌjat ade. Xeresu g̃u axima. Kurekoh. Axima bubuap 
jewek ojuy axima poxi pibun. 7 Wẽg̃wẽg̃ꞌi oꞌe ip jebureyũ kay - - waraꞌat 
kobe beacayũ kay. Jebureyũ oꞌtakoy yajẽm ãm jebuywat am. Ibureyũ 
oajẽm ibuywat am. Xepxep kobe oꞌg̃uporan ip aximãm. Imẽnpuye 
kobe jepirig̃ ojuy axima poxi pibun.

8 Iboap co buje, Simão Pedro oꞌjẽg̃ꞌaecõg̃cõg̃ Jesus wap jexe yaꞌõbuyxi 
buye.
— Okukukat, wede ece oxewi — ioꞌe. — Õn ma ikẽrẽat kug̃. Ẽn pit 

aꞌõbuyxi. Oxe g̃u juy eg̃uy — ioꞌe - - Simão oꞌe.
9 Simão itabẽg̃ oꞌe ijojom, soat cewejuayũ dak. Itabẽg̃bẽg̃ ip oꞌe ijojom 

ade jĩjã axima buye. 10 Wararaꞌacayũ dak itabẽg̃bẽg̃ ip oꞌe ijojom - - Tiago, 
João dak. Ixeyũ xepxepayũ Zebedeu ipotpoyũ ip osodop. Simão eju 
kapikpikꞌuk ip osodop axima bubum.

G̃ebuje Jesus oꞌjekawẽn Simão eju.
— Aꞌõꞌcam cuy eg̃uy — ioꞌe Simão be. — G̃asũ bit axima bubuꞌukan 

g̃u juy eg̃uy, — ioꞌe. — Kawẽn idipat muwẽnuwẽnꞌukan cuy eg̃uy 
adeayũ be imutabut am ip Deus kay — ioꞌe.
— Haꞌa — ioꞌe.
11 G̃ebuje Simão oꞌju Jesus kay, cewejuayũ dak. Putweduꞌi. Jekobe 

oꞌtujuu ip kapurũg̃ pe. Soat oꞌsuiwat ip ibun Jesus eju jeku am. Soat 
em Jesus eju oekuku ip.

12 Ikabog̃atka be bima ag̃okatkat oajẽm Jesus kay - - ierepat. Oꞌjẽg̃ꞌaecõg̃cõg̃ 
cewap jexe yaꞌõbuyxi buye.

— Kariwa! — ioꞌe Jesus pe. — Ebuꞌuꞌũm pima, omuꞌadam ece — 
ierepat oꞌe.

13 Pucũg̃. Jesus oꞌjebaepucũg̃ cekay.
— Obuꞌu g̃u emuꞌadam — ioꞌe. — G̃axĩn ma õn jemuꞌada — ioꞌe.
Jesus aꞌõbi ierep topibit dao ma oꞌjeꞌada. Xipat oꞌe.
14 — Emuꞌadaap eg̃uwẽn g̃u juy wararaꞌacayũ be — ioꞌe Jesus cebe. 

— G̃asũ bit paĩ kay juy eju — ioꞌe. — Eõhõyũꞌin cuy eg̃ũm paĩ be 
imupik am Deus etabixe eceꞌada buye. Eg̃ũm cuy cebe Moisés ekawẽn 
tag̃. Eõhõyũꞌin cuy eg̃ũm cebe eꞌadaap mubapuk am soat ka watwat 
pe — ioꞌe.

15 Imẽnpit soat ka watwat Jesus awẽg̃ oꞌyawẽg̃tobuxik ip - - ierepat 
oꞌg̃uꞌada iap awẽg̃. Imẽnpuye adeayũ oꞌjeꞌawero ip ixe ekawẽn co am. 
Oꞌjeꞌawero ip Jesus pe jewemuꞌada am tak. 16 Jesus pit oꞌjẽm cexewi 
ip. Poxerwun. Cexewi ip cẽmcẽmꞌuk osunuy jekawẽn ãm Deus eju. 
Ukꞌaꞌũmat pe kawẽnwẽnꞌuk osunuy Deus eju.

17 G̃ebuje Jesus adeayũ oꞌg̃utaybitbin kawẽn idipan. Fariseuyũ 
kaxikxikꞌi osodop iboce, Moisés ekawẽn imutaybitbinꞌukayũ dak. 
Judeuyũ osodop ip. Jesus ekawẽn co ojuy osodop ip. Oajẽm ip soat 
kaka dag̃wi - - Galiléia eipi dag̃wi, Judéia eipi dag̃wi dak, Jerusalém ka 
bewi dak. Jesus iwãtaxipipiayũ muꞌadaꞌadam osunuy Deus aꞌõbacaap 
kug̃ puye.

18 G̃ebuje ag̃okatkayũ oajẽm Jesus kay. Cexĩg̃xĩg̃ paꞌoreat oꞌtujuajẽm 
ip Jesus kay. Jay. Ukꞌa be tujuõm ojuy ip cexĩg̃xĩg̃ paꞌoreat mõg̃ ãm 
Jesus wap. 19 Imẽnpit tujuõm paꞌore ip oꞌe ukꞌa yapora buye. Imẽnpuye 
oꞌjeu ip ukꞌa abi jeje. Weru. Kawiꞌaꞌa oꞌyaꞌuk ip. Cabobum cexĩg̃xĩg̃ 
paꞌoreat oꞌg̃ukop ip yabitokat tag̃wi. Kop. Oꞌg̃ukop ip ixexecaptup pe. 
Oꞌg̃ukop ip Jesus wap imuꞌada am. Ukꞌa beayũ parakpe oꞌg̃ukop ip. 
20 Jesus itaybit oꞌe teyũku itabut okay iam.

G̃ebuje Jesus oꞌjekawẽn cexĩg̃xĩg̃ paꞌoreat pe.
— Tapu — ioꞌe. — Ikẽrẽat kuy ojuꞌuk ewebewi — ioꞌe.

21 Moisés ekawẽn imutaybitbinꞌukayũ, Fariseuyũ dak jewag̃uydadam 
oꞌe ip Jesus ekawẽn kay.
— Ite be ikẽrẽatꞌuk paꞌore wuywebewi. Deus pe acã iꞌuk put — ioꞌe 

ip jewewebe. — Teku Deus muymuy — ioꞌe ip napa ma.
22 Jesus itaybit oꞌe apẽn ip oꞌe jewag̃uydadam iam.
23 — Apẽnpuye dak eyju imẽn jewag̃uydadam? — ioꞌe. — Ibaꞌore g̃u 

owebe “Ikẽrẽat kuy ojuꞌuk ewebewi” iꞌe am cebe — ioꞌe. — Ibaꞌore 
g̃u dak owebe “Eꞌãy” iꞌe am cebe, “Eceꞌada,” i dak — ioꞌe. — Kaꞌũma 

ma ibaꞌore owebe — ioꞌe. 24 — Soat wag̃o õn. G̃asũ cexĩg̃xĩg̃ paꞌoreat 
eju ocekawẽn eymutaybit am owebe ikẽrẽatꞌuk put ijodiat pewi iam. 
Deus aꞌõbacaap kug̃ õn ijodi bima dak — ioꞌe cebe ip.
— Eꞌãy! Ecexĩg̃xĩg̃ cuy — Jesus oꞌe cexĩg̃xĩg̃ paꞌoreat pe. — Cũg̃cũg̃ 

cuy eju — ioꞌe. — Exexecaptup cuy etupu — ioꞌe. — Eju juy edukꞌa 
be — ioꞌe cebe.

25 Cexĩg̃xĩg̃ paꞌore topibit oꞌjeꞌada. Oꞌãy. Cũg̃cũg̃ ma oꞌe adeayũ etabutpe. 
Jexexecaptup oꞌtupu. Kuruk. “Kaꞌũmg̃u ejoꞌiat xipacat,” iꞌeꞌem Deus 
pe bima, oꞌju jedukꞌa be. 26 Imẽneju ibo ka watwat itabẽg̃bẽg̃ ip oꞌe 
ijojom, oꞌjexĩg̃xĩg̃ puye.
— Oꞌjeꞌada xeku — ioꞌe ip. — Xĩg̃xĩg̃ oꞌe xeku — ioꞌe ip.

Yag̃uybabiꞌũm ip oꞌe.
— Kaꞌũma buk cexĩg̃xĩg̃ paꞌoreat oꞌg̃uꞌada wuyetabutpe — ioꞌe ip jewewebe. 

— G̃asũ acã cexĩg̃xĩg̃ paꞌoreat muꞌadaap ajojojo — ioꞌe ip jewewebe.
27 G̃ebuje Jesus oꞌjẽm. Porewuh. Cucum pima Levi oꞌjojojo. Levi 

dinheiro bubuꞌuk osunuy iecug̃ap peam. Ixe Levi kapikpig̃ osunuy 
iecug̃ap pe teidadaapꞌa be.
— Ejot cuy okay — ioꞌe Jesus. — Oweju juy ejeku — ioꞌe.

28 Imẽnpuye oꞌju Jesus kay. Soat oꞌsuiwat ibun Jesus eju jeku am.
29 G̃ebuje Levi Jesus oꞌtakoy jekõn ãm jeweju. Oꞌju. Oajẽm. Jay. Adeayũ 

awerom osodop Levi dukta be - - iecug̃ap peam dinheiro bubuꞌukayũ, 
wararaꞌacayũ dak. Jesus oꞌjekõn ceweju ip.

30 G̃ebuje Fariseuyũ Jesus oꞌjomuymuy Moisés ekawẽn imutaybitbinꞌukayũ 
dak - - Fariseuyũ ebekitkit.
— Apẽnpuye dinheiro bubuꞌukayũ eju eyju jekõnkõn, ikẽrẽat 

mujurũg̃rũg̃ꞌukayũ eju dak? — ioꞌe ip Jesus eju etaybitbinayũ be.
31 Jesus oꞌjekawẽn ceweju ip.

— Iwãtaxipiꞌumat g̃u cucum wuyanũg̃tataꞌukat kay - - iwãtaxipiat 
acã — ioꞌe. 32 — Imẽnpuxim cũg̃ ma jekukuꞌukayũ nomuwã ãm g̃u 
ojot - - ikẽrẽat mujurũg̃rũg̃ꞌukayũ nomuwã ãm acã — ioꞌe. — Ojot 

“Eyg̃uycũg̃cũg̃ cuy epesop ikẽrẽat kug̃ puye” iꞌe am cebe — ioꞌe Jesus. 
— “Ikẽrẽat mujurũg̃rũg̃ap cuy epeyepere” iꞌe am tak ojot — ioꞌe Jesus.

33 — João eju etaybitbinayũ soat em jekpiwan ma jewemureren xipat 
jeꞌe am Deus xe — ioꞌe ip Jesus pe. — Deus eju kawẽnwẽn tak ip 
soat em — ioꞌe ip cebe. — Fariseuyũ eju etaybitbinayũ dak ade em ip 
jekpiwan ma jewemureren jekawẽn ãm Deus eju — ioꞌe ip. — Eweju 
etaybitbinayũ bit repiꞌajojom g̃u. Jekõnkõn ip — ioꞌe ip. — Apẽnpuye 
ip repiꞌajojom g̃u? — ioꞌe ip. Jesus muymuy ojuy osodop ip.

34 — Ibaꞌore oweju etaybitbinayũ be jekpiwan ma repiꞌajo am õn 
ceweju ip puye — ioꞌe Jesus. — Õn iwadip puxim — ioꞌe. — Iwadip 
cexe ip pima, kaꞌũma ma jekpiwan ma repiꞌajojom jewebumũnap 
epeta be tomuwaꞌibiyũ. Jekõnkõn acã ip — ioꞌe Jesus. 35 — G̃uyjom 
pit iwadip jeꞌjẽm cexewi ip. Ijẽm puje bit, jekpiwan ma repi supiꞌajo 
ip — ioꞌe. — Õn ixeyũ xeꞌũm pima, oweju etaybitbinayũ dak jekpiwan 
ma repi ip supiꞌajo — ioꞌe Jesus.

36 G̃ebuje Jesus wuymutaybitbinap ekawẽn oꞌg̃uwẽn cebe ip. Imẽn 
oꞌg̃uwẽn.
— Iwuywuyꞌũmat g̃u ajoinũm iokokat muwaket am — ioꞌe. — 

Iwuywuyꞌũmat inũm pima, kuka oꞌjewek. Iwuywuyꞌũmat kuka 
oꞌjewaꞌi — ioꞌe. 37 — Uvaꞌabidi atimuõm yaokokatꞌa be g̃u timunꞌa be 
tiisuati - - yaisuatꞌa be acã — ioꞌe. — Yaokokatꞌa be timuõm puje, tidai 
eꞌem — ioꞌe. — Yaokokatꞌa timunꞌa kuka oꞌjeaebag̃. Uvaꞌabidi dak kuka 
oꞌjediepuy — ioꞌe. — Timũnꞌa dak kuka oꞌyaꞌũm — ioꞌe. 38 — Imẽnpit 
tiisuati atimõg̃ yaisuatꞌa be timũnꞌa be — Jesus oꞌe. 39 — Uvaꞌabidi 
kõn puje kuyati kõn puje, tiisuati kay g̃u aceꞌe — ioꞌe. — “Kuyati tiku 
eꞌem uvaꞌabidi,” i wuyju eꞌem — Jesus oꞌe. — Imẽnpuxim kuyjeat 
ekawẽn kay bima, wekawẽn kay g̃u kuka epeꞌe — ioꞌe.

6  1 Jebodoydoyap kabia be ceweju etaybitbinayũ trigodadot 
oꞌtadotꞌuk cucum pima ku dag̃ Jesus eju. 2 Oꞌtamukitikitik ip 

jebui be. Oꞌtaꞌoꞌo ip.
— Apẽnpuye eyju taꞌukꞌug̃? — ioꞌe Fariseuyũ cebe ip. — Kapikpi 

wuywebe jebodoydoyap kabia be — ioꞌe ip.
Tamukitikitikap kapikap osodop Fariseuyũ xe. Imẽnpuye Jesus 

oꞌjomuymuy ip.
3 — Apẽn cuk oꞌe Davi, ibureyũ dak, irere bima? — ioꞌe Jesus. — 

Iboap ekawẽntup epetupco g̃u du? — ioꞌe Jesus Fariseuyũ be. 4 Ixe 
Davi oõm Deus eju kawẽnwẽnapꞌa be. Pãoꞌa oꞌyabu - - Deus etabixe 
yamõg̃mõg̃ꞌibitꞌa. Oꞌyaꞌo. Oꞌyaũm jebureyũ be yaꞌopiatꞌa. Paĩyũ be 
acã yaꞌo pi g̃u oꞌyadop — ioꞌe. — Iboap ekawẽntup epetupco g̃u du? 
5 Soat wag̃o õn — Jesus oꞌe Fariseuyũ be. — Õn pit eꞌem apẽn iꞌepi 
wuywebe jebodoydoyap kabia be iap, apẽn iꞌepi g̃u iap tak — ioꞌe Jesus.

6 G̃ebuje Jesus ibakẽrẽat oꞌtobuxik. Jebodoydoyap kabia be oꞌtobuxik. 
Oõm maꞌg̃uto Deus eju kawẽnwẽnapꞌa be. Iboꞌa be oꞌg̃utaybitbin. Iboꞌa 
be ag̃okatkat osunuy. Pũg̃pa ibakẽrẽ osunuy - - ibaatpa. 7 Jesus kay ag̃ 
cĩcã oꞌe ip Fariseuyũ, Moisés ekawẽn imutaybitbinꞌukayũ dak.

— Jebodoydoyap kabia be dak paxi g̃uꞌada? — ioꞌe ip jewewebe.
Fariseuyũ “Jesus Moisés ekawẽn tag̃ g̃u jekukum” iꞌe ojuy napa ma.
8 — Omuymuy pin teyũku — ioꞌe Jesus pit jewebe ma.
G̃ebuje Jesus oꞌjekawẽn ibakẽrẽat pe.
— Eꞌãy — ioꞌe. — Ejot cuy ijoce soat pe ejo am — ioꞌe.

Ibakẽrẽat oꞌãy. Oꞌju iboꞌa beayũ wap.
9 G̃ebuje Jesus oꞌjekawẽn Fariseuyũ eju, Moisés ekawẽn imutaybitbinꞌukayũ 

eju dak.
— Jebodoydoyap kabia be Moisés ekawẽn tag̃ tu wuywebe xipan iꞌe 

am? Ikẽrẽan iꞌe am g̃u xeꞌe? — ioꞌe. — Wararaꞌacat taxijo am cekawẽn 
tag̃ tu? Wararaꞌacat aoka am g̃u xeꞌe? — ioꞌe.

10 G̃ebuje Jesus oꞌjeak soat kay.
— Pacũg̃ ece eba — Jesus oꞌe ibakẽrẽat pe.
Oꞌjepacũg̃. Ibadip oꞌe. 11 Imẽnpuye Fariseuyũ itakoma jĩjã ip oꞌe 

Jesus kay, Moisés ekawẽn imutaybitbinꞌukayũ dak, jebodoydoyap 
kabia bima oꞌsubamudim puye. Oꞌjeꞌawero ip. Oꞌjewawẽwẽ ip pẽn 
paxi aceꞌe Jesus pe iꞌe am.

12 G̃uyjom Jesus oꞌju coꞌa be jekawẽn ãm Deus eju. Ixima bun 
oꞌjekawẽn ceweju.

13 G̃ebuje 12 beayũ oꞌtaẽ jeweju etaybitbinayũm. Kabiaꞌisum ixeyũ 
oꞌtaẽ.
— Waꞌõbi epeju wekawẽn muwẽn ãm soat pe — ioꞌe ixeyũ be - - 12 

beayũ be.
14-16 Ibũrũn ma ip ibutet osodop: Simão i, André i, Tiago i, João i, 

Filipe i, Bartolomeu i, Mateus i, Tomé i, waraꞌat Tiago i, waraꞌat Simão 
i, Judas i, waraꞌat Judas i. Ibũrũn ma ip ibutet osodop. Ibũrũn ma 
oꞌtaẽ jeweju etaybitbinayũm. Tiago Alfeu ipot osunuy. Jesus Simão 
waraꞌan oꞌsubuteta. Pedro i waraꞌat ibutet osunuy. Xepxep putet osunuy 
Simão butet. Jeipi kay jĩjãat i dak ibutet osunuy. André Pedro kitpit 
osunuy. Judas Tiago ipot osunuy. Xepxep putet osunuy Judas putet. 
Iscariotes i dak ibutet osunuy. Ixe Judas g̃uyjom Jesus oꞌg̃ũm cekay 
itakomaayũ be yaoka am.

17 Ibocewi Jesus coꞌa dag̃wi oꞌkop jemunaẽyũ eju - - 12 beayũ eju.
G̃ebuje adeayũ oajẽm Jesus kay. Wararaꞌacayũ kuy Jesus xe osodop 

ip - - ceweju etaybitbinayũ. Adeayũ kaweg̃ũnat pe oꞌjeꞌawero Jesus xe. 
Wũywi ip oajẽm. Judéia eipi dag̃wi oajẽm ip, Jerusalém ka bewi dak, 
Tiro ka bewi dak, Sidom ka bewi dak. 18 Oajẽm ip Jesus ekawẽn co am, 
jemuꞌada am tak. Ibiõg̃buk kẽrẽat kukayũ dak oajẽm cekay imujẽm 

ãm. Jesus ibiõg̃buk kẽrẽat oꞌg̃ujẽmujẽm ikukayũ bewi. Imẽnpuye 
Jesus mucay ojuy ip imuꞌada am. 19 Ixe be imuꞌada but osunuy Deus 
aꞌõbacaap kug̃ puye. Soat oꞌg̃uꞌadaꞌada iwãtaxipipiayũ.

20 Jesus oꞌjeak jeweju etaybitbinayũ kay. Oꞌjekawẽn cebe ip. Koap 
oꞌjekawẽn tadaybotbocayũ be.

Eycokcok cĩcã eyju — ioꞌe. — Eybubutbet g̃u g̃asũ. Imẽnpit Deus 
eykukukat — ioꞌe. 21 — Eycokcok cĩcã eyju. G̃asũ acã eyrere. G̃uyjom 
pit eybeg̃beg̃ epesop — Jesus oꞌe. — Eycokcok cĩcã eyju. G̃asũ acã 
eyju wa. G̃uyjom pit jewaywayway epesop. 22 Eycokcok cĩcã juy epesop 
wararaꞌacat itakoma eykay bima, eywebe “Oceweju g̃u juy epeku - - eyju 
soat wag̃o ebekitkit puye” iꞌe buje dak, wararaꞌacat eymuymuy bima 
dak, wararaꞌacat eyawẽg̃mukẽrẽrẽrẽn pima dak — ioꞌe. 23 — Eycokcog̃ 
cĩcã juy epesop wararaꞌacat warẽmtag̃ eykug̃ pima eyju webekitkit 
puye — ioꞌe. — “Eycokcog̃ cuy epesop,” i õn eꞌem eywebe — ioꞌe. 

— Kabi be ade kug̃ epesop idipat kug̃. Warẽmtag̃ ma Deus ekawẽn 
muwẽnuwẽnꞌukayũ kukukꞌuk osodop ip eydobuyũꞌũmꞌũm kuyje — 
Jesus oꞌe.

24 G̃ebuje Jesus oꞌjekawẽn ibubut adeayũ be.
— Karem g̃u eydadaybot epesop — ioꞌe. — G̃asũ eybubut ade — ioꞌe. 

— Kapikpig̃ꞌũm pima dak soat kug̃ eyju g̃asũ ma. 25 Karem g̃u eydadaybot 
epesop. G̃asũ acã eybeg̃beg̃. G̃uyjom pit eyrere epesop. Karem g̃u 
eydadaybot epesop. G̃asũ acã eyju jewaywayway. G̃uyjom pit wawa 
epeꞌe. Eyg̃uycũg̃cũg̃ epesop — ioꞌe. 26 — Karem g̃u eydadaybot epesop, 
wararaꞌacat xipan eymuwẽnuwẽn pima. Imẽnpuxim xipan jewexe Deus 
ekawẽn muwẽnuwẽnꞌukayũ kukukꞌuk ip osodop eydobuyũꞌũmꞌũm 
kuyje — Jesus oꞌe.

27 G̃ebuje soat pe oꞌjekawẽn.
— Õn kawẽnwẽn soat eju eyweju - - soat waꞌĩjojoayũ eju — ioꞌe. — 

“Eykay itakomaayũ burem cuy epesop,” i õn eꞌem eywebe — ioꞌe. 
— “Xipan cuy ixeyũ epejukuk,” i õn eꞌem — ioꞌe. 28 — “Xipan cuy 
omuymuyꞌukayũ ejukuk,” i juy epeꞌe Deus pe. Deus eju juy epeyekawẽn 
warẽmtag̃ eykukayũ beam — ioꞌe.

29 — Pũg̃ kadi wararaꞌacat pe eydopaoka buje, epeyaoka g̃u juy. Ãg̃ 
puk waraꞌat kadi jeydopaoka. Wararaꞌacat pe eyekabek pu buje, ãg̃ 
cuy eyekamixa dak juꞌuk. 30 Eyxewi iojuy buje, epeg̃ũm cuy soat pe. 
Wararaꞌacat pe darem eybubut pu buje, “Obubut cuy epetujupit okay,” 
iꞌũmg̃u juy epeꞌe cebe ip. 31 Eybikuy wararaꞌacat pe xipan eykuk am. 
Imẽnpuye xipan cuy wararaꞌacat epejukuk — ioꞌe.

32 — Eykayayũ acã ikukpin eyxe bima, “Deus cuy xipacat jeꞌg̃ũm 
ocewebe,” iꞌũmg̃u juy epeꞌe. Cekayayũ ikukpin ikẽrẽat mujurũg̃rũg̃ꞌukayũ 
xe dak. 33 Xipan eykayayũ kug̃ acã bima, “Deus cuy xipacat jeꞌg̃ũm 
ocewebe,” iꞌũmg̃u juy epeꞌe. Ikẽrẽat mujurũg̃rũg̃ꞌukayũ dak xipan 
jekayayũ kug̃ — ioꞌe.

34 — Eyju darem iũmũm wararaꞌacat pe waram tujupit okay iam 
eyetaybit puye. Imẽn iũmũm pima, “Deus cuy xipacat jeꞌg̃ũm ocewebe,” 
iꞌũmg̃u juy epeꞌe. Ikẽrẽat mujurũg̃rũg̃ꞌukayũ dak darem ma iũmũm 
waraꞌat ikẽrẽat mujurũg̃rũg̃ꞌukat pe dinheiro buap ojuy cexewi — 
ioꞌe. 35 — Ikẽrẽat mujurũg̃rũg̃ꞌukayũ ekukuap puxim g̃u juy epeku! 
— ioꞌe. — Warẽmtag̃ g̃u juy eykay itakomaayũ epejukuk. Xipan cuy 
ip epejukuk. Darem ma epeg̃ũm cebe ip ibubut puap ojuy g̃u. Imẽn 
eyeku buje, ade xipacat kug̃ epesop kabi be. Deus ebekitkiyũm epesop. 
Soat podi ma yaꞌõbacaat ebekitkiyũm epesop. “Ẽn xipat,” iꞌũmg̃u 
eꞌem adeayũ Deus pe. Deus pit soat em xipacat ũmũm cebe ip - - soat 
pe - - ikẽrẽat mujurũg̃rũg̃ꞌukayũ be dak. 36 Wuyebay itabotaidabotbot 
soat kay wuykay. Ixe buxim eyju dak eyetabotaidabotbon cuy epesop 
wararaꞌacat kay — ioꞌe.

37 — “Ekẽrẽ jĩjã Deus xe,” iꞌũmg̃u juy epeꞌe wararaꞌacat pe. Iboap 
eꞌemꞌũm pima, Deus tak “Eykẽrẽ oxe,” iꞌũmg̃u jeꞌe eywebe. “Ikẽrẽat 
kug̃ ẽn,” iꞌũmg̃u juy epeꞌe wararaꞌacat pe. Imẽn eꞌemꞌũm pima, Deus 

“Ikẽrẽat kug̃ eyju,” iꞌũmg̃u dak jeꞌe eywebe. G̃ebum g̃u juy epesop 
apẽn cuk adi wararaꞌacat warẽmtag̃ eykuk iap kay. G̃ebumꞌũm pima, 
Deus tak g̃ebum g̃u jeꞌe apẽn cuk adi warẽmtag̃ waraꞌacat epejukuk 
iap kay — ioꞌe.

38 — Wararaꞌacat pe epeg̃ũm pima, Deus tak jeꞌg̃ũm eywebe. Apẽn 
cuk epeg̃ũm iap puxim epejat. Yobog̃at epeg̃ũm pima, eyju dak 
yobog̃at epejat. Topapũn epejat - - iwajem, ibikbig̃ tak, kutukutuꞌi ma 
dak, cũg̃ꞌi ma dak. Apẽn wararaꞌacat pe eyju iũmap puxim Deus tak 
jeꞌg̃ũm eywebe — ioꞌe.

39 G̃ebuje Jesus wuymutaybitbinap ekawẽn oꞌg̃uwẽn cebe ip.
— Itaꞌũmat pe emubapuk paꞌore waraꞌat itaꞌũmat pe — ioꞌe. — 

Itaꞌũmat pe waraꞌat itaꞌũmat tujowat puje, xepxem ma kuka ip oꞌat 
ipikũykũy be. 40 Eyetaybitbin pima, eyemutaybitbinꞌukat podi g̃u 
eyetaybit. Eyewemutaybitan cĩcã bima bit, eyemutaybitbinꞌukat coꞌi 
eyetaybit epeꞌe — ioꞌe.

41 — Teꞌe ma eyju jeakag̃ eybure eta beatõmtõm kay, eyeta beapꞌip 
cocomꞌũm pima. 42 Teꞌe ma eyju eꞌem cebe: “Tapu, ma, otõmtõmꞌuk eta 

bewi,” i, eyeta beapꞌip cocomꞌũm pima. Eyju jewewemug̃uykukukum. 
Koam eyeta beapꞌip cuy epeyopꞌuk. Yopꞌuk puje, ibaꞌore g̃u jeꞌe eywebe 
tõmtõmꞌuk am eybure eta bewi — ioꞌe.

43 — Yoptipatꞌip pe yakẽrẽatꞌaꞌe g̃u - - yadipatꞌaꞌe acã. Imẽnpuxim 
yopkẽrẽatꞌip pe yadipatꞌaꞌe g̃u - - yakẽrẽatꞌaꞌe acã. 44 Yajo buje, wuyetaybit 
aceꞌe pubeatꞌip poro iam. Asãoꞌa bubum wuyju widaohoꞌip tag̃wi g̃u - - 
asãoꞌip tag̃wi acã. Bankaꞌa bubum wuyju arũꞌip tag̃wi g̃u - - bankaꞌip 
tag̃wi acã. 45 Imẽnpuxim xipacayũ ma xipacat mujurũg̃rũg̃. Xipatꞌũmayũ 
bit ikẽrẽat mujurũg̃rũg̃. Apẽn wuyju jewag̃uyg̃uy iap puxim wuyju 
kawẽnwẽn. Ikẽrẽat kay jewag̃uyg̃uy bima, ikẽrẽãn wuyju eꞌem. Idipat 
kay jewag̃uyg̃uy bima bit, xipacan wuyju eꞌem — ioꞌe.

46 — Eyju teꞌe ma eꞌem owebe “Ẽn ocekukat,” i, waꞌõ kay kũyjobitꞌũm pima 
— ioꞌe. 47 — Abu-buxim okay ajẽmjẽmayũ iap og̃uwẽn eywebe - - abu-buxim 
waꞌõ kayayũ iap tak, ajo-buxim waꞌõ dag̃ jekukuꞌukayũ iap tak. 48 Itaybicat 
puxim ip - - ag̃okatkat puxim. Ixe ag̃okatkat ukꞌa oꞌyamuy. Koap ipikũykũy 
oꞌsukũykot. Ikũyberen oꞌsukũykot. Witaꞌa oꞌyadobuxik badi. Ukꞌaꞌabiꞌip 
oꞌyopmuy ig̃okũy be badiatꞌa jeje - - witaꞌa jeje. Cem ukꞌa oꞌyamuy. Kabidoxixi 
oajẽm ig̃oꞌa kay, mubaꞌatxiri dak. Mubaꞌat idibi oꞌtimubog̃. Oꞌtiajẽm ig̃oꞌa 
kay. Imẽnpit oꞌyaꞌat g̃u yacem puye - - witaꞌa jeje buye. Waꞌõ kayayũ ixe 
ag̃okatkat puxim - - cem jedukꞌa oꞌyamuyꞌiat puxim — Jesus oꞌe.

49 — Waꞌõ dag̃ g̃u jekukuꞌukayũ bit warẽmtag̃ ukꞌa oꞌyamuyꞌiat puxim - - 
waꞌõ kayꞌũmayũ. Waꞌĩjojom ip. Inaka kũyjobit g̃u ip waꞌõ kay. Warẽmtag̃ 
ukꞌa oꞌyamuyꞌiat puxim ip - - ag̃okatkat puxim. Ixe ag̃okatkat ukꞌa oꞌyamuy 
ipi ju. Cem g̃u oꞌyamuy. Idibi oꞌtiajẽm ig̃oꞌa kay - - tibog̃ati. Dao ma oꞌyaꞌat. 
Oꞌyaꞌũm cĩcã. Waꞌõ dag̃ g̃u jekukuꞌukayũ ixe ag̃okatkat puxim - - waꞌõ kay 
kũyjobitꞌũmayũ. Cemꞌũma jedukꞌa oꞌyamuyꞌiat puxim ip — Jesus oꞌe.

7  1 Adeayũ be jekawẽn epere buje, Jesus oꞌju Cafarnaum ka kay. 
Oajẽm. Sorarayũ kukat ibo ka be osunuy. 2 Ixe ibuywatwatꞌukat 

iwãtaxipi oꞌe - - kariwa xe ikukpinat. Oeꞌũ pin ibuywatwatꞌuikat.
3 G̃ebuje sorarayũ kukat pũg̃pũg̃ Judeuyũ kukukayũ oꞌg̃uju Jesus 

kay. Oꞌg̃uju ip Jesus Cafarnaum ka be iam oꞌjekũyjo buye.
— “Ejot cuy obuywatwatꞌukat muꞌada am,” i juy epeꞌe Jesus pe — 

ioꞌe sorarayũ kukat ixeyũ be.
Oꞌjẽm ip. Poxerewun. Jay. 4 Oajẽm ip. Oꞌjekawẽn ip Jesus eju.
— Cemuojuyjuy juy eg̃ũm ixe sorarayũ kukat pe — ioꞌe ip Jesus pe. 

— Xipat cĩcã ixe ocexe — ioꞌe ip. 5 — Ocebadipyũ ikukpin cĩcã ixe xe — 
ioꞌe ip. — Deus eju kawẽnwẽnapꞌa oꞌyamuyat ocewebeapꞌam — ioꞌe ip.

6 Imẽnpuye Jesus oꞌju ceweju ip.
Sorarayũ kukat tukꞌa wi wũyꞌũm pima, sorarayũ kukat jebureyũ 

oꞌg̃uju Jesus dopabe. Oꞌg̃uju ip jaꞌõmuwẽn ãm cebe. Oꞌjẽm ip. Poxerewu. 
Jay. Ibureyũ oajẽm Jesus kay. Oꞌjekawẽn ip Jesus eju.
— Ocebure ocemudot jaꞌõmuwẽn ãm ewebe — ioꞌe ip Jesus pe. — 

Aꞌõmudodon ewebe — ioꞌe ip Jesus pe.
— “ ‘Kariwa, ecewemuwaꞌũm g̃u juy odukꞌa kay edot am,’ i juy ece,” 

ioꞌe ocewebe — ioꞌe ip Jesus pe. — “ ‘Osũsũn emudon odukꞌa be. 
7 Cedag̃ g̃u emudot am odukꞌa be waꞌõbuyxiꞌũm puye,’ i juy ece cebe,” 
ioꞌe ocewebe — ioꞌe ip Jesus pe. — “ ‘ “Eceꞌada juy,” i ẽn eꞌem pima, 
obuywatwatꞌukat jeꞌada. 8 Õn tak wararaꞌacat mujujum. Waꞌõ kay 
kũyjobit ip wesorarayũ. Pũg̃ pe õn eꞌem “Ejẽm” i bima, jeꞌjẽm. Waraꞌat 
pe õn eꞌem “Ejot” i bima, jeꞌdot. Obuywatwatꞌukat pe õn eꞌem: “Imẽn 
cuy ece,” i bima, imẽn jeꞌe,’ i juy ece Jesus pe,” ioꞌe ocewebe — ioꞌe 
ip Jesus pe. — Imẽn jaꞌõmudodon ewebe — ioꞌe ip Jesus pe.

9 Iboap co buje Jesus itabẽg̃ oꞌe ixeyũ ekawẽn cocom. Oꞌjekorepẽn 
adeayũ kay.
— Soat Judeuyũ etabucap podi ma itabut okay ig̃o sorarayũ kukat, 

Judeu g̃u maꞌg̃u — ioꞌe.
10 G̃ebuje Jesus kay oꞌg̃ujuꞌiayũ oꞌjepit sorarayũ kukat tukꞌa kay. 

Ibuywatwatꞌukat oꞌtobuxik ip - - iwãtaxipi topibit. Kuy xipat oꞌe Jesus 
aꞌõbi.

11 Oꞌju jeweju etaybitbinayũ eju. Ade wararaꞌacayũ dak oꞌju ceweju. 
Naim ka be oꞌju ip. 12 Jesusyũ oajẽm ikabog̃atka exĩntabi be - - Naim 
ka exĩntabi be. Jay.

Ibocewi ag̃okatkayũ yaypanꞌisuatꞌũm tujujẽmjẽm ip oꞌe ikabog̃atka 
bewi ikot am. Ceꞌũat xibuk iꞌitꞌet g̃u osunuy waraꞌat. Jag̃epũg̃ ma dak 
osunuy ceꞌũat xibuk. Itopꞌũm eꞌũꞌibit osunuy. Adeayũ oꞌju ceꞌũat xibuk 
eju ibo ka watwat.

13 Wuykukukat Jesus ite jo buje, itabotaidabotbot cĩcã oꞌe ceꞌũat 
xibuk kay.
— Wa g̃u, tũꞌũ — Jesus oꞌe ceꞌũat xibuk pe.
14 Oꞌju ceꞌũat kay. Ceꞌũat tujujẽmjẽmap oꞌg̃ucay. Ceꞌũat tujujẽmjẽmayũ 

oꞌjecũ ip e bidase.
— Tapu — Jesus oꞌe. — Ag̃obucẽg̃ ece — ioꞌe ceꞌũat pe.
15 G̃ebuje ceꞌũ topibit itabẽg̃ oꞌe. Oꞌjeꞌag̃obucẽg̃. Oꞌjekawẽn.
G̃ebuje Jesus oꞌjekawẽn ceꞌũ topibit xi eju.
— Eꞌit waram g̃uto oꞌjetait — Jesus oꞌe cebe.

16 Imẽnpit soat imuꞌadaap cocoayũ yag̃uybabiꞌũm cĩcã ip oꞌe.
— Kaꞌũmg̃u ejoꞌiat xipacat — ioꞌe ip Deus pe. — Deus ekawẽn 

muwẽnuwẽnꞌukat wuykay osodot - - yaꞌõbuyxiat — ioꞌe ip jewewebe. 
— Deus osodot jebekitkit com — ioꞌe ip.

17 Ibocewi Judéia eipi watwat Jesus ceꞌũat oꞌg̃uꞌada iap awẽg̃ 
oꞌyawẽg̃tobuxik - - soat ka watwat.

18 Ceweju etaybitbinayũ be Jesus ceꞌũat oꞌg̃uꞌada iam João mukũyjo 
buje, João xepxepayũ oꞌtomuwã jewekay - - jeweju etaybitbinayũ. 19 Ixeyũ 
oꞌg̃uju jaꞌõmuju am wuykukukat Jesus kay.
— “Deus emunaẽ ajẽmap wiwim oceju,” i juy epeꞌe cebe — ioꞌe João. 

— “Ẽn tu ixe? Waraꞌat g̃u xeꞌe ocejowiwi?” i juy epeꞌe cebe — ioꞌe João.
Poxerewun. Oꞌjẽm ip.
20 Jay. Oajẽm ip Jesus kay.

— João Batista ocemudot ekay — ioꞌe xepxepayũ Jesus pe. — “Ẽn 
tu omuykuiat? Waraꞌat g̃u xeꞌe ocejowiwi?” i juk oꞌe João ocewebe 

— ioꞌe ip Jesus pe.
21 G̃asũ Jesus tak adeayũ oꞌg̃uꞌadaꞌada João emumudotyũ etabutpe. 

Iwãtaxipipiayũ oꞌg̃uꞌadaꞌada. Ibiõg̃buk kẽrẽat oꞌg̃ujẽmujẽm ikug̃ayũ 
bewi. Itaꞌũmayũ oꞌsutada. Ierepayũ oꞌg̃uꞌadaꞌada. Jesus tak oꞌjekawẽn 
xepxepayũ eju - - João emumudotyũ eju.

22 — Epeyepit cuy João kay — ioꞌe cebe ip. — Epejojojoiap cuy epeg̃uwẽn 
João be, epeyekũyjojoiap tak — ioꞌe. — Itaꞌũm topibiyũ itate oꞌe g̃asũ. 
Taojere topibiyũ dak xipan ip oꞌe xĩg̃xĩg̃ g̃asũ. Ierep topibiyũ dak xipat 
oꞌe g̃asũ. Yaꞌõpiꞌũm topibiyũ dak yaꞌõpipe oꞌe ip. Jekũyjojom ip oꞌe. 
Ceꞌũ topibiyũ dak waram itait oꞌe g̃asũ. Itadaybotbocayũ dak kawẽn 
idipat cocom g̃asũ — ioꞌe. 23 — Imẽneju eycokcog̃ epesop okay eyetabut 
am eybuꞌuꞌũm pima — ioꞌe Jesus. — “Ite g̃u omuykuiat,” iꞌeꞌem pima 
bit, eycokcog̃ g̃u epesop — ioꞌe xepxepayũ be - - João emumudotyũ be.

24 Jesus João oꞌg̃uwẽn adeayũ be, cemumudotyũ jẽm puje.
— João jom cuk epeku ukꞌaꞌũmat pe — ioꞌe Jesus. — Ipiꞌũnꞌũn kay 

kabido ajẽm puje jeꞌipeꞌadededem. Yag̃uykorererenayũ iteꞌip puxim, 
soat em jewag̃uymuwarururun puye. João bit yag̃uykoreren g̃u. Witaꞌa 
buxim pit ixe. 25 João doti teibog̃ g̃u. Teibog̃at kukayũ adeayũ kukat tukꞌa 
be opop ip - - ibubut adeayũ. 26 João bit ibubut adeat g̃u - - Deus ekawẽn 
muwẽnuwẽnꞌukat acã. Waraꞌat Deus ekawẽn muwẽnuwẽnꞌukayũ bodi 
ma João yaꞌõbuyxi. 27 Imẽn Deus ekawẽntup eꞌem - - João muwẽg̃aptup:

Ag̃ cuy epesop, iꞌeꞌem Deus, i. Wemumuju og̃uju ewap soat 
ajẽm puje emuxipan am, i.

Imẽn eꞌem Deus ekawẽntup - - João muwẽg̃aptup — ioꞌe. 28 — Kaꞌũma 
ma omuy João joꞌi yaꞌõbuyxian. Deus xe bit, yopĩcat João bodiat 
yaꞌõbuyxiat cebekitkiyũꞌin — Jesus oꞌe.

29 Iboap ekawẽn co buje, — Cũg̃ cĩcã Deus — ioꞌe soat ma, iecug̃ap peam 
dinheiro bubuꞌukayũ dak. João ixeyũ oꞌg̃ubatisasan. 30 Fariseuyũ bit ibuꞌu 
jĩjã osodop ip Deus bikuyap tag̃ jeku am, Moisés ekawẽn imutaybitbinꞌukayũ 
dak. Ixeyũ g̃u bit oꞌju João kay jemubatisan am - - waraꞌacat acã - - iecug̃ap 
peam dinheiro bubuꞌukayũ acã, waraꞌat ikẽrẽat mujurũg̃rũg̃ꞌukayũ dak.

31 G̃ebuje Jesus waram oꞌjekawẽn adeayũ eju.
— Abu-buxim g̃asũacat? Ajoap og̃uwẽn eywebe abu-buxim ip iap 

mubapuk am eywebe? 32 Bekitkit puxim ixeyũ - - pasiaham ip iap pe 
pubutbucayũ buxim. Jewãwãwãm ip jebureyũ kay bekitkiyũ.
— “Tẽg̃tẽg̃ꞌa oceyamuyde eywebe yaꞌĩjo am. Eydaobuꞌuꞌu eyju bit 

daꞌiꞌin,” iꞌeꞌem ip. “Wa ocesop jewexe iꞌũmcocom. Eybuꞌu eyju bit 
oceweju tõn,” iꞌeꞌem ip. Ijoyũ buxim g̃asũacat — Jesus oꞌe.

33 — João Batista oajẽm eykay. Ixe jekpiwan ma irere oeku Deus 
eju jekawẽn ãm. Eyju bit napa ma eꞌem ixe muwẽnuwẽn: “Ibiõg̃buk 
kẽrẽat kukat teku,” i. 34 Soat wag̃o õn. Ojot eykay. Soat xat oꞌom ojeku, 
soat tikõnkõn tak. Eyju bit napa ma eꞌem omuwẽnuwẽn: “Kaꞌoꞌonꞌukat 
teku,” i. “Teku iecug̃ap peam dinheiro bubuꞌukat pure,” i dak. “Teku 
ikẽrẽat mujurũg̃rũg̃ꞌukat pure,” i dak — ioꞌe. 35 — Wuyju Deus 
emumutaybitbinap tag̃ jekukum pima bit, wararaꞌacayũ jeꞌe “Deus 
cũg̃ ma wuymutaybitbin,” i — Jesus oꞌe.

36 G̃ebuje Fariseu Jesus oꞌtomuwã jeweju jekõn ãm. Simão ibutet 
osunuy. Jesus oꞌju Fariseu dukꞌa be. Oajẽm. Oabik jekõn ãm ceweju.

37 G̃ebuje ayacat oajẽm Jesus kay. Ixe ayacat ibo ka wat osunuy. Ikẽrẽat 
mujurũg̃rũg̃ꞌukat osunuy. Ixe itaybit oꞌe Jesus jekõnkõn Fariseu dukꞌa 
be iam. Imẽnpuye tideꞌoati oꞌtidojot Jesus kay timũnꞌa be. Timũnꞌa 
waenõm mug̃ẽg̃ẽ joꞌi osunuy - - alabastro mug̃ẽg̃ẽ osunuy. 38 Oajẽm 
Jesus kay. Xikꞌi osunuy Jesus nõg̃pikadi, sui xe. Wa osunuy. Ig̃uycũg̃ 
osunuy juk adi ikẽrẽat oꞌg̃ug̃ẽ iap kay. Jesus i oꞌsuimubot jetadim. 
Oꞌsuisup jadam. Oꞌsuikõn. Oꞌsuimudeꞌoꞌon tideꞌoatim. Imẽn oꞌe Jesus 
ikukpin cĩcã cexe buye. 39 Iboap oꞌjojojo Fariseu - - Jesus emunomuwã.

G̃ebuje Fariseu oꞌjekawẽn jewebe ma.
— Teku Deus ekawẽn muwẽnuwẽnꞌukat tu? — ioꞌe jewebe ma. — 

Deus ekawẽn muwẽnuwẽnꞌukat pima, itaybit kuka oꞌe abu ite ayacat 
wuimurerem iam — ioꞌe. — “Ejẽm cuy oxewi,” i kuka oꞌe cebe — ioꞌe 
teꞌe ma. — Ite ayacat ikẽrẽat mujurũg̃rũg̃xiat — ioꞌe Fariseu jewebe ma.

40 G̃ebuje Jesus oꞌjekawẽn Fariseu be.
— Simão — ioꞌe. — Kawẽn puk õn eweju — ioꞌe.
— Haꞌa — ioꞌe. — Ecekawẽn puk, kariwa — ioꞌe.
41 — Xepxep ag̃okatkat cewero ip osodop jekariwa eju. Pũg̃ ixeyũꞌin 

ceweroap bog̃ jĩjã osunuy. 500 dinheiro osunuy cewero. Waraꞌacat 
ixeyũꞌin ceweroap bog̃bug̃ ã osunuy. 50 dinheiro isurũg̃at osunuy 
cewero. 42 Xepxem ma teida baꞌore oꞌe ip jekariwa be. Ixe kariwa bit 
oꞌe cebe ip: “Teidam g̃u eyju owebe,” i. “Kaꞌũmg̃u g̃asũ bit jeꞌe oweju 
eyeweroap,” i. Abu-xe ixe kariwa ikukpin cĩcã jeꞌe ixeyũꞌin? — Jesus 
oꞌe. — 500 dinheiro isurũg̃at cewero tũibit xe xeꞌe? 50 dinheiro 
isurũg̃at tũibit xe g̃u xeꞌe? — Jesus oꞌe.

43 — 500 dinheiro isurũg̃at cewero tũibit xe acoꞌi — Simão oꞌe. — 
Cekariwa oꞌe ixe be: “Teidam g̃u eyju owebe,” i. “Kaꞌũmg̃u g̃asũ bit 
jeꞌe oweju eyeweroap,” i. Imẽnpuye ixe xe acoꞌi cekariwa ikukpin 
cĩcã jeꞌe — Simão oꞌe.
— Hm hm — Jesus oꞌe. — Ixe xe ma ikukpin oꞌe cekariwa — ioꞌe.
44 Jesus oꞌjekorepẽn ayacat kay. Waram oꞌjekawẽn Simão be bit - - 

Fariseu be.
— Akꞌi juy ece ite ayacat kay — ioꞌe. — Edukꞌa be oõm puje, ẽn 

ma idibi etiũm g̃u wuiwuyaptim wuybabi dag̃ — ioꞌe. — Ite bit wui 
oꞌsuimubot jetadim. Wui oꞌsuisup jadam — ioꞌe. 45 — Ẽn ma wag̃obu 
eyag̃obukõn g̃u wuybabi dag̃. Ite bit oibuꞌun g̃u wuikõn ãm — ioꞌe. 
46 — Ẽn ma waꞌa eyamudeꞌon g̃u axeptim wuybabi dag̃. Ite bit wui 
oꞌsuimudeꞌon tideꞌoatim — ioꞌe. 47 — Icẽmãn õn eꞌem ewebe. Ite ayacat 
ikẽrẽat kug̃ - - ade jĩjãat kug̃. Imẽnpit Deus soat oꞌjuꞌuk. Ikẽrẽat oꞌjuꞌuk 
cebewi, cexe Deus ikukpin cĩcã buye. Wuywebewi Deus yopĩt ma 
ikẽrẽat uk puje, ikukpin cĩcã g̃u Deus wuyxe - - ikukpinpũn ã — Jesus 
oꞌe. — Ade ikẽrẽat uk puje bit, ikukpin cĩcã eꞌem wuyxe — Jesus oꞌe 
Fariseuyũ be.

48 G̃ebuje Jesus oꞌjekawẽn ayacat eju.
— Ikẽrẽat kuy ojuꞌuk ewebewi — Jesus oꞌe cebe.
49 Imẽneju ceweju jekõnkõnayũ oꞌjekawẽn jeweweju.
— Abu ite ikẽrẽatꞌukꞌukꞌukan! — ioꞌe ip jewewebe.

50 — Deus kuy edaxijo, cekay etabut puye — Jesus oꞌe ayacat pe. — 
Kabaꞌũm cuy eg̃uy g̃asũ bit — ioꞌe.

8  1 Ibunꞌũm pima Jesus kawẽn idipat oꞌg̃uwẽnuwẽn. Ikabog̃atka dag̃ 
oeku ikaꞌĩcatka dag̃ tak. Deus soat kukukan jeꞌe iap muwẽnuwẽn 

oeku. 2-3 12 beayũ Jesus eju oekuku ip, aoyũ dak. Jesus cuk ixeyũ aoyũ 
oꞌg̃uꞌada. Ibiõg̃buk kẽrẽat tak cuk oꞌg̃ujẽm cebewi ip. Maria Jesus 
eju oeku, Joana dak, Susana dak, ade wararaꞌacayũ dak. Madalena 
i osunuy waraꞌat Maria butet. 7 be ibiõg̃buk kẽrẽat cuk oꞌg̃ujẽm ixe 
Maria bewi. Joana Cuza tayxi osunuy. Herodes pubut kukukat ixe 
Cuza osunuy - - Galiléia eipi kukat pubut kukukat. Ixeyũ aoyũ jebubutꞌin 
iũmũmꞌuk osodop ip Jesus pe, 12 beayũ be dak. Jesus eju oekukuku 
ip Jesus xat mug̃ẽg̃ẽm.

4 Ade ka bewi oꞌjeꞌawero ip Jesus kay cekawẽn com. Adeayũ eꞌawero 
buje Jesus wuymutaybitbinap ekawẽn oꞌg̃uwẽn cebe ip.

5 — Ag̃okatkat kadaida oꞌtamudu jekat pe — ioꞌe Jesus. — Tamududum 
pima, taꞌade g̃u oꞌtaꞌat e bitako dag̃. Cũg̃cũg̃ayũ oꞌtamucakucak e 
bitako dag̃ puye — ioꞌe Jesus.

6 — Ibocewi wasũyũ ixeda oꞌtaꞌoꞌo. Tamududum pima waraꞌata oꞌtaꞌat 
karatũg̃ꞌa jeje. Oꞌjedaeꞌũ idibiꞌũm puye. Oꞌtanokap g̃u. 7 Tamududum 
pima waraꞌata oꞌtaꞌat widaoho nuybi be. Da aypapan oꞌe widaoho 
nuybi be — ioꞌe Jesus.

8 — Ibocewi widaoho kadai oꞌg̃uꞌũm. Waraꞌata bit oꞌtaꞌat katõ be. 
Imẽnpuye xipan oꞌyaypan. Kadaim oꞌe. Pũg̃ pe kadai be taꞌada jĩjã 
oꞌtadop - - 100 be oꞌtadop — ioꞌe Jesus. — Waꞌĩjo pin pima, eyaꞌõpicũg̃cũg̃ 
cuy epesop waꞌõ kay — Jesus oꞌe adeayũ be.

9 G̃ebuje ceweju etaybitbinayũ oꞌjekawẽn Jesus eju.
— Apẽnape ibo kawẽn? — ioꞌe ip.
10 — Deus soat kukukan jeꞌe — Jesus oꞌe. — Deus ibikuy eywebe 

eyetaybit am iboam. Imẽnpuye ibapug̃ ma õn eymutaybitbin. 
Wararaꞌacayũ be bit imutaybitbinap ekawẽn muwẽnuwẽn õn. Jeakag̃ 
ip. Inaka ijojom g̃u ip. Wekawẽn paꞌarẽm cexe ip wekawẽn cocom 
maꞌg̃u ip — Jesus oꞌe.

11 — Apẽnape ibo kawẽn jeymukũyjo õn. Deus ekawẽn kadaida buxim - - 
tamuduꞌibita buxim — Jesus oꞌe. 12 — Deus ekawẽn cocomayũꞌin e 
bitako dag̃ata buxim. Deus ekawẽn cocom ip. Cekawẽn coꞌisum pit 
Satanás ajẽmjẽm cekay ip ibiõg̃buk kẽrẽayũ kukukat. “Teꞌe ma eyju 
iboap cocom,” i napa ma eꞌem Satanás cebe ip. “Iboap ekawẽn kay 
eyetabun g̃u juy epesop,” i napa ma eꞌem. Imẽn Satanás imubuꞌuꞌun 
ip itabucap puxim Deus kay. Ixeyũ mubuꞌuꞌun Deus pe ixeyũ daxijoap 
puxim — ioꞌe Jesus.

13 — Wararaꞌacat karatũg̃ꞌa jejeata buxim Deus ekawẽn cocomayũ — 
ioꞌe Jesus. — Cekawẽn co buje, icokcok eꞌem ip. Wekawẽn kay jĩjã ip. 

Imẽnpit darem ma itabut ip tãbubeꞌũmat puxim. Deus kay jetabucap 
epereperem ip. Wararaꞌacat ixeyũ be ikẽrẽat mujurũg̃at puje, ibuꞌun 
ip Deus kay jetabut am — Jesus oꞌe.

14 — Wararaꞌacat widaoho dag̃ata buxim Deus ekawẽn cocomayũ. 
Wekawẽn cocom ip. G̃uyjom pit soat em g̃ebum ip jemukaypin kay. 
Adem ibu pin ip jebubun. Jebikuyap tag̃ ip jeku ojuy, jemucokcokcog̃. 
Warẽmtag̃ ip jeku ojuy. Imẽnpuye ibuꞌu ip jetabut am Deus kay — 
Jesus oꞌe.

15 — Wararaꞌacat katõ beata buxim Deus ekawẽn cocomayũ. Deus 
ekawẽn cocom ip. Cekawẽn kay jĩjã ip. Oibuꞌun g̃u ip jetabut am Deus 
kay. Ixeyũ xipat Deus xe. Cũg̃ ma ip cexe ixeyũ. Cekawẽn muwẽnuwẽn 
ip wararaꞌacayũ be imutabut am ip Deus kay. Wararaꞌacat mutabunat 
kadai buxim - - yaꞌaꞌeat puxim — Jesus oꞌe.

16 G̃ebuje Jesus waraꞌat kawẽn oꞌg̃uwẽn.
— Imusop puje lamparina kuka ajomuy g̃u icoꞌaꞌa diotpe — ioꞌe. 

— Ajomuy g̃u dak kuka wuyxexecap tiotpe. Um kuka ajomuy ukꞌa 
be õmõmꞌukayũ be kabiok tag̃ iõmap puxixim. 17 Imẽnpuxim soat 
imunẽmꞌibit kuka oꞌtobuxik ip. Waraꞌacat pe yaꞌĩjoap puxim kawẽnwẽn 
ãm tak itaybit jeꞌe soat — ioꞌe.

18 — Imẽneju juy eyaꞌõpicũg̃cũg̃ epesop waꞌõ kay — ioꞌe. — Eyag̃uybaꞌũm 
g̃u juy epesop wekawẽn kay. Xipan eyaꞌõpicũg̃ pima, waram jeyetaybin 
wekawẽn. Xipanꞌũm pima bit, jeyag̃uybaꞌũm wekawẽn kay — ioꞌe.

19 Ixi ajẽm ojuy oeku Jesus kay jekawẽn ãm, ikitpitpiyũ dak. Cekay 
yajẽm paꞌore oꞌe ip adeayũ buye.

20 — Exi omuy akiju, ekitpitpiyũ dak — ioꞌe ip. — Ejo pin ip — ioꞌe ip.
21 G̃ebuje Jesus oꞌjekawẽn adeayũ be.

— Deus ekawẽn cocoꞌukayũ oxi joꞌi oxe, okitpitpiyũ joꞌi dak — ioꞌe. 
— Kũyjobicayũ oxi joꞌi oxe, okitpitpiyũ joꞌi dak — ioꞌe.

22 G̃uyjom Jesus oõm kobe be jeweju etaybitbinayũ eju. Xik. Oabik.
— G̃aꞌa wĩnãbu aju — ioꞌe cebe ip.
Timudek ojuy oꞌju ip. 23 Timudekdeg̃ pima, Jesus oꞌxet. Tibicũg̃ pe 

bima kabidoxixi oajẽm iodi kay. Idibi oꞌtiõm kobe be tipodoy buye. 
Kobe ipoxi oꞌe idibim. Jepirig̃ ojuy oꞌe ip. Jakõmap puxixim iparara 
ip oꞌe. 24 Imẽnpuye ceweju etaybitbinayũ Jesus oꞌg̃uwurũg̃.
— Kariwa! — ioꞌe ip. — Akõm wuyju!
Wũrũh. Oꞌjewurũg̃. Jewurũg̃ puje, Jesus kabido oꞌsubidomukorẽm. 

Tipodoyat oꞌtipon. Iodi tipo oꞌe.
25 Imẽnpuye itabẽg̃bẽg̃ ip oꞌe ijojom dao ma oꞌtipon iap cocom.

— Apẽnpuye eyetabut g̃u Deus kay? — ioꞌe Jesus cebe ip.
— Abu dak sute? Kabido kũyjobit yaꞌõ kay. Tipodoyat tak kũyjobit 

yaꞌõ kay — ioꞌe ip jewewebe.
26 Oajẽm ip wĩnãbu - - Gerasa eipi watwat kay, oꞌtimudek puye. Gerasa 

eipi Galiléia eipi weg̃ũn opop. Jesusyũ oajẽm.
27-29 G̃ebuje Jesus oꞌjẽm kobe bewi. Oajẽm ag̃okatkat kay. Ikabog̃atka 

wat osunuy ixe. Ibiõg̃buk kẽrẽat kukat osunuy ixe. Ikaꞌuat puxim 
osunuy. Totiꞌũm jekukuꞌuk osunuy kuy bin ma. Ukꞌa be g̃u osunuy. 
Ceꞌũꞌũayũ mõg̃mõg̃ap tag̃ ma oeku.
— Ejẽm cuy ag̃okatkat pewi — ioꞌe Jesus ibiõg̃buk kẽrẽat pe.
Imẽn Jesus oꞌe ibiõg̃buk kẽrẽat pe ag̃okatkat kukuꞌuk puye. Ixe ag̃okatkat 

daomunmunꞌuk osodop ip ibo ka watwat cabobum, correntebum 
tak kuy bin ma. Imẽnpit cabobu, correntebu dak oꞌsubudakatkat ixe. 
Ibiõg̃buk kẽrẽat ixe mujujuꞌuk osodop ukꞌaꞌũmat pe. Jag̃epũg̃ ma 
oeku ukꞌaꞌũmat tag̃.

Jesus cocom pima, oꞌjewãwã ixe ag̃okatkat. Oꞌjẽg̃ꞌaecõg̃cõg̃ Jesus 
wap, jexe yaꞌõbuyxi buye.
— Apẽn ẽn em owebe, Jesus? — ioꞌe. — Ẽn Deus ipot - - soat podi ma 

yaꞌõbacaat ipot — ioꞌe yaꞌõberen. — Ipiat esupiꞌajoat g̃u juy owebe 
— ioꞌe cebe.

30 Ibocewi Jesus oꞌjekawẽn ag̃okatkat pe.
— Apẽn ebutet? — ioꞌe Jesus.
— Ade i — ioꞌe.

Ade i ibutet osunuy ade ibiõg̃buk kẽrẽat cebe buye.
31 G̃ebuje ixeyũ ibiõg̃buk kẽrẽayũ oꞌjekawẽn Jesus pe.

— Ocemujum g̃u juy ipiatꞌajojoap kay — ioꞌe. — Dajebaroyũ be acã 
juy ocemujum ece — ioꞌe ip Jesus pe.
32 Imẽn oꞌe ip ade dajebaroyũ coꞌa pẽnpẽn tag̃ wũrũrũrũg̃ puye.
— Haꞌa — ioꞌe Jesus.
33 Oꞌjẽm ip ag̃okatkat pewi Jesus aꞌõbi. Oõm ip dajebaroyũ be. 

Imẽnpuye dajebaroyũ daudau ip owat coꞌa pẽnpẽn tag̃. Oꞌkop ip iodi 
be. Oakõmkõm ip. Oꞌsũm ip. Pog̃. Oap ip.

34 Dajebaroyũ kukukayũ iboap oꞌtobuxik tak. Oꞌjenapõn ip. Jesus 
ibiõg̃buk kẽrẽat oꞌg̃uõm dajebaroyũ be iap muwẽnuwẽn cekuku ip 
ikabog̃atka watwat pe, kog̃ũnpi watwat pe dak.

35 G̃ebuje oꞌjekũyjoꞌiayũ oꞌju dajebaroyũꞌũmꞌũm com. Oajẽm ip Jesus 
kay. Jay. Ibiõg̃buk kẽrẽat kug̃ tũibit oꞌtobuxik ip Jesus xe. Xikꞌi osunuy 
Jesus xe. Totite oꞌe. Yag̃uysat oꞌe. Yag̃uybaꞌũm oꞌe ip oajẽmꞌiayũ. 

36 Imẽnpuye oꞌjojojoꞌiayũ ma Jesus ibiõg̃buk kẽrẽat oꞌg̃ujẽm iap oꞌg̃uwẽn 
soat pe. 37 Ibo eipi watwat pit Jesus oꞌg̃ujẽm jeka bewi - - Geresa eipi 
watwat. Jesus oꞌg̃ujẽm ip jeparara pibun.

Oꞌjẽm Jesus ixeyũ xewi. Porewuh. Oõm kobe be waram timudek 
am. Xik. Oabik.

38 Ibiõg̃buk kẽrẽat kug̃ tũibit oajẽm tak Jesus kay.
— Ãg̃ eweju oju — ioꞌe Jesus pe. — Eweju ma ojeku — ioꞌe.

39 — Ap! Obuꞌu. Oweju g̃u juy. Ecepit cuy edukꞌa be — ioꞌe ibiõg̃buk 
kẽrẽat kug̃ tũibit pe. — “Deus xipan cuk okuk,” i juy ece cebe ip 
edukꞌa beayũ be — ioꞌe cebe.

G̃ebuje ibiõg̃buk kẽrẽat kug̃ tũibit oꞌjepit jedukꞌa kay. Soat kaka dag̃ oeku.
— Jesus ibiõg̃buk kẽrẽat oꞌg̃ujẽm owebewi — iꞌeꞌem oeku.

Jesusyũ dak waram oꞌtimudek.
40 Waram Jesus epit puje, Galiléia eipi watwat icokcok oꞌe iwiwim ip 

puye. Ag̃okatkat oajẽm Jesus kay. 41 Jairo i ixe ag̃okatkat putet osunuy. 
Deus eju kawẽnwẽnapꞌa kukukꞌukat osunuy ixe. Oꞌjẽg̃ꞌaecõg̃cog̃ Jesus 
topabe Jesus yaꞌõbuyxi cexe buye.

42 — Ejot cuy odukꞌa kay — ioꞌe Jesus pe. — Odaxit ceꞌũ pin — ioꞌe.
Doze koato Jairo daxit osunuy. Waraꞌat taxit kaꞌũmg̃u. Pũg̃ ma osunuy.
— G̃aꞌa — Jesus oꞌe.
E dag̃ cucum pima, adeayũ oꞌju ip Jesus nomuju. Jesus oꞌg̃ukug̃ukug̃ 

ip, ade buye.
43 E dag̃ cucum pima ayacat oajẽm Jesus kay. Jesus tõg̃pikadiwi 

oajẽm. Ixe ayacat iwãtaxipi oꞌe. Doybucukcug̃ g̃u osunuy 12 koato 
bun. Imẽnpuye jedinheiro oꞌg̃uꞌũm janug̃tataapteim. Dinheiro kug̃ g̃u 
oꞌe. Kaꞌũma ma kuka oꞌg̃uꞌada ayacat. 44 Jesus esay ukpu oꞌg̃ucay ixe. 
Oꞌtoybucuk g̃ebuje bit. Oꞌjeꞌada.

45 G̃ebuje Jesus oꞌe:
— Abu omucay? — i.
— Õn g̃u — ioꞌe soat.
— Kariwa — Pedro oꞌe. — Adeayũ ekug̃ukug̃ — ioꞌe. — Akokoreren 

ip ade — ioꞌe.
46 — Pũg̃ꞌin ixeyũꞌin omucay — ioꞌe. — Wetaybit iboam. Deus 

aꞌõbacaap oꞌjẽm owebewi — ioꞌe.
47 Imẽneju ayacat oꞌe jewebe ma:
— Wemunẽm paꞌore oce — i.
Ixe dak oajẽm Jesus dopabe. Ikarabakbak oꞌe jeparara pibun. Tũybe 

Jesus omukorẽm iãn oꞌe. Oꞌjẽg̃ꞌaecõg̃cõg̃ Jesus topabe.

G̃ebuje ixe ayacat jeꞌadaap oꞌg̃uwẽn soat etabun.
— Esay og̃ucay omuꞌada am — ioꞌe Jesus pe. — Eekabek ukpu mucay 

buje, oceꞌada — ioꞌe cebe.
48 — Tũꞌũ — Jesus oꞌe. — Eceꞌada, okay etabut puye. Kabaꞌũm cuy 

eg̃uy g̃asũ bit — ioꞌe ayacat pe.
49 Ag̃okatkat oajẽm tak Jairo kay - - Jesus xeat kay. Jairo dukꞌa bewiat 

oajẽm. Oajẽm ayacat pe Jesus kawẽnwẽn pima.
— Edaxitꞌũm kuy oeꞌũ — ioꞌe. — Kariwa Jesus eg̃uwaꞌũm g̃u juy — ioꞌe.

50 Jesus pit iboap co buje, oꞌjekawẽn Jairo eju.
— Eg̃uycũg̃ g̃u juy eg̃uy — ioꞌe Jesus cebe. — Etabun cuy eg̃uy okay 

— ioꞌe. — Etabut pima, jeꞌada, oeꞌũ maꞌg̃u edaxit — ioꞌe.
51 G̃ebuje Jesus oajẽm Jairo dukꞌa kay. Pũg̃pũg̃ ã oꞌg̃uõmat jeweju. 

Pedro oõm ceweju, João dak, Tiago dak, yaypanꞌisuatꞌũm ebay dak, 
ixi dak. 52 Soat iboꞌa beayũ dak wawa ip osodop yaypanꞌisuatꞌum 
cocom. Jewãwãwãm ip osodop. Imẽnpuye Jesus oꞌjekawẽn ceweju ip.
— “Wawa g̃u juy epesop,” i õn eꞌem — ioꞌe cebe ip. — Ixe ceꞌũ g̃u - - 

ixet acã — ioꞌe Jesus.
53 Waram g̃uto og̃uꞌada iam itaybit puye, “Ixet acã” ioꞌe. Imẽnpit 

Jesus oꞌjowayway ip, ixeꞌũm oeꞌũ iam itaybit ip puye ukꞌa beayũ.
54 G̃ebuje Jesus Jairo daxitꞌũm pa oꞌsubaixik.

— Tũꞌũ, ag̃obucẽg̃ ece — ioꞌe cebe.
55 Oꞌg̃uꞌag̃obucẽg̃ g̃ebuje bit waram g̃uto oꞌjetait puye. Itabẽg̃ ma 

oꞌe g̃asũ bit.
— Ixat epeg̃ũm cebe iꞌo am — Jesus oꞌe.

56 — Akꞌi — ioꞌe ip cebay. — Waram g̃uto oꞌjetait — ioꞌe ip.
— Waram g̃uto imutaicap cuy epeg̃uwẽn g̃u wararaꞌacayũ be — Jesus 

tak oꞌe cebay be.
Icokcok cĩcã oꞌe waram oꞌjetait puye.

9  1-2 Waram pima Jesus 12 beayũ oꞌtomuwã jeweju etaybitbinayũ. 
Jaꞌõbacaap oꞌg̃ũm cebe ip.

— Ibiõg̃buk kẽrẽat cuy epeg̃ujẽm waꞌõbi — ioꞌe cebe ip. — Iwãtaxipipiayũ 
juy epeg̃uꞌada waꞌõbi — ioꞌe cebe ip. — “Deus soat kukukan jeꞌe,” i 
juy epeꞌe soat pe — ioꞌe.

3 Ixeyũ mujum pima oꞌjekawẽn ceweju ip.
— Ade g̃u juy epetujowat eyjuap tag̃ — ioꞌe cebe ip. — Eybaꞌip g̃u 

epeyoptujowat, dinheiro mũn tak kaꞌũma, eyxat tak kaꞌũma, dinheiro 
dak kaꞌũma. Eyekamixa dak pũg̃ ma epetujowat — ioꞌe.

4 — Ag̃oka be eyajẽm puje, waraꞌatꞌa bebebe g̃u juy epesop - - pũg̃ꞌa 
be ma — ioꞌe. 5 — Ibo ka watwat ibuꞌu eykug̃ pima, juy epejẽm ibo 
ka bewi. Waraꞌat ka kay juy epeju. Eyjẽm puje kaꞌwi epeg̃udu eyei 
bewi “Deus ipiat supiꞌajoat eywebe yaꞌõ kayꞌũm puye” iap mubapuk 
am ibo ka watwat pe — ioꞌe.

6 Imẽneju 12 beayu oꞌjẽm. Soat kaka dag̃ oekuku ip. Kawẽn idipat 
muwẽnuwẽn oekuku ip. Iwãtaxipipiayũ muꞌadaꞌadam oekuku ip.

7 G̃uyjom Herodes Jesus eꞌeap oꞌyaꞌĩjojo - - Galiléia eipi kukat. Tũybe 
Jesus waram g̃uto oꞌjetaitiat iãn oꞌe ip adeayũ. Tũybe Jesus João 
Batista iãn oꞌe ip pũg̃pũg̃ayũ.
— João Batista waram g̃uto oꞌjetait jeꞌũap tomukadi — i teꞌe ma oꞌe 

ip Jesus muwẽnuwẽn.
8 Tũybe Eliasꞌũm waram oꞌjebapuk ijodi jeꞌũap tomukadi iãn oꞌe ip 
wararaꞌacayũ. Tũybe Deus ekawẽn muwẽnuwẽnꞌukatꞌũm waram 
g̃uto oꞌjetait - - kuyjeatꞌũm iãn oꞌe ip wararaꞌacayũ. Imẽnpuye Herodes 
yag̃uyꞌũm oꞌe Jesus eꞌeap co buje.

9 — Abu sute? — ioꞌe Herodes jewebe ma. — Õn ma João oyaꞌukat 
— ioꞌe. — Soat ip ite eꞌeap muwẽnuwẽn — ioꞌe jewebe ma.

Imẽneju Herodes Jesus co pin cĩcã osunuy.
10 Jesus emumujuyũ epit puje, soat oꞌg̃uwẽn ip Jesus pe. Apẽn cuk 

adi oꞌeꞌe ip iap oꞌg̃uwẽn ip cebe.
Ibocewi Jesus ip oꞌtujowat jeweju.
Oꞌjẽm ip adeayũ xewi. Oꞌju ip Jesus eju Betsaida ka kay. 11 Adeayũ 

bit oꞌju Jesus nomuju, kuy oꞌjẽm iam itaybit ip puye. Oajẽm ip adeayũ.
G̃ebuje Jesus icokcok oꞌe jenomuju iju buje ip. G̃axĩn ma Deus soat 

kukukan jeꞌe iap oꞌg̃uwẽn cebe ip. Iwãtaxipipiayũ oꞌg̃uꞌada. 12 Imẽnpit 
katpuje jĩjã oꞌe. Imẽnpuye 12 beayũ oꞌju kawẽn ãm Jesus eju.
— Ajo kuka oꞌjoꞌo ip? Kaꞌũmg̃u puybit ijoce — ioꞌe ip Jesus pe. — 

Eg̃uypit cuy ip tomukay ma. Ikatẽg̃atka kay juy ip eg̃uju ixat pu 
am — ioꞌe ip cebe. — Ixeyũ juy eg̃uju ixet am — ioꞌe ip. — Ijoce bit 
yaꞌũmg̃u ukꞌa ixet am ip — ioꞌe ip.

13 — Eyju ma ixat epeg̃ũm cebe ip — ioꞌe Jesus pit jeweju etaybitbinayũ 
be.
— Apẽntak suteyũ xan acejat? — ioꞌe ip Jesus pe. — Cinco be ma pãoꞌa 

kug̃ oceju. Axima kug̃ tak xepxep ma oceju — ioꞌe ip. — Oꞌe g̃u kuka 
cebeam ip. Pomawi dak puybit suteyũ xan acejat? — ioꞌe ip Jesus pe.
14 Imẽn oꞌe ip ade jĩjã buye. 5000 ag̃okatkayũ osodop ip Jesus ekawẽn 
cocom.

— Adeayũ epeg̃uabik — Jesus oꞌe cebe ip.
— Haꞌa — ioꞌe ip.

15 Soat oabik ip. Kaxikxikꞌi ip oꞌe.
16 G̃ebuje Jesus ixat oꞌjat. Akoh. Pãoꞌa oꞌyabu - - cinco beatꞌa. Axima 

oꞌjat xepxepat. Ixe dak oꞌjeapũn kabi kay. Apũn.
— Bay, xipat cĩcã ẽn — Jesus oꞌe Deus pe. — Ocexan eg̃ubapuk 

ocewebe iꞌo am — ioꞌe.
Ixat oꞌtakatkat jebum. Pãoꞌa oꞌyadakatkat. Pan. Oꞌyaũmũm 12 

beayũ be yaũm ãm adeayũ be. Iũmũm pima oꞌg̃uꞌacog̃ axima. 12 
beayũ ixat oꞌg̃ũmg̃ũm adeayũ be. Soat ip oꞌjoꞌo. Ibeg̃beg̃ ip oꞌe. 17 12 
beayũ cepoyat oꞌg̃uxipan. Oꞌjomõg̃ ip ico be. 12 be ico oꞌg̃unopapũn 
ip cepoyan. Imẽn Jesus yopĩcat oꞌg̃uꞌacog̃ adeayũ xan.

G̃ebuje Jesus adeayũ oꞌg̃uypit tukꞌa kay. Irerem g̃u ip oꞌg̃uypit - - 
ibeg̃beg̃ acã.

18 Waram pima Jesus oꞌjekawẽn Deus eju. Jag̃epũg̃ ma kawẽnwẽn 
oꞌe ceweju. Ceweju osodop ip 12 beayũ.

G̃ebuje Jesus oꞌjekawẽn jeweju etaybitbinayũ eju.
— Abu dak õn adeayũ xe? — ioꞌe Jesus cebe ip.
19 — Ẽn João Batista pũg̃pũg̃ayũ xe — ioꞌe ip. — “Teku João Batista,” 

i teꞌe ma eꞌem ip. “Teku Elias,” i teꞌe ma eꞌem wararaꞌacat — ioꞌe ip. 
— “Teku Deus ekawẽn muwẽnuwẽnꞌukat - - waram g̃uto oꞌjetaitiat,” i 
teꞌe ma eꞌem wararaꞌacat — ioꞌe ip.

20 — Pãm eyju? Abu dak õn eyxe? — ioꞌe.
— Ẽn Cristo ma — ioꞌe Pedro. — Deus pe wuydaxijo am taẽꞌibit 

ẽn — Pedro oꞌe.
21 — Iboap pit cuy epeg̃uwẽn g̃u wararaꞌacayũ be — Jesus oꞌe 

cebe ip. 22 — Soat wag̃o õn. Õn pit ipiat osupiꞌajo — ioꞌe. — Paĩyũ 
kukukayũ itakoma jĩjã jeꞌe okay, Moisés ekawẽn imutaybitbinꞌukayũ 
dak, Judeuyũ kukukayũ dak. Waoka ojuy jeꞌe ip. Waoka ip g̃uyjom. 
Xepxep xet kap puje bit, waram ocetait — Jesus oꞌe.

23 G̃ebuje Jesus oꞌjekawẽn soat eju - - cekawẽn cocomayũ eju.
— Oweju jeku pin pima eybikuyap tag̃ g̃u juy epeku - - obikuyap tag̃ 

acã — ioꞌe. — Wekawẽn tag̃ cuy epeku — ioꞌe. — Eybuꞌum g̃u juy 
epesop eyeꞌũ ãm owebeam — ioꞌe. 24 — Obikuyap tag̃ eyeku buje, soat 
em Deus xe eyetait epesop eyeꞌũ buje — ioꞌe. — Eybikuyap tag̃ eyeku 
buje bit, wũy ma Deus wi epesop — ioꞌe. 25 — Eyeꞌũ buje soat em wũy 
ma Deus wi epesop pima, teꞌe ma eyju soat pupum ijodi eybubun. 26 Soat 
wag̃o õn. Waram ojot ijodi Deus ekawẽn tojotjotꞌukayũ eju - - ikẽrẽat 

kug̃ꞌũmayũ eju. Waram ojot webay aꞌõbi. Soat jeꞌe owebe: “Kaꞌũmg̃u 
ejoꞌiat yaꞌõbuyxiat,” i. “Kaꞌũmg̃u ejoꞌiat idipat,” i dak. Okay eybuꞌu 
bima, õn tak obuꞌun ma oce eykay wedot puje. Waꞌĩjo am eybuꞌu 
bima, õn tak obuꞌun ma oce eyaꞌĩjo am — ioꞌe. 27 — Icẽmãn õn eꞌem 
eywebe — ioꞌe. — Deus soat kukukan jeꞌe. Pũg̃pũg̃ puk ijodiacat jeꞌũ 
g̃u iboap comꞌũm pima — Jesus oꞌe.
Jesus imẽn waram jedocap oꞌg̃uwẽn cebe ip.

28 8 xet kap puje, Jesus oꞌju Pedro eju, João eju dak, Tiago eju dak. 
Oꞌju ip coꞌa kay jekawẽn ãm Deus eju.

29 Oajẽm ip. Jay. Jesus oꞌjekawẽn Deus eju. Kawẽnwẽn pima 
oꞌjedopaewarurun. Iekabek irut cĩcã oꞌe. Isopsep cĩcã oꞌe. 30 Xepxep 
ag̃okatkayũ dak oꞌjekawẽn Jesus eju - - kuyayũ, kuy oeꞌũꞌiayũ. Moisés 
oꞌjekawẽn, Elias dak. 31 Idip cĩcã osunuy cebapukap. Oꞌjekawẽn ip 
jeweweju.
— Jesus jeꞌũ Jerusalém ka be Deus bikuyap tag̃ — ioꞌe ip jewewebe.

32 Imẽnpit Pedro oꞌxet, Tiago dak, João dak. Oꞌxet ip itaxet pinpin 
ip puye. Jewurũg̃ puje, Jesus oꞌjojojo ip. Idip cĩcãat oꞌjojojo ip. Ixeyũ 
dak xepxep ag̃okatkayũ oꞌjojojo - - Jesus eju kawẽnwẽnayũ.

33 G̃ebuje Pedro oꞌjekawẽn Jesus eju xepxepayũ cẽm pima.
— Kariwa! — ioꞌe Pedro. — Xipat cĩcã wuyju ijoceam. Xijap cuy 

ocejomõg̃ ebapũg̃ — ioꞌe. — Pũg̃ ewebeam jeꞌe, waraꞌat Moisés peam 
jeꞌe. Waraꞌat Elias peam jeꞌe — ioꞌe.
Pedro imẽn oꞌe itaybitꞌũm apẽn oce iam puye. Yag̃uybabiꞌũm oꞌe.

34 Kabikerereat tak Pedro oꞌg̃ubaꞌarẽm, Tiago dak, João dak. Kabidig̃ 
pe ip oꞌe. Iparara ip oꞌe kabidig̃ pe jebaꞌarẽm puye.

35 G̃ebuje kabikerereat pewi Deus ekawẽn ip oꞌyaꞌĩjojo.
— Xeku okpot — ioꞌe Deus. — Wemunaẽ xeku — ioꞌe. — Kũyjobin 

cuy epesop yaꞌõ kay — ioꞌe Deus.
36 Ibocewi Jesus acã oꞌjojojo ip. Kuy oꞌjẽm xepxepayũ. Wararaꞌacat 

pe g̃u apẽn cuk oꞌjojojo ip iap oꞌg̃uwẽn ip - - jewewebe acã. Oꞌjojojo 
maꞌg̃u ip. Oꞌg̃uwẽn g̃u bit ip.

37 Kuyaje Jesus coꞌa bewi oꞌkop ebapũg̃ayũ eju. 38 Adeayũ oajẽm Jesus 
kay. Ag̃okatkat oꞌjekawẽn Jesus eju - - ceparakpeat ip.
— Ocemutaybitbinꞌukat — ioꞌe. — Okpot cuy esubuywan! 39 Pũg̃ ma 

okpot. Axik pe ikukuk puje, pipim imuyꞌatꞌan ipi ju, jewãwãwãm 
yaꞌõberen, ibidopabokbek eꞌem, imuwerikwerig̃ — ioꞌe. — Ibuꞌu oꞌe cẽm 
cebewi — ioꞌe. 40 — “Axik cuy epeg̃ujẽm okpot pewi,” i kuy oce eweju 
etaybitbinayũ be. Imẽnpit imujẽm paꞌore oꞌe cebe ip — cebay oꞌe Jesus pe.

41 — Tãh! — ioꞌe. — Eyetabutꞌũm cĩcã okay — ioꞌe Jesus iboceayũ be. 
— Xipat g̃u eyju — ioꞌe. — Pug̃ũn tak og̃uy eyxe? Ibun ma okpiceg̃ẽ 
eyetabutꞌũmap cocom! — Jesus oꞌe. — Ekpot cuy etojot okay — Jesus 
oꞌe cebay be.

42 G̃ebuje axik pipim ag̃okatkatꞌitꞌit oꞌg̃uyꞌat Jesus kay ajẽmjẽm pima. 
Oꞌg̃uwerik cĩcã.
— Ejẽm cuy ag̃okatkatꞌitꞌit pewi — ioꞌe axik pe.
Ag̃okatkatꞌitꞌit pewi oꞌg̃ujẽm. Waram g̃uto oꞌg̃ũm cebay be.
43 — Soat podi ma Deus yaꞌõbaca — ioꞌe ip soat oꞌjojojoꞌiayũ.
G̃ebuje Jesus oꞌjekawẽn jeweju etaybitbinayũ eju. Adeayũ itabẽg̃bẽg̃ 

ip oꞌe ijojom, axik oꞌg̃ujẽm puye. G̃ebum osodop ip apẽn Jesus oꞌg̃ujẽm 
iap kay.

44 — Eyag̃uybaꞌũm g̃u juy waꞌõ kay — ioꞌe cebe ip. — Soat wag̃o õn. 
Wararaꞌacayũ oũm okay itakomaayũ be — ioꞌe. — G̃ebum cuy epesop 
waꞌõ kay — ioꞌe cebe ip.

45 Imẽnpit cekawẽn paꞌarẽm oꞌe ceweju etaybitbinayũ xe.
— Apẽg̃ape dak cekawẽn? — ioꞌe ip jewewebe ma. Imẽnpit isũsũn 

ip oꞌe “Apẽg̃ape dak ekawẽn?” iꞌe am cebe.
46 Ibocewi jewaꞌõxikxig̃ oꞌe ip ceweju etaybitbinayũ.

— Abu omuy yaꞌõbuyxiat wuyꞌin wararaꞌacat podi ma? — ioꞌe ip jewewebe.
47 Jesus itaybit osunuy yag̃uy ip iam. Imẽnpuye bekicat oꞌtojot jexe am.

48 G̃ebuje oꞌjekawẽn ceweju ip.
— Cexe okukpin puye xipan ite bekicat kug̃ pima, xipan okug̃ tak 

epeꞌe — ioꞌe. — Xipan okug̃ pima, omudocat kug̃ tak xipan epeꞌe — 
ioꞌe. — “Õn pit waꞌõbuyxi” iꞌeꞌemꞌũmat yaꞌõbuyxi Deus xe — ioꞌe Jesus.

49 G̃ebuje João oꞌjekawẽn Jesus eju.
— Kariwa — ioꞌe. — Ag̃okatkat cuk ocejojojo. Aꞌõbi ma ibiõg̃buk 

kẽrẽat mujẽmjẽmꞌUk osunuy — ioꞌe. — “Imẽn g̃u bit cuy,” i juk oce 
cebe, wuywejuꞌũm puye — ioꞌe João.

50 — Imukorẽmrẽm g̃u juy — ioꞌe Jesus pit. — Wuykay itakomaꞌũmat 
wuykadiat — Jesus oꞌe.

51 Kabi kay waram Jesus euap ekabia ajẽm pin pima: — Jerusalém 
ka kay juy oju — ioꞌe Jesus jeweju etaybitbinayũ be. Iju pin oꞌe ibo 
ka kay. 52 Jaꞌõdujowacayũ oꞌg̃uju jewap. Oꞌju ip. E dag̃ pima ag̃oka 
be oajẽm ip Jesus nuyapꞌa muxipan am - - Samaria eipi watwat ka be.

53 Ibo ka watwat pit Jesus kay g̃u oꞌe, Jerusalém ka kay cum puye. 
Ibuꞌu oꞌe ip imuꞌabig̃ jeka be. 54 Imẽnpuye Tiago oꞌjekawẽn Jesus eju, 
João dak.

— Kariwa — ioꞌe ip. — Ebikuy du ocewebe daxa mudot am kabi 
bewi ijop ka watwat muyꞌũ ãm? — ioꞌe ip.

55 — Ap — ioꞌe Jesus pit cekay ip jekorepẽn puje. — Epeg̃uyꞌũ g̃u 
juy ip — ioꞌe.
Oꞌjẽm ip ibo ka bewi.

56 Soat kaka dag̃ oekuku ip waraꞌatka dag̃. 57 E dag̃ cucum pima, 
ag̃okatkat oajẽm Jesus kay.
— Soat ka dag̃ ojekuku eweju ejuap tag̃ — ioꞌe Jesus pe.

58 — Oweju du eku pin? — ioꞌe Jesus. — Kak ikũykẽy — ioꞌe. — 
Wasũ topipe. Soat wag̃o õn. Imẽnpit yaꞌũmg̃u odopdopapꞌa. Eku pin 
tu oweju? — ioꞌe cebe.

59 G̃ebuje Jesus oajẽm waraꞌat ag̃okatkat kay.
— Oweju juy ejeku — ioꞌe cebe.
— G̃asũ g̃u. G̃uyjom acã — ioꞌe. — Ãg̃ webayꞌũm ojokot — ioꞌe cebe.

60 — Ãg̃ Deus ekawẽn kayꞌũmat jebadipyũꞌũmꞌũm jokot — ioꞌe. — 
Ẽn pit oweju juy ejeku — ioꞌe. — Deus soat kukukan jeꞌe iꞌeꞌeꞌukan 
cuy eg̃uy — ioꞌe cebe.

61 Waraꞌat ag̃okatkat oajẽm Jesus kay.
— Kariwa, eweju juy ojeku — ioꞌe. — Odukꞌa beat pe buk õn jekawẽn. 

“Cum puk õn,” i buk oce cebe ip — ioꞌe Jesus pe.
62 — Biopak kug̃ ipi kotkon pima cekorepẽn puje, ipi kocap wakẽnwakẽnꞌi 

kuka oꞌe — ioꞌe Jesus pit. — Imẽnpuxim etabut am ebuꞌu bima, teꞌe ma 
kuka ece Deus soat kukukan jeꞌe iap ekawẽn muwẽnuwẽnꞌukan — ioꞌe Jesus.

10  1 Iboap tomukadi wuykukukat Jesus 70 beayũ oꞌtaẽ kawẽn 
idipat muwẽn ãm adeayũ be. Xepxepxem ma ip oꞌg̃uju jewap.

— Soat kaka dag̃ cuy epeju — ioꞌe cebe ip. — Õn tak oju eynomuju — ioꞌe 
cebe ip. 2 — Jeymuju õn apẽn ag̃okatkat jekat peatꞌa bum jebuywatwatꞌukat 
mujuap puxim — ioꞌe. — Apẽn yaꞌade opop kat pe kadaiꞌa yaopatꞌa iap 
puxim ade opop ipi ju Deus ekawẽn itaybitꞌũmayũ. Ade g̃u bit Deus ekawẽn 
muwẽnuwẽnꞌukayũ. Imẽnpuye imuwẽnuwẽnꞌukayũ kukat eju juy epeyekawẽn - - 
Deus eju. “Adeayũ juy eg̃uju ekawẽn muwẽn ãm,” i juy epeꞌe cebe — Jesus oꞌe.

3 — Epeju juy g̃asũ — ioꞌe. — Õn ma dak jeymuju. Deus ekawẽn 
muwẽnuwẽn pima, ovelhaꞌitꞌit puxim epesop - - widayũ pidaseat puxim, 
ikẽrẽat kay jĩjãayũ pidase buye — ioꞌe.

4 — Sacola g̃u juy epetujowat eyjuap tag̃, dinheiro mũn tak kaꞌũma, 
eyeiuk tak kaꞌũma — ioꞌe. — Ibun g̃u juy epesop kawẽnwẽn wararaꞌacat 
eju e bidase — ioꞌe.

5 — Ukꞌa be eyõm puje, “Deus cuy ijaꞌa watwat jukuk kabaꞌũm ip 
jedop am,” i juy epeꞌe — ioꞌe. 6 — Xipan jewewekug̃ ip pima, kabaꞌũm 
ip jeedop ig̃oꞌa watwat. Jewewekay itakoma ip pima bit, teꞌe ma “Deus 
cuy ijaꞌa watwat jukuk kabaꞌũm ip jedop am,” i epeꞌe — ioꞌe cebe ip.

7 — Ig̃oꞌa be ma epesop ukꞌa be — ioꞌe. — Soat cuy epejoꞌo ajo ip 
oꞌg̃ũm eywebe iap. Soati juy epetikõn ajo ip oꞌtiũm eywebe iapti. 
Eysũsũn g̃u juy epesop eyxat pu am cexewi ip. Cekapikaptei juy ateida 
kapikpikꞌukat pe — Jesus oꞌe.

8 — Ag̃oka be eyajẽm puje juy ajo ip oꞌg̃ũm eywebe iap epejoꞌo xipan 
ip eykug̃ pima. 9 Iwãtaxipipiayũ juy epeg̃uꞌada - - ibo ka watwat. “G̃axĩn 
ma Deus soat kukukan jeꞌe,” i juy epeꞌe cebe ip — ioꞌe.

10 — Ag̃oka be eyajẽm puje, “Epeõm cuy odukꞌa be,” iꞌeꞌemꞌũm ip 
pima ukꞌa ukpibubu dag̃ cuy epeju. 11 “Kaꞌwi opop ocei eju - - eyka beat 
kaꞌwi,” i juy epeꞌe cebe ip. “Kaꞌwi mududum ocei bewi eyukpiwat 
puye, Deus ekawẽn co pinꞌũm puye,” i juy epeꞌe cebe ip. “Deus soat 
kukukan jeꞌe,” i juy epeꞌe. “Eyetaybit g̃u iboam, wekawẽn kayꞌũm 
puye,” i juy epeꞌe cebe ip — ioꞌe Jesus.

12 — Icẽmãn õn eꞌem eywebe. Deus kũyjobitꞌũmayũ be ipiatpiꞌajoap 
kabia bima, Sodoma ka watwat pe ipiat supiꞌajoat. Ixeyũ be iap podi 
ma bit ibo ka watwat pe ipiat supiꞌajoat, eyekawẽn com ip ibuꞌu buye 

— ioꞌe Jesus.
13 G̃ebuje Jesus waraꞌat kaka watwat oꞌg̃uwẽn.

— Karem ma ipiat epesupiꞌajo jĩjã, Corazim ka watwat — Jesus oꞌe. — 
Karem ma ipiat epesupiꞌajo jĩjã, Betsaida ka watwat — ioꞌe. — Kaꞌũma 
buk epejojojoiap cuk adi og̃ubapukpuk eyetabutpe eyka be bima — ioꞌe. 

— Tiro ka be iboap mubapuk pima, Sidom ka be dak, kajuk ikẽrẽat 
mujurũg̃rũg̃ap oꞌjepere ip ibo ka watwat. Itabut kajuk ip oꞌe Deus kay 

— ioꞌe. — Ibo ka be iboap mubapuk pima, kajuk ikurususucat oꞌg̃uõm 
ip jedotim. Daxadaypi be dak kajuk oꞌe ip kaxikxikꞌi. Imẽn kajuk oꞌe ip 
oceg̃uycũg̃ cĩcã ikẽrẽat kug̃ puye iap mubapuk am jebureyũ be, g̃asũ 
bit ikẽrẽat ag̃ujurũg̃ g̃u iap mubapuk am tak — ioꞌe.

14 — Deus kũyjobitꞌũmayũ be ipiatpiꞌajoap kabia bima, Tiro ka watwat 
pe ipiat supiꞌajoat, Sidom ka watwat pe dak. Ixeyũ be iat podi ma bit 
eywebe ipiat supiꞌajoat — ioꞌe Jesus.

15 — Cafarnaum ka watwat — ioꞌe. — Deus jeymuyu g̃u kabi kay — 
ioꞌe Jesus. — Jeymukop ipiatꞌajojoap kay — ioꞌe.

16 — Eyekawẽn kayayũ wekawẽn tak ip cekay — ioꞌe jeweju 
etaybitbinayũ be. — Eykayꞌũmayũ õn tak ip okay g̃u. Okayꞌũmayũ 

omudocat tak ip cekay g̃u — Jesus oꞌe. — Epeju juy g̃asũ — ioꞌe. — 
Wekawẽn cuy epeg̃uwẽnuwẽn soat ka watwat pe — ioꞌe.
— Haꞌa — ioꞌe ip.

Ibun cĩcã ip oekuku kawẽn idipat muwẽnuwẽn.
17 G̃ebuje icokcok cĩcã ip oꞌjepit Jesus kay — 72 beayũ. Oꞌjekawẽn 

ip Jesus eju.
— Kariwa, ibiõg̃buk kẽrẽayũ kũyjobit ocaꞌõ kay, aꞌõbi oceju jekukum 

puye — ioꞌe ip Jesus pe.
18 — Hm hm — ioꞌe Jesus. — Kabi bewi Satanás atꞌanap ojojojo. Dao 

ma oꞌat xiriririkiat puxim — Jesus oꞌe.
19 — Eyaꞌõpicũg̃cũg̃ cuy epesop waꞌõ kay — Jesus oꞌe. — Waꞌõbacaap 

cuy og̃ũm eywebe. Waꞌõbi juy epeku soat em. Puybu epesubumucak 
tũypiatpu. Dat tak epeg̃ucak. Kaꞌũma bit jeyaoka. Eykay itakomaayũ 
dak oꞌe g̃u eywebe, waꞌõbi eyju jekukum puye. 20 Imẽnpit eycokcog̃ 
cuy epesop ibiõg̃buk kẽrẽat cẽmcẽm eyaꞌõbi iap kay g̃u - - kabi beatup 
pe eybutet ibararak opop iap kay acã — Jesus oꞌe.

21 Jesus Ibiõg̃buk xipacat aꞌõbi icokcok cĩcã oꞌe g̃ebuje bit.
G̃ebuje Jesus oꞌjekawẽn Deus eju.
— Bay — ioꞌe. — Ẽn acã soat kukukat - - kabi beacat kukukat, ipi 

juacat kukukat tak — ioꞌe. — Jewexe itaybit cĩcãayũ xewi eg̃unẽmiap 
eg̃ubapuk itaybitꞌũmayũ be — ioꞌe. — Ixeyũ be acã iboap eg̃ubapuk, 
imẽn ebikuy buye, xipat exe buye dak — ioꞌe Deus pe.

22 — Soat ma juk webay oꞌg̃ũm owebe — ioꞌe. — Wararaꞌacat g̃u 
itaybit cĩcã abu Deus ipot iam - - cebay acã. Imẽnpuxim wararaꞌacat 
g̃u itaybit cĩcã abu ipot ebay iam - - ipot acã. Iboap mubapuk am ipot 
ibikuy bima acã, wararaꞌacat itaybit jeꞌe abu Deus ipot iam — Jesus 
oꞌe cebe ip.

23 G̃ebuje Jesus jebidadam oꞌjekawẽn jeweju etaybitbinayũ eju 
wararaꞌacat pe yaꞌĩjoap puxim.
— Eycokcok wekawẽn cocom puye — ioꞌe. 24 — Kuyje ajo eyju 

ijojomap co pin cĩcã osodop ip ade Deus ekawẽn muwẽnuwẽnꞌukayũ, 
ika kukukayũ dak. Imẽnpit oꞌjojojo g̃u ip. Eymukũyjojomap co pin 
cĩcã ip osodop. Imẽnpit oꞌjekũyjo g̃u ip — Jesus oꞌe.

25 G̃ebuje Moisés ekawẽn imutaybitbinꞌukat oajẽm Jesus kay. Oꞌjekawẽn 
Jesus eju cekawẽn puyxijo ojuy.
— Kariwa — ioꞌe. — Apẽntak oce soat em Deus xe onuy ãm? — ioꞌe.

26 — Apẽn eꞌem wuyawẽwẽap ekawẽntup? Apẽn iboaptup wuymutaybitbin 
exe? — Jesus oꞌe.

27 — Imẽn eꞌem wuyawẽwẽaptup — ioꞌe ag̃okatkat.
— Deus kay jĩjã juy epesop, i. Ixe Deus eykukukat, i. Ixe 
bikuyap tag̃ jekukum pima, ixe kay jĩjã epesop; soat em 
xipacat kay g̃ebum pima dak; yaꞌõ kay kũyjobit pima dak; 
ixe ag̃uy dag̃ jewag̃uyg̃uy bima dak, i. Imẽn cuy epeku, i. 
Xipan cuy eyxeat epejukuk eyewekukap puxim, i.

Imẽn eꞌem wuyawẽwẽap ekawẽntup — ioꞌe Moisés ekawẽn imutaybitbinꞌukat.
28 — Icẽmãn ẽn eꞌem — Jesus ma oꞌe. — Imẽn eku buje, soat em 

Deus xe ecesũy etait — ioꞌe.
29 — Abu oxeat pit? — ioꞌe ixe bit jewedayo ojuy.
30 Imẽnpuye Jesus wuymutaybitbinap ekawẽn oꞌg̃uwẽn abu wuyxeat 

iam imutaybit am.
— Ag̃okatkat kopkom oꞌe Jerusalém ka bewi — Jesus oꞌe cebe. — 

Ixe ag̃okatkat cu ojuy Jericó ka kay. Judeu osunuy. Cucum pima 
ibukurukayũ ixe oꞌtopabijuk e dag̃.
— Oajẽm ip cekay. Toti oꞌjuꞌuk ip. Soat oꞌjat ip cexewi ibubut. 

Oꞌyaokaka jĩjã ip. Jeꞌũjeꞌũm ip oꞌsuiwat ebidakpe.
31 — Paĩ cucum oꞌe ixe e dag̃. Jeꞌũjeꞌũmat co buje, oꞌkap waraꞌat e bitako 

dag̃. Oꞌsubuywan g̃u — Jesus oꞌe. 32 — Imẽntak paĩ buywatwatꞌukat 
oajẽm ixe e dag̃ cucum pima. Jeꞌũjeꞌũmat co buje, oꞌkap waraꞌat e 
bitako dag̃ - - paĩ buywatwatꞌukat. Oꞌsubuywan g̃u — ioꞌe.

33 — G̃ebuje bit Samaria eipi bewiat oajẽm cucum pima ixe e dag̃. 
Samaria eipi watwat Judeuyũ kayꞌũm cĩcã ip. Ixe jo buje, itabotaidabotbot 
oꞌe jeꞌũjeꞌũmat kay. Oꞌju cekay taxijo ojuy. 34 Posũg̃ti oꞌtimõg̃ werowero 
be - - uvaꞌabidi, ixepti dak. Werowero oꞌjomũnmũn pag̃õm.
— Jeꞌũjeꞌũmat oꞌtujowat powatwat ajẽmjẽmapꞌa kay. Jejumento akpi 

jeje oꞌtujowat. Xipan ixe oꞌjukuk ig̃oꞌa be.
35 — Kuyaje xepxep jedinheiro oꞌjat isurũg̃at, teibog̃at, prata mug̃ẽg̃ẽ. 

Oꞌg̃ũm ukꞌa iwat pe jeꞌũjeꞌũmat kukapteim.
— “Xipan cuy ite ejukuk,” ioꞌe ukꞌa iwat pe — ioꞌe Jesus. — “Ijop 

edinheiroꞌũm pima, waraꞌat og̃ũm ewebe wedinheiro wepit puje,” 
Samaria eipi bewiat oꞌe — ioꞌe Jesus.
Imẽn Jesus wuymutaybitbinap ekawẽn oꞌg̃uwẽn.

36 — Ebapũg̃ayũ jeꞌũjeꞌũmat oꞌjojojo - - ibukurukayũ emuaokaka — 
ioꞌe. — Abu xipan oꞌjukuk jexeat kukap puxim? — Jesus oꞌe.

37 — Oꞌsubuywanꞌiat — ioꞌe Jesus pe.
— Ixe ekukuap coꞌi juy ejeku — Jesus oꞌe. — Wararaꞌacat puywatwatꞌukan 

cuy eg̃uy — ioꞌe Moisés ekawẽn imutaybitbinꞌukat pe.

Oꞌjẽm Jesus xewi.
38 Waram pima Jesus oõm ag̃oka be jeweju etaybitbinayũ eju. Oꞌju 

ip ayacat kay - - Marta kay.
— Odukꞌa be juy epesop — Marta oꞌe Jesusyũ be.
— Ma — ioꞌe ip.

39 Marta dukꞌa be ip osodop. Marta kibit tak ukꞌa be osunuy. Ikibit 
putet Maria i osunuy.

G̃ebuje Maria Jesus ekawẽn oꞌyaꞌĩjojo jĩjã jewemutaybin ojuy. 
Maria ma xikꞌi osunuy Jesus xe cekawẽn cocom. 40 Marta bit kapikpig̃ 
osunuy ixat tatam, ixat tojotjon tak. Yag̃uybabiꞌũm oꞌe jekapikap kay 
cekapikap ade buye.

G̃ebuje Marta oꞌjekawẽn Jesus eju.
— Kariwa — ioꞌe. — Akꞌg̃u du ẽn okay? Okibit oibuꞌun obuywat am. 

Wag̃epũg̃ ma õn wuyxat tatam, wuyxat tojotjon — ioꞌe. — “Ewag̃o 
juy esubuywan,” i juy ece cebe — ioꞌe Jesus pe.

41 — Ap — ioꞌe Jesus Marta be. — G̃ebum cĩcã ẽn wuyxataap kay - - 
ekapikap kay. Ag̃uykoreren soat kay ekapikap kay. 42 Maria bit wekawẽn 
co pin cĩcã. Soat em g̃u wuyxat dopdom. Soat em pit Maria g̃ebum 
wekawẽn kay jeenuy — ioꞌe Jesus.

11  1 Waram pima Jesus oꞌjekawẽn Deus eju. Pereh. Oꞌjepere.
G̃ebuje ceweju etaybitbinat oꞌjekawẽn ceweju - - 12 beayũꞌin.

— Kariwa — ioꞌe. — João kuy jeweju etaybitbinayũ oꞌg̃utaybin kawẽn 
ãm Deus eju. Imẽnpuxim oceju dak cuy ocemutaybin ece — ioꞌe Jesus pe.

2 — Imẽn cuy epeꞌe, Deus eju kawẽnwẽn pima — Jesus oꞌe.
— “Bay, soat cuy ip jeedop ibuyxim ebutet kug̃,” i juy epeꞌe Deus 

pe - - kabi beat pe — ioꞌe. — “G̃axĩn ma juy soat kukukan eg̃uy,” i dak 
cuy epeꞌe cebe — ioꞌe.

3 — “Soat kabia ocexan cuy eg̃ũmg̃ũm ocewebe,” i dak.
4 — “Oceju g̃ebum g̃u apẽn waraꞌacat cuk adi warẽmtag̃ ocekukiap 

kay,” i dak. “Imẽnpuye g̃ebum g̃u juy eg̃uy apẽn cuk adi ikẽrẽat 
oceg̃ujurũg̃rũg̃ iap kay,” i dak cuy epeꞌe cebe.
— “Ocaꞌõmubacacan cuy eg̃uy ocewebe ikẽrẽat kukap puxim,” i dak 

cuy epeꞌe — ioꞌe.
— Imẽn ma juy epeꞌe Deus eju kawẽnwen pima — Jesus oꞌe.

5 G̃ebuje Jesus waram adeayũ oꞌg̃utaybin.
— Apẽn kuka epeꞌe powatwat ajẽm puje pãoꞌa kug̃ꞌũm pima? — 

ioꞌe. — Cum acoꞌi eyju eybure kay iximadakpe. “Obure, pãoꞌa kay 

õn pũg̃ꞌa ma,” i acoꞌi epeꞌe cebe. 6 “Waraꞌat obure oajẽm odukꞌa be 
jekuap tag̃wi,” i acoꞌi epeꞌe cebe. 7 “Yaꞌũmg̃u pãoꞌa. Yaꞌaꞌe bima oyaũm 
kajuk,” i acoꞌi epeꞌe cebe. Ixe eybure jeꞌe eywebe badiwi: “Okaykay 
g̃u juy,” i. “Kuy odukꞌa exĩntabi otomudip,” i du jeꞌe? “Webekitkit kuy 
ixexet,” i du jeꞌe eywebe? “Kuy õn poꞌi” i du jeꞌe? “Okop paꞌore yaũm 
ãm ewebe,” i du jeꞌe? Imẽn tu jeꞌe eywebe? — Jesus oꞌe. 8 — Kaꞌũma! 
Imẽn g̃u jeꞌe — ioꞌe. — Eybure jeꞌkop yaũm ãm eywebe. Eybure buye 
g̃u yaũm eywebe. Ibun eyju yaojuyjuy buye bit kuka oꞌyaũm — ioꞌe.

9 — Icẽmãn õn eꞌem eywebe — ioꞌe. — Deus xewi juy epejoojuy. 
Iojuyjuy bima, epejat. Ixe xewi juy epejokudada. Ikudadam pima 
epetobuxik. Ixe xewi iojuyjuyap xĩntabi be tag̃tag̃tag̃ꞌiap puxim. Xĩntabi 
be tag̃tag̃tag̃ꞌi bima, tomudipꞌuk ip eymuõm ãm. 10 Soat ojuyjuyꞌukat 
jeꞌjat; soat kudadaꞌukat tobuxik; xĩntabi be tag̃tag̃tag̃ꞌiat pe xĩntabi 
tomudipꞌuk ip — ioꞌe.

11 — Puybu g̃u juy epesubuũm eyipotpot pe “Axima kay õn” iꞌe buje. 
12 “Sapokay dopsa kay õn” iꞌe buje, dat epeg̃ũm g̃u cebe. 13 Eyju ma 
xipacat ũmũm eyipotpoyũ be ikẽrẽat kug̃ maꞌg̃u eyju. Eyju xipacat 
ũmũmap podi ma eyebayat pit xipacat ũmũm eywebe - - kabi beat. 
Ibiõg̃buk xipacat jeꞌg̃ũm soat pe jexewi iojuyjuyꞌukat pe — ioꞌe Jesus. 
Imẽn Jesus ijodiacat oꞌg̃utaybin.

14 G̃ebuje Jesus ibiõg̃buk kẽrẽat oꞌg̃ujẽm ag̃okatkat pewi. Ixe ibiõg̃buk 
kẽrẽat ag̃okatkat muydeꞌũmꞌũmꞌuk osunuy. Cekawẽn paꞌore osunuy 
ag̃okatkat.

Ag̃okatkat pewi ibiõg̃buk kẽrẽat cẽm puje bit, xipan oꞌjekawẽn. 
Imẽnpuye adeayũ icokcok cĩcã ip oꞌe. 15 Wararaꞌacayũ bit oꞌjekawẽn 
ip jewewebe.
— Belzebu aꞌõbi Jesus ibiõg̃buk kẽrẽat mujẽmjẽm cebewi - - ibiõg̃buk 

kẽrẽayũ kukat aꞌõbi - - Satanás aꞌõbi — ioꞌe ip napa ma.
16 — Kaꞌũma buk ocejojojoiap cuy eg̃ubapuk ẽn Deus aꞌõbi ibiõg̃buk 

kẽrẽat mujẽmjẽm iap mubapuk am ocewebe — ioꞌe ip wararaꞌacat 
warẽmtag̃ cekuap ojuy.

17 Imẽnpit Jesus itaybit osunuy apẽn ixeyũ jewag̃uyg̃uy iam.
G̃ebuje Jesus oꞌjekawẽn ceweju ip.
— Pũg̃ eipi watwat jeweweju ma jewaoka buje, jewemuꞌũm ip. 

Imẽnpuxim pũg̃ꞌa watwat ukꞌa watwat jeweweju ma jewaoka buje, 
jewemuꞌũm ip — ioꞌe. 18 — Imẽnpuxim Satanás ebekitkit jeweweju ma 
jewaoka buje, jewemuꞌũm ip. Jewaoka buje, ikoro g̃u ip jeꞌe. Imẽnpuye 

“Belzebu aꞌõbi ẽn ibiõg̃buk kẽrẽat mujẽmjẽm ijodiat pewi,” i eyju eꞌem 

napa ma owebe — ioꞌe. 19 — Belzebu aꞌõbi õn ibiõg̃buk kẽrẽat mujẽmjẽm 
pima, abu aꞌõbi dak eyebekitkiyũ imujẽmjẽm ip? Jewemug̃uykukukum 
eyju iap mubapukpug̃ cĩcã eyebekitkiyũ. 20 Belzebu aꞌõbi g̃u õn 
ibiõg̃buk kẽrẽat mujẽmjẽm - - Deus aꞌõbi acã. Deus soat kukukan jeꞌe 
iap mubapukpug̃ õn eywebe imujẽmjẽm pima — ioꞌe Jesus.

21 G̃ebuje Jesus meg̃apekawẽnku boku iap oꞌg̃ubapuk cebe ip.
— Ibacaat nobano kug̃ jedukꞌa wiwim pima, ibukurukat pe iõm paꞌore 

tukꞌa be ibubut pu am. 22 Ibacaat podiat ajẽm puje bit ixe kuka ibacaat 
oꞌg̃uwun pipim jeõm ãm. Ibaca jĩjãat oꞌe kuka cebe. Cenobano kuka 
oꞌjat. Soat ibubut kuka oꞌjat. Ibubut kuka oꞌg̃uꞌẽꞌẽ jebureyũ be — ioꞌe.

23 — Okayꞌũmat itakoma okay. Imuꞌawerom obuywatwatꞌukꞌũmat 
imuypõg̃põg̃põg̃ — ioꞌe.

24 — Ag̃okatkat pewi ibiõg̃buk kẽrẽat cẽm puje, idibiꞌũmat tag̃ jekukum 
jebodoyap kudadam. Jebodoyap tobuxikꞌũm pima kuka oꞌe jewebe 
ma “Jepin ma õn kuy bima onuyap kay,” i — Jesus oꞌe.

25 — Jepitpin. Yajẽm puje, ixe ag̃okatkat tobuxikxig̃. Kaꞌũmg̃u 
ibiõg̃buk kẽrẽat opop ixe ag̃okatkat pe g̃asũ. Ixe ag̃okatkat ukꞌa 
buxim - - yabiꞌõg̃ꞌõg̃atꞌa buxim - - yaxipanatꞌa buxim — ioꞌe.

26 — Ibocewi ixe ibiõg̃buk kẽrẽat cẽmcẽm maꞌg̃uto. 7 beayũ dobuxikxig̃ - - 
ibiõg̃buk kẽrẽayũ dobuxikxig̃ - - cebodi ma xipatꞌũmayũ dobuxikxig̃. 
Ixeyũ dak õmõm ixe ag̃okatkat pe 7 beayũ. Kuy bima ixe ag̃okatkat 
tadaybot osunuy. G̃asũ bit ibodi ma tadaybot oꞌe — Jesus oꞌe.

27 Iboam iꞌe buje ayacat oꞌjewãwã Jesus kay - - adeayũ parakpe at.
— Icokcok cĩcã juy exi - - emukapat - - emuytititꞌukat! — ioꞌe Jesus pe.

28 — Hm hm — Jesus oꞌe. — Deus ekawẽn cocoꞌukat pit oxi cokcokap 
podi ma icokcok - - cekawẽn tag̃ jekukuꞌukat tak — ioꞌe.

29 G̃ebuje Jesus oꞌjekawẽn adeayũ be - - jakokoreren jeꞌaweroromayũ be.
— Xipatꞌũm cĩcã g̃asũacat! — ioꞌe Jesus. — “Kaꞌũma buk ocejojojoiap 

cuy eg̃ubapuk ocewebe,” i eyju eꞌem owebe — ioꞌe. — “Ẽn Deus aꞌõbi 
jekukum iap cuy eg̃ubapuk ocewebe,” i eyju teꞌe ma eꞌem. Ade g̃u 
og̃ubapuk eywebe epejojo g̃u buk iap. 30 Pũg̃ ma og̃ubapuk eywebe. 
Jonas kay juy g̃ebum epesop. Kuy bima Deus Jonas oꞌg̃uju Deus soat 
podi ma yaꞌõbaca iap mubapuk am Nínive ka watwat pe. Deus Jonas 
waram g̃uto oꞌg̃utait ceꞌũap tomukadi soat podi ma waꞌõbaca iap 
mubapuk am ig̃o ka watwat pe. Imẽnpuxim Deus omudot eykay g̃asũ 
dak. Õn soat wag̃o — ioꞌe.

31 — Kaxi etajoreg̃atka kukat jeꞌbapuk soat etabixe - - ayacat — ioꞌe. 
— “Teyũku ikẽrẽat kug̃ oxe,” i Deus eꞌemap kabia bima, ixe ka kukat 

jeꞌbapuk — ioꞌe. — G̃asũacat tak jeꞌbapuk ixe kabia be. “Ikẽrẽat kug̃ 
eyju Deus xe,” i jeꞌe ibo ka kukat ixeyũ be. Ixe ayacat oajẽm wũyatka 
bewi Salomão ekawẽn co am - - itaybit cĩcãat ekawẽn co am. Õn eyxe 
g̃asũ. Salomão etaybicap podi ma õn wetaybit cĩcã. Imẽnpit eyju 
wekawẽn kay g̃u — Jesus oꞌe.

32 — “Teyũku ikẽrẽat kug̃ oxe,” i Deus eꞌemap kabia bima, Nínive ka 
watwat jeꞌbapuk soat etabutpe. Ixeyũ jeꞌe g̃asũacat pe: “Eyju ikẽrẽat 
kug̃ Deus xe,” i. Nínive ka watwat oibuꞌun ikẽrẽat mujurũg̃ ãm. Ikẽrẽat 
mujurũg̃rũg̃ap oꞌjepere ip Jonas pe Deus ekawẽn muwẽn puje. Õn eyxe 
g̃asũ. Jonas etaybicap podi ma wetaybit cĩcã Deus ekawẽn muwẽn 
ãm. Imẽnpit eyju wekawẽn kay g̃u — Jesus oꞌe.

33 — Imusop puje, lamparina ag̃unẽm g̃u ico diotpe. Ipikũykũy be g̃u 
ajomuy. Um acã ajomuy ukꞌa be õmõmayũ be soat co am — Jesus oꞌe. 
34 — Imẽnpuxim wuyeta lamparina buxim. Wuyetadip pima, soat ijo 
but wuywebe. Kabia dag̃ ajeku. Wuyetakẽrẽ bima, ijo baꞌore wuywebe. 
Kabiok tag̃ ajeku. Kabiok tag̃ jekukuap ikẽrẽat mujurũg̃rũg̃ap puxim. 
35 Ag̃ cuy epesop ikẽrẽat mujurũg̃ap puxim. 36 Ikẽrẽat mujurũg̃rũg̃ꞌũmap 
kabia be jekukuap puxim. Ikẽrẽat mujurũg̃rũg̃ꞌũm pima, kabia buxim 
wuyju — Jesus oꞌe.

37 Jesus ekawẽn epere buje Fariseu oꞌjekawẽn ceweju.
— Ejot cuy odukꞌa be jekõn ãm — ioꞌe.
Oꞌju ceweju. Oabik jekõn ãm. 38 Jekõn pima Jesus Judeuyũ babi dag̃ 

g̃u oꞌjewebuwuy. Imẽnpuye Fariseu itabẽg̃ oꞌe ijojom.
39 G̃ebuje Jesus oꞌjekawẽn ceweju ip.

— Fariseuyũ — ioꞌe. — Kacũg̃kadi acã eyju kopo wuywuy, prato 
wuywuy dak. Yabi bit kaꞌũma. Yabiokok cĩcã. Prato buxim eyju 
dak eyokok, eyetabikuku jĩjã buye, ikẽrẽat mujurũg̃xi buye dak — 
ioꞌe. 40 — Eyag̃uybaꞌarẽm! Kacũg̃kadiat oꞌg̃ug̃ẽiat badiat tak oꞌg̃ug̃ẽ. 
41 Eybubutꞌin cuy epeg̃ũm tadaybotbocayũ be. Iũmũm pima, xipat 
epesop Deus xe — ioꞌe.

42 — Karem ma ipiat epesupiꞌajojo — Jesus oꞌe Fariseuyũ be. — Soat 
em eybubut muꞌawerorom 10 be. Pũg̃at ũmũm eyju Deus pe. Waraꞌat 
pit eyju imuxipanpan eybubun. Eyju puybit mukunukunaptup ũmũm 
Deus pe, arrudadup ũmũm tak, posũg̃ puximatup ũmũm tak, puybit 
peaptup ũmũm tak. Xipat eywebe iboap ũm ãm Deus pe. Imẽnpit 
cedag̃ g̃u wararaꞌacat kug̃ eyju - - warẽmtag̃ ma! Deus ikukpin g̃u eyxe. 
Imẽn xipat g̃u! Xipan cuy wararaꞌacat epejukuk. Ikukpin cuy Deus 
epejukuk — ioꞌe.

43 — Karem ma ipiat epesupiꞌajojo, Fariseuyũ — Jesus oꞌe. — Eyju 
abik ojuy yaꞌõbuyxiat tũyap pe Deus eju kawẽnwẽnapꞌa be. Eycokcok 
cĩcã wararaꞌacat pe ibuyxim eykuk am soat etabutpe — ioꞌe.

44 — Karem ma ipiat epesupiꞌajojo, Fariseuyũ — Jesus oꞌe. — Eyetaybit 
Judeu be ceꞌũat etaypi jeje cexĩg̃xĩg̃pi iam. Eyju wuyjuyũꞌũmꞌũm 
etaypi buxim ibaꞌarẽmat puxim. Wuyju itaypi dag̃ kapkam itaypi 
opop ijoce iam wuyetaybitꞌũm puye. Imẽnpuxim eyju wararaꞌacat pe 
ikẽrẽat mujurũg̃an — ioꞌe.

45 G̃ebuje Moisés ekawẽn imutaybitbinꞌukat oꞌjekawẽn Jesus eju.
— Tapu, ẽn oceju dak ocemukorẽmrẽm imẽn eꞌem Fariseuyũ be 

bima — ioꞌe.
46 — Hm hm — Jesus oꞌe. — Eyju dak karem ma ipiat epesupiꞌajojo 

— ioꞌe. — Wararaꞌacat ukxabi be ipoxiat mõg̃mõg̃at puxim eyju. Eyju 
eꞌem wararaꞌacat pe: “Moisés ekawẽn tag̃ cuy epeku - - soat tag̃” i. 
Imẽnpit soat tag̃ g̃u eyju dak jekukum ixe ekawẽn tag̃ — ioꞌe.

47 — Karem ma ipiat epesupiꞌajojo — ioꞌe. — Eydobuyũꞌũmꞌũm 
ade Deus ekawẽn muwẽnuwẽnꞌukayũꞌũmꞌũm oꞌyaoka. Ixeyũꞌũmꞌũm 
etaypi mubapukapꞌa epeyamuy witaꞌa yadipatꞌa. 48 Ig̃oꞌa muymuy bima, 

“Ocedobuyũꞌũmꞌũm cũg̃ ma oekuku,” i eyju eꞌem napa ma. Ixeyũꞌũmꞌũm 
ekukuap tag̃ eyju dak warẽmtag̃ ma jekukum. 49 Imẽnpuye kuyje Deus oꞌe:

Wekawẽn muwẽnuwẽnꞌukayũ juy og̃uju cekay ip 
waꞌõdujowatwatꞌukayũ dak, i. Pũg̃pũg̃ ip yaoka ixeyũꞌin, i. 
Ipiat supiꞌajoat ip wararaꞌacayũ be dak, i — Jesus oꞌe.

— Imẽn Deus oꞌe kuyje, itaybit soan puye. 50-51 Deus ipiat supiꞌajoat 
g̃asũacat pe cekawẽn muwẽnuwẽnꞌukayũꞌũmꞌũm oꞌyaoka buye. Kuy jĩjã 
ixeyũꞌũmꞌũm oꞌyaoka ip. Deus ipi mujurũg̃ puje, ixeyũꞌũmꞌũm oꞌyaoka 
ip. Koap Abelꞌũm oꞌyaoka ip. Kanomũm Zacariasꞌũm oꞌyaoka ip. Deus 
eju kawẽnwẽnapꞌa be bima oꞌyaoka ip, iõhõ mupikupikap xe bima. 
Deus ipiat supiꞌajoat g̃asũacat pe ikẽrẽat oꞌg̃ujurũg̃rũg̃ ip puye — ioꞌe.

52 — Karem ma ipiat epesupiꞌajo — Jesus oꞌe Moisés ekawẽn 
imutaybitbinꞌukayũ be. — Eyju wararaꞌacat mug̃uykukukum kawẽn 
icẽmãn itaybicap puxim ip. Eyetabut g̃u kawẽn icẽmat kay. Eyju 
wararaꞌacat mubuꞌuꞌun tak kawẽn icẽmat kayap puxim — ioꞌe.

53 Ibocewi Jesus cẽm puje itakoma jĩjã oꞌe ip Jesus kay Moisés 
ekawẽn imutaybitbinꞌukayũ, Fariseuyũ dak. Jesus oꞌjomuymuy ip. 
Jewaꞌõmukorẽmrẽm oꞌe ip. Ixe ekawẽn cocom cĩcã ip oꞌe. Yawẽg̃mukẽrẽrẽn 
ojuy ip. Cekawẽn puyxijo ojuy ip. 54 Ixe warẽmtag̃ eꞌem pima, kuka 
oꞌjomuymuy ip. Warẽmtag̃ eꞌem pima, kuka oꞌyawẽg̃mukẽrẽrẽn ip.

12  1 Tak g̃u ip oꞌju Jesus kay - - ade jĩjã. Jewemucakucakan ip 
oꞌe, ade buye.

G̃ebuje Jesus oꞌjekawẽn jeweju etaybitbinayũ be - - 12 beayũ be.
— Ag̃ cuy epesop Fariseuyũ be eymug̃uykukuap puxim — ioꞌe. 

— Ixeyũ emumutaybitbinap pãoꞌa muyuhuhuaptõm puxim. Ixeyũ 
emumutaybitbinap tag̃ g̃u juy epeku — ioꞌe. — Jewexe ip xipat. 
2 Yajuyjuyat jewedobuxik g̃uyjom. Ibaꞌarẽmat ibapuk jeꞌe soat xe. 3 Kabiok 
tag̃ epeyekawẽn iap yaꞌĩjojo ip kabiam. Badiatꞌa be eybidadadam 
epeyekawẽn iap g̃uwẽn ip soat aꞌõpiju — ioꞌe. — Imẽneju wararaꞌacat 
mug̃uykukukum g̃u juy epesop xipat oceju iam. Fariseuyũ ekukuap 
puxim g̃u juy epeku — ioꞌe.

4 — Obureyũ — ioꞌe. — Eyaoka ojuyayũ buxim g̃u juy eypararam 
epesop. Ixeyũ be eyaoka but ma. G̃uyjom pit eybiõg̃buk muꞌũm paꞌore 
cebe ip. 5 Deus buxim acã juy eypararam epesop. Ixe be bit wuyaoka 
pi g̃u. Wuyeꞌũ buje dak ipiatꞌajojoap pe wuybiõg̃buk xik put cebe. 
Imẽneju juy ixe buxim eypararam epesop — ioꞌe.

6 — 5 be pidiwe dei teiꞌĩt ma - - pũg̃ centavo ma. Deus pit yag̃uybaꞌũm 
g̃u wasũyũ kay. Pũg̃ kay dak yag̃uybaꞌũm g̃u. 7 Deus itaybit wuyadap 
pebũrũdap iam. Deus xe teibog̃ g̃u wasũdei. Imẽnpit ag̃ cekay. 
Imẽnpuxim wuykay dak ag̃ soat em. Imẽneju eyag̃uybabiꞌũmꞌũm g̃u 
juy epesop — ioꞌe.

8 — Icẽmãn õn eꞌem eywebe. Soat wag̃o õn. Eyju “Jesus ebekitkiyũ 
oceju,” iꞌeꞌem pima, õn tak “Teyũku webekitkit,” i oce Deus ekawẽn 
tojotjotꞌukayũ be. 9 Eyju eꞌem wararaꞌacayũ be “Jesus bure g̃u oceju,” 
i bima, õn tak “Iteyũ bure g̃u õn,” i oce Deus ekawẽn tojotjotꞌukayũ 
be. 10 Soat wag̃o õn. Omuymuy bima, eyju ikẽrẽat kug̃ Deus xe. Deus 
iboap juꞌuk eywebewi ikẽrẽat. Ibiõg̃buk xipacat muymuy bima bit, 
Deus iboap juꞌuk g̃u eywebewi ikẽrẽat — ioꞌe.

11 — Wararaꞌacayũ jeydujowat Deus eju kawẽnwẽnapꞌa be ipi kukukayũ 
dopabe dak, iecug̃ap dopabe dak. Eydujowat puje, eyag̃uybabiꞌũm 
g̃u juy epesop eyewedayo am. “Pẽn paxi oce,” iꞌũmg̃u juy epeꞌe — 
ioꞌe. 12 — Ixeyũ dopabe eydujowat puje Ibiõg̃buk xipacat jeymukũyjo 
jekawẽn ãm — ioꞌe.

13 G̃ebuje ag̃okatkat oꞌjekawẽn Jesus eju adeayũ parakpeat.
— Tapu — ioꞌe. — “Ebayꞌũm pubut cuy eg̃uꞌẽꞌẽ ekitpit pe,” i juy ece 

owag̃o be — ioꞌe Jesus pe.
14 — Ap! — ioꞌe. — Deus cuk omudot eykay eyemãmãap coco am 

g̃u, ceꞌũat pubut muꞌẽꞌẽ ãm g̃u dak — ioꞌe.

15 — Eyetabikukum g̃u juy epesop! Soat em Deus xe wuyetait acesop 
ade wuybubut pupum puye g̃u - - cekay wuyetabut puye acã — ioꞌe.

16 G̃ebuje Jesus wuymutaybitbinap ekawẽn oꞌg̃uwẽn aweromayũ be.
— Ibubut adeat kat katõ be osodop. Oꞌjewaꞌada jĩjã. Yaꞌade oꞌe — ioꞌe. 

17 — Imẽnpuye ibubut adeat oꞌjekawẽn jewebe ma.
— “Okat pewiat mũnꞌa yabog̃ g̃u,” ioꞌe. “Apẽntak oce? Jeꞌe g̃u, yaꞌade 

jĩjã buye,” ioꞌe jewebe ma — ioꞌe Jesus. 18 — “Imẽn ma oce. Okat pewiat 
mũnꞌa oyamuyꞌat - - yabog̃bug̃atꞌa. Yabog̃atꞌa oyamuyat,” ioꞌe jewebe 
ma. “Yamuyisuatꞌa be okat pewiat og̃uxipan, soat obubut tak,” ioꞌe 
jewebe ma. 19 “ ‘Ocokcog̃ og̃uy, ade obubut puye,’ i juy oce owebe ma,” 
ioꞌe jewebe ma. “ ‘Soat kug̃ og̃uy,’ i juy oce owebe ma,” ioꞌe jewebe ma. 

“ ‘Kapikpig̃ g̃u og̃uy jebodoydoy acã, jekõnkõn acã dak, tikõnkõn acã 
dak,’ i juy oce owebe ma,” ioꞌe jewebe ma ibubut adeat — Jesus oꞌe.

20 — Imẽnpit Deus oꞌjekawẽn ixe ibubut adeat pe.
— “Ag̃uybaꞌarẽm!” ioꞌe. “Ade jĩjã juk adi eg̃uxipan ewebeam ma,” 

ioꞌe Deus. “Ijop kabiok ma eceꞌũ,” ioꞌe. “Abu jeꞌjat ebubut eꞌũ buje?” 
ioꞌe Deus — ioꞌe Jesus.

21 — Pũg̃pũg̃ayũ soat em g̃ebum apẽn xeꞌe waraꞌatꞌin ojat obubun iap 
kay. Deus kay g̃ebum g̃u maꞌg̃u ip. Ixe ag̃okatkat puxim ip - - yadaodaoat 
puxim — Jesus oꞌe.

22 — Imẽnpuye eyag̃uyꞌũm g̃u juy epesop eybubut kay — ioꞌe jeweju 
etaybitbinayũ be. — “Ajo paxi acejoꞌo?” iꞌũmg̃u juy epeꞌe — ioꞌe. — 

“Ajo paxi aceg̃uõm wuydotim?” iꞌũmg̃u dak cuy epeꞌe. 23 Xipat eyxat 
kug̃ pima, eydoti kug̃ pima dak. Ibodi ma bit xipat soat em Deus xe 
eydop am — ioꞌe.

24 — G̃ebum cuy epesop wasũ iokat kay — ioꞌe. — Taidadam g̃u ip. 
Jeku beat pupum g̃u dak ip. Jeku bewiat mũnꞌaꞌe g̃u ip. Imẽnpit Deus 
ixat ũmũm cebe ip - - wasũyũ be. Deus xe teibog̃ g̃u wasũ. Imẽnpit ag̃ 
cekay ip. Wuykay dak ag̃ soat em ma. 25 Ade koato mabuk wetabẽg̃ 
og̃uy iap kay g̃ebum cĩcã bima, eyetabẽg̃ xeꞌe? Kaꞌũma. G̃axĩn ma 
acoꞌi epeꞌũ. 26 Iboap ibaꞌore eywebe bima, teꞌe ma eyag̃uyꞌũm ijodiap 
kay - - eydoti kay, eyxat kay dak — ioꞌe.

27 — G̃ebum cuy epesop kog̃ũnpi dag̃atit kay, apẽn dit aypapan iap kay. 
Kapikpig̃ g̃u tũmũntitit. Jedoti mug̃ẽg̃ẽm g̃u dak ip. Icẽmãn õn eꞌem 
eywebe. Salomão ibubut adeat osunuy. Idip cĩcãat kug̃ osunuy jesay 
kug̃. Salomão dipap podi ma bit titip tip tag̃atip. 28 G̃asũ ma tũmũntitit 
titetabẽg̃ eꞌem. Kuyaje bit titeꞌũ eꞌem. Deus aꞌõbi titip. Jaꞌõbi dak 
eyemukaypinput jeꞌg̃ũm eywebe eyetabutsũ maꞌg̃u cekay — ioꞌe Jesus.

29 — “Ajo paxi acejoꞌo,” iꞌũmg̃u juy epeꞌe, “Ajo paxi aceg̃uõm,” i dak 
— ioꞌe. 30 — Deus kay itabutꞌũmayũ yag̃uyꞌũm iboap kay. Wuyebayat 
pit itaybit wuyju ikug̃ꞌũm pima iam - - kabi beat. 31 G̃ebum cuy epesop 
Deus acã wuykukukat iap kay. Iboap kay g̃ebum pima, Deus soat 
jeꞌg̃ũm eywebe. Eyxan jeꞌg̃ũm, eydotim tak — ioꞌe.

32 — Eypararam g̃u juy epesop — ioꞌe. — Wuyebay Deus eykukukat 
ovelha kukukꞌukat puxim. Ixe ibikuy eywebe jekukan — Jesus oꞌe.

33 — Eybubutꞌin cuy epeteidaat eyedinheiro bu am — ioꞌe. — Ixe 
dinheiro juy epeg̃ũm tadaybotbocayũ be. Iũmũm pima eybubut 
ade epeꞌe kabi be. Eybubut iwekwek g̃u jeꞌe kabi beat. Iꞌũm g̃u dak. 
Kaꞌũmg̃u ibukurukat kabi be eybubut tujupaꞌum am. Kopiꞌi eybubut 
joꞌo g̃u kabi be. 34 Eybubut ijodi bima, soat em g̃ebum epesop eybubut 
kay. Kabi be bima bit g̃ebum epesop kabi beat kay — ioꞌe.

35-36 — Kariwa ajẽmap wiwimap puxim cuy epesop wajẽmap wiwim 
— ioꞌe. — Ixe kariwa juk oꞌju jewebumũnap epeta kay. Cepicat wiwim 
ibuywatwatꞌukayũ. Lamparina kug̃ ip - - isopsepat kug̃. Jekariwa 
ajẽmap wiwim ip xĩntabi nomudipꞌuk am cebeam yajẽm puje, cetag̃tag̃ 
puje. 37 Ag̃ ip tobuxik puje icokcok jeꞌe ip ixeyũ ibuywatwatꞌukayũ 
jekariwa ajẽm puje. Icẽmãn õn eꞌem eywebe. Ixe kariwa jeõm jedukꞌa 
be. Ixat jeꞌg̃ũm cebe ip. “G̃aꞌa acekõn,” i jeꞌe jebuywatwatꞌukayũ be. 
38 Iximadak pe, iximadak pepu i acoꞌi jajẽm. Yajẽmap wiwim ip tobuxik 
puje, icokcok jeꞌe ip ixeyũ ibuywatwatꞌukayũ. 39-40 Imẽnpuxim cuy ag̃ 
epesop wepicap wiwim - - soat wag̃o epicap wiwim. Ocepit eyju wepicap 
wiwimꞌũm pima, ag̃ꞌũm pima dak. Ibukurukat ajẽmap ehoram itaybit 
pima, jedukꞌa kajuk oꞌyaiwat g̃u ukꞌa iwat. Oꞌyaiwat g̃u puyxibutꞌũm 
iõmap puxim. Imẽnpuye juy ag̃ epesop wepicap kay — ioꞌe Jesus.

41 G̃ebuje Pedro oꞌjekawẽn Jesus eju.
— Kariwa — ioꞌe. — Ẽn ijop ekawẽn muwẽnuwẽn ocewebe yaꞌĩjo 

am acã du? Soat pe yaꞌĩjo am g̃u xeꞌe? — ioꞌe.
42 — Õn ijop ekawẽn muwẽnuwẽn xipan jekariwa bubut kukayũ be yaꞌĩjo 

am - - itaybicayũ be yaꞌĩjo am — ioꞌe. — “Obubut kukukan cuy ece,” iꞌeꞌem 
kariwa cebe ip. “Aꞌõ kay jeedop ip kũyjobin wararaꞌacayũ obuywatwatꞌukayũ,” 
iꞌeꞌem kariwa. “Ixeyũ xan cuy eg̃ũmg̃ũm,” iꞌeꞌem cebe, cedag̃ kapikpig̃ puye 
— ioꞌe. 43 — Jekariwa aꞌõ kay kũyjobin pima, ixe ibuywatwatꞌukat icokcok 
jeꞌe jekariwa ajẽm puje. 44 Icẽmãn õn eꞌem eywebe — ioꞌe. — “Obubut 
kukukan cuy ece,” i jeꞌe kariwa ixe jebuywatwatꞌukat pe. 45 — “Oꞌjekuyan ma 
wekariwa,” iꞌe buje bit, g̃ebujeꞌisum ma jajẽm cekariwa. Kapikpig̃ꞌũm pima 
jajẽm. Ixe ibuywatwatꞌukat wararaꞌacayũ kaykay bima, jajẽm. Jekpiwan ma 

jekõnkõn cĩcã bima jajẽm. Ikaꞌo bima, jajẽm. 46 Jebuywatwatꞌukat yajẽmap 
wiwimꞌũm pima jajẽm, yajẽmam itaybitꞌũm pima dak. Imẽnpuye cekariwa 
ipiat supiꞌajoat jebuywatwatꞌukat pe. Jebuywatwatꞌukat g̃uju kũyjobitꞌũmayũ 
dopap pe jenuy am. 47 Apẽn jekariwa ibikuy osunuy jekapikam iam itaybicat 
yobog̃ ipiat supiꞌajojo jewemuxipanꞌũm pima, kũyjobitꞌũm pima dak. Yobog̃ 
ipiat supiꞌajojo itaybit puye. 48 Apẽn jekariwa ibikuy osunuy iam itaybitꞌũmat 
pit yopĩt ma ipiat supiꞌajojo kũyjobitꞌũm pima. Yopĩt ma ipiat supiꞌajojo 
itaybitꞌũm puye. Ade ikug̃at cuy ade jeꞌg̃ũm wararaꞌacat pe. Ade oꞌjatiat 
xewi juy ade acejoojuy — ioꞌe.

49 — Daxa buxim okop ijodiacat pe waraꞌat tag̃tag̃tag̃ ma jewag̃uy ãm — 
Jesus oꞌe. — Iboap wekapikap. Wekapik epere ojuy õn. 50 “Wararaꞌacat ipiat 
supiꞌajoat ewebe,” i juk oꞌe Deus owebe. “Aokam ip,” i juk oꞌe. Deus bikuyap 
tag̃ weku pin cĩcã soat em. Soat em g̃ebum õn iboap kay. 51 Tũybe teku 
osodot kabaꞌũm wuydop am iãn eyju eꞌem. Imẽg̃ãm g̃u ojot. Ojot ijodiacat 
pe waraꞌat tag̃tag̃tag̃ ma jeku am. 52 Ibadipyũ waraꞌat tag̃tag̃tag̃ ma jeku 
õn ojot puye. Xepxepayũ pũg̃ tag̃ ma jeku ip. Ixeyũ badipyũ bit waraꞌat 
tag̃ ma jeku ip ebapũg̃ayũ. 53 Cebay ma okay jeꞌe. Ixe ipot pit okay g̃u jeꞌe. 
Ixi ma okay jeꞌe. Ixeꞌit pit okay g̃u jeꞌe. Yuktayxi ma okay jeꞌe. Ixe ayacat 
uktayxi bit okay g̃u jeꞌe. Imẽneju waraꞌat tag̃tag̃tag̃ ma jeku ip — Jesus oꞌe.

54 G̃ebuje Jesus wuymutaybitbinap ekawẽn oꞌg̃uwẽn adeayũ be.
— Kaxiꞌacap pewi kabikerereat ebapuk puje “Mubaꞌat omuyku,” i 

eyju eꞌem. Icẽmãn ajẽmjẽm. 55 Kaxietajoreg̃at pido ajẽm puje “Kaxiepi 
jĩjã g̃asũ,” i eyju eꞌem. Icẽmãn kaxiepi jeꞌe. 56 Eyetaybit mubaꞌat ajẽm 
iam kabi kay ag̃ puye. Eyetaybit kaxiepi jeꞌe iam kabido jojom puye. 
Imẽnpit eyetaybit g̃u ajo g̃uyjom jeꞌbapuk eywebe iam wekawẽn 
cocom maꞌg̃u eyju. Wekawẽn paꞌarẽm eyxe — ioꞌe.

57 — Eyju jewawẽwẽm g̃u dak cedag̃ ma eyeku am. 58 Eykay itakomaat eꞌem 
eywebe “Eyweroap cuy epeteida owebe,” i. “Teidaꞌũm pima, jeydujowan õn 
ibimãmãayũ ekawẽn cocoꞌukat kay,” i. Imẽn iꞌe buje, ixe juy epeg̃udin e dag̃ 
pima. E dag̃ pima itakomaat mudinꞌũm pima, ixe jeydujowat ibimãmãayũ 
ekawẽn cocoꞌukat kay. Ibimãmãayũ ekawẽn cocoꞌukat tak jeydujowat 
sorarayũ kay. Sorarayũ jeymuõm daomũnmũnapꞌa be. 59 Soat g̃u eyeweroap 
teidaꞌũm pima, jeymujẽm g̃u ip daomũnmũnapꞌa bewi — Jesus oꞌe.

13  1 G̃ebuje pũg̃pũg̃ayũ oꞌjekawẽn Jesus eju.
— Iecug̃ap Pilatos Galiléia eipi watwatꞌin oꞌyaokaat — ioꞌe 

ip. — Oꞌyaokaat ip Deus eju kawẽnwẽnapꞌa be bima, wũnca ũmũm 
pima paĩ be imupik an Deus etabixe — ioꞌe ip.

2 — “Oꞌyaokaat ixeyũ ag̃okatkayũ wararaꞌacat podi ma xipatꞌũm 
puye - - Galiléia eipi watwat podi ma,” i du eyju eꞌem? 3 Imẽn g̃u 
juy epeꞌeꞌe! Icẽmãn õn eꞌem eywebe. Ikẽrẽat epereꞌũm pima, Deus 
kay eyetabutꞌũm pima dak, ipiatꞌajojoap kay epeju eyju dak — ioꞌe. 
4 — Waram pima oap ip Siloé ka watwat 18 beayũ. Oap ip ukꞌa 
oꞌjeꞌaedu buye - - umatꞌa. Oꞌg̃ucak ip. “Oap ip soat podi ma xipatꞌũm 
puye - - Jerusalém ka watwat podi ma,” i du eyju eꞌem? Imẽn g̃u juy 
epeꞌeꞌe! 5 Ikẽrẽat epereꞌũm pima, Deus kay eyetabutꞌũm pima dak, 
ixeyũ buxim epeju ipiatꞌajojoap kay eyju dak — ioꞌe Jesus.

6 G̃ebuje Jesus wuymutaybitbinap ekawẽn oꞌg̃uwẽn adeayũ be - - 
figueiraꞌip ekawẽn.
— Ag̃okatkat figueiraꞌip oꞌyoptaida jekat pe, uvadip pe — ioꞌe Jesus. 

— Oajẽm figueiraꞌip kay figoꞌa kudadam. 7 Oꞌyadobuxik g̃u. Imẽnpuye 
oꞌjekawẽn uvadip wiwiꞌukat pe — ioꞌe.
— “Tapu, ebapũg̃ koato juk adi oajẽm ijaꞌip kay figueiraꞌip kay”, ioꞌe 

cebe — ioꞌe. — “Yaopap ekaxi bima juk adi oajẽm figoꞌa kudadam,” 
ioꞌe — ioꞌe. — “Yaꞌũmg̃u. Oyadobuxik g̃u. Teꞌe ma ijopꞌip omuy. Eyopxik 
cuy,” ioꞌe uvadip wiwiꞌukat pe — ioꞌe.

8 — G̃ebuje tipwiwiꞌukat oꞌjekawẽn tip iwat pe — ioꞌe Jesus.
— “Kariwa, jewebuyxijo buk,” ioꞌe. “Ijop koato g̃u eyopxikat,” ioꞌe. 

“Oyokobidog̃ cuy yokobi koreren. Tũmũntũntũn otũnmõg̃ yokobi 
koreren,” ioꞌe. 9 “Waraꞌat koato bima yaꞌaꞌe bima, xipat jeꞌe. Yaꞌaꞌeꞌũm 
pima bit oyopxik,” ioꞌe tip iwat pe — Jesus oꞌe.

10-12 Waram pima Jesus Deus eju kawẽnwẽnapꞌa beayũ oꞌg̃utaybin. 
Sábado bima ip oꞌg̃utaybin jebodoydoyap kabia bima. Jesus ayacat 
oꞌjojojo ig̃oꞌa be. Ixe ayacat ikokpiwakun osunuy ade koato - - 18 koato 
bun. Ikokpiwakun osunuy ibiõg̃buk kẽrẽat aꞌõbi. Ceꞌag̃obucẽg̃ paꞌore 
osunuy ibiõg̃buk kẽrẽat aꞌõbi. Jesus ixe oꞌg̃udot jekay.
— Tũꞌũ — ioꞌe. — Õn jemuꞌada — ioꞌe.
13 Oꞌjewebumõg̃ ixe jeje. Oꞌg̃uꞌada g̃ebuje bit. Oꞌsukokpimucũg̃. 

Oꞌsukokpimudim. Ikokpicũg̃ oꞌe.
— Bay, xipat cĩcã ẽn owebeam — ioꞌe Deus pe. 14 Deus eju kawẽnwẽnapꞌa 

kukukꞌukat pit itakoma oꞌe Jesus kay, jebodoydoyap kabia bima 
ayacat oꞌg̃uꞌada buye. Tũybe imuꞌada pi jebodoydoyap kabia be iãn 
oꞌe. Imuꞌadaap kapikap coꞌi osunuy cexe.
— Seis kabia bima cũg̃ ma wuywebe wuyekapik am — yakukukꞌukat 

oꞌe ig̃oꞌa beayũ be. — Jebodoydoyap kabia be bit epesot g̃u jemuꞌadaan - - 
waraꞌat kabia be acã — ioꞌe cebe ip.

15 G̃ebuje Jesus oꞌjekawẽn ig̃oꞌa beayã be.
— Tũybe imuꞌada pi wuywebe iãn eyju eꞌem — ioꞌe. — Jebodoydoyap 

kabia bima epeg̃uwekap g̃u du ehõyõ - - biopak? — ioꞌe. — Jumento 
dak epeg̃uwekap g̃u du tujujẽm ãm korara bewi idibi kõn ãm? Soat 
eyju eyõhõ muwekapkam soat kabia bima - - jebodoydoyap kabia bima 
dak. 16 Imẽnpuye cedag̃ ma owebe ixe ayacat muꞌada am g̃asũ. Abraão 
naxeg̃ebit puxim itabut ixe. 18 koato bun Satanás ixe ayacat kokpi 
muwakunkunꞌuk osunuy - - ibiõg̃buk kẽrẽayũ kukukat — ioꞌe Jesus.

17 Cekay itakomaayũ ma isũsũn oꞌe ip Jesus edeap co buje. Wararaꞌacayũ 
bit icokcok oꞌe ip Jesus kay.
— Kaꞌũma buk ocejojojoiap mubapukpug̃ Jesus wuyetabutpe — ioꞌe 

ip. — Idip cĩcãat mubapukpug̃ wuyetabutpe — ioꞌe ip.
18 G̃ebuje Jesus waram wuymutaybitbinap ekawẽn oꞌg̃uwẽn.

— Apẽn jeꞌe Deus soat kukukan pima? — ioꞌe. — Apu ekawẽn tak 
og̃uwẽn iboam eymukũyjo am? — ioꞌe.

19 — Ag̃okatkat mostardada oꞌtaida jekat pe. Mostardada taꞌĩt 
ma. Oꞌyaypan cĩcã bit. Mostardaꞌim oꞌe. Yobog̃ oꞌe. Wasũyũ jedopi 
oꞌjomõg̃mõg̃ takũ dag̃. Imẽnpuxim koap Deus adeꞌũmayũ kukukan 
jeꞌe. G̃uyjom pit soat kukukan jeꞌe — Jesus oꞌe.

20 — Apu ekawẽn tak og̃uwẽn waram eymukũyjo am Deus soat 
kukukan jeꞌe iam? — ioꞌe. 21 — Trigonõm kug̃ osunuy ayacat - - ebapũg̃ 
copo. Ixe ayacat pãoꞌa muyuhuhuaptõm oꞌtõmpu. Oꞌtõmõg̃ trigonõm 
pe. Oꞌtõmupinã. Soat tag̃ oꞌjenõmepõg̃põg̃ trigonõm tag̃. Imẽnpuxim 
soat ka watwat Deus soat kukukan jeꞌe iap awẽg̃ coco — ioꞌe.

22 G̃ebuje Jesus oꞌju Jerusalém ka kay. Cucum pima soat ka dag̃ 
oekuku - - ikaꞌĩcatka dag̃, ikabog̃atka dag̃ tak. Soat kaka dag̃ imutaybitbin 
oekuku.

23 G̃ebuje ag̃okatkat oꞌjekawẽn Jesus pe.
— Kariwa, taxijojoꞌibiyũ xepxep ma du jeꞌe? — ioꞌe. 24 — Tapu, okay 

eyetabucap xĩntabi be wuyõmap puxim. Eyetabun cuy epesop okay! — 
ioꞌe. — Kabi kayat exĩntabi itokbog̃ gu - - itokꞌĩt ma — ioꞌe. — Soan cuy 
epeꞌe kabi be eyõm ãm! Icẽmãn õn eꞌem eywebe. Adeayũ õm ojuy jeꞌe. 
Imẽnpit iõm paꞌore jeꞌe ip. 25 Ukꞌa iwat jeꞌkop xĩntabi nomudim. Tomudip 
puje, eyõm paꞌore epesop. Kacũg̃kadi epesop. Xĩntabi be tag̃tag̃tag̃ꞌi epesop. 

“Kariwa, ocewebe xĩntabi etomudipꞌuk oceõm ãm,” i epeꞌe. Imẽnpit 
kariwa jeꞌe eywebe “Wetaybit g̃u pomawiacat eyju iam,” i — Jesus oꞌe. 
26 — “Jekõnkõn tak ocesop eweju,” i epeꞌe cebe. “Ocemutaybitbin cuk 
ejeku oceka dag̃,” i epeꞌe. 27 Imẽnpit kariwa jeꞌe eywebe: “Icẽmãn õn 

eꞌem eywebe. Wetaybit g̃u dak pomawiacat eyju iam,” i. “Eyõm paꞌore 
ijoce eyju ikẽrẽat kug̃ oxe buye. Epejẽm,” i jeꞌe — ioꞌe Jesus. 28 — G̃ebuje 
epetõtõn. Eyg̃uycũg̃cũg̃ cĩcã ma epesop. Deus soat kukukan pima, Abraão 
cexe jeenuy, Isaque dak, Jacó dak. Deus ekawẽn muwẽnuwẽnꞌukayũ 
dak Deus xe jeedop ip. Wũy wi ixeyũ epejojojo. “Wũy ma juy epesop 
owi,” i jeꞌe Deus eywebe. 29 Adeayũ jajẽm soat eipi dag̃wi - - kaxijẽmap 
kadiwi, kaxiꞌacap kadiwi dak, kaxijẽmapcoreg̃wi dak, kaxiejoreg̃wi dak. 
Soat ip jabik jekõn ãm Deus ka be Deus soat kukukan pima — Jesus oꞌe.

30 — Koapayũ kanomũmayũm jeꞌe. Imẽnpuxim kanomũmayũ 
koapayũm jeꞌe — Jesus oꞌe.

31 G̃ebuje isum ma Fariseuyũ oajẽm Jesus kay.
— Aoka ojuy Herodes - - oceipi kukat — ioꞌe ip Jesus pe. — Ecenapõn 

cuy ijocewi ixe be aokaap puxim — ioꞌe ip.
— Ocenapõn g̃u — ioꞌe. — Deus ibikuy bima acã ojeꞌũ. Herodes 

eymug̃uykukukuꞌukat kak puxim — Jesus oꞌe. — Epeju juy cekay. 
Waꞌõ juy epeyaꞌõmuwẽn cebe. 32 “G̃asũ, kuyaje dak ibiõg̃buk kẽrẽat 
og̃ujẽmjẽm ijodiat pewi,” i juy epeꞌe cebe — Jesus oꞌe. — “Iwãtaxipipiayũ 
og̃uꞌadaꞌada,” i juy epeꞌe. “Kuyajebusu wekapikap og̃uꞌũm,” i. 33 “Ojeꞌũ. 
Imẽnpit wekupinap tag̃ ojeku g̃asũ, kuyaje dak, kuyajebusu dak,” i juy 
epeꞌe cebe — Jesus oꞌe. — “Eka be g̃u ojeꞌũ, Jerusalém ka be acã,” i 
juy epeꞌe Herodes pe — ioꞌe Jesus.

34 — Jerusalém ka watwat, Deus ekawẽn muwẽnuwẽnꞌukayũ aokakam 
eyju — ioꞌe Jesus. — Yabug̃bug̃ tak eyju ip witaꞌam. Sapokayꞌitꞌit jexi 
kay. Jedaudaum jexi eg̃ebadap tiotpe kajuk pibun. Eyju bit okay g̃u. 
Eybuꞌu jĩjã eyetabut am okay, eykukpin cĩcã aꞌg̃u oxe — Jesus oꞌe.

35 — Eyaꞌõpicũg̃cũg̃ cuy epesop waꞌõ kay — ioꞌe. — Jeywat õn 
ag̃okatkat jedukã iwacap puxim — Jesus oꞌe. — Icẽmãn õn eꞌem 
eywebe. Waram ojo g̃u eyju waram wajẽmꞌũm pima. Wajẽm puje, 

“Deus xipan wuykukukat aꞌõbi yajẽmꞌibit jukuk,” i epeꞌe — Jesus oꞌe.

14  1 Jebodoydoyap kabia bima Jesus oꞌju ag̃okatkat tukꞌa kay - - 
Fariseu dukꞌa kay - - yaꞌõbuyxiat tukꞌa kay. Sábado bima oꞌju. 

Jekõn ãm ceweju oꞌju.
2 Iyeuhuhuat Jesus xe osunuy. Ukꞌa beayũ oꞌjeak Jesus kay. Tũybe 

imuꞌada pi osunuy jebodoydoyap kabia be iãn oꞌe ip. Imuꞌada buje, 
kuka oꞌjomuymuy ip.

3 G̃ebuje Jesus oꞌjekawẽn Fariseuyũ eju, Moisés ekawẽn imutaybitbinꞌukayũ 
eju dak.

— Wuyawẽwẽap ekawẽn tag̃ tu iwãtaxipiat muꞌada am jebodoydoyap 
kabia bima? Cedag̃ g̃u xeꞌe? — Jesus oꞌe.

4 Yaꞌõbuꞌu osodop ip jedem. Mũg̃ ma ip osodop.
G̃ebuje Jesus iyeuhuhuat oꞌsubaixik. Oꞌg̃uꞌada. Iyeuhuhu g̃u oꞌe. 

Xipat oꞌe. Oꞌg̃uypit tukꞌa be.
5 G̃ebuje waram oꞌjekawẽn Fariseuyũ be, Moisés ekawẽn 

imutaybitbinꞌukayũ be dak.
— Soat eyju kapikpig̃ jebodoydoyap kabia be — ioꞌe. — Ipikũykũy 

be eyipot at puje, epejuꞌuk g̃u du kuka jebodoydoyap kabia bima? 
Eyeõhõ biopak at puje dak, epejuꞌuk g̃u xeꞌe kuka? Dao ma kuka 
epejuꞌuk! Imẽnpuye teꞌe ma eyetakoma okay — ioꞌe.

6 Yaꞌõbu baꞌore oꞌe ip cebe.
7 G̃ebuje Jesus wuymutaybitbinap ekawẽn oꞌg̃uwẽn jekõn ãm 

takoyꞌibiyũ be. Ixeyũ takoyꞌibiyũ kariwa bog̃at nuyap pe abik ojuy 
ip oꞌe. Imẽnpuye ijop ekawẽn oꞌg̃uwẽn cebe ip.

8 — Jewebumũnap epeta be eydakoy buje, kariwa yobog̃at tũyap 
pe g̃u juy epabik - - kaꞌũmaap tũyap pe acã — ioꞌe. — Kariwa yobog̃at 
acoꞌi oꞌtakoy ip - - eybodiat. 9 Kariwa yobog̃at tũyap pe eyabik puje, 
eydakoyat jajẽm eykay. “Wedeꞌi ece. Ẽn kariwa g̃u,” i jeꞌe eywebe — 
ioꞌe. — “Ig̃o bit kariwa. Ig̃o abik pin enũyap pe,” i jeꞌe eywebe — ioꞌe. 
— Imẽn iꞌe buje, eysũsũn epeꞌe. Jeymuabik kaꞌũmaap tũyap pe — ioꞌe. 
10 — Eydakoy buje juy epeju. Kaꞌũmaap tũyap pe juy epabik. Eydakoyat 
pe iboap co buje, jajẽm eykay. “Obure, kariwa yobog̃at tũyap pe juy 
abik, ẽn kariwa buye,” i jeꞌe eywebe — ioꞌe. — Imẽn iꞌe buje, eyweju 
jekõnkõnayũ xe eyaꞌõbuyxiayũm epeꞌe — ioꞌe. 11 — Eyaꞌõbuyxian pin 
pima, Deus xe eyaꞌõbuyxi g̃u epesop. Eyaꞌõbuyxian pinꞌũm pima bit, 
cexe eyaꞌõbuyxiayũm epesop — ioꞌe Jesus.

12 G̃ebuje Jesus oꞌjekawẽn jedakoyat pe.
— Peta mug̃ẽg̃ẽm pima, ibubut adeayũ acã g̃u juy etomuwã. Ibubut 

adeayũ acã g̃u juy etomuwã, ebureyũ acã g̃u dak, ewag̃oyũ acã g̃u 
dak, ebadipyũ acã g̃u dak, edukꞌa xeacat kariwaat acã g̃u dak. Ixeyũ 
waram cuy jenomuwã apẽn cuk ixeyũ enomuwãap puxim. Apẽn 
cuk eg̃ũm iap puxim ejat. 13 Peta mug̃ẽg̃ẽm pima tadaybocayũ dak 
etomuwã, taokẽrẽayũ dak, taojereayũ dak, itaꞌũmayũ dak. 14 Ixeyũ 
be waram iũm paꞌore ewebe apẽn cuk cebe ip eg̃ũm iap puxim. Deus 
pit xipacat jeꞌg̃ũm ewebe. Waram g̃uto cũg̃ ma jekukuꞌukayũꞌũmꞌũm 
etait puje, Deus xipacat jeꞌg̃ũm ewebe — ioꞌe.

15 Ceweju jekõnkõnat oꞌjekawẽn Jesus eju ibo ekawẽn co buje.

— Deus soat kukukan pima icokcok cĩcã jeꞌe ceweju cekõnꞌibit — ioꞌe.
16 — Hm hm — Jesus oꞌe. — Abuyũ jekõn Deus eju iap og̃uwẽn 

eywebe — ioꞌe. — Ag̃okatkat petabog̃ oꞌg̃ug̃ẽ. Jebureyũ oꞌtomuwã - - 
ibubut adeayũ — ioꞌe.

17 — Soat ixipan pima jebuywatwatꞌukat oꞌg̃uju jemunomuwãyũ 
dakoy am. Oꞌju.
— “Kuy soat ixipan,” ioꞌe. “Epesop cuy wekariwa epeta be,” 

ibuywatwatꞌukat oꞌe tomuwãꞌibiyũ be — ioꞌe Jesus.
18 — Imẽnpit tomuwãꞌibiyũ “Ocedaobuꞌu,” ioꞌe ibuywatwatꞌukat pe. 

Oꞌtaobuꞌun ip peta kay.
— “Ipi ojat okat mõg̃ ãm,” ioꞌe ibuywatwatꞌukat pe — ioꞌe Jesus. — 

“Cum puk õn ipi jom,” ioꞌe. “Imẽnpuye odaobuꞌu ekariwa epeta be,” ioꞌe. 
“Imẽn cuy ece ekariwa be,” ioꞌe — ioꞌe Jesus. 19 — “10 be ojat biopak,” 
waraꞌacat oꞌe. “Cum puk õn ibuyxijom ip,” ioꞌe. “Imẽnpuye odaobuꞌu 
ekariwa epeta be. Imẽn cuy ece ekariwa be,” ioꞌe — ioꞌe Jesus.

20 — “Kapusu ma juk ocewebumũn ayacat eju,” waraꞌacat oꞌe. “Oju 
baꞌore ekariwa epeta be. Imẽn cuy ece cebe,” ioꞌe — ioꞌe Jesus.

21 — Imẽneju ibuywatwatꞌukat oꞌjepit jekariwa kay - - peta iwat kay. 
Taobuꞌuꞌuayũ aꞌõ oꞌyaꞌõmuwẽn jekariwa be — Jesus oꞌe. — Iboap co 
buje cekariwa itakoma jĩjã oꞌe. — “Tadaybocayũ juy etojot wepeta kay 
taobuꞌuꞌuayũ dieg̃,” ioꞌe jebuywatwatꞌukat pe. “Cexĩg̃xĩg̃ paꞌoreayũ juy 
etojot, taokẽrẽayũ dak, itaꞌũmayũ dak,” ioꞌe. “Dao ma eju ikabog̃atka 
kay,” ioꞌe. “Ukꞌa ukpibubu dag̃ cuy eju, e dag̃ tak,” ioꞌe. “Soat ip etojot 
wepeta kay,” ioꞌe cebe — ioꞌe Jesus.

22 — Oꞌju ikabog̃atka kay. Tadaybocayũ oꞌtojot jekariwa dukꞌa be.
— “Kariwa,” ioꞌe. “Otojot ip aꞌõbi,” ioꞌe. “Imẽnpit edukꞌa be wuydop 

pun mabuk,” ioꞌe — ioꞌe Jesus.
23 — “Waram cuy eju tadaybocayũ kay,” ioꞌe cebe. “E dag̃ cuy eju, 

kog̃ũnpi dag̃ tak. Eg̃uõm ip odukꞌa be yamuporan am. ‘Epesot cuy 
wekariwa epeta be,’ i juy ece cebe ip,” ioꞌe — Jesus oꞌe. 24 — “Õn soat 
kukukan pima koap tomuwãꞌibiyũ jekõn g̃u oweju - - pũg̃ tak kaꞌũma,” 
ioꞌe peta iwat — ioꞌe Jesus.
Imẽn Jesus wuymutaybitbinap ekawẽn oꞌg̃uwẽn jeweju jekõnkõnat pe.

25 Waram pima Jesus oꞌjekawẽn adeayũ be. Ceweju jekukuꞌuk osodop 
ip. Oꞌjekawẽn ceweju ip.

26 — Oweju eyeku pin pima, okay jĩjã ma juy epesop — ioꞌe. — Eyebay 
kayap podi ma okayꞌũm pima, webekitkin g̃u epeꞌe, eyxi kayap podi 
ma dak, eytayxi kayap podi ma dak, eyebekitkit kayap podi ma dak, 

eywag̃o kayap podi ma dak, eykibit kayap podi ma dak, eykipit kayap 
podi ma dak. Jewekayap podi ma okayꞌũm pima dak, webekitkin 
g̃u epeꞌe — ioꞌe. 27 — Owebeam jeꞌũ ãm eybuꞌu bima, webekitkin g̃u 
epeꞌe, oweju jekum eybuꞌu bima dak — ioꞌe Jesus.

28 — Yaberenatꞌa muy pin pima, koam kuka yamuyaptei epeg̃uweg̃ũn — 
ioꞌe. — “Jeꞌe paxi wedinheiro?” i juy epeꞌe eyewewebe ma. 29 Imuweg̃ũnꞌũm 
pima yamuy epere baꞌore kuka oꞌe eywebe. Imuweg̃ũnꞌũm pima 
eyedinheiro kuka oiꞌũm ipi kayat muy buje. Ipi kayatꞌa jojoayũ kuka 
eywaywayway — ioꞌe. 30 — “Akꞌi juy epeꞌe ig̃oꞌa kay,” i kuka oꞌe ip. 

“Yaberenatꞌa muy ojuy. Imẽnpit oꞌyamuy g̃u cedinheiro oiꞌũm puye,” 
i kuka oꞌe ip eywaywayway — ioꞌe Jesus.
— Ukꞌa muy pin pima wuyju eꞌem “Jeꞌe paxi wedinheiro?” i. Imẽnpuxim 

eyju dak webekitkit pin pima, “Ipiatꞌajojom pima paxi kuka ocebuꞌun?” 
i juy epeꞌe eyewewebe ma — ioꞌe Jesus.

31 — Waraꞌat ka kukat eju jenopag̃õg̃õ ojuy bima, ag̃oka kukat koam 
kuka oꞌjewawẽ jebureyũ eju - - itaybit cĩcãayũ eju. “Wuyesorarayũ adesũ - - 
10,000 beayũ,” i kuka oꞌe cebe ip. “Wuykay itakomaayũ esorarayũ bit ade 
jĩjã - - 20,000 beayũ,” i kuka oꞌe cebe ip. “Oꞌe paxi wuywebe ixeyũ muꞌũm 
ãm?” i kuka oꞌe — ioꞌe. 32 — Itaybit cĩcãayũ be: “Ibaꞌore wuywebe” iꞌe 
buje, ipi kukukat iparara kuka oꞌe. Oibuꞌun kuka jenopag̃õg̃õm. Jexewi 
wũy bima, jebekitkit kuka oꞌg̃uju cekay ip jekay itakomaayũ mudin am 
— ioꞌe. — “G̃aꞌa juy acenopag̃õg̃õm g̃u,” i kuka oꞌe cebe — ioꞌe Jesus.

— “Oꞌe paxi wesorarayũ be itakomaayũ muꞌũm ãm?” iꞌeꞌem ipi 
kukukayũ. 33 Imẽnpuxim eyju dak webekitkit pin pima, “G̃uyjom paxi 
ocebuꞌun?” i juy epeꞌe eyewewebe ma. Soat eybubut iwan eybuꞌu bima, 
webekitkin g̃u epesop — Jesus oꞌe.

34 — Kawta xipat. Imẽnpit takõꞌõm puje, teꞌe ma kuka atakuk. 
35 Tamuyun paꞌore wuywebe. Taxik am acã xipat. Imẽnpuxim okay 
eybuꞌu bima, teꞌe ma kuka epeꞌe: “Cristo ebekit õn,” i. Wekawẽn aꞌĩjo 
pin pima juy xipan epeyaꞌĩjo.

15  1 G̃ebuje iecug̃ap peam dinheiro bubuꞌukayũ oꞌju Jesus kay, 
wararaꞌacayũ ikẽrẽat mujurũg̃rũg̃ꞌukayũ dak. Oꞌju ip Jesus 

ekawẽn com.
2 G̃ebuje Fariseuyũ Jesus oꞌjomuymuy Moisés ekawẽn imutaybitbinꞌukayũ 

dak.
— Ite ag̃okatkat ikẽrẽat mujurũg̃rũg̃ꞌukat purem. Jekõnkõn ceweju 

ip — ioꞌe ip.

3 Iboap co buje, Jesus wuymutaybitbinap ekawẽn oꞌg̃uwẽn cebe ip 
jemuymuyayũ be.

4 — Eyju 100 be eyõhõ kug̃ acoꞌi - - ovelha kug̃ — ioꞌe. — Pũg̃ oitabidao 
bima, waraꞌacat eyõhõ kuka epesuiwat kog̃ũnpi dag̃ itabidaoat kuda 
am. Tobuxikꞌũm pima kuka epeju itabidaoat kuda am. Epejokuda 
kuka tobuxik puje. 5 Tobuxik puje, eycokcok kuka epeꞌe. Eyaꞌõpiꞌa jeje 
kuka epejomõg̃. Eydukꞌa be kuka epetujuxe. 6 Eydukꞌa be eyõm puje, 
eybureyũ kuka epetomuwã, eydukꞌa xeayũ dak. “Oceõhõ ocetobuxik! 
Eycokcog̃ cuy oceweju,” i kuka epeꞌe cebe ip — ioꞌe. — “Ovelha 
ocetobuxik - - itabidao oekuiat,” i kuka epeꞌe. 7 Icẽmãn õn eꞌem eywebe. 
Itabidao oekuiat puxim ikẽrẽat mujurũg̃rũg̃ap oꞌjepere iat - - ovelha 
buxim — ioꞌe. — Imẽnpuye Deus icokcok eꞌem ade cũg̃ayũ kay. Imẽnpit 
jekay ikẽrẽat mujurũg̃rũg̃ꞌukat etabun puje, ibodi ma icokcok eꞌem 
Deus, ikẽrẽat mujurũg̃rũg̃ap epere buje dak — ioꞌe Jesus. Imẽn Jesus 
wuymutaybitbinap ekawẽn oꞌg̃uwẽn cebe ip.

8 G̃ebuje Jesus waraꞌat ekawẽn oꞌg̃uwẽn cebe ip.
— Ayacat 10 be dinheiro kug̃ - - isurũg̃at kug̃ - - teibog̃at kug̃ - - prata 

mug̃ẽg̃ẽ kug̃. Pũg̃ ma oꞌjepaꞌũm. Imẽnpuye ixe ayacat lamparina 
oꞌg̃usop jedinheiro kuda am.
— Jedinheiro oꞌjokudada. Jedukã oꞌyabiꞌõg̃ jedinheiro kudadam. 

Tobuxikꞌũm pima ikudadam mabuk — ioꞌe.
9 — Tobuxik puje, jebureyũ oꞌtomuwã ayacat, jedukꞌa xeayũ dak. 

“Wuycokcog̃ cuy ajop wedinheiro otobuxik puye - - isurũg̃at - - cepaꞌũmꞌibit,” 
iꞌeꞌem ixe ayacat cebe ip.

10 — Icẽmãn õn eꞌem eywebe — ioꞌe. — Deus ekawẽn tojotjotꞌukayũ 
icokcok eꞌem pũg̃ ma itabun Deus kay buje - - ikẽrẽat mujurũg̃rũg̃ap 
epere buje dak. Ixe ayacat cokcokap puxim icokcok eꞌem — ioꞌe Jesus.
Imẽn Jesus wuymutaybitbinap ekawẽn oꞌg̃uwẽn adeayũ be.

11 G̃ebuje Jesus waraꞌat ekawẽn oꞌg̃uwẽn cebe ip.
12 — Ag̃okatkat xepxep ipotpot kug̃ osodop. Ikitpit oꞌjekawẽn jebay 

be. “Bay,” ioꞌe. “Ebubuteiꞌin cuy eg̃ũm owebe obubuteim,” ioꞌe. “Eꞌũap 
wiwim g̃u õn obubut pu am,” ioꞌe jebay be — ioꞌe Jesus. — Imẽnpuye 
cebay jebubutei oꞌg̃uꞌẽꞌẽ jekpotpoyũ be - - xepxepayũ be. Ade ma oꞌg̃ũm 
cebe ip — Jesus oꞌe.

13 — Ibunꞌũm pima ikitpit jebubut oꞌjat. Oꞌg̃uxipan. Oibuꞌun jebay 
xe. Oꞌjenapõn jebay xewi. Poxerewun. Oꞌjẽm jebay dukꞌa bewi. Oꞌju 
wũyatka kay. Jay. Oajẽm. Ibo ka be teꞌe ma jebubut oꞌg̃uꞌũm. 14 Ũm. 
Oꞌg̃uꞌũm. Warẽmtag̃ ma oꞌg̃uꞌũm soat — Jesus oꞌe. — Mubaꞌatꞌũmg̃u 

oeku. Ibun cĩcã oeku. Imẽnpuye ibo ka watwat irere jĩjã ip oꞌe. 15 Ikitpit 
tak ire jĩjã oꞌe ibubut oiꞌũm puye — Jesus oꞌe. — Ikitpit oꞌju ibo ka 
beat kay. Oꞌjekapik ixe ag̃okatkat eju. Ixe ag̃okatkat ikitpit oꞌg̃uju jeõhõ 
muykõn ãm - - dajebaro muykõn ãm — Jesus oꞌe. 16 — Ikitpit dajebaro 
xatꞌa kay oꞌe jexatꞌam, reren cĩcã buye. Imẽnpit oꞌg̃ũm g̃u cebe — Jesus 
oꞌe. 17 — G̃ebuje ikitpit oꞌyag̃uysan. Oꞌjewag̃uy. Oꞌjekawẽn jewebe ma.
— “Webay eju kapikpikꞌukayũ ma soat kug̃ jexat kug̃,” ioꞌe jewebe ma. 

“Õn pit ijoce ojeꞌũ repibun!” ioꞌe jewebe ma — ioꞌe Jesus. 18 — “Jepin 
puk õn webay kay,” ioꞌe jewebe ma. “Ocekawẽn webay eju,” ioꞌe. “ ‘Bay,’ 
i juy oce cebe. ‘Ikẽrẽat kug̃ õn Deus xe, exe dak,’ i juy oce cebe,” ioꞌe. 
19 “ ‘Õn ekpot. Imẽnpit ekpon g̃u juy oce g̃asũ bit, aꞌõmubuyxiꞌũmꞌũm 
ojeku buye. Eweju ocekapik acã dinheiro bu am,’ i juy oce webay be,” 
ioꞌe ikitpit jewebe ma — ioꞌe Jesus.

20 — G̃ebuje oꞌjẽm wũyat ka bewi. Oꞌjepit jebay kay. Cebay dukꞌa wi 
wũy bima, cebay bit ikitpit oꞌjojojo. Tadaybot cĩcã oꞌe jekpot ibubut 
kug̃ꞌũm puye. Itabotaidabotbot cĩcã oꞌe jekpot kay — ioꞌe.
— G̃ebuje cebay oꞌjedau jekpot kay. Oꞌtopabijuk. Oꞌyakobot. 

Oꞌyag̃obukõn jecokcokap kug̃. 21 Ipot oꞌjekawẽn jebay eju. “Bay,” ioꞌe. 
“Ikẽrẽat kug̃ õn Deus xe, exe dak, aꞌõmubuyxiꞌũmꞌũm ojeku buye,” 
ioꞌe. “Ekpon g̃u oce g̃asũ bit. Eweju ocekapik acã,” ioꞌe ipot jebay 
be — ioꞌe Jesus. — “Kaꞌũma!” ioꞌe cebay bit. “Okpon ma ẽn soat 
em,” ioꞌe — ioꞌe Jesus. 22 — Cebay oꞌjekawẽn jebuywatwatꞌukayũ be 
g̃ebuje bit. “Daosuw!” ioꞌe. “Xipacat cuy og̃ũm okpot pe,” ioꞌe cebay. 

“Iekabek cuy epetojot - - xipacat,” ioꞌe. “Epeg̃uõm cuy okpot pe,” ioꞌe 
cebay. “Ibumũn cuy epeg̃uõm ibu be,” ioꞌe. “Suiyuk cuy epeg̃uõm 
sui be,” ioꞌe cebay. 23 “Biopakꞌitꞌit cuy epejat - - kuy ag̃uxepꞌiat,” ioꞌe. 

“Epeyaoka juy,” ioꞌe. “G̃aꞌa peta ag̃ug̃ẽ,” ioꞌe. “G̃aꞌa acewemucokcog̃,” 
ioꞌe. 24 “Tũybe okpotꞌũm oeꞌũ iãn cuk oce,” ioꞌe. “G̃asũ bit wetaybit 
oce itabẽg̃ ma iam,” ioꞌe. “Warẽmtag̃ ma oeku wũyat ka dag̃,” ioꞌe. 

“G̃asũ bit cexe,” ioꞌe cebay. “G̃aꞌa peta ag̃ug̃ẽ,” ioꞌe. Icokcok cĩcã oꞌe 
ip — Jesus oꞌe. — Petatam oꞌe ip. Jedaꞌiꞌin oꞌe ip — ioꞌe.

25 — Tukꞌa be jewemucokcog̃ ip pima, waraꞌat ipot tak jekat pe 
osunuy kapikpig̃ - - koapat. Oexe jebay dukꞌa be. Ukꞌa wi wuyꞌũm 
pima, cedarukrekatꞌa aꞌõ oꞌyaꞌõdobuxik, daꞌiꞌiayũ aꞌõ dak. 26 Jebay 
eju kapikpikꞌukat oꞌtomuwã. “Ajo pẽnpẽn iꞌeayũ?” ioꞌe iwag̃o cebe. 
27 “Petatam ip ekitpit oexe buye,” ioꞌe kapikpikꞌukat. “Ebay biopakꞌitꞌit 
oꞌyaokaat - - kuy ag̃uxepꞌiat,” ioꞌe. “Oꞌyaokaat, xipan oexe buye,” ioꞌe 
— Jesus oꞌe.

28 — Imẽnpit iwag̃o itakoma oꞌe. Taobuꞌu jĩjã oꞌe ukꞌa be jeõm ãm 
jekitpit tobede am — Jesus oꞌe. — G̃ebuje cebay oajẽm jekpot kay 
akiju - - koapat kay. “Eõm cuy,” ioꞌe cebay jekpot pe - - koapat pe — ioꞌe 
Jesus. 29 — “Ap!” ioꞌe. “Ade koato juk adi ocekapikpik cĩcã eweju,” ioꞌe. 
“Puju og̃uy kũyjobitꞌũm aꞌõ kay? Soat em cuk adi aꞌõ kay og̃uy,” ioꞌe. 
“Imẽnpit cuk bodeꞌitꞌit eyaokaat g̃u owebe peta mug̃ẽ ãm obureyũ 
beam,” ioꞌe jebay be iwag̃o — ioꞌe Jesus. 30 — “Ite ekpot peam pit 
eyaoka,” ioꞌe. “Soat edinheiro oꞌg̃uꞌũm yapoyũ eju jepoapteim,” ioꞌe 
jebay be — ioꞌe Jesus. — “Cexe buje bit, ẽn peta mug̃ẽg̃ẽm!” ioꞌe. 

“Biopakꞌitꞌit aokakam ẽn,” ioꞌe iwag̃o — Jesus oꞌe.
31 — “Tapu,” ioꞌe. “Soat em ẽn oweju. Obubut ebubun jeꞌe soat,” 

ioꞌe. 32 “Tũybe okpotꞌũm oeꞌũ ekitpitꞌũm iãn cuk oce,” ioꞌe. “G̃asũ 
bit wetaybit oce itabẽg̃ ma iam. Warẽmtag̃ ma oeku wũyatka dag̃,” 
ioꞌe. “G̃asũ bit xipan oexe,” ioꞌe. “Imẽneju cedag̃ ma wuywebe peta 
mug̃ẽ ãm, wuymucokcok am tak,” cebay oꞌe — Jesus oꞌe. — Ikẽrẽat 
mujurũg̃rũg̃ap oꞌjepereiat jebay kay oꞌjepitꞌiat puxim — ioꞌe Jesus.
Imẽn Jesus wuymutaybitbinap ekawẽn oꞌg̃uwẽn Fariseuyũ be, Moisés 
ekawẽn imutaybitbinꞌukayũ be dak.

16  1 G̃ebuje Jesus waraꞌat ekawẽn oꞌg̃uwẽn jeweju etaybitbinayũ be.
— Ibubut adeat jedinheiro oꞌg̃ũm ag̃okatkat pe imuxipan 

am jewebeam — ioꞌe.
— “Warẽmtag̃ ebubut muꞌũmuꞌũm edinheiro kukat,” ioꞌe ibureyũ 

ibubut adeat pe — Jesus oꞌe.
2 — Imẽnpuye ibubut adeat jekaxero oꞌtomuwã. “ ‘Warẽmtag̃ ebubut 

muꞌũmuꞌũm edinheiro kukat,’ iꞌeꞌem obureyũ owebe,” ioꞌe ibubut 
adeat — ioꞌe Jesus. — “Cũg̃ g̃u ẽn oubut kug̃,” ioꞌe. “Imẽnpuye soat 
ip cewero oweju iaptup etupmubararak omutaybit am,” ioꞌe. “G̃asũ bit 
ẽn kapig̃ g̃u oweju,” ioꞌe — ioꞌe Jesus. — “Waraꞌat ma ojomuy edieg̃,” 
ioꞌe. Cekaxero oꞌjẽm.

3 — G̃ebuje cekaxero oꞌjekawẽn jewebe ma.
— “Apẽntak oce g̃asũ bit?” ioꞌe jewebe ma. “Wekariwa oꞌe owebe 

‘G̃asũ bit ẽn kapig̃ g̃u oweju,’ i,” ioꞌe jewebe ma. “Ibaꞌore owebe kapik 
am kat pe, obacaꞌũm puye,” ioꞌe. “Osũsũn oce wararaꞌacat xewi 
dinheiro ojuy am,” ioꞌe jewebe ma. “Wetaybit apẽn oce iam,” ioꞌe. 
4 “Wekariwa og̃ug̃uykuku,” ioꞌe jewebe ma. “Ixe eju õn kapikpig̃ꞌũm 
pima, wararaꞌacayũ jeꞌe owebe: ‘Eõm cuy odukꞌa be eg̃uy am,’ i,” ioꞌe 
jewebe ma cekaxero — ioꞌe Jesus.

5 — Imẽneju cekaxero ceweroap kug̃ayũ oꞌtomuwã. Pũg̃pũg̃pũg̃ ma 
ip oꞌtomuwã. Pũg̃pũg̃pũg̃ ma ip ceweju oꞌjekawẽn.
— “Pebũrũ eweroap wekariwa eju?” ioꞌe koap oajẽmiat pe.

6 — “Ade jĩjã omuyku ixepti weweroap teida am - - 100 be bahiꞌuk,” ioꞌe.
— “Juku. Eweroaptup etupu,” ioꞌe. “Ade g̃u omuyku bahiꞌuk ixeptim 

weweroap teida am - - 50 ma iam cuy eg̃ubararak tup pe,” ioꞌe cekaxero 
koap oajẽmiat pe — Jesus oꞌe.

7 — “Pãm ẽn? Pebũrũ eweroap wekariwa eju?” ioꞌe wararaꞌacat pe.
— “Taꞌade omuyku weweroap teida am trigoda - - 1000 be trigoda,” ioꞌe.
— “Juku. Eweroaptup etupu. “Ade g̃u omuyku weweroap teida am 

trigoda - - 800 be iam cuy eg̃ubararak,” cekaxero oꞌe cebe — Jesus oꞌe.
8 — Imẽnpuye kaxero itaybit cĩcãat osunuy jekariwa xe, imug̃uykukuꞌuk 

maꞌg̃u — ioꞌe Jesus.
— “Etaybit cĩcã,” ioꞌe cekariwa jekaxero be — Jesus oꞌe. — Itaybit 

cĩcã g̃u Deus ekawẽn kayayũ jebubut kug̃. Cekawẽn kayꞌũmayũ bit 
itaybit cĩcã jebubut kug̃ — Jesus oꞌe.
Imẽn Jesus wuymutaybitbinap ekawẽn oꞌg̃uwẽn cebe ip.

9 — Ceweroap teibubuꞌukat ekukuap puxim g̃u juy epeku — ioꞌe Jesus. — 
Eybubutꞌin cuy epeg̃ũm tadaybotbocayũ be iburem am ip. Cebe ip iũmũm 
pima, ixeyũ eybureyũ jeydobede kabi be eyexe buje. Soat em kabi be 
epesop — Jesus oꞌe. 10 — Eyju cedag̃ yopĩcat kug̃ pima, cedag̃ ma yobog̃at 
tak epejukuk. Warẽmtag̃ yopĩcat kug̃ pima bit, warẽmtag̃ ma yobog̃at 
tak epejukuk — ioꞌe. 11 — Eyju warẽmtag̃ ijodiap kug̃ pima - - dinheiro 
kug̃, Deus kabi beat jeꞌg̃ũm g̃u eywebe - - idip cĩcãat. 12 Eyju warẽmtag̃ 
waraꞌacat pubut kug̃ pima, kaꞌũma ma waraꞌat jeꞌg̃ũm eywebe eybubun. 
13 Pũg̃ꞌa be ukꞌa be bima, ibaꞌore ibuywatwatꞌukat pe xepxepayũ beam 
kapik am. Kariwawayũ waraꞌat tag̃tag̃tag̃ eꞌem pima, itakoma kuka oꞌe 
pũg̃ kay jekariwa kay, waraꞌat jekariwa ikukpin cĩcã bima. Kũyjobit kuka 
oꞌe pũg̃ aꞌõ kay waraꞌat aꞌõ kay kũyjobitꞌũm pima. Imẽnpuxim dinheiro 
kay jĩjã bima, Deus kay jĩjã g̃u kuka epeꞌe — ioꞌe Jesus.

14 Soat Fariseuyũ iboap oꞌyaꞌĩjojo. Ixeyũ Jesus oꞌjowaywayway 
dinheiro kay jĩjã ip puye.

15 G̃ebuje Jesus oꞌjekawẽn Fariseuyũ eju.
— “Cũg̃ ma oceju Deus xe,” i napa ma eyju eꞌem wararaꞌacat pe — 

ioꞌe. — Deus pit itaybit ajo kay eyju g̃ebum iam. Ijodiat xe xipat cĩcãat 
Deus xe xipat g̃u — ioꞌe.

16 — Moisés ekawẽn tag̃ jekukuꞌuk osodop ip kuyjeayũ, Deus ekawẽn 
muwẽnuwẽnꞌukayũ dak. G̃uyjom pit João Batista oꞌeꞌe adeayũ be: “Deus 

soat kukukan jeꞌe,” i. Deus ekawẽn muwẽnuwẽnꞌukayũ imẽnpuxim 
imuwẽnuwẽn g̃asũ dak soat ip. G̃asũ adeayũ ibikuy Deus pe jekukan. 
17 Kabi iꞌũm, iꞌpi dak. Deus pe wuyawẽwẽap ekawẽn pit iꞌũm g̃u - - pũg̃ 
em tak kaꞌũma — ioꞌe. — Soat em cedag̃ cĩcã wuywebe wuyeku am 
ixe ekawẽn tag̃ — ioꞌe Jesus.

18 — Ag̃okatkat jetayxi epere buje, waraꞌat pu am jetayxim, ikẽrẽat 
kug̃ Deus xe. Imẽnpuxim cepereꞌibit eju jewebumũn puje, ikẽrẽat kug̃ 
Deus xe ag̃okatkat — ioꞌe cebe ip.

19 G̃ebuje Jesus wuymutaybitbinap ekawẽn oꞌg̃uwẽn cebe ip.
— Ag̃okatkat jexat oꞌjoꞌoꞌo - - iku jĩjãat oꞌjoꞌoꞌo — ioꞌe. — Ibubut 

adeat osunuy. Ixat ku jĩjã osunuy. Jesay idip cĩcãat kug̃ osunuy. 
20 Tadaybocat tak oabik ixe ibubut adeat tukꞌa exĩntabi be - - ag̃okatkat. 
Xĩntabi xe abikbikꞌuk osunuy soat kabia. Lázaro i tadaybocat putet 
osunuy. Ade werowero kug̃ osunuy ixe Lázaro dag̃ soat tag̃. 21 Oabik 
iboce ibinõmnõm kay itabiku buye, cemesa be jedudumat o pin puye. 
Imẽntak akuriceyũ oajẽm cewerowero kõnkõn ãm.

22 — Lázaroꞌũm eꞌũ buje, Deus ekawẽn tojotjotꞌukat ixeꞌũm oꞌtujuu 
Abraão kay - - Deus xeat kay. Iku jĩjãat oꞌom osunuy Abraão eju. Ixe 
ibubut adeatꞌũm pit oeꞌũ. Ag̃okatkayũ ixeꞌũm oꞌjokot.

23 — G̃ebuje ibubut ade osunuyiat Abraão oꞌjojojo wũy wi. Ipiatꞌajojoap 
pewi oꞌjojojo. Lázaro dak oꞌjojojo Abraão xe.

24 — “Ajot!” ioꞌe ibubut ade tũibit Abraão be. “Etabotaidabotbon cuy 
eg̃uy okay,” ioꞌe yaꞌõberen. “Lázaro juy eg̃udot okay idibi be ibuꞌabi 
muakõm ãm okõ mucuk am idibim,” ioꞌe. “Ipiatꞌajojom cĩcã õn daxa 
be,” ioꞌe.

25 — “Kaꞌũma, og̃uju g̃u,” ioꞌe Abraão bit. “Etabẽg̃ pima, ade idip 
cĩcãat kug̃ cuk adi eg̃uy. Lázaro bit ikẽrẽat kug̃ cuk adi osunuy itabẽg̃ 
pima. Ẽn ma ecokcok cuk adi eg̃uy. Ixe bit tadaybot osunuy. G̃ebum 
cuy eg̃uy iboap kay. G̃asũ bit ixe ma icokcok. Ẽn pit ipiatꞌajojom,” ioꞌe.

26 — “Imẽntak katek omuy wuypidase. Itediacat pe iju baꞌore ig̃odi 
kay eykay. Ibodiacat pe dak tot paꞌore ijodi ocekay. Ibaꞌore cebe ip 
katek puye,” Abraão oꞌe.

27 — “Ajot,” ioꞌe Abraão be. “Eyaꞌopicũg̃ cuy waꞌõ kay! Lázaro juy 
eg̃uju webay dukꞌa kay, okitpitpiyũ kay,” ioꞌe. 28 5be opop ip webay 
dukꞌa be. Eg̃uju ixeyu mukũyjo am ipiatꞌajojoap pe tocap puxim,” ioꞌe.

29 — “Kaꞌũma,” ioꞌe. “Og̃uju g̃u,” ioꞌe Abraão. “Ekitpitpiyũ Moisés 
ekawẽntup kug̃, Deus ekawẽn muwẽnuwẽnꞌukayũ emudupmubararaktup 
kug̃ tak,” ioꞌe. “Kũyjobin cuy ekitpitpiyũ jeedop ibo dup aꞌõ kay,” ioꞌe.

30 — “Ajot, ebuꞌum g̃u juy ixe muju am,” ioꞌe. “Ceꞌũat tomukadi 
waram oꞌjetaitꞌiat co buje bit, ig̃uycũg̃ jeꞌe ip ikẽrẽat kug̃ puye,” ioꞌe. 

“Ikẽrẽat mujurũg̃rũg̃ap jepere ip,” ioꞌe ibubut ade tũibit.
31 — “Kaꞌũma. Og̃uju g̃u,” Abraão oꞌe. “Ekitpitpiyũ kũyjobitꞌũm 

Moisés aꞌõ kay. Kũyjobitꞌũm tak ip Deus ekawẽn muwẽnuwẽnꞌukayũ 
aꞌõ kay. Ceꞌũꞌũayũ dopdopap pewiat tobuxik puje dak, waram g̃uto 
oꞌjetaitꞌiat tobuxik puje, itabut g̃u jeꞌe ip. Imẽnpuye og̃uju g̃u cekay 
ip,” Abraão oꞌe — Jesus oꞌe.

G̃ebum g̃u juy epesop apẽn ixe juk adi ikẽrẽat 
oꞌg̃ujurũg̃rũg ̃iap kay iap ekawẽn

17  1 G̃ebuje Jesus oꞌjekawẽn jeweju etaybitbinayũ eju.
— Adeayũ wuymubuꞌun wuyetabucap epere am — ioꞌe. 

— Imẽnpit Deus ixeyũ g̃uju ipiatꞌajojoap kay. 2 Wararaꞌacat pe okay 
itabutꞌisuat mubuꞌun puje, ikẽrẽat kug̃ ip Deus xe. Imẽnpuye imutabutꞌũm 
awap xipat kuka wuywebe ixeyũ aoka am - - yag̃obu eju witaꞌa mukirik 
am yapoxiatꞌa mukirik am ticog̃ pe imuakõm ãm. Xipat g̃u wuyeꞌũ ãm. 
Ibodi ma xipat g̃u wuyju am ipiatꞌajojoap kay. Ikẽrẽm g̃u juy epesop 
eyewewebe - - idim acã — ioꞌe.

3 — Eybure be ikẽrẽat mujurũg̃ puje juy epeg̃ukũyjo. Ikẽrẽat kay 
ig̃uycũg̃ pima, g̃ebum g̃u juy epesop apẽn cuk adi ikẽrẽat oꞌg̃ujurũg̃ 
iap kay. 4 Sete em acoꞌi ikẽrẽat mubapukpug̃ eywebe pũg̃ kabia. 7 em 
tak “Og̃uycũg̃ ikẽrẽat og̃ubapuk ewebe buye” iꞌe buje, juy g̃ebum g̃u 
epesop apẽn cuk adi ikẽrẽat oꞌg̃ujurũg̃rũg̃ iap kay — ioꞌe Jesus.

5 G̃ebuje cemumujuyũ oꞌjekawẽn jekukukat eju - - Jesus eju.
— Ocebuywan cuy ece big̃ ma ocetabut am Deus kay — ioꞌe ip cebe.

6 — Deus kay eyetabutbũt pima, eyemuojuy jeꞌg̃ũm eywebe — ioꞌe. — 
“Ixe-ip cuy eyopꞌuk tãbu dag̃wi” iꞌe buje cebe, Deus yopꞌuk. “Eyoptaida 
juy ticõg̃ pe” iꞌe buje, Deus yoptaida — ioꞌe.

7 — Eyaꞌõpurug̃ eybuywatwatꞌukat kug̃ - - eykat kotkotꞌukat kug̃ - - eyõhõ 
kukukꞌukat kug̃ - - ovelha kukukꞌukat kug̃ — ioꞌe. — Jekapikap pewi 
yajẽm puje, “Xikꞌi buk. Ecebodoy,” iꞌũmg̃u eyju eꞌem cebe. 8 “Oxan 
cuy ejoda,” iꞌeꞌem eyju cebe. “Dao ma eg̃udot okay,” i dak. “Wekõn 
epere buje acã ecekõn,” iꞌeꞌem eyju cebe. 9 Eybuywatwatꞌukat eyaꞌõ 
dag̃ kapikpig̃ pima, “Xipat cĩcã eyju,” iꞌũmg̃u eyju eꞌem cebe. 10 Deus 
aꞌõ dag̃ jekukum pima, “Xipat cĩcã oceju,” iꞌũmg̃u juy epeꞌe eyju dak. 

“Ocekukat aꞌõ dag̃ ocekuku,” i acã juy epeꞌe — Jesus oꞌe.

Imẽn Jesus oꞌjekawẽn jeweju etaybitbinayũ eju.
11 Jesus oꞌju Jerusalém ka kay. Kapkam oꞌe Galiléia eipi dag̃, Samaria eipi dag̃ tak.
12 G̃ebuje 10 be ierepayũ Jesus oꞌtopabijuk ag̃oka be yajẽm pima. 

Kacũg̃cũg̃ꞌi osodop ip bosusu cewi.
13 — Jesus! Kariwa! — ioꞌe ip yꞌõberen. — Etabotaidabotbon cuy 

eg̃uy ocekay! — ioꞌe ip Jesus pe.
14 Ixeyũ jo buje, oꞌjekawẽn ceweju ip.

— Epeju juy paĩ kay, ixe be eyjo am — ioꞌe ierepayũ be.
Oꞌju ip.

Jeju buje ip oꞌjeꞌada ierep topibiyũ. Xipat oꞌe ip.
15 G̃ebuje pũg̃ ma oꞌjepit Jesus kay ixeyũꞌin jeꞌadaap tobuxik puje.

— Deus, ẽn xipat cĩcã — ioꞌe.
16 Oꞌjẽg̃ꞌaecõg̃cõg̃ Jesus topabe yaꞌõbuyxi jexe buye.
— Xipat cĩcã ẽn, Kariwa — ioꞌe. — Ẽn omuꞌada — ioꞌe yaꞌõberen.

Samaria eipi beat osunuy ixe oꞌjepitiat.
17 G̃ebuje Jesus oꞌjekawẽn ceweju.

— Dez be g̃u du og̃uꞌada? — ioꞌe. — Pu wararaꞌacayũ - - 9 beayũ? — ioꞌe 
Jesus. 18 — 9 beayũ g̃u oꞌjepit “Xipat cĩcã ẽn omuꞌada” iꞌe am Deus pe. 
Ite Samaria eipi beat acã oꞌjepit — ioꞌe jexeayũ be. 19 — Eꞌãy — Jesus 
oꞌe cẽg̃ꞌaecõg̃cõg̃ꞌibit pe. — Õn emuꞌada, etabut okay buye — ioꞌe.

20 Waram pima Fariseuyũ oꞌjekawẽn Jesus pe.
— Pug̃ũn Deus soat kukukan jeꞌe? — ioꞌe ip.
— Ixe soat kukukan pima, ibapuk g̃u jeꞌe wuyxe — ioꞌe. 21 — “Bomaku 

Deus soat kukukan,” iꞌũmg̃u aceꞌe, “Jodiku Deus soat kukukan,” iꞌũmg̃u 
dak — ioꞌe. — Ibapuk g̃u wararaꞌacat xe. Deus wuykukukan pima, 
wuywebe nuynuy — ioꞌe Jesus.

22 G̃ebuje Jesus oꞌjekawẽn jeweju etaybitbinayũ eju - - 12 beayũ eju.
— G̃uyjom ojo pin cĩcã epesop - - soat wag̃o jo pin. “Ocebikuy jĩjã g̃axĩn 

ma soat wag̃o jajẽm ocekay,” i epeꞌe — ioꞌe. — “Ocebikuy pũg̃ kabia 
ocexe am,” i epeꞌe — ioꞌe Jesus. — Imẽnpit eyxe g̃u og̃uy — Jesus oꞌe.

23 — Wararaꞌacayũ napa ma jeꞌe eywebe “Akꞌi juy epeꞌe,” i, “Soat 
wag̃o oꞌjepit,” i, “Bomaku omuy,” i. “Soat wag̃o oꞌjepit,” i jeꞌe ip eywebe. 

“Joceku omuy,” i napa ma jeꞌe ip. Epeju g̃u juy okudadam yaꞌõbi ip. 
Eyetabun g̃u juy epesop ixeyũ aꞌõ kay — Jesus oꞌe.

24 — Wepit puje, eyetaybit epesop - - soat wag̃o epit puje — ioꞌe. — 
Xiririkiat soat tag̃ kabiam. Jodiwiku kabiam, bodiwidaku. Soat ijodiat 
xiririkiat cocom. Imẽnpuxim soat ijodiat wepicap jojo. 25 Imẽnpit koam 
cuy ipiat osupiꞌajo — ioꞌe. — Ade g̃asũacat okay g̃u jeꞌe — ioꞌe.

26 — Wepit puje, ijodiat jeku apẽn Noé kabia be juk adi oekuku ip 
iap puxim. 27 Jekõnkõnꞌuk osodop ip Noé itabẽg̃ pima, tikõnkõnꞌuk tak, 
jewebumũnmũnꞌuk tak. Ag̃ꞌũm pima, dao ma mubaꞌatxiri oajẽm — ioꞌe.
— Kobexixi be Noé õm puje, mubaꞌatxiri oajẽm soat kay ipi juacat kay. 

Soat ipi juacat oꞌg̃uꞌũm. Oeꞌũꞌũ ip — ioꞌe. 28 — Imẽnpuxim ip oekuku 
Ló itabẽg̃ pima — ioꞌe. — Jekõnkõnꞌuk osodop ip, tikõnkõnꞌuk tak, 
jebubut pupuꞌuk tak, teidadaꞌuk tak, taidadaꞌuk tak, ukꞌa muymuyꞌuk 
tak. Sodoma ka watwat ag̃ꞌũm pima dao ma Deus daxa oꞌg̃udot iꞌg̃o 
ka kay. 29 Sodoma ka bewi Ló jẽm puje, Deus daxa isopat oꞌg̃udot kabi 
kadiwi daxa daxik tak. Soat ibo ka watwatꞌũmꞌũm oꞌg̃uꞌũm — ioꞌe. 
30 — Soat wag̃o õn. Wepit puje kaꞌũma ma wepicatp wiwim jeꞌe. Apẽn 
kuyje oekuku ip iap puxim jeku ip ijodiat — ioꞌe.

31 — Wepit puje, jedukꞌa be g̃u juy jeõm akijuat yabeat pu am — ioꞌe. 
— Jepit g̃u juy jedukꞌa kay jekat peat. 32 G̃ebum cuy epesop Ló tayxi 
epit ojuyap kay — ioꞌe. 33 — Oburemap tomuju eybuꞌu jeꞌũm pima, 
soat em ipiatꞌajojoap pe epesop eyeꞌũ buje. Jeꞌũm eybuꞌuꞌũm pima 
bit, soat em Deus xe epesop eyeꞌũ buje — ioꞌe.

34 — Wepicap exima be xepxepayũ ixet ip jeedop pũg̃ pe ma kama 
be. Deus pũg̃ ma tujowat jeweju. Waraꞌat pit suiwat. 35 Imẽnpuxim 
xepxep aoyũ tadedem ip jeedop. Deus pũg̃ ma tujowat jeweju. Waraꞌat 
pit suiwat. 36 Xepxep ag̃okatkat jekat pe kapikpig̃ ip jeꞌe. Deus pũg̃ ma 
tujowat jeweju. Waraꞌat pit suiwat — ioꞌe.

37 — Poma ip tujowat, Kariwa? — ioꞌe ip Jesus pe.
— Urupuyũ jeꞌawerorom ig̃ẽmat kay iꞌo am. Imẽnpuxim Deus jaꞌjẽm 

ipiatpiꞌajoan ikẽrẽat mujurũg̃rũg̃ꞌukayũ be — ioꞌe Jesus.

18  1 G̃ebuje Jesus wuymutaybitbinap ekawẽn oꞌg̃uwẽn jeweju 
etaybitbinayũ be soat em cuy epeyekawẽnwẽn Deus eju iam 

ixeyũ mutaybit am, eybuꞌun g̃u juy epesop Deus eju jekawẽn ãm iam tak.
2 — Ibimãmãmãat ekawẽn cocoꞌukat osunuy ikabog̃atka be — ioꞌe 

Jesus. — Tũybe Deus yaꞌõbuyxi g̃u iãn oꞌe. Wararaꞌacat kug̃ tak 
ibuyxim g̃u osunuy — Jesus oꞌe.

3 — Itopꞌũm eꞌũibit ade em ma ajẽmjẽm ixe ibimãmãmãat ekawẽn 
cocoꞌukat kay — ioꞌe. — Oꞌtaobuꞌun g̃u cekay. — “Obuywan cuy ece 
okay itakomaat pe okaykayap puxim,” ioꞌeꞌe itopꞌũm eꞌũibit — Jesus oꞌe.

4 — Ade kabia ibimãmãmãat ekawẽn cocoꞌukat ibuꞌu osunuy itopꞌũm 
eꞌũibit puywan. G̃uyjom pit oꞌjekawẽn jewebe ma. “Deus yaꞌõbuyxi 
g̃u oxe,” ioꞌe jewebe ma — ioꞌe. — “Wararaꞌacat tak ibuyxim g̃u 

ojukuk,” ioꞌe jewebe ma — ioꞌe. 5 — “Imẽnpit ixe itopꞌũm eꞌũibit cuy 
osubuywan ixe be omuꞌukpiceg̃ẽg̃ap puxim,” ioꞌe jewebe ma — ioꞌe. 
— “Ibuywanꞌũm pima, soat em kuka oajẽmjẽm okay, omuꞌadaodao 
kuka,” ioꞌe jewebe ma — Jesus oꞌe.

6 — Ixe ibimãmãmãat ekawẽn cocoꞌukat itopꞌũm eꞌũibit oꞌsubuywan 
jemuꞌukceg̃ẽap puxim cũg̃ g̃u maꞌg̃u jekukum — ioꞌe. 7 — Pãm Deus? 
Eyxe Deus ibuꞌu du jemunaẽhẽyũ buywan - - soat kabia, soat ixima be 
dak jekay jewãwãwãꞌukayũ buywan - - “Obuywatwan cuy ece” iꞌeꞌeꞌukayũ 
buywan? 8 Ibuꞌu g̃u ixeyũ buywan — ioꞌe. — Soat em ag̃ cekay ip. 
G̃axĩn ma ixeyũ buywan — ioꞌe. — Soat wag̃o õn. Ocepit cuy ijodi. 
Wepit puje Deus kay itabucayũ xeꞌe otobuxik? Tobuxik pin cĩcã oxe. 
Imẽnpuye juy eybuꞌun g̃u epesop Deus eju jekawẽn ãm — Jesus oꞌe.

9 G̃ebuje Jesus waraꞌat ekawẽn oꞌg̃uwẽn jewexe xipacayũ be - - wararaꞌacat 
mubuyxiꞌũmꞌũmayũ be - - “Oceju acã xipat Deus xe” iꞌeꞌeꞌukayũ be.

10 — Xepxep ag̃okatkat oꞌju Deus eju kawẽnwẽnapꞌa kay - - yabog̃atꞌa 
kay — ioꞌe. — Oajẽm ip Deus eju jekawẽn ãm. Pũg̃ Fariseu osunuy. 
Waraꞌat iecug̃ap peam dinheiro bubuꞌukat osunuy — ioꞌe.

11 — G̃ebuje Fariseu oꞌjekawẽn Deus eju. Jag̃epũg̃ ma cũg̃ꞌi osunuy. 
Jewexe yaꞌõbuyxi jĩjã osunuy. Imẽn oꞌjekawẽn:
— “Deus,” ioꞌe. “Ocokcok oce wararaꞌacat puxim g̃u õn etabixe buye,” 

ioꞌe. “Ixeyũ ma itabikuku wararaꞌacat pubut kay. Õn pit kaꞌũma,” ioꞌe. 
“Ixeyũ ma warẽmtag̃ ma jekukum. Õn pit kaꞌũma,” ioꞌe. “Ixeyũ ma 
jepopom wararaꞌacat tayxi eju. Õn pit kaꞌũma,” ioꞌe. “Ig̃o buxim g̃u 
dak õn - - iecug̃ap peam dinheiro bubuꞌukat puxim g̃u,” ioꞌe. 12 “Pũg̃ 
semana be xepxep kabia okpiwat ma õn jewemureren kawẽn ãm 
eweju,” ioꞌe Deus pe. “Wedinheiroꞌin õn iũmũm ewebe,” ioꞌe. “10 be 
ikug̃ pima, pũg̃ ma õn iũmũm ewebe,” ioꞌe — Jesus oꞌe.

13 — Iecug̃ap peam dinheiro bubuꞌukat pit cũg̃ꞌi osunuy wũy ma 
Fariseu wi. Isũsũn osunuy kabi kay jeak am yaꞌõbuyxiꞌũm cexe buye. 
Yatoro ma oꞌjekawẽn Deus eju. Oꞌjewekũmpiokaka jeg̃uycũg̃ap pibun, 
ikẽrẽat kug̃ puye — ioꞌe. — “Deus,” ioꞌe — ioꞌe. — “Ikẽrẽat kug̃ õn,” 
ioꞌe — ioꞌe. — “Imẽnpuye etabotaidabotbon cuy eg̃uy okay,” ioꞌe — 
ioꞌe Jesus.

14 — Icẽmãn õn eꞌem eywebe — Jesus oꞌe. — Jedukꞌa be ixeyũ 
epit puje, Fariseu g̃u cũg̃ ma oꞌe Deus xe - - iecug̃ap peam dinheiro 
bubuꞌukat acã — ioꞌe. — Eyaꞌõbuyxian pin cĩcã bima, eyaꞌõbuyxian 
g̃u epesop Deus xe. Eyaꞌõbuyxian pinꞌũm pima bit, eyaꞌõbuyxian 
epesop cexe — Jesus oꞌe.

15 G̃ebuje Jesus eju etaybitbinayũ wararaꞌacat oꞌg̃ukorẽm. Oꞌg̃ukorẽm 
ip Jesus kay mucayan bekitkit tojotjon puye. 16 Imẽnpit:
— Ebekitkit cuy epetojot okay — ioꞌe Jesus cebayũ be ip.
G̃ebuje Jesus oꞌjekawẽn jeweju etaybitbinayũ eju - - 12 beayũ eju.
— Bekitkit mubuꞌun g̃u juy okay imudot am — ioꞌe. — “Epeju g̃u juy 

Jesus kay,” iꞌũmg̃u juy epeꞌe cebe ip. Deus ixeyũ buximayũ kukukan 
jeꞌe soat kukukan pima. 17 Icẽmãn õn eꞌem eywebe. Bekitkit ibuꞌu g̃u 
Deus pe jekukan. Imẽnpuxim Deus pe eykukan eybuꞌuꞌũm pima, cexe 
epesop ixe soat kukukan pima — ioꞌe.

18 G̃ebuje ag̃oka kukat oajẽm Jesus kay. Oꞌjekawẽn Jesus eju.
— Tapu — ioꞌe. — Ẽn xipat, cedag̃ ocemutaybitbin puye — ioꞌe. — 

Apẽntak oce soat em Deus xe onũy ãm? — ioꞌe Jesus pe.
19 — Apẽnpuye dak ẽn eꞌem owebe “Ẽn xipat,” i? — Jesus oꞌe. — 

Kaꞌũmg̃u xipacat - - Deus acã — ioꞌe. 20 — Etaybit Deus pe wuyawẽwẽap 
ekawẽn — ioꞌe. — “Wararaꞌacat tayxi kaykay g̃u juy epesop,” ioꞌe Deus. 

“Wararaꞌacat epeyaoka g̃u juy,” i dak. “Eyetabikum g̃u juy wararaꞌacat 
pubut kay,” i dak. “Napa g̃u juy epeꞌe,” i dak. “Ibuyxim cuy eyebay 
epejukuk, eyxi dak,” i dak oꞌe Deus wuywebe — Jesus oꞌe.

21 — Soat tag̃ ibiat ekawẽn tag̃ cuk adi ojekuku bekin piman ma — ioꞌe.
22 Iboap co buje, Jesus waram oꞌjekawẽn cebe.

— Pũg̃ ma buk omuy ewebe iꞌe am — ioꞌe. — Soat ebubut cuy eteida 
dinheiro bu am. Dinheiro juy eg̃ũm ikug̃ꞌũmayũ be — ioꞌe. — Iũm 
puje, ebubut ade eceꞌe kabi be — ioꞌe. — G̃ebuje juy ejot. Oweju juy 
ejeku — ioꞌe Jesus.

23 Ig̃uycũg̃ cĩcã oꞌe iboap co buje, ade jĩjã ibubut puye. Tacup osunuy. 
Ibuꞌu oꞌe jebubut ũm tadaybotbocayũ be. Xerewun. Oꞌjẽm Jesus xewi.

24 Ag̃oka kukat cemap co buje, Jesus oꞌjekawẽn jeweju etaybitbinayũ 
eju - - ig̃uycũg̃at cẽmap co buje.
— Ibaꞌore jĩjã ibubut adeat Deus pe jekukan — ioꞌe Jesus. 25 — Ibaꞌore 

camelo be ikap am awi daobiꞌatog̃. Imẽnpuxim ibaꞌore jĩjã ma ibubut 
adeat Deus pe jekukan, ibuꞌu ip puye — ioꞌe.

26 — Abu be dak kuka oꞌe taxijo but? — ioꞌe oꞌyaꞌĩjojoꞌiayũ.
27 — Ijodiat pe jewedaxijo baꞌore — ioꞌe. — Deus pe bit ibaꞌore g̃u 

soat ma — Jesus oꞌe.
28 G̃ebuje Pedro oꞌjekawẽn Jesus eju.

— Oceju bit soat ocesuiwat eweju am — Pedro oꞌe Jesus pe.
29 — Icẽmãn õn eꞌem eywebe — Jesus oꞌe. — Deus bikuyap tag̃ 

eybadip iwat puje, eywebe epesuiwat podi ma epejat — ioꞌe. — Eydukꞌa 

beayũ acoꞌi epesuiwat, eytayxi dak, eywag̃o dak, eyebay dak eyxi 
dak, eyebekitkit tak. 30 Deus bikuyap tag̃ iwat puje, eywebe epesuiwat 
podi ma epejat — ioꞌe. — Eyetait pima Deus xipacat jeꞌg̃ũm eywebe. 
Eyeꞌũ buje dak waram g̃uto epeyetait — ioꞌe. — Soat em Deus xe 
epesop — Jesus oꞌe.

31 Adeayũ parakpewi Jesus 12 beayũ oꞌtujowat. Oꞌjekawẽn ceweju ip.
— Eyaꞌõpicũg̃cũg̃ cuy epesop waꞌõ kay — ioꞌe cebe ip. — Jerusalém 

ka kay aju — ioꞌe. — Soat wag̃o õn. Kuyjeayũ emudupmubararaktup 
ekawẽn tag̃ adeayũ warẽmtag̃ ma ip okuk — ioꞌe. 32 — Ixeyũ oũm 
Judeuꞌũmayũ be okay itakomaayũ be. Owaywayway ip jeꞌe. Warẽmtag̃ 
ma ip okuk. Omuxixuxi ip. Omupokupok ip. 33 Oaoka ip. Imẽnpit xepxep 
xet kap puje, waram g̃uto ocetait — ioꞌe Jesus cebe ip - - 12 beayũ be.

34 Imẽnpit 12 beayũ xe cekawẽn paꞌarẽm osunuy Jesus ekawẽn.
— Apẽnape ite eꞌem? — ioꞌe ip jewewebe. — Cekawẽn paꞌarẽm 

ocewebe — ioꞌe ip.
35 Jericó ka be Jesus ajẽm pima, itaꞌũmat dinheiro oꞌjoojuy kapkapayũ 

xewi. 36 E bitako dag̃ xikꞌi bima kapkapayũ daobiwẽg̃ cocom ixe itaꞌũmat.
— Apẽnpuye eyju kapkam ijoma? — ioꞌe kapkapayũ be.

37 — Jesus ijoma kapkam puye - - Nazaré ka bewiat — ioꞌe ip cebe.
38 G̃ebuje itaꞌũmat oꞌjewãwã Jesus kay.

— Jesus! — ioꞌe. — Davi naxeg̃ebit ẽn! — ioꞌe. — Etabotaidabotbon 
cuy eg̃uy okay — ioꞌe yaꞌõberen.
39 Imẽnpuye kapkapayũ itaꞌũmat oꞌg̃ukorẽm.
— Ecemũg̃ cuy! — ioꞌe ip.

Imẽnpit big̃ ma oꞌjewãwã yaꞌõberen.
— Jesus! — ioꞌe maꞌg̃uto. — Davi naxeg̃ebit ẽn! Etabotaidabotbon 

cuy eg̃uy okay — ioꞌe.
40 Jesus oajẽm itaꞌũmat kay. Oꞌjecũ e bidase.
— Ixe itaꞌũmat epetojot okay — ioꞌe jexeacat pe.

Oꞌtojot. Oꞌjekawẽn cebe, yajẽm puje.
41 — Ajo-kay ẽn oxewi? — ioꞌe - - Jesus oꞌe.
— Wetadam ece — ioꞌe.
42 — Jetada õn — ioꞌe Jesus. — Etate eceꞌe Deus kay etabut puye — ioꞌe.
43 Jesus iboap e isum ma oꞌjewetada. Jecoatcoan oꞌe. Ixe dak oꞌju 

Jesus eju.
— Kaꞌũmg̃u ejoꞌiat xipacat — ioꞌe Deus pe.
Imẽneju soat oꞌjojojoꞌiayũ:
— Kaꞌũmg̃u ejoꞌiat xipacat — ioꞌe ip Deus pe.

19  1 Jesus oajẽm ikabog̃atka kay - - Jericó ka kay. Kapkam oeku ibo 
ka dag̃. 2 Ibo ka be ag̃okatkat osunuy. Ibutet Zaqueu i osunuy. 

Iecug̃ap peam dinheiro bubuꞌukat osunuy. Ibubut adeat osunuy.
3 Ixe dak Jesus co ojuy oꞌe. Imẽnpit Jesus co baꞌore osunuy taoapĩn 

puye. Ijo baꞌore osunuy adeayũ Jesus akokoreren oekuku buye.
4 Imẽnpuye Zaqueu oꞌjedau Jesus topabe. Jesus co am oꞌjeu figueiraꞌip 

eju. Oꞌjeu ijopꞌip tẽg̃ ma jeꞌkap iam itaybit puye.
5 Iboꞌip tiotpe yajẽm puje, Jesus oꞌjeapũn Zaqueu kay.

— Zaqueu — ioꞌe. — Ekop cuy! — ioꞌe. — Daosuw! — ioꞌe. — Edukꞌa 
be õn cum — Jesus oꞌe.

6 Zaqueu dao ma oꞌkop ip ejuwi. Icokcok oꞌe Jesus tukꞌa be cu ojuy buye.
— Ejot cuy odukꞌa be — ioꞌe Jesus pe.

7 Iboap oꞌjojojoꞌiayũ Jesus oꞌjomuymuy ip jeweweju.
— Jesus oꞌju Zaqueu dukꞌa be — ioꞌe ip jewewebe. — Ixe Zaqueu 

ikẽrẽat mujurũg̃rũg̃xi! — ioꞌe ip jewewebe.
8 G̃ebuje Zaqueu oꞌjekawẽn Jesus eju jedukꞌa be.

— Kariwa — ioꞌe. — Aꞌõpicũg̃ cuy eg̃uy. Ikẽrẽat cuk adi og̃ujurũg̃rũg̃iap 
cuy ocepere. Obubutꞌin og̃ũm ikug̃ꞌũmayũ be. Ipidase og̃ũm cebe 
ip — ioꞌe. — Adeayũ mug̃uykukukum cuk adi og̃uy dinheirom — 
ioꞌe. — Ebadipdip dinheiro juy og̃ũm pũg̃ dinheiro ojatꞌiat pe soat 
pe — ioꞌe Zaqueu.

9 — Zaqueu, Deus edaxijo g̃asũ bit — ioꞌe Jesus. — Xipat ixe be 
edaxijo am ẽn Abraão naxeg̃ebit puye. 10 Soat wag̃o õn. Ijodi ojot 
ikẽrẽat mujurũg̃rũg̃ꞌukat kudada am. Ixeyũ daxijo am ojot — ioꞌe Jesus.

11 Adeayũ be iboap co buje, Jesus wuymutaybitbinap ekawẽn oꞌg̃uwẽn 
cebe ip. Jerusalém ka be Jesus oajẽm pin. Tũybe g̃axĩn ma Deus soat 
kukukan jeꞌe iãn oꞌe ip adeayũ. Imẽnpuye iboap ekawẽn oꞌg̃uwẽn Jesus.

12 — Kariwa yobog̃at cu ojuy wũyatka kay — ioꞌe Jesus. — Wũyatka 
watwat ixe kariwa yobog̃at muy ojuy jekukan. 13 Ijuꞌũm pima 10 beayũ 
oꞌg̃udot jewekay jebuywatwatꞌukayũ. Pũg̃pũg̃pũg̃ ma oꞌg̃ũm soat pe 
dinheiro isurũg̃at. Soat ip pũg̃pũg̃pũg̃ oꞌe ikug̃. “Õn ijoceꞌũm pima, 
epeyekapik ijop kug̃ dinheiro kug̃ waraꞌat pu am - - dinheiro bu am,” 
ioꞌe ixe kariwa cebe ip. 14 Imẽnpit cebekitkityũꞌin itakoma osodop ip 
jekariwa yobog̃at kay. Imẽnpuye itakomaayũ jebureyũ oꞌg̃uju jekariwa 
nomuju jekawẽn ãm ceweju. E dag̃ ip oꞌe cebe: “Ekay g̃u oceju,” i. 

“Ocekukat pin g̃u ewebe,” ioꞌe ip cebe e dag̃ — Jesus oꞌe.
15 — G̃ebuje oꞌju wũyat ka kay — ioꞌe. — Wũyatka be bima ibo 

ka watwat ixe kariwa yobog̃at oꞌjomuy jekukan. Ade ka kukan ip 

oꞌjomuy. Oꞌjẽm wũyatka bewi. Jay. Oajẽm g̃uto jeka be — ioꞌe. — 
Jebuywatwatꞌukayũ oꞌtomuwã jewekay. 10 be dinheiro oꞌg̃ũmg̃ũm 
cebeꞌiayũ oꞌtomuwã. Itaybit pin oꞌe pebũrũ paxi ip dinheiro oꞌjat 
waraꞌat iam — ioꞌe Jesus.

16 — G̃ebuje ibuywatwatꞌukat oajẽm jekariwa kay — ioꞌe. — “Kariwa,” 
ioꞌe. “Pũg̃ dinheiro eg̃ũm owebe isurũg̃at. 10 be ojat waraꞌat,” ioꞌe 
— Jesus oꞌe.

17 — “Xipat ẽn,” ioꞌe. “Xipan cĩcã juk adi ecekapik,” ioꞌe. “Xipan cuk 
adi ecekapik pũg̃at kug̃ ewebe og̃ũmꞌiat kug̃ - - dinheiro kug̃ - - yopĩcat 
kug̃,” ioꞌe. “Imẽnpuye 10 be ag̃oka kukan ecesũy,” ioꞌe kariwa cebe 

— Jesus oꞌe.
18 — Ibocewi waraꞌat oajẽm ibuywatwatꞌukat — ioꞌe. — “Kariwa,” 

ioꞌe. “Ixaat kug̃ pima, 5 be ojat waraꞌat,” ioꞌe waraꞌacat — Jesus oꞌe.
19 — “5 be ikabog̃atka kukan ecesũy - - wũyat eipi ka kukan,” ioꞌe 

kariwa cebe — Jesus oꞌe.
20 — Ibocewi waraꞌat oajẽm ibuywatwatꞌukat — ioꞌe. — “Juku, 

kariwa,” ioꞌe. “Edinheirom. Pũg̃ ma,” ioꞌe. “Ocekapik g̃u waraꞌat pu 
am. Og̃uekabek pit pag̃õm,” ioꞌe. 21 “Oparara ebuxim, ẽn wararaꞌacat 
mudadaybotbon puye,” ioꞌe. “Ẽn ibubum wararaꞌacat xewi iũmũm 
g̃u maꞌg̃u,” ioꞌe. “Ẽn ibubum cexewi ip taidadam g̃u maꞌg̃u,” ioꞌe 
ibuywatwatꞌukat — Jesus oꞌe.

22 — “Xipatꞌũm cĩcã ẽn,” ioꞌe kariwa. “Ajo pẽg̃ap g̃u ẽn?” kariwa oꞌe 
yaꞌõberen jebuywatwatꞌukat pe. “ ‘Ocekapik g̃u waraꞌat pu am,’ i ẽn 
eꞌem owebe. ‘Og̃uekabek pag̃õm,’ i ẽn eꞌem owebe,” ioꞌe. ‘Ẽn wararaꞌacat 
mudadaybotbon,’ i ẽn eꞌem owebe,” ioꞌe. ‘Ẽn ibubum wararaꞌacat xewi 
iũmũm g̃u maꞌg̃u,’ i ẽn eꞌem owebe,” ioꞌe. “ ‘Ẽn ibubum cexewi ip 
taidadam g̃u maꞌg̃u,’ i ẽn eꞌem owebe,” ioꞌe. 23 “Apẽnpuye dak dinheiro 
eg̃ũm g̃u dinheiro muxipanpanꞌukat pe ixe be waraꞌat pu am? Ixe be 
iũm puje, waraꞌat kug̃ kajuk eceꞌe dinheiro kug̃,” ioꞌe kariwa — Jesus oꞌe.

24 — “Pũg̃ ma ikug̃at pui bewi juy cedinheiro epejat,” ioꞌe kariwa 
jexeayũ be. 10 be ikug̃at pe juy epeg̃ũm,” ioꞌe — Jesus oꞌe.

25 — “Kariwa, imẽn g̃u bit,” ioꞌe ip. “Teku kuy 10 be ikug̃!” ioꞌe ip 
kariwa be.

26 — “Imẽn ma õn eꞌem,” ioꞌe kariwa bit. “Adeat kukat pe waraꞌat 
jeꞌg̃ũm ip. Adeꞌũmat kukat xewi bit jeꞌjat ip,” ioꞌe kariwa — Jesus oꞌe.

27 — “Okay itakomaayũ juy epetojot ijoce,” ioꞌe. “ ‘Ocekukat pin g̃u 
ewebe,’ i juk oꞌe ip owebe,” ioꞌe. “Ixeyũ juy epetojot ijoce,” ioꞌe. “Ixeyũ 
ma epeyaoka wetabixe,” ioꞌe kariwa — Jesus oꞌe.

Imẽn Jesus wuymutaybitbinap ekawẽn oꞌg̃uwẽn cebe ip.
28 Jesus iboap e buje, oꞌju Jerusalém ka kay. Jeweju etaybitbinayũ 

wap oꞌju Jesus. 29 Oajẽm ip Betfagé ka xe, Betânia ka xe dak, coꞌa 
xe. Coꞌa butet Oliveira dipꞌa i osunuy. Ajẽm pima xepxepayũ oꞌg̃uju 
waraꞌatka be jeweju etaybitbinayũ.

30 — Epeju juy ag̃oka kay - - wuywapatka kay — ioꞌe xepxepayũ 
be. — Iboce jumentoꞌitꞌit epetobuxik - - ikirikat - - yakpi jejeꞌibitꞌũmat. 
Ixe jumentoꞌitꞌit epeg̃uwekap — ioꞌe cebe ip. 31 — Ixe juy etojot ijoce 
— ioꞌe. — “Apẽnpuye dak eyju jumentoꞌitꞌit muwekapkam?” iꞌe buje 
ip, “Ocekariwa cekay, ikug̃ꞌũm puye,” i juy epeꞌe cebe — ioꞌe cebe ip.
32 Oꞌju ip xepxepayũ.

Oajẽm ip jumentoꞌitꞌit kay. Oꞌtobuxik ip apẽn cuk Jesus oꞌe iap tag̃. 
33 Imuwekapkam pima õhõ iwat oꞌjekawẽn cebe ip.
— Apẽnpuye eyju jumentoꞌitꞌit muwekapkam? — ioꞌe õhõ iwat.

34 — Ocekariwa cekay, ikug̃ꞌũm puye — ioꞌe xepxepayũ.
— Haꞌa — ioꞌe.

35 Oꞌtujowat ip Jesus kay. Oajẽm. Jumentoꞌitꞌit akpi jeje jeekabek 
oꞌjomõg̃ ip. Ceweju etaybitbinayũ Jesus oꞌg̃uju jumentoꞌitꞌit akpi jeje - - 
iekabek ceje. 36 Jerusalém ka xe Jesus ajẽm pima, adeayũ jeekabek 
oꞌg̃upayapaya ip Jesus wap e dag̃ yaꞌõbuyxi cexe ip puye. 37 Jesus 
oꞌtobede jĩjã ip g̃ebuje. Icokcok cĩcã ip oꞌe Oliveira dipꞌa pẽnpẽn tag̃ 
kopkom pima - - soat cebekitkit. Oꞌjewãwã ip Jesus kay.
— Deus xipat cĩcã — ioꞌe ip yaꞌõberen. — Teku kaꞌũma buk ajojojoiap 

mubapukpug̃ jekukum — ioꞌe ip. 38 — Wuykukukat omuyku Deus 
aꞌõbi — ioꞌe ip jewewebe. — Kaꞌũma ma ixe joꞌiat idipat! — ioꞌe 
ip. — Kabaꞌũm jeedop ip kabi watwat — ioꞌe ip. — Deus cuy xipacat 
jeꞌg̃ũm cebe — ioꞌe ip Jesus cocom pima.

39 Imẽneju Fariseuyũ oꞌjewãwã Jesus pe adeayũ parakpewi.
— Tapu — ioꞌe ip. — “Epeyemũg̃ cuy,” i juy ece eweju etaybitbinayũ 

be, warẽmtag̃ ma ip eꞌem puye — ioꞌe ip.
40 — Iteyũ mũg̃ꞌi bima, witaꞌa ma kuka oꞌjeaewãwã odobede am — ioꞌe.
41 Jajẽm puje, Jerusalém ka kay oꞌjeak Jesus. Oꞌtõn ika jojom pima 

ade ika watwat kũyjobitꞌũm puye. Oꞌjekawẽn ika jojom pima.
42 — Jerusalém ka watwat, Deus omudot eydaxijoap ojuy kabaꞌũm 

eydop am — ioꞌe Jesus. — Obikuy jĩjã g̃asũ ma eymutaybit am iboam. 
Eyju bit eybuꞌu ixe be eydaxijo am. Imẽnpuye wekawẽn baꞌarẽm eyxe 
— ioꞌe. 43 — Imẽnpuye g̃uyjom eykay itakomaayũ korara joꞌiat jomuy 
ip eyka koreren jeõm ãm eyaokaka am — ioꞌe. — Kaꞌwi mug̃ẽg̃ẽ ip 

jomuy. Jeymukoreren ip eyenapõnap puxixim. Jeyakodip ip — ioꞌe. 
44 — Jeymuꞌũm ip. Soat eyka watwat g̃uꞌũm ip. Kaꞌũma ma jepoyat. 
Ikabog̃atka sukamuꞌũm cĩcã ip. Witaꞌa yamudu ip - - soatꞌa ukꞌa mug̃ẽg̃ẽapꞌa. 
Pũg̃ꞌa iwat g̃u ip waraꞌatꞌa jeje. Deus omudot eydaxijo am. Eyju bit 
okay g̃u. G̃asũ ocedaxijo pin Deus iam eyetaybit g̃u. Imẽnpuye soat 
ip jeymuꞌũm. Pũg̃ tak epeyepoyat g̃u. Soat ip jeymuꞌũm — ioꞌe Jesus.

45 Jesus oajẽm Deus eju kawẽnwẽnapꞌa kay - - yabog̃atꞌa kay. Ya be 
oõm. Ag̃okatkayũ oꞌg̃ujẽm ukꞌa ekorara bewi - - õhõ deidadaꞌukayũ.

46 — Imẽn eꞌem Deus ekawẽntup: “Odukꞌa bit cuy yanuy Deus 
eju kawẽnwẽnapꞌam” i — ioꞌe cebe ip. — Eyju bit epeyamuwexat 
ibukurukayũ munẽmapꞌam — ioꞌe cebe ip.
47 Jesus adeayũ mutaybitbin osunuy soat kabia Deus eju kawẽnwẽnapꞌa 
be - - yabog̃atꞌa be.

G̃ebuje paĩyũ kukukayũ Jesus aoka ojuy oeku ip - - Moisés ekawẽn 
imutaybitbinꞌukayũ dak, wararaꞌacayũ dak - - Judeuyũ kukukayũ. Jesus 
aoka ojuy osodop ixeyũ ma.

48 Adeayũ bit Jesus ekawẽn kay jĩjã osodop. Imẽnpuye Jesus aoka 
baꞌore oꞌe cekayꞌũmayũ be.

20  1 Jesus imutaybitbin pima paĩyũ kukukayũ oajẽm cekay. Oajẽm 
ip Jesus kawẽn idipat muwẽnuwẽn pima Deus eju kawẽnwẽnapꞌa 

be - - yabog̃atꞌa be. Oajẽm ip Moisés ekawẽn imutaybitbinꞌukayũ eju, 
Judeuyũ kukukayũ eju dak. 2 Soat ip oꞌjekawẽn Jesus eju.
— Abu-aꞌõbi juk ijaꞌa beayũ eg̃ujẽm? — ioꞌe ip. — Abu-aꞌõbi ẽn 

jekukum? — ioꞌe ip. — Iboam cuy ocemukũyjom ece — ioꞌe ip.
3 — Eyju ma omukũyjom cuy epeꞌe — Jesus oꞌe. 4 — Abu-aꞌõbi g̃u 

juk João ijodiat mubatisasan oeku? Deus aꞌõbi du? Ijodiat aꞌõbi g̃u 
xeꞌe? Iboam cuy epeꞌe omukũyjom — ioꞌe cebe ip.

5 G̃ebuje oꞌjewaꞌõxikxik ip jeweweju.
— Apẽn xeꞌe acejede? — ioꞌe ip. — “Deus aꞌõbi” iꞌe buje cebe, 

“Apẽnpuye juk eyetabut g̃u João kay?” i jeꞌe Jesus wuywebe — ioꞌe ip. 
6 — “Ijodiat aꞌõbi,” iꞌe buje bit cebe, adeayũ wuyabug̃bug̃ jeꞌe witaꞌam, 
ixeyũ xe João Deus aꞌõbi juk adi oeku buye — ioꞌe ip jewewebe.

7 Imẽnpuye:
— Ocetaybit g̃u abu-aꞌõbi juk João ijodiat mubatisasan oeku iam — ioꞌe ip cebe.
8 — Õn tak jeymukũyjo g̃u abu-aꞌõbi õn jekukum iam — ioꞌe Jesus.
9 G̃ebuje Jesus wuymutaybitbinap ekawẽn oꞌg̃uwẽn adeayũ mukũyjo 

am Deus aꞌõbi õn jekukum iam.

— Ag̃okatkat ibuneꞌĩcatpune oꞌtaida uvabune — ioꞌe Jesus. — Ixe 
uvadip iwat ag̃okatkayũ oꞌjomuy tip wiwi an. “Wekadaidip cuy 
epetipwiwi,” ioꞌe cebe ip. Oꞌju waraꞌat ka be ixeyũ ag̃okatkayũ tip 
wiwim pima. Ibun cĩcã osunuy waraꞌat ka be — ioꞌe. 10 — Yaopap 
ekaxi bima tip iwat uvaꞌa kay oꞌe. Jebuywatwatꞌukat oꞌtomuwã.
— “Eju juy wekadaidip kay,” ioꞌe. “Uvaꞌa juy eyadojot oxatꞌam,” ioꞌe. 

Imẽn jebuywatwatꞌukat oꞌg̃uju uvaꞌa bum. Oꞌjẽm. Jay. Oajẽm uvadip 
pe. Imẽnpit tip wiwiꞌukayũ ibuywatwatꞌukat oꞌyamupãupã tip iwat 
buywatwatꞌukat. Oꞌg̃ujẽm ip tip pewi. Ibui pug̃ ma oꞌg̃ujẽm ip. Pũg̃ꞌa 
dak ip oꞌyaũm g̃u cebe. Jebui pug̃ ma oꞌjepit tip iwat pe — Jesus oꞌe.

11 — Ibocewi tip iwat waraꞌat oꞌg̃uju uvaꞌa kay jebuywatwatꞌukat.
— “Eju juy uvadip kay wekadaidip kay,” ioꞌe waraꞌat pe. “Uvaꞌa juy 

eyadojot oxatꞌam,” ioꞌe.
— Xerewun. Oꞌjẽm ibuywatwatꞌukat. Jay. Oajẽm uvadip pe. Imẽnpit 

ixe waraꞌacat tak oꞌg̃ujẽm ip. Ixe dak ip oꞌyaokaka jĩjã. Warẽmtag̃ 
ma oꞌjukuk ip. Ibui pug̃ ma oꞌg̃ujẽm ip. Pũg̃ꞌa dak ip oꞌyaũm g̃u cebe. 
Jebui pug̃ ma oꞌjepit kadai iwat pe — ioꞌe.

12 — Ibocewi waraꞌat oꞌg̃uju uvaꞌa kay jebuywatwatꞌukat. Ixe waraꞌacat 
oajẽm tip pe. Ixe dak ip oꞌyamupãupã. Ixe dak oꞌg̃ujẽm ip tip pewi. 
Jebui pug̃ ma oꞌjepit tip iwat pe — ioꞌe.
— Imẽn kadaidip wiwiꞌukayũ ebapũg̃ayũ oꞌg̃ujẽm tip pewi. Tip iwat 

buywatwatꞌukayũ oꞌg̃ujẽm ip. Ebapũg̃ em ip ibui pug̃ ma oꞌg̃uypit 
kadaidip iwat kay.

13 — Imẽneju tip iwat oꞌjekawẽn jewebe ma.
— “Apẽn paxi oce?” ioꞌe jewebe ma. Okpot cuy og̃uju tip kay yabum,” 

ioꞌe. “Oxe ikukpin cĩcãat cuy og̃uju. Ibuyxim ma ip okpot jukuk,” ioꞌe 
jewebe ma.

14 — Kadaidip tip iwat jekpot oꞌg̃uju tip kay. Xerewun. Oꞌjẽm. Jay. 
Oajẽm tip pe. Imẽnpit ipot co buje, tip wiwiꞌukayũ oꞌjekawẽn jewewebe.
— “G̃aꞌa tip iwat ipot ayaoka,” ioꞌe ip jewewebe. “Cebay eꞌũ buje, 

teku soat jeꞌjat jebayꞌũm pubut,” ioꞌe ip. “Tip kukan jeꞌe,” ioꞌe ip. “G̃aꞌa 
ayaoka. Wuyju ma ibubut ajat. Wuyju ma tip kukan acesop,” ioꞌe ip 
jewewebe.

15 — Tip iwat ipot oꞌtujujẽm ip tip pewi. Kacũg̃ kay oꞌtujowat ip. 
Ipotꞌũm oꞌyaoka ip — ioꞌe Jesus imutaybitbin.
— Apẽn jeꞌe tip iwat jekpotꞌũm oꞌyaokaꞌiayũ be? — ioꞌe Jesus jaꞌĩjojomayũ 

be. 16 — Og̃uwẽn eywebe. Kadaidip iwat jeꞌju tip wiwiꞌukayũ kay. Yaoka 
ip. Wararaꞌacayũ jomuy ixeyũꞌũmꞌũm tieg̃ jekadaidip wiwi an — ioꞌe.

— Cẽm tu? — ioꞌe Jesus ekawẽn cocoayũ. — Imẽn xeꞌe jeꞌe? — ioꞌe 
ip Jesus pe.

17 — Icẽmãn — ioꞌe Jesus. — Omuwẽg̃aptup imẽn eꞌem:
“Iteꞌa witaꞌa xipat g̃u,” ioꞌe ukꞌa muymuyꞌukayũ jewewebe, i. 
Iteꞌa oꞌyaxik ip, i. Imẽnpit oꞌyaxikiatꞌa xipat cĩcãatꞌam oꞌe, i. 
Waraꞌatꞌa muycemapꞌam oꞌe ceꞌaeduap puxim, i.

Imẽn eꞌem Deus ekawẽntup - - omuwẽg̃aptup — ioꞌe Jesus. 18 — Ig̃oꞌa 
jejewi jeꞌat puje, oꞌjewenõmnõmnõm kuka. Ijodiat ceje ig̃oꞌa at puje, 
tõm ã kuka oꞌe ip — ioꞌe.
Iboap ekawẽn oꞌg̃uwẽn Deus aꞌõbi õn jekukum iam ixeyũ mukũyjoap 
ojuy.

19 Oꞌyaꞌĩjojoꞌiayũ oitakomãn Jesus kay ibo ekawẽn cocom puye - - 
Moisés ekawẽn imutaybitbinꞌukayũ, paĩyũ kukukayũ dak.
— Jesus ijop ekawẽn oꞌg̃uwẽn wuymukorẽm ãm — ioꞌe ip jewewebe.
Imẽnpuye Jesus pu ojuy oꞌe ip. Imẽnpit iparara oꞌe ip adeayũ buxim. 

20 Ixeyũ dak dinheiro oꞌg̃ũm ag̃okatkayũ be Jesus ekawẽn puyxijo am.
— Jewexe juy Jesus ekawẽn kay epeku — ioꞌe ip. — Ixe dobatban 

cuy epeku — ioꞌe ip cebe. — Ixe ekawẽn puyxijojom cuy epeku — 
ioꞌe ip. — Warẽmtag̃ ma acoꞌi jekawẽn — ioꞌe ip. — Warẽmtag̃ ma 
cekawẽn puje, iecug̃ap kay juy atujowat — ioꞌe ip. — Iecug̃ap aꞌõbi 
acã yaoka but wuywebe — ioꞌe ip.

Oꞌju ip Jesus kay. Jay. Oajẽm ip.
21 — Tapu — ioꞌe ip. — Ocetaybit cedag̃ ma ẽn kawẽnwẽn iam. Cedag̃ 

ma ẽn ocemutaybitbin tak — ioꞌe ip cebe. — Kocũg̃ kadi kay g̃u ẽn 
ag̃ - - badiat kay acã — ioꞌe ip.
Imẽn oꞌe ip yaꞌĩjojoayũ mug̃uykuku ojuy Jesus kay oceju iam.

22 — Cedag̃ tu exe wuywebe dinheiro ũm ãm soat xe yaꞌõbuyxiat 
pe - - wuyeipi kukat pe - - César be? Aceg̃ũm g̃u xeꞌe? — ioꞌe ip Jesus pe.

23 Jesus pit oꞌe jewebe ma: — Iteyũ wekawẽn puyxijo ojuy — i.
24 — Dinheiro isurũg̃at cuy epetojot okay — ioꞌe Jesus cebe ip - - 

jedobatbanayũ be - - jekawẽn puyxijojo ojuyacat pe.
— Juku — ioꞌe ip.

Oꞌg̃ubapuk cebe.
— Abu-biõg̃buk ija cebe? — ioꞌe. — Abu-butet tak? — ioꞌe.
— César biõg̃buk - - soat xe yaꞌõbuyxiat biõg̃buk — ioꞌe ip. — Ixe 

butet tak opop cebe — ioꞌe ip.
25 — César emukaypin cuy epeg̃ũm cebe — ioꞌe. — Deus emukaypin 

pit cuy epeg̃ũm cebe — ioꞌe Jesus.

26 Jesus ekawẽn puyxijo baꞌore oꞌe cebe ip soat etabun. Cede baꞌore 
oꞌe ip. Mũg̃ ma osodop ip.
— Itaybit cĩcã teku jede am — ioꞌe ip. — Yaꞌõmuypit paꞌore wuywebe 

— ioꞌe ip jewewebe.
27 Saduceuyũ oajẽm Jesus kay. Saduceuyũ Judeuyũ dak osodop ip. 

Tũybe wuyeꞌũ buje acejetaitꞌũma waram iãn oꞌe ip. Oꞌjekawẽn ip 
Jesus eju.

28 — Tapu — ioꞌe ip. — Moisés Deus pe wuyawẽwẽaptup cuk adi 
oꞌtupmubararak ocewebeaptum — ioꞌe ip. — Imẽn eꞌem ibodup:

Ag̃okatkat wag̃oꞌũm eꞌũ buje, ikitpit puk cuy jewebumũn 
jewagoꞌũm tayxibuk eju itayxibuk iꞌitꞌetꞌũm pima, i. Jewebumũn 
cuy imuꞌukreg̃ am, bekicat muaypan am jewag̃oꞌũm tieg̃, i.

29 Imẽn Moisés oꞌtupmubararak — ioꞌe ip.
G̃ebuje 7 beayũ oꞌg̃uwẽn ip Jesus pe - - ikitpitpiyũ.
— Koapat oꞌjewebumũn. Ixe koapatꞌũm oeꞌũ jekpotpetꞌũm pima ma 

— ioꞌe ip. 30 — G̃ebuje jewag̃oꞌũm tomujuat oꞌjewebumũn jewag̃oꞌũm 
tayxibuk eju. Ixe tomujuatꞌũm oeꞌũ jekpotpetꞌũm pima maꞌg̃uto — ioꞌe ip. 
31 — Ibocewi wararaꞌacayũ oꞌjewebumũnmũn jewag̃oꞌũm tayxibuk eju 
5 beayũ - - koapat tayxibuk eju - - pũg̃ eju ma. Soat ip oꞌjewebumũnmũn 
ceweju. Jekpotpetꞌũm pima ma oeꞌũꞌũ ip soat ma — ioꞌe ip. 32 — Soat 
ip ceꞌũ buje, ayacatꞌũm tak oeꞌũ. 33 Soat oꞌjewebumũnmũn ceweju 7 
beayũ. Imẽneju waram wuyetait puje, abu-tayxim xeꞌe jeꞌe? — ioꞌe 
ip Jesus pe.

34-35 G̃ebuje Jesus oꞌjekawẽn Saduceuyũ be.
— Ijodiat ma jewebumũnmũn — ioꞌe. — Waram oꞌjetaitꞌiayũ bit 

jewebumũnmũn g̃u. Deus ixeyũ oꞌg̃utait ceꞌũap tomukadi. Jewebumũnmũn 
g̃u ip. 36 Waram oꞌjetaitꞌiayũ waram g̃u jeꞌũ, Deus ekawẽn tojotjotꞌukat 
puxim ip puye. Deus ipotpoyũ ip, Deus ixeyũ oꞌg̃utait ceꞌũap tomukadi 
buye — ioꞌe Jesus. 37 — Napa ma eyju eꞌem “Waram acejetait g̃u,” i. 
Waram epeyetait — ioꞌe. — Waram acejetait wuyeꞌũ buje iam cuk 
adi oꞌg̃utaybitbin Moisés — ioꞌe. — Ixe Moisés tipsopat ekawẽntup 
oꞌtupmubararak. “Deus Abraão kukukat, Isaque kukukat tak, Jacó 
kukukat tak,” i juk oꞌe Moisés, ceꞌũꞌũ ip puje. 38 Deus ceꞌũat kukukat 
g̃u - - itaicat kukukat acã. Imẽnpuye wuyetaybit ixeyũꞌũmꞌũm waram 
oꞌjetait ceꞌũap tomukadi iam. Soat itait Deus xe - - itaicayũ, waram 
oꞌjetaitꞌiayũ dak — Jesus oꞌe.

39 — Etaybit cĩcã ma jede am — ioꞌe Moisés ekawẽn imutaybitbinꞌukat.
40 Yaꞌõbabiꞌũm ip oꞌe Jesus aꞌõbu am.

41 Jesus pit oꞌe cebe ip:
— Addeayũ eꞌem “Deus emunaẽ Davi naxeg̃ebit,” i — ioꞌe Jesus cebe 

ip. 42 — Imẽn eꞌem Davi Salmodup pe:
Deus oꞌe okukukat pe: “Xikꞌi abik obaꞌat kadi,” i. 43 “Ekay 
itakomaat aꞌõbacaap og̃uꞌũm,” i. Kũyjobit jeedop ip aꞌõ kay, 
i — ioꞌe.

44 — Imẽn Davi eꞌem Salmodup pe - - jebibododonaptup pe — ioꞌe. — 
Davi oꞌe Deus emunaẽ be “Okukukat” i. Imẽnpuye Deus emunaẽ Davi 
naxeg̃ebit acã g̃u osunuy. Davi kukukat tak osunuy — ioꞌe Jesus cebe ip.

45 G̃ebuje Jesus oꞌjekawẽn jeweju etaybitbinayũ eju. 12 beayũ eju 
oꞌjekawẽn adeayũ aꞌõpiju.

46 — Eydayꞌemꞌum cuy epesop Moisés ekawẽn eymutaybitbinꞌukayũ 
be eymug̃uykukuap puxim — ioꞌe. — Tũybe soat podi ma ocaꞌõbuyxi 
iãn eꞌem ip — ioꞌe. — Jesay ukpi wẽnẽg̃wẽnẽg̃ãn ip jekukum soat pe 
jejojoan. Icokcok cĩcã ip wararaꞌacat pe ibuyxim ikuk am soat etabutpe 
— ioꞌe. — Kariwa yobog̃at tũyap pe abik ojuy ip Deus eju kawẽnwẽnapꞌa 
be. Peta kabia be dak cucum ip kariwa yobog̃at tũyap kay yabikap ojuy. 
47 Ag̃okatkatꞌũm eꞌũ buje, itayxibuk pubut pupum ip. Cekawẽn waꞌũm 
cĩcã ip Deus eju wararaꞌacat pe “Eyetaybit cĩcã Deus eju kawẽn ãm” iꞌe 
am cebe ip. Jewexe Deus eju ip kawẽnwẽn. Deus xe g̃u ip yaꞌõbuyxi - - 
jewexe acã. Imẽnpuye soat podi ma ipiat supiꞌajo ip — ioꞌe Jesus.

21  1 G̃ebuje Jesus oꞌjeak dinheiro mũnꞌa kay - - isurũg̃at mũnꞌa kay. 
Dinheiro mũnꞌa Deus eju kawẽnwẽnapꞌa be oꞌyanuy. Ibubut 

adeayũ dinheiro mõg̃mõg̃ ip oꞌe ig̃oꞌa be. Xeresu g̃u oꞌjomõg̃mõg̃ ip ya be.
2 G̃ebuje Jesus ayacat oꞌjojojo - - itopꞌũm eꞌuibit - - tadaybocat. Ixe ayacat 

dinheiro isurũg̃at oꞌjomõg̃ ig̃oꞌa be - - xepxep ã oꞌjomõg̃. Xepxepatei 
teibog̃ g̃u osodop - - teiꞌĩt ma.

3-4 — Icẽmãn õn eꞌem eywebe — Jesus oꞌe jexeayũ be. — Ibubut adeayũ 
ma ade oꞌjomõg̃mõg̃ ip. Yopĩt ma bit jexewiatꞌin oꞌjomõg̃mõg̃ ip ya be 
jedinheiroꞌin. Ixe ayacat pit soat jexewiat oꞌjomõg̃ jedinheiro. Kaꞌũma 
ma oꞌjepoyat cexe. Teiꞌĩcat oꞌjomõg̃. Inaka soat oꞌjomõg̃ jedinheiro. 
Jexat pu ojuyap tak oꞌjomõg̃. Imẽnpuye Deus xe ayacat teibog̃ oꞌjomõg̃ 
teiꞌĩt maꞌg̃u wuyxe. Deus xe wararaꞌacat podi ma oꞌjomõg̃ — ioꞌe Jesus.

5 G̃ebuje ceweju etaybitbinayũ oꞌjekawẽn Jesus eju.
— Tapu, akꞌi juy ece — ioꞌe ip. — Deus eju kawẽnwẽnapꞌa yadip 

cĩcã! — ioꞌe ip. — Witaꞌa mug̃ẽg̃ẽꞌa yadip cĩcã! — ioꞌe ip. — Adeayũ 
juk adi jedinheiro oꞌg̃ũmg̃ũm yamudipapteim — ioꞌe ip.

6 — Icẽmãn — ioꞌe Jesus cebe ip. — Yadip cĩcã g̃asũ. G̃axĩn ma bit 
soatꞌa jeꞌaedu. Xepxepꞌa jewaꞌawebotbon g̃u jeꞌe witaꞌa — ioꞌe Jesus.

7 — Tapu, pug̃ũn xeꞌe jeꞌaedu? — ioꞌe ip. — Ajo jeꞌbapuk g̃asũ jeꞌaedu 
iam ocemutaybit am? — ioꞌe ip.

8 — Eydayꞌemꞌum cuy epesop wararaꞌacat pe eymug̃uykukuap puxim! 
— ioꞌe. — Napapaꞌukayũ jajẽm. “Cristo õn,” i napa ma jeꞌe ip wararaꞌacat 
pe. “Ijodiat taxijojoꞌukan Deus emunaẽ õn,” i napa ma jeꞌe ip. “G̃axĩn 
ma Deus soat kukukan jeꞌe,” i napa ma jeꞌe ip. Eyetabun g̃u juy epesop 
ixeyũ ekawẽn kay — ioꞌe. 9 — Soat kaka dag̃ nopag̃õg̃õm jeꞌe ip - - ijoxĩn 
ma, wũy dak. Nopag̃õg̃õmap awẽg̃ tobuxik puje, eyag̃uykorereren g̃u juy 
epesop. Imẽn cuy jeꞌe koam. Imẽnpit soat iꞌũmap kabia oajẽm g̃u buk.

10 — Pũg̃ eipi watwat nopag̃õg̃õm jeꞌe waraꞌat eipi watwat eju. Pũg̃ 
ka watwat nopag̃õg̃õm jeꞌe waraꞌat ka watwat eju. 11 Soat kaka dag̃ ipi 
jexixi. Soat ka dag̃ jeꞌe reap. Soat ka dag̃ jeꞌe iwãtaxipipi ade. Xipatꞌũm 
cĩcãat jeꞌbapuk. Wuymuparararanap tak jeꞌbapuk kabi be — ioꞌe.

12 — Iboap ebapuk awap itakomaayũ jeydaomũn. Ipiat supiꞌajoat ip 
eywebe. Jeydujowat ip Deus eju kawẽnwẽnapꞌa be Judeuyũ be eymuymuy 
am. Daomũnmũnapꞌa be ip jeymuõm. Jeydujowat ip iecug̃ap dopabe 
ika kukukayũ dopabe dak, okay eyetabut puye. 13 Ixeyũ dopabe bima 
juy kawẽn idipat epeg̃uwẽn cebe ip — ioꞌe. 14 — “Apẽn paxi oceꞌe cebe 
ip?” iꞌũmg̃u juy epeꞌe. “Apẽn paxi ocewedayo?” iꞌũmg̃u dak cuy epeꞌe. 
Eyag̃uybabiꞌũmꞌũm g̃u juy epesop apẽn paxi ocewedayo iap kay. 15 Õn 
ma jeymutaybin jedem ixeyũ dopabe bima. Eyaꞌõmuypit paꞌore jeꞌe 
cebe ip eykay itakomaayũ be — ioꞌe. 16 — Eyebay ma jeyũm eykay 
itakomaayũ be eyaoka am, eywag̃oyũ dak, eybadipyũ dak, eybureyũ 
dak. Ixeyũ ma eyꞌin yaoka pũg̃pũg̃. 17 Soat eykay g̃u jĩjã jeꞌe okay 
eyetabut puye — ioꞌe. 18 — Õn pit soat em ag̃ og̃uy eykay. Soat em õn 
xipan jeykuk. 19 Eyetabun cuy epesop okay ipiatꞌajojom maꞌg̃u eyju. 
Soat em Deus xe epesop eyeꞌũ buje — ioꞌe Jesus.

20 — Sorarayũ be Jerusalém ka mukoreren puje, eyetaybit epesop 
g̃axĩn ma ip ikamuꞌũm iam. 21 Jerusalém ka koreren pima, jewat cuy 
ip coꞌa kay jaokaap puxim Judéia eipi watwat. Jeka bewi juy ip jeꞌjẽm 
g̃u ikabog̃atka watwat. Ikabog̃atka kay g̃u juy ip jenapõn kog̃ũnpi 
watwat. 22 Jenapõn g̃u juy ip ixe kabia be Deus jekay itakomaayũ be 
jeweig̃ puye. Ixe soat pe jeweik jemudupmubararaktup ekawẽn tag̃ - - 
kuyjeatup ekawẽn tag̃ — ioꞌe.

23 — Yukreg̃ayũ ipiat supiꞌajojo jĩjã ixe kabia be, jekũm pe jeꞌit kukayũ 
dak. Judéia eipi watwat ipiat supiꞌajojo jĩjã. Deus ipiat supiꞌajoat 

Judeuyũ be itakoma jĩjã buye. 24 Cekay itakomaayũ Judeuyũ yaokaka 
pajam. Wararaꞌacat ip taomũn. Taomũnmũn ip tujowat waraꞌat ka dag̃. 
Jerusalém ka sukamuꞌũm Judeuꞌũmayũ. Imẽn jeꞌbapuk Judeuꞌũmayũ 
soat kukukan pima — Jesus oꞌe.

25 — Iwaruat jeꞌbapukpuk kaxiepiat pe, kaxiaat pe dak, kasopta be 
dak. Soat ka watwat yag̃uybabiꞌũmꞌũm cĩcã jeꞌe. Yag̃uybabiꞌũmꞌũm jeꞌe 
ip soati jediexixi jĩjã buye, tipodoy jĩjã buye dak. 26 Soat kabi beacat 
muycemcemap jearere. Soat yaꞌõcaꞌũm jeꞌe jeparara pibun. Yaꞌõcaꞌũm 
jeꞌe ip ipararuat ebapuk puje — ioꞌe.

27 — G̃ebuje ip ojo — ioꞌe Jesus. — Kabikerereat eju oajẽm puje 
ip ojo — ioꞌe Jesus. — Soat wag̃o õn. Ixeyũ ojo. “Kaꞌũma ma ejoꞌiat 
yaꞌõbacaat,” i jeꞌe ip owebe — ioꞌe Jesus. — “Soat podi ma edip,” i jeꞌe 
ip owebe — ioꞌe Jesus. 28 — Iboap ebapuk puje, g̃axĩn ma taxijojom 
epeꞌe. Imẽnpuye eycokcog̃ cuy epesop. Eyaꞌõcam cuy epesop — ioꞌe. 
Imẽn Jesus oꞌjekawẽn cebe ip.

29 G̃ebuje Jesus wuymutaybitbinap ekawẽn oꞌg̃uwẽn jexeayũ be.
— Figueiraꞌip cuy epeyopcoco, waraꞌatꞌip tak. 30 Tupkireatup cẽm puje, 

eyetaybit g̃axĩn ma koato jeꞌe iam. 31 Imẽnpuxim ipararuat ebapuk 
puje, eyetaybit epeꞌe g̃axĩn ma Deus soat kukukan jeꞌe iam — ioꞌe.

32 — Icẽmãn õn eꞌem eywebe. Soat g̃asũacayũ eꞌũ awap soat jeꞌbapuk 
wekawẽn tag̃. 33 Kabi iꞌũm, iꞌpi dak. Wekawẽn pit iꞌũm g̃u. Soat em 
wekawẽn kay itabut jeedop ip adeayũ — ioꞌe.

34 — Ag̃ cuy epesop wajẽmap kay — ioꞌe. — Puybitxim g̃u juy epesop 
kawedixim g̃u dak, tarekrek pupuxim g̃u dak — ioꞌe. — Ag̃ cuy epesop 
wepit pujeap kay. 35 Ag̃ꞌũm pima epeyekuy wepit puje puca ekuyap 
puxim ibu buje. 36 Imẽnpuye soat em ma ag̃ cuy epesop wepicap kay. 
Soat em cuy epeyekawẽn Deus eju — ioꞌe. — “Bay, ocemutaxin cuy 
eg̃uy ipiatꞌajoap puxim,” i juy epeꞌe Deus pe. “Bay, ocebuywatwan 
cuy eg̃uy soat wag̃o kay ocajẽm puje ocesũsũnap puxim,” i juy epeꞌe 
cebe — Jesus oꞌe.

37-38 Soat kabia Jesus adeayũ mutaybitbinꞌuk osunuy Deus eju 
kawẽnwẽnapꞌa be - - yabog̃atꞌa be. Kabiaꞌisum adeayũ jeꞌaweroroꞌuk 
ip osodop ig̃oꞌa be Jesus ekawẽn com. Kabiog̃kabiog̃ꞌi bima oꞌjepitpit 
Jesus Oliveira dipꞌa bicũg̃pe xexen.

22  1 Peta ajẽm pima paĩyũ kukukayũ Jesus aoka ojuy ip, Moisés 
ekawẽn imutaybitbinꞌukayũ dak. Peta butet Páscoa i osunuy. 2 Ixe 

epeta bima Judeuyũ pãoꞌa oꞌoꞌuk osodop - - yamuyuhuhuaptõmtẽmꞌũmatꞌa. 

Soat kabia Jesus aoka ojuy oekuku ip paĩyũ kukukayũ, Moisés ekawẽn 
imutaybitbinꞌukayũ dak.
— Apẽn g̃u xeꞌe aceyaoka? — ioꞌe ip jewewebe. Adeayũ etaꞌũm pima 

ip yaoka ojuy oekuku, adeayũ buxim iparara ip puye.
3-4 G̃ebuje Judas oꞌju paĩyu kukukayũ kay oibuꞌun Jesus kay buye. 

Kũyjobit oꞌe Satanás aꞌõ kay. Ixe Judas xepxep putet osunuy. Iscariote i 
waraꞌat ibutet osunuy. 12 beayũꞌin osunuy ixe. Deus eju kawẽnwẽnapꞌa 
wiwiꞌukayũ kukukayũ kay dak oꞌju. Jekawẽn ãm ceweju ip oꞌju. Oajẽm 
cekay ip. Jay.
— Õn ma Jesus og̃ũm eywebe yaoka am — ioꞌe. — Apẽn xeꞌe og̃ũm 

eywebe? — ioꞌe Judas.
5 Icokcok cĩcã ip oꞌe paĩyũ kukukayũ, Deus eju kawẽnwẽnapꞌa 

wiwiꞌukayũ kukukayũ dak.
— Ocewebe Jesus ũm puje, dinheiro oceꞌg̃ũm ewebe iũmapteim — 

ioꞌe ip Judas pe.
6 — Haꞌa, dinheiro juy eg̃ũm owebe — ioꞌe cebe ip.
Imẽneju soat kabia paĩyũ be Jesus ũm ojuy oeku Judas. Adeayũ 

etaꞌũm pi iũm ojuy oeku.
7-8 Peta ajẽm puje, Jesus Pedro oꞌg̃uju ikabog̃atka be, João dak. Ixe epeta 

bima Judeuyũ pãoꞌa oꞌoꞌuk osodop ip yamuyuhuhuaptõmtẽmꞌũmatꞌa. 
Ovelha aokakaꞌuk ip osodop Páscoa epeta bima. Imẽnpuye Jesus 
Pedroyũ oꞌg̃uju soat muxipan am.
— Ikabog̃atka be juy epeju — ioꞌe. — Ovelha juy epejat. Epeyaoka 

juy. Epejoyoy juy wuywebe iꞌo am Páscoa kabia be — ioꞌe cebe ip - - 
Pedro be, João be dak.

9 — Puꞌa be xeꞌe oceyoyoy wuyxat? — ioꞌe ip.
10 — Eyaꞌõpicũg̃cũg̃ cuy epesop! — ioꞌe. — Ikabog̃atka be eyõm puje, 

ag̃okatkat eydopabijuk - - idibi mũnꞌa kukat. Ixe nomuju juy epeju — ioꞌe. — 
Ixe be ukꞌa be iõm puje, eyju dak epeõm ig̃oꞌa be — ioꞌe. 11 — Ukꞌa iwat pe 
juy epeyekawẽn. “Ocemutaybitbinꞌukat oꞌjewaꞌõmudot ewebe,” i juy epeꞌe 
cebe. “ ‘Puꞌabi be ebikuy omujum jekõn ãm oweju etaybitbinayũ eju Páscoa 
kabia bima,’ i juk oꞌe ocemutaybitbinꞌukat,” i juy epeꞌe ukꞌa iwat pe — ioꞌe 
Jesus. 12 — Ukꞌa iwat yabimubapuk eywebe umatꞌabi, yabog̃atꞌabi, soat opop 
iatꞌabi — ioꞌe. — Iboꞌabi be juy ovelha epejoyoy wuyxan — ioꞌe cebe ip.
13 Oꞌju ip ikabog̃atka be. Apẽn cuk adi Jesus oꞌe cebe ip iap tag̃ oꞌtobuxik 
ip soat tag̃. Ovelha oꞌjoyoy ip ig̃oꞌabi be.

14 Jekõn pima Jesus oꞌjekawẽn jemumujuyũ eju - - 12 beayũ eju. 
Kaxikxikꞌi osodop ip mesa be.

15 — Páscoa xat o pin cĩcã õn eyweju ijop epeta bima — ioꞌe. — G̃axĩn 
ma juy õn ipiatꞌajom — ioꞌe. 16 — Deus soat kukukanꞌũm pima Páscoa 
xat ojoꞌo g̃u. Imẽnpit Deus soat kukukan pima, ojoꞌo waram — ioꞌe.

17 G̃ebuje Jesus uvaꞌabidi oꞌtimuõm tikõnkõg̃ap pe.
— Bay, ẽn xipat cĩcã — ioꞌe Deus pe.
Tikõnkõg̃ap oꞌg̃ũm jeweju etaybitbinayũ be.
— Juku — ioꞌe. — Epetikõn. Epetimuꞌẽꞌẽ eyewewebe — ioꞌe. 18 — Ijodi 

g̃u waram uvaꞌabidi otikõn. Deus soat kukukan pima bit, waram 
otikõn — ioꞌe Jesus.

19 G̃ebuje pãoꞌa oꞌyabu.
— Bay, ẽn xipat — ioꞌe Deus pe.
Oꞌyadakat. Oꞌyaũm cebe ip.
— Ijuꞌa ojebit — ioꞌe. — Eywebeam ojeꞌũ. Yaꞌo buje weꞌũap kay juy 

g̃ebum epesop — ioꞌe cebe ip.
20 Jekõn epere buje, uvaꞌabidi oꞌtiũm cebe ip.

— Ijudi kõn puje, odoymukererenap kay juy g̃ebum epesop — ioꞌe. 
— G̃asũ Deus ikẽrẽat juꞌuk eywebewi odoymukereren puye, ojeꞌũ 
buye. Ikẽrẽat juꞌuk eywebewi apẽn kuyje ixe oꞌe iap tag̃ — ioꞌe Jesus. 
21 — Mesa be xikꞌi owejuat ma oũm okay itakomaayũ be — ioꞌe. 
22 — Soat wag̃o õn. Ojeꞌũ apẽn cuk adi webay ibikuy osunuy iap tag̃. 
Imẽnpit Deus ipiat supiꞌajoat oũmat pe — ioꞌe.

23 — Abu xeꞌe wuyꞌin kuka Jesus oꞌg̃ũm cekay itakomaayũ be? — 
ioꞌe ip jewewebe Jesus eju jekõnkõnayũ.

24 G̃ebuje Jesus eju etaybitbinayũ oꞌjewaꞌõbubu jeweweju.
— Abu wuyꞌin soat podi ma yaꞌõbuyxian jeꞌe? — ioꞌe ip jewewebe.
Oꞌjewaꞌõxikxik ip. 25 Jesus oꞌjekawẽn cebe ip.
— “Kũyjobin cuy epesop waꞌõ kay,” iꞌeꞌem ijodiat kukukayũ jebekitkit 

pe. “Kariwa yobog̃at õn,” iꞌeꞌem ip — ioꞌe. — Ijodiat bure ip adeayũ xe. 
26 Eyju bit imẽn g̃u juy epesop. Kariwa yobog̃at pin pima, yaꞌõbuyxiꞌũmat 
puxim cuy epeku — ioꞌe Jesus cebe ip. — Wararaꞌacat kukukat pin 
pima juy ibuywatwan ip epesop — ioꞌe cebe ip. 27 — Abu kariwa 
yobog̃at? — ioꞌe. — Jekõn ãm mesa be xikꞌiat tu? Ixat tojotjotꞌukat 
g̃u xeꞌe? Jekõn ãm mesa be xikꞌiat ma kariwa yobog̃at. Imẽnpit eyxe 
bima wuyxat tojotjotꞌukat puxim cuk adi ojekuku. Wararaꞌacat 
puywatwan cuk adi ojekuku — ioꞌe Jesus. 28 Eybuꞌun g̃u juk adi epesop 
okay, wararaꞌacat aꞌg̃u ipiat oꞌsupiꞌajoat owebe — ioꞌe. 29 — Kuy bima 
webay oꞌe owebe “Soat kukukan ecesũy,” i. Imẽnpuxim “Eyju dak soat 
kukukayũm epesop oweju,” i õn eꞌem eywebe. 30 Õn soat kukukan 

pima, wemesa be epeyekõn oweju — ioꞌe. — “Eyju ikẽrẽat kug̃ Deus 
xe,” i epeꞌe kũyjobitꞌũmayũ be. “Eyju ikẽrẽat kug̃ g̃u Deus xe,” i dak 
cuy epeꞌe kũyjobicayũ be. Imẽn epeꞌe Israel naxeg̃ebitbit pe - - 12 be 
tiwatwat pe — ioꞌe Jesus jeweju etaybitbinayũ be.

31 — Simão — ioꞌe Jesus Simão Pedro be. — Eyaꞌõpicũg̃ cuy — 
ioꞌe. — Satanás kuy oꞌe owebe “Simão buyxijo pin õn, itabut paxi 
jeꞌe waꞌõ kay iam,” i — ioꞌe Jesus Simão be. — Satanás itabucayũ 
xewi emujẽm pim apẽn wuyju tarekrektata mujẽmjẽm taixee bewi 
iap puxim — ioꞌe. — “Haꞌa. Esubuyxijo,” i juk oce Satanás pe — ioꞌe 
Jesus. — “Soat cuy esubuyxijo oweju etaybitbinayũ,” i juk oce cebe 
— ioꞌe Jesus. 32 — Imẽnpit kuy ocekawẽn Deus eju ewebeam. “Simão 
juy esubuywan itabucap epereap puxim,” i oce Deus pe — Jesus oꞌe. 
— Waram okay etabun pima, eykitpitpiyũ juy esubuywan itabut cĩcã 
am ip okay — ioꞌe Jesus.

33 — Kariwa, jeiwat g̃u õn — ioꞌe Simão Jesus pe. — Obuꞌun g̃u ekay 
— ioꞌe. — Daomũnmũnapꞌa be dak cuy oju eburem. Weꞌũap kay ma 
juy oju eburem — ioꞌe Pedro.

34 — Pedro — ioꞌe. — Sapokay edeꞌũm awap, ebapũg̃ em “Ixe bure 
g̃u õn,” i eceꞌe — ioꞌe Jesus pit.

35 G̃ebuje oꞌjekawẽn waraꞌacayũ eju - - jeweju etaybitbinayũ eju.
— Patorõn kug̃ꞌũm cuk adi õn eymuju, sako kug̃ꞌũm tak, bolsa 

kug̃ꞌũm tak, eyiuk kug̃ꞌũm tak — ioꞌe. — Irerem tu juk adi epekuku? 
— ioꞌe.

— Kaꞌũma. Xipan cuk adi ocekuku — ioꞌe ip.
36 — G̃asũ bit — ioꞌe cebe ip — patorõn kug̃ pima juy epetujowat 

eyekuap tag̃ — ioꞌe. — Sako kug̃ pima juy epetujowat. Payao kug̃ꞌũm 
pima juy eyeekabek epeteida ibu am — ioꞌe. 37 — Imẽn eꞌem Deus 
ekawẽntup - - omuwẽg̃aptup:

“Ikẽrẽat mug̃ẽg̃ẽꞌukat ẽn,” i napa ma ijodiat eꞌem Deus 
emunaẽ be, i.

Ibodup ekawẽn tag̃ jeꞌe ip owebe g̃asũ — ioꞌe Jesus.
38 — Kariwa, akꞌi ece — ioꞌe ip. — Xepxep oceju payao kug̃ — ioꞌe ip.

— Oꞌe ma burut — ioꞌe.
39 Ibocewi oꞌjẽm ip jekõnkõnapꞌa bewi umatꞌabi bewi.
Jesus oꞌju coꞌa kay - - Oliveira dipꞌa kay - - cucuꞌuk osunuyiapꞌa kay. 

Ceweju etaybitbinayũ dak oꞌju tomuju. 40 Oꞌjekawẽn ceweju ip yajẽm 
puje.
— Epeyekawẽn cuy Deus eju eywebe ikẽrẽat kukap puxim — ioꞌe.

41 Jesus oꞌjewerũg̃ jeweju etaybitbinayũ xewi. Bosusu oꞌju. Jag̃ẽpũg̃ 
ma oꞌe.

G̃ebuje Jesus oꞌjekawẽn Deus eju. Jẽg̃ꞌaecõg̃cõg̃ oꞌjekawẽn.
42 — Bay, ebuꞌu bima bit ipiat esupiꞌajoat g̃u owebe — ioꞌe Deus pe. 

— Imẽnpit obikuyap tag̃ g̃u juy ece - - ebikuyap tag̃ acã — ioꞌe.
43 Ibocewi Deus ekawẽn tojotjotꞌukat oꞌkop kabi kadiwi Jesus 

aꞌõmucan am.
44 Big̃ ma jaꞌõbuyxim oꞌjekawẽn Deus eju. Jeg̃uycũg̃at pibun ma oeꞌũ pin. 

Topaꞌadiayey oꞌe toy buxim, ig̃uycũg̃ cĩcã buye. Oꞌjedopadoyebot ipi ju.
45 Deus eju jekawẽn epere buje oꞌãy. Kirikꞌãy. Jeweju etaybitbinayũ 

kay oajẽm. Jay. Ixexet ma ip oꞌtobuxik. Ixexet ip jeg̃uycũg̃ap kug̃ ip 
yobog̃ cĩcã buye.

46 — Apẽnpuye eyxexet? — ioꞌe. — Epeyewurũg̃ cuy! — ioꞌe cebe 
ip. — Epeyekawẽn cuy Deus eju eywebe ikẽrẽat kukap puxim — ioꞌe.

47 Wararaꞌacayũ dak oajẽm Judas eju. Ixe Judas wararaꞌacayũ wap 
oajẽm jaku Jesus iam imutaybin am ip. Ixe 12 beayũꞌin osunuy.

Oajẽm Jesus kay Judas. Oajẽm Jesus ag̃obu kõn ãm tobede am.
48 — Judas — ioꞌe Jesus. — Soat wag̃o õn — ioꞌe. — Wag̃obu kõn 

tu ẽn oũm ãm okay itakomaayũ be? — ioꞌe.
49 G̃ebuje Jesus eju etaybitbinayũ itaybit oꞌe Jesus pum ip iam.
— Kariwa, oceyaoka du ip pajam? — ioꞌe ip Jesus pe.

50 Pũg̃ ixeyũꞌin tak paĩyũ kukukat puywatwatꞌukat oꞌsug̃uybuꞌuk 
pajam. Tep. Ibaꞌat kadiat g̃uybu oꞌsug̃uybuꞌuk.

51 — Imẽn g̃u bit epesop! — ioꞌe Jesus jeweju etaybitbinayũ be.
Cay. Oꞌsug̃uybumucay. Oꞌsug̃uybumuwedap. G̃uybudip oꞌe.

52 G̃ebuje Jesus oꞌjekawẽn Judas ejuayũ eju - - paĩyũ kukukayũ eju, 
Deus eju kawẽnwẽnapꞌa wiwiꞌukayũ kukukayũ eju dak, Judeuyũ 
kukukayũ eju dak.
— Epajẽm odaomũn ãm ibukurukat taomũnap puxim — ioꞌe. — Eybaꞌip 

kukug̃ epajẽm — ioꞌe Jesus. 53 — Soat kabia Deus eju kawẽnwẽnapꞌa 
be juk adi og̃uy. Epesot g̃u juk adi odaomũn ãm ig̃oꞌa be bima — ioꞌe. 

— G̃asũ bit okuk put eywebe eybikuyap tag̃. Eybikuyap tag̃ eyeku but 
g̃asũ. Kabiokbog̃ tag̃ jekukuꞌukayũ kukat ijodiat kukat g̃asũ. Satanás 
ijodiat kukat g̃asũ. Eyju dak kũyjobit ixe aꞌõ kay — ioꞌe Jesus.

54 Judas ejuayũ Jesus oꞌjat. Oꞌtujowat ip paĩyũ kukukat dukꞌa kay. 
Pedro dak oꞌju Jesus nomuju. Wũy ma oeku Jesus nomuju. Oajẽm ip.

55 G̃ebuje daxa oꞌg̃usop ip paĩyũ kukat tukꞌa xe, ukꞌa ekorara be. 
Oabikbik ip daxa etako be. Pedro xikꞌi oꞌe ixeyũ parakpe.

56 G̃ebuje ayacat Pedro oꞌjojojo - - yaypanꞌisuat - - paĩyũ kukukat 
puywatwatꞌukat. Oꞌjojojo Pedro daxa ekabia dag̃ puye. Oꞌjeak cekay.
— Ixe dak Jesus eju oeku — ioꞌe ixe ayacat.

57 — Kaꞌũma — Pedro bit oꞌe napa ma. — Tũꞌũ, ixe bure g̃u õn — 
ioꞌe napa ma jebuap puxim.

58 Waraꞌacat Pedro oꞌjojojo ibunꞌũm pima ag̃okatkat.
— Ẽn tak ejeku Jesus eju — ioꞌe cebe.
— Kaꞌũma — Pedro oꞌe. — Jekukum g̃u õn ceweju. Ojeku g̃u õn pit 

ceweju — ioꞌe napa ma.
59 Pũg̃ hora kap puje, waraꞌacat oꞌjekawẽn.

— Icẽmãn ẽn ma Jesus eju ejeku — ioꞌe. — Galiléia eipi bewiat ẽn 
— ioꞌe Pedro be.

60 — Tapu — Pedro bit oꞌe. — Wetaybit g̃u apẽn ẽn eꞌem iam — ioꞌe 
napa ma. — Ixe bure g̃u õn pit — ioꞌe napa ma.

Sapokay oꞌjede iboam iꞌe buje. Kariwa Jesus oꞌjekorepẽn.
61 G̃ebuje oꞌjeak Pedro kay. Pedro dak oꞌjeg̃ebu Jesus aꞌõ kay - - kuy 

bimaap aꞌõ kay.
— Ebapũg̃ em napa ma eceꞌe “Jesus bure g̃u õn,” i — i juk oꞌe Jesus 

Pedro be.
62 Kacũg̃ kay Pedro oꞌju. Jesus bure g̃u õn iap kay oꞌjeg̃ebu. Imẽnpuye 

oꞌtõn cĩcã.
63 Iwiwiꞌukayũ Jesus oꞌjowayway - - oꞌjatꞌiayũ. Jesus oꞌg̃upokupok ip. 

64 Jesus eta oꞌsutamuekabek ip pag̃õm.
— Abu emupok exe? — ioꞌe ip cebe iwaywayway am.

65 Jesus oꞌjomuymuy jĩjã ip. Warẽmtag̃ ma ip Jesus oꞌjukuk.
66 G̃ebuje Judeuyũ kukukayũ oꞌjeꞌawero ip, paĩyũ kukukayũ dak, 

Moisés ekawẽn imutaybitbinꞌukayũ dak. Judeuyũ awẽwẽꞌukayũ 
yobog̃ayũ ip osodop. Kabiaꞌisum ip oꞌjeꞌawero. Jesus oꞌtujowat ip 
ixeyũ kay. Waram g̃uto Jesus oꞌjowaywayway ip.

67 — Ẽn tu Deus emunaẽ? — ioꞌe ip. “Cemunaẽ bima bit cuy ece 
ocewebe,” ioꞌe ip Jesus pe.
— Õn eymukũyjo bima, okay eyetabut g̃u kuka epeꞌe — ioꞌe Jesus pit. 

68 — Omukũyjom cuy epeꞌe i õn eꞌem eywebe bima, kuka omukũyjom 
g̃u epeꞌe. 69 Imẽnpit soat wag̃o õn. G̃axĩn ma oabik Deus baꞌat kadi - - 
soat podi ma yaꞌõbacaat baꞌat kadi. Ixe joꞌi waꞌõbaca og̃uy — ioꞌe 
Jesus. — Jewejojoꞌi ma ocesop ocaꞌõbacaap kug̃ — ioꞌe.

70 — Deus ipot tu ẽn? — ioꞌe ip Jesus pe.
— Eyju ma iboam eꞌem — ioꞌe.

Lucas 22

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



231

71 — Apẽg̃ãm kuka wararaꞌacat atakoy Jesus muy am? Kuy oꞌe! Kuy 
ixe ekawẽn oceyaꞌĩjojo — ioꞌe Judeuyũ kukukayũ. Deus muymuy 
xeku — ioꞌe ip napa ma.

Oibuꞌun ip awerom.

23  1 G̃ebuje Jesus oꞌtujowat ip Pilatos kay - - iecug̃ap kay. Jesus 
oꞌjomuymuy ip Pilatos pe.

2 — Ite ag̃okatkat warẽmtag̃ ma ocemutaybitbin — ioꞌe ip Pilatos pe 
napa ma. — “Kũyjobin g̃u juy epesop wuyeipi kukat aꞌõ kay,” iꞌeꞌem 
Jesus ocewebe — ioꞌe ip napa ma. — “Eyedinheiro juy epeg̃ũm g̃u 
César be - - wuyeipi kukat pe,” iꞌeꞌem ocewebe — Judeuyũ napa ma 
oꞌe Pilatos pe. — “Adeayũ kukukat õn,” iꞌeꞌem teku — ioꞌe ip napa 
ma Judeuyũ. — “Deus emunaẽ õn,” iꞌeꞌem teku — ioꞌe ip.

3 — Judeuyũ kukukat tu ẽn? — Pilatos oꞌe Jesus pe.
— Ẽn ma iboam eꞌem — ioꞌe Jesus.
4 — Ite ag̃okatkat ikẽrẽat kug̃ g̃u oxe bit — ioꞌe Pilatos soat pe paĩyũ 

kukukat pe, jeꞌaweroꞌibiyũ be dak.
5 — Warẽmtag̃ ma teku ebekitkit mutaybitbin — ioꞌe ip napa ma Pilatos 

pe. — Koap warẽmtag̃ ma Galiléia eipi watwat mutaybitbin oekuku. 
Soat tag̃ imutaybitbin oekuku - - Judéia eipi dag̃. G̃asũ ijoce oajẽm. Teku 
ebekitkit mubuꞌuꞌun César aꞌõ kayap puxim — ioꞌe ip napa ma.

6 — Teku Galiléia eipi bewiat tu? — ioꞌe Pilatos cebe ip.
— Hm hm — ioꞌe ip.

7 Imẽnpuye Pilatos Jesus oꞌg̃uju Herodes kay, Herodes Galiléia eipi 
kukukat puye, Jesus tak Galiléia eipi bewiat puye dak. Ixe Herodes 
Jerusalém ka be osunuy ixeyũ kabia be.

8 Oajẽm ip Herodes kay. Herodes Jesus oꞌjojojo. Icokcok cĩcã oꞌe ijojom 
pima. Kuy bima Herodes ijo pin osunuy Jesus awẽg̃ oꞌyawẽg̃tobuxik puye.
— Wuywebe iꞌe baꞌoreat paxi g̃ubapuk wetabutpe? — ioꞌe jewebe ma.
9 Oꞌjekawẽn Jesus eju.

— Abu-aꞌõbi ẽn jekukum? — ioꞌe cebe. — Ojojojo g̃u buk iat mubapug̃ 
tu ebuꞌu wetabutpe? — ioꞌe cebe.

Mũg̃ ma osunuy Jesus pit. 10 Paĩyũ kukukayũ dak Jesus oꞌjomuymuy 
jĩjã, Moisés ekawẽn imutaybitbinꞌukayũ dak.

11 Herodes tak Jesus oꞌjowayway jĩjã. Warẽmtag̃ ma Jesus oꞌjukuk, 
cesorarayũ dak. Cesay idipat oꞌg̃uõm ip Jesus pe iwaywayway am.

G̃ebujep waram Jesus oꞌg̃uju Pilatos kay. 12 Ixe kabia dak Herodes 
Pilatos burem oꞌe. Kuy bima itakoma jĩjã osodop ip jewewekay.

13 G̃ebuje Pilatos paĩyũ kukukayũ oꞌtomuwã, Judeuyũ kukukayũ dak, 
wararaꞌacat tak Judeuyũ. 14 Oꞌjekawẽn cebe ip.
— Ite ag̃okatkat epetojot okay — ioꞌe. — “Ite ag̃okatkat warẽmtag̃ 

ma ocemutaybitbin,” i juk epeꞌe owebe — ioꞌe. — Kuy ocekawẽn 
ceweju eyetabun — ioꞌe. — Oxe bit ikẽrẽat oꞌg̃ujurũg̃ g̃u - - pũg̃ em 
tak kaꞌũma — ioꞌe. — Teꞌe ma eyju eꞌem “Ikẽrẽat kug̃ teku,” i — ioꞌe. 
15 — Herodes tak oꞌjekawẽn ceweju — ioꞌe. — Herodes xe dak ikẽrẽat 
kug̃ g̃u — ioꞌe. — Imẽnpuye waram Jesus oꞌtujupicat ip ocekay. Cedag̃ 
g̃u ocewebe bit yaoka am. 16 Imẽnpuye imupok puje og̃uwekap jekpiwan 
ma iju am — ioꞌe Pilatos.

17-18 — Ap! — ioꞌe adeayũ yaꞌõberen Pilatos pe — Ite ag̃okatkat 
eg̃ujẽm g̃u — ioꞌe ip. — Eyaoka ma! — ioꞌe ip. — Barrabás pit eg̃ujẽm 
daomũnmũnapꞌa bewi. Ite ag̃okatkat pit eg̃ujẽm g̃u — ioꞌe ip yaꞌõberen.

Ig̃o epeta bima Pilatos pũg̃ ma daomũnmũnapꞌa beat mujẽmjẽmꞌuk 
osunuy. Ixe Barrabás daomũnmũnapꞌa be osunuy. 19 Kuy bima ixe 
Barrabás iecug̃ap ebekitkit eju oꞌjenopag̃õg̃õm. Jenopag̃õg̃õm pima 
waraꞌacat oꞌyaoka. Imẽnpuye daomũnmũnapꞌa be osunuy.

20 G̃ebuje Pilatos ma Jesus muwekap ojuy oꞌe.
— Jesus ma og̃uwekap — ioꞌe adeayũ be.

21 Adeayũ bit Jesus pamupayaat ojuy korosa be ceꞌũ ãm.
— Jesus cuy epeyaokaat! — ioꞌe ip Pilatos pe. — Jesus juy esubamupayaat 

korosa be ceꞌũ ãm — ioꞌe ip yaꞌõberen.
22 — Apẽnpuye dak osubamupayaat? — ioꞌe Pilatos. — “Ikẽrẽat 

oꞌg̃ujurũg̃ g̃u,” i õn eꞌem — ioꞌe. — Cedag̃ g̃u wuywebe yaoka am — 
ioꞌe. — Og̃upokupokat acã. Imupokupok puje, juy og̃uwekap — ioꞌe.

23 — Ap! — ioꞌe ip. — Jesus esubamupayaat korosa be — ixeyũ bit oꞌe.
Imẽn oꞌe ip ade em ma. Yaꞌõberen oꞌjewãwã ip. Imẽnpuye:

24 — Iteyũ bikuyap tag̃ oce, big̃ ma cewãwãwãap puxim ip — ioꞌe Pilatos 
jewebe ma. — Ixeyũ etabun imuwekap paꞌore owebe — ioꞌe jewebe ma.
— Haꞌa — ioꞌe adeayũ be - - aweromayũ be. — Eybikuyap tag̃ cuy 

oce — ioꞌe Pilatos cebe ip.
25 Imẽnpuye Pilatos Barrabás oꞌgujẽmat daomũnmũnapꞌa bewi - - 

iecug̃ap ebekitkit eju oꞌjenopag̃õg̃õmꞌiat oꞌg̃ujẽmat - - waraꞌacat 
oꞌyaokaꞌiat oꞌg̃ujẽmat - - adeayũ oꞌjoojuy imujẽm ãmꞌiat oꞌg̃ujẽmat. 
Jesus pit oꞌg̃ũm adeayũ be.
— Eybikuyap tag̃ cuy epeꞌe cebe — ioꞌe Pilatos. Jesus oꞌjat ip.

26 G̃ebuje sorarayũ Simão oꞌjat. Cirene ka bewiat oꞌjat ip - - kog̃ũnpi 
bewi ajẽmꞌibit. Oꞌjat ip Jesus korosa dujowan coꞌa kay bima. Korosa 

oꞌjomuy ip Simão aꞌõpiꞌa jeje. Oꞌtujowacat Jesus nomuju. 27 Adeayũ 
dak oꞌju Jesus nomuju.

Aoyũ dak oꞌtõn cĩcã Jesus kay. Ig̃uycũg̃ cĩcã ip oꞌe Jesus kay.
28 Imẽnpit Jesus oꞌjekorepẽn cekay ip.

— Tũꞌũꞌũyũ — ioꞌe cebe ip - - Jerusalém ka watwat pe - - aoyũ be. — 
Eyewewekay acã juy epetõtõn - - okay bit kaꞌũma — ioꞌe. — Eyꞌiyũ kay 
dak cuy epetõtõn — ioꞌe. 29 — Ipiat epesupiꞌajojo. Ipiatꞌajojom pima 
soat jeꞌe “Icokcok eꞌem iꞌit kapkapꞌũmayũ, iꞌitꞌitꞌibitꞌũmayũ dak, iꞌit 
muytinꞌũmꞌibiyũ dak,” i — ioꞌe Jesus. 30 — Adeayũ ceꞌũ pin jeꞌe ixe 
kabia be ipiatꞌajojom puye. “Ocejeje juy aꞌaꞌat ocemuyꞌũ ãm,” i jeꞌe 
ip coꞌa be. “Ocemunẽm cuy,” i jeꞌe ip coꞌaꞌũnꞌa be — ioꞌe. 31 — “Imẽn 
yopkicatꞌip kukug̃ pima, apẽn xeꞌe kuka yopkarawatꞌip oꞌjukuk ip?” 
iꞌeꞌem eyju — ioꞌe Jesus waayũ be.
Imẽn Jesus oꞌe cebe ip warẽmtag̃ ip jekug̃ puye.

32 Xepxepayũ dak oꞌtujowat ip Jesus eju yaoka am - - iecug̃ap aꞌõ kayꞌũmayũ.
33 Coꞌa be yajẽm puje Jesus pa oꞌsubamupaya ip korosa jeje. 

Ceꞌũatꞌa riritꞌa i omuy coꞌa butet. Iecug̃ap aꞌõ kay kũyjobitꞌũmayũ 
dak oꞌsubamupaya ip waraꞌat pe korosa be - - xepxepayũ. Pũg̃ korosa 
oꞌjomuy ip ipikũykũy be Jesus baꞌat kadi. Waraꞌat oꞌjomuy ip ibaꞌũg̃at 
kadi. Jesus tak oꞌjekawẽn Deus eju.

34 — Bay — ioꞌe. — G̃ebum g̃u juy apẽn ip warẽmtag̃ okuk iap kay, 
itaybit g̃u ip ajo pẽnpẽn oceju iam puye — ioꞌe Jesus.

G̃ebuje dado oꞌjoxikxik ip Jesus pa oꞌsubamupayaꞌiayũ. Jesus esay 
muꞌẽꞌẽ ãm jewewebe oꞌjoxikxik ip ipi ju. Dado karatũg̃ꞌa buxim 
oꞌyanuy. Ibararuk oꞌyanuy. 35 Adeayũ dak osodop Jesus cocom. Judeuyũ 
kukukayũ bit warẽmtag̃ oꞌe ip Jesus pe iwaywayway am.
— Teku wararaꞌacat oꞌtaxijo — ioꞌe Judeuyũ kukukayũ. — Teku Deus 

emunaẽ bima, juy jewedaxijo — ioꞌe ip iwaywayway am. — Deus pe 
wuydaxijo am oꞌtaẽꞌibit pima juy jewedaxijo — ioꞌe ip.

36 Sorarayũ dak Jesus oꞌjowaywayway. Uvaꞌabidi ũm ojuy ip oꞌe cebe 
tikõn ãm - - tideibog̃ꞌũmati.

37 — Ẽn Judeuyũ kukukat pima juy ecewedaxijo — ioꞌe sorarayũ.
38 Taperadup toroꞌi oeku korosa eju Jesus abi ase - - tupararukatup - - 

Judeuyũ kukukat teku iap mubapukatup.
39 G̃ebuje waraꞌat korosa ejuat Jesus oꞌjomuymuy - - iecug̃ap aꞌõ kay 

kũyjobitꞌũmat.
— Ẽn Deus emunaẽ bima, ocedaxijom cuy ece — ioꞌe yaꞌõberen Jesus 

pe. — Ecewedaxijo dak cuy — ioꞌe.

40 Waraꞌat ejuat pit jebure oꞌg̃ukorẽm korosa ejuat.
— Eparara g̃u du Deus puxim? — ioꞌe jebure be. — Wuyeweweju 

ma wuyju jeꞌũm korosa eju. 41 Cedag̃ wuywebe jeꞌũ ãm ikẽrẽat cuk adi 
ag̃ujurũg̃rũg̃iap teim — ioꞌe. — Ite bit oꞌg̃ujurũg̃rũg̃ g̃u ikẽrẽat — ioꞌe.

42 — Jesus — ioꞌe ixe waraꞌat. — G̃ebum cuy okay eg̃uy ẽn soat 
kukukan pima — ioꞌe Jesus pe.

43 — Icẽmãn õn eꞌem ewebe, g̃asũ ma ẽn oweju ecesũy onuyapka 
be - - idip cĩcãatka be — ioꞌe Jesus ixe waraꞌat pe.

44-45 Pag̃o oicuk jekpiwan ma - - Deus eju kawẽnwẽnapꞌa beat epag̃o - - 
xĩntabi nomudip epag̃o. Oicuk ipidase ixe pag̃o bit.

Kaxi wuyase bima kabiok oꞌe soat tag̃ iꞌpi dag̃. Kaxiepiat oꞌjepirẽm. 
Oꞌjekabia g̃u. Ibun ma kabiok oeku - - ebapũg̃ ehora.

46 G̃ebuje Jesus oꞌjekawẽn Deus pe.
— Bay — ioꞌe. — Ag̃ cuy eg̃uy okay. Jeꞌũm cuy õn ebikuyap tag̃ — 

ioꞌe yaꞌõberen.
Oeꞌũ. 47 100 be sorarayũ kukat oꞌjeak cekay. Apẽn oeꞌũ iap oꞌjojojo.
— Aꞌõbuyxi soat podi ma — ioꞌe Deus pe. — Icẽmãn ite ag̃okatkat 

ikẽrẽat kug̃ g̃u osunuy — ioꞌe.
48 Korosa be ceꞌũap com oꞌjeꞌaweroꞌiayũ dak oꞌjepit ip jedukꞌa be. 

Oꞌjepit ip jewekũmpi okakam jeg̃uycũg̃ap pibun. 49 Jesus bureyũ dak 
wũywũy ma korosa wi ip osodop, aoyũ dak - - Galiléia eipi bewi Jesus 
eju yajẽmꞌibiyũ. Kacũg̃cũg̃ꞌi osodop ip Jesus eꞌũap cocom.

50 G̃ebuje José oꞌju Pilatos kay - - Arimatéia ka bewiat - - Judéia eipi bewiat. 
Ixe Judeuyũ awẽwẽꞌukat yobog̃at osunuy. Xipat cĩcã osunuy. Cũg̃ cĩcã 
osunuy. Soat xe yaꞌõbuyxi osunuy. 51 Wararaꞌacayũ juk adi Jesus aoka 
ojuy osodop ip Judeuyũ awẽwẽꞌukayũ yobog̃ayũ. José bit kaꞌũma. Deus 
soat kukukan iap wiwim osunuy José bit. 52 Oajẽm Pilatos kay ixe José.

G̃ebuje korosa ejuwi Jesusꞌũm jebit mukop ojuy oꞌe.
— Jesusꞌũm jebit cuy ojuꞌukat — ioꞌe Pilatos pe.
— Ejuꞌuk cuy — ioꞌe Pilatos.

53 Oꞌju iꞌug̃. Oajẽm. Jesusꞌũm jebit oꞌjuꞌuk korosa ejuwi José. Jesusꞌũm 
jebit oꞌjomũnmũn pag̃õm - - idip cĩcãan, irucan. Imũnmũn epere 
buje, oꞌtujowat witabikũy kay. Jesusꞌũm jebit oꞌjomõg̃ witabikũy be 
ikũykotꞌisuatkũy be.

54 Sexta-feira osunuy. Katpuje jĩjã oꞌe. G̃axĩn ma jebodoydoyap kabia 
Judeuyũ be.

55 Aoyũ oꞌju José eju - - Galiléia eipi bewiayũ. Witabikũy oꞌsukũyjojo 
ip. Apẽn Jesusꞌũm jebit oꞌjomõg̃ꞌiap oꞌjojojo ip.

56 Ibocewi oꞌjepit ip jedukꞌa be. Tõmteꞌoatõm oꞌtõmuwekoy ip Jesusꞌũm 
jebit mudeꞌonap ojuy. Kuyaje acã ijebit mudeꞌon ojuy ip osodop, kuy 
jebodoydoyap kabia buye. Kapikpi kuka oꞌe kuyaje.

24  1 Judeuyũ ebodoydoyap kabia bima aoyũ oꞌjebodoy jawẽwẽap 
ekawẽn tag̃. Kabiaꞌisum pit waram oꞌju ip witabikũy kay. 

Domingo bima ip oꞌju. Tõmteꞌoatõm tujowan oꞌju ip Jesusꞌũm mudeꞌon 
ojuy. Jay. Oajẽm ip.

2 Yajẽm puje witaꞌa oꞌyadobuxik ip yawede - - ikũynomudipꞌa. 3 Oõm 
ip witabikũy be. Jesusꞌũm jebit oꞌtobuxik g̃u ip. 4 Yag̃uybabiꞌũm cĩcã 
ip oꞌe tobuxikꞌũm puye.
— Apẽn xeꞌe ixe oꞌe? — ioꞌe ip jewewebe.
Xepxep ag̃okatkayũ dak oꞌjebapuk aoyũ wap - - kabi bewiayũ. Cesay 

kug̃ osodop ip isopsupat kug̃. 5 Jeparara pibun ma ip oꞌjẽg̃ꞌaecõg̃cõg̃ 
cewap ip. Ag̃okatkayũ dak oꞌjekawẽn aoyũ be.
— Tũꞌũꞌũyũ — ioꞌe ip. — Apẽnpuye eyju itaicat kudadam ceꞌũat 

topapkũy be? — ioꞌe ip. 6 — Ixe ijoce g̃u. Deus ixe oꞌg̃utait waram. 
Oꞌg̃uyu kabi kay — ioꞌe ip. — G̃ebum cuy epesop ixe aꞌõ kay - - Galiléia 
eipi be bima iap aꞌõ kay. 7 “Soat wag̃o õn,” i mo oꞌe eywebe. “Ikẽrẽat 
mujurũg̃rũg̃ꞌukayũ be oũm ip,” i mo oꞌe eywebe — ioꞌe ip. — “Obamupaya 
ip korosa be. Ojeꞌũ. Imẽnpit xepxep xet kap puje waram ocejetait,” i 
mo oꞌe eywebe — ioꞌe aoyũ be ixeyũ ag̃okatkayũ.

8 G̃ebuje Jesus aꞌõ kay oꞌjeg̃ebu ip. Oꞌjẽm ip witabikũy bewi. 9 Aripit. 
Oꞌjepit onze beayũ mukũyjo am apẽn cuk ip oꞌjojojo iam. Jay. Oajẽm ip. 
Soat oꞌg̃uwẽn ip onze beayũ be - - Jesus eju oekukuꞌiayũ be, wararaꞌacayũ 
be dak. 10 Maria Madalena soat oꞌg̃uwẽn Jesus emumujuyũ be, Joana 
dak, Tiago xi dak, wararaꞌacayũ dak. Tiago xi butet Maria i osunuy. 
Soat oꞌg̃uwen ip Jesus emumujuyũ be. 11 Warẽmtag̃ ma tũybe aoyũ 
kawẽnwẽn iãn oꞌe ip. Itabut g̃u ip oꞌe cekawẽn kay.

12 Pedro bit dao ma oꞌju witabikũy kay. Oajẽm. Oꞌjeerot. Itaburuh. 
Oꞌjetaburut witabikũy kay. Pag̃o acã oꞌjojojo - - idip cĩcãat - - irucat. 
Waraꞌat pit oꞌjojojo g̃u.
— Kaꞌũmg̃u Jesus! — ioꞌe.
Ibocewi oꞌjepit jedukꞌa be. Yag̃uybabiꞌũm cĩcã oꞌe.
— Apen xeꞌe oꞌe ip Jesusꞌũm jebit pe? — ioꞌe jewebe ma. — Poma 

xeꞌe ijebit oꞌtujowat ip? — ioꞌe.
13 Ixe kabia be xepxep Jesus eju oekukuꞌiayũ oꞌju Emaús ka kay. Emaús 

ka 10 kilometros osunuy Jerusalém ka wi. 14 E dag̃ ip kawẽnwẽn oeku. 

Apẽn Jesusꞌũm oꞌtobuxik g̃u ip witabikũy be iam kawẽnwẽn ip oeku. 
15 Kawẽnwẽn pima Jesus oajẽm ixeyũ kay - - xepxepayũ kay. Ceweju 
ip oꞌju e dag̃. 16 Jesus oꞌjojojo ip. Oꞌjetabiebarẽm ip Jesus teku iam. 
Tũybe Jesus ceꞌũ mabuk opop iãn oꞌe ip.

17 — Apẽn eyju kawẽnwẽn e dag̃? — ioꞌe Jesus cebe ip.
Topag̃uycũg̃cũg̃ oꞌjecũcũ ip. 18 Ixeyũꞌin oꞌjede Jesus pe. Cleopas i ibutet 
osunuy.
— Soat Jerusalém ka watwat itaybit apẽn oꞌjebapuk ibo ka be g̃asũ 

iam. Ẽn acã etaybit g̃u! — ioꞌe.
19 — Apẽn xeꞌe oꞌjebapuk? — ioꞌe Jesus cebe ip.

— Apẽn Jesus pe oꞌe ip iap awẽg̃ eyawẽg̃tobuxik g̃u du - - Nazaré ka 
bewiat pe iap awẽg̃? — ioꞌe. — Ixe Jesus Deus ekawẽn muwẽnuwẽnꞌukat 
osunuy. Soat xe yaꞌõbuyxi osunuy. Ocejojojo g̃u iap mubapukpug̃ 
oekuku Deus aꞌõbi. Ixe juk cedag̃ ocemutaybitbitbin — ioꞌe. 20 — Paĩyũ 
kukukayũ wuyka kukukayũ dak Jesus oꞌg̃ũm Judeuꞌũmayũ be yaoka 
am. Jesus pa oꞌsubamupaya ip korosa be — ioꞌe. 21 — Oceju bit tũybe 
ixe Judeuyũ taxijo iãn cuk adi oceꞌe — ioꞌe. — Inaka ebapũg̃ kabia 
kuy oꞌkap ceꞌũap kabia. 22 Imẽnpit oceꞌin ip ocag̃uymubabiꞌũm aoyũ 

— ioꞌe. — Witabikũy be oꞌju ip kabiaꞌisum. Ikudadam ip oeku — ioꞌe. 
23 — Jesusꞌũm jebit oꞌtobuxik g̃u ip ikũy be — ioꞌe. — Ocekay oꞌjepit ip 

— ioꞌe. — “Deus ekawẽn tojotjotꞌukayũ ocejojojo,” i mo oꞌe ip ocewebe 
— ioꞌe Jesus pe. — “Kabi bewiat ocejojojo,” i mo oꞌe ip ocewebe — 
ioꞌe. — “Jesus waram oꞌjetait,” i mo oꞌe ip ocewebe — ioꞌe Jesus pe. 
24 — Waraꞌat ocebureyũ oꞌju witabikũy kay — ioꞌe. — Apẽn aoyũ oꞌe 
iap tag̃ oꞌtobuxik ip — ioꞌe. — Jesus pit oꞌjojojo g̃u ip — ioꞌe Jesus pe.

25 — Eyetaybin waꞌũm cĩcã Deus ekawẽn muwẽnuwẽnꞌukayũꞌũmꞌũm 
ekawẽn — ioꞌe Jesus cebe ip. — Eyetabun waꞌũm cĩcã! 26 Cedag̃ osunuy 
Deus xe Cristo imẽn ipiatꞌajo am, jeꞌũ ãm tak - - wuydaxijo am Deus 
emunaẽ. Cedag̃ osunuy waram kabi kay jeu am soat kukukan - - Deus 
coꞌi yaꞌõbacaan - - Deus coꞌi idipan — ioꞌe Jesus cebe ip.

27 Jemuwẽnuwẽg̃aptup ekawẽn oꞌg̃ukũyjojo ip soatup ekawẽn - - Deus 
ekawẽntup ekawẽn - - Moisés emudupmubararaktup ekawẽn, soat 
Deus ekawẽn muwẽnuwẽnꞌukayũ emudupmubararaktup ekawẽn tak. 
Iboaptup ekawẽn oꞌg̃ukũyjojo ip.

28 Imẽn oajẽm ip jejuapka kay - - Emaús ka kay.
— Bosusu ma buk oju — Jesus oꞌe cebe ip.

29 — Ocexe juy eg̃uy — ixeyũ bit oꞌe. — Katpuje jĩjã oꞌe kuy. Kabiog̃ 
wuyju — ioꞌe xepxepayũ Jesus pe.

Imẽnpuye Jesus oꞌju ceweju ip cexe ip jenũy ã. Oõm ip tukꞌa be.
30 G̃ebuje Jesus pãoꞌa oꞌyabu jekõn pima ceweju ip.

— Bay, ẽn xipat — ioꞌe Deus pe.
Oꞌyadakatkat. Oꞌyaũm cebe ip. 31 Jetaan ip oꞌjeak. Teku Jesus iam 
itaybit ip oꞌe. Imẽnpit Jesus oꞌjepaꞌũm.

32 — Ocaꞌõxabida karabakbakãn oceꞌe e dag̃ oceweju kawẽnwẽn 
pima, Deus ekawẽn muwẽnuwẽn pima — ioꞌe ip jewewebe.

33 G̃ebuje oꞌjẽm ip mesa bewi. Aripit. Oꞌjepit ip Jerusalém ka kay. 
Jay. Oajẽm ip.

G̃ebuje onze beayũ oꞌtobuxik ip - - jebureyũ. Awerom ip oꞌtobuxik.
34 — Wuykukukat waram oꞌjetait — ioꞌe ip xepxepayũ be. — Simão 

itaicat oꞌjojojo — ioꞌe ip.
35 G̃ebuje xepxepayũ apẽn Jesus oꞌe cebe ip iap oꞌg̃uwẽn jebureyũ be.

— Jesus oꞌjebapuk ocekay e dag̃ — ioꞌe ip. — Pãoꞌa dakat puje, 
ocetaybit oceꞌe teku Jesus iam — ioꞌe xepxepayũ cebe ip.

36 Dao ma Jesus oꞌjebapuk aweromayũ kay imẽn kawẽnwẽn pima ip.
— Kabaꞌũm cuy epesop — ioꞌe.

37 Oꞌjekuy ip. Iparara jĩjã ip oꞌe. Tũybe axik iãn oꞌe ip.
38 — Apẽnpuye eykuykuykuy? — ioꞌe Jesus. — Apẽnpuye eyju eꞌem 

“Cẽm tu Jesus waram oꞌjetait?” i? Apẽnpuye eyetabut g̃u okay? — Jesus 
oꞌe. 39 — Ak epeꞌe obu kay, wui kay dak. G̃oku tapoa kuybut — ioꞌe. — 
Obu kukug̃ cuy epeꞌe — ioꞌe. — Wui kukug̃ tak cuy epeꞌe. Asubitꞌũm! 
Axik tu õn eyxe? Axik taohe g̃u. Õn pit odaohe — ioꞌe Jesus.

40 Imẽn eꞌem pima, oꞌjewebumubapuk cebe ip. Oꞌjeweimubapuk.
41 Imẽnpit itabut g̃u ma buk oꞌe ip Jesus kay jecokcok pibun, 

yag̃uybabiꞌũmꞌũm ip puye.
— Ajo opop eyxe iꞌo am? — Jesus tak oꞌe cebe ip.
42 Axima yoyoy oꞌg̃ũm ip cebe iꞌo am. 43 Oꞌjat. Etabutpe ip oꞌjoꞌo.
44 G̃ebuje oꞌjekawẽn ceweju ip.
— Moisés apẽn warẽmtag̃ itakomaayũ okuk iaptup oꞌtupmubararak, 

Deus ekawẽn muwẽnuwẽnꞌukayũꞌũmꞌũm tak — ioꞌe. — Davi dak apẽn 
warẽmtag̃ ip okuk iaptup oꞌtupmubararak Salmodup pe - - jebibododonaptup 
pe — ioꞌe. — Ixeyũꞌũmꞌũm emudupmubararakatup pe iap tag̃ ma ip okuk 
ikẽrẽm — ioꞌe. — Eyweju õn pima iboap og̃uwẽn eywebe — ioꞌe Jesus.

45 Ixeyũ mutaybitbin oꞌe apẽnape Deus ekawẽn iam.
46 — Imẽn eꞌem ig̃odup:

Deus emunaẽ juy ipiat supiꞌajo, i. Jeꞌũ juy, i. Xepxep xet 
kap puje, waram jetait g̃uto, i. 47 Ixe aꞌõbi itabucayũ juy 

kawẽn idipat g̃uwẽn soat ka watwat pe, i. Koap Jerusalém 
ka watwat pe juy g̃uwẽn ip, i. G̃uyjom waraꞌatka watwat pe 
juy g̃uwẽn ip, i. “Ikẽrẽat mujurũg̃rũg̃ap cuy epeyepere,” i juy 
jeꞌe ip, i. “Ikẽrẽat mujurũg̃rũg̃ap epere buje, Deus ikẽrẽat 
juꞌuk eywebewi,” i juy jeꞌe ip, i.

Imẽn eꞌem ig̃odup, — ioꞌe Jesus. 48 — Wekawẽn epeyaꞌĩjojo. Weꞌũap 
tak epejojojo ma. Soat ka watwat pe juy iboap epeg̃uwẽn — ioꞌe Jesus 
cebe ip. 49 — “Jeyaꞌõmucan õn,” ioꞌe webay eywebe — ioꞌe. — Webay 
aꞌõbi õn jeyaꞌõmucan — ioꞌe Jesus. — Deus pe eyaꞌõmucanap wiwim 
cuy epesop ikabog̃atka be - - Jerusalém ka be — ioꞌe. — G̃axĩn ma juy 
jeyaꞌõmucan — ioꞌe cebe ip.

50 Jesus ixeyũ oꞌtujowat Betânia ka be.
G̃ebuje oꞌjekawẽn Deus eju cebeam ip.
— Bay, xipan cuy teyũku ejukuk — ioꞌe Deus pe.

51 Bosusu oꞌju cexewi ip Deus eju kawẽnwẽn pima.
G̃ebuje Deus oꞌtujowat jewekay, kabi kay.
52 — Bay, ẽn xipat cĩcã — ioꞌe ip Deus pe tujowacap cocoayũ. — 

Kaꞌũma ma ejoꞌiat yaꞌõbacaat — ioꞌe ip cebe.
G̃ebuje oꞌjepit ip Jerusalém ka kay. Icokcok cĩcã ip osodop. 53 Deus eju 

kawẽnwẽnapꞌa be osodop ip soat em - - yabog̃atꞌa be. — Bay, kaꞌũma 
ma ejoꞌiat yaꞌõbuyxiat — iꞌeꞌem ip osodop. 

1  1 Jesus Cristo oajẽm Deus mubapuk am ijodiayũ be. Ipi mug̃ẽ 
awap Deus mubapukpukꞌukat kuy osunuy. Deus xe osunuy. 

Deus coꞌi osunuy. 2 Ixe Deus xe osunuy ipi mug̃ẽm pima. 3 Deus eju 
ixe soat oꞌg̃ug̃e - - ipi dag̃at, kabi beat tak. Kaꞌũma ma kajuk oꞌe ipi 
dag̃ ixe imujurũg̃ꞌũm pima. 4 Jaꞌõbi dak ixe itabẽg̃ayũ mujurũgrũg̃ꞌuk 
osunuy. Ixe icẽmãn wuymutaybitbinꞌuk osunuy Deus ekawẽn - - apẽn 
kaxi wuymukabiahamap puxim. 5 Ixe oajẽm ijodi Deus ekawẽn 
wuymutaybin am. Ade jĩjã ikẽrẽat mujurũg̃rũg̃ꞌukayũ osodop ijodi. 
Imẽnpit ixe ekawẽn muwẽnmuꞌũm paꞌore osodop ip.

6 Ixe ajẽm awap Deus wararaꞌacat oꞌg̃udot ijodi ag̃okatkat. Jaꞌõbi oꞌg̃udot. 
João i ibutet osunuy. 7 Oajẽm Jesus Cristo muwẽn ãm - - kabiaap puximat 
muwẽn ãm ijodiayũ be. Ixe oꞌg̃uwẽnuwẽn adeayũ mutabun am cekay. 
8 João ma ixe Deus mubapukpukꞌukat g̃u osunuy. Oajẽm ixe muwẽn ãm acã.

9 — Ixe kawẽn icẽmat wuymutaybitbin jeꞌe — ioꞌe João. — Ixe jajẽm 
ijodi — ioꞌe João. — Soat mutaybitbin jeku Deus ekawẽn — ioꞌe João.

10 Deus mubapukpukꞌukat oajẽm ipi kay. Ijodi oekuku. Soat ipi 
dag̃acat ixe emumug̃ẽ osodopdop ip. Inaka ibuꞌu oꞌe ip jetabun cekay. 
11 Jebadipyũ kay oajẽm - - Judeuyũ kay. Inaka itabut g̃u oꞌe ip cekay. 
12 Wararaꞌacayũ bit ixe kay osodop ip. Itabut ip osodop ixe kay. Imẽnpuye:
— Deus ebekitkiyũ eyju g̃asũ, okay eyetabut puye — ioꞌe cebe ip.

13 Bekitkit jebapukpug̃ ijodi ayacatꞌuk pewi kapkam puye; ag̃okatkat 
aoyũ dabiꞌo pin eꞌem puye dak; ag̃okatkat jekpot mujurũg̃ pin puye 

JESUS CRISTO MUWẼG̃AP 
EKAWẼNTUP - - JOÃO 

EMUDUPMUBARARAKTUP

dak. Imẽn g̃u bit wuyju Deus ebekitkin eꞌem. Ijodiayũ Deus ebekitkin 
eꞌem Deus ibikuy buye acã. 14 Deus mubapukpukꞌukat ijodian oꞌe. Jesus 
Cristo ijodian oꞌe. Wuyxe osunuy. Pũg̃ ma Deus ipot osunuy. Waraꞌat 
kaꞌũmg̃u - - ixe acã. Ijodiayũ ikẽrẽat mujurũg̃rũg̃ oekuku. Inaka ixe xe 
ikukpin cĩcã osodop ip. Icẽmãn ixe Deus ekawẽn wuymutaybitbinꞌuk 
osunuy. Imẽneju:
— Wararaꞌacat podi ma teku idip — i juy aceꞌeꞌe wuyewewebe.
15 João Batista abu Deus mubapukpukꞌukat iap muwẽnuwẽn oeku 

adeayũ be. Ixe imẽn oꞌe:
Omuykuiat ma yaꞌõbuyxi, i. Õn pit kaꞌũma, i. Okap awap 
ixe itabẽg̃ osunuy iwag̃o maꞌg̃u õn, i. Imẽnpuye obodi ma 
yaꞌõbuyxi ixe ma, i. Ixe kuy og̃uwẽn eywebe, ioꞌe — João oꞌe.

Imẽn abu Deus mubapukpukꞌukat iap muwẽnuwẽn oeku João Batista.
16 Soat kabia ixe xe wuykukpin cĩcã ikẽrẽat mujurũg̃rũg̃ maꞌg̃u wuyju. 

Soat podi ma xipan wuykug̃, ixe xe wuykukpin puye.
17 — Eyju cũg̃ ma Deus xe cekawẽn tag̃ jekukum pima — i juk adi 

oꞌeꞌe Moisésꞌũm wuydobuyũꞌũmꞌũm pe. — Deus xe eykukpin cĩcã 
ikẽrẽat mujurũg̃rũg̃ maꞌg̃u eyju — i juk adi oꞌeꞌe Jesus Cristo bit.

Ixe kawẽn icẽmat muwẽnuwẽn oekuku. 18 Kaꞌũma ma Deus oꞌjojojo 
buk. Ixe ipot pũg̃ ma. Ipot acã oꞌjojojo. Ipot ikukpin cĩcã jebay 
mubapukpukꞌuk osunuy wuywebe. Deus mubapukpukꞌukat ixe.

19-28 Judeuyũ kukukayũ jepaĩyũ oꞌg̃uju João Batista kay. Oꞌg̃uju ip jekawẽn 
ãm ceweju. Jerusalém ka beayũ osodop ip ixeyũ Judeuyũ kukukayũ. 
Paĩyũ buywatwatꞌukayũ dak oꞌg̃uju ip. Levitayũ i ibuywatwatꞌukayũ 
butet osunuy. Fariseuyũ ixeyũ oꞌg̃uju João kay. Betânia ka xe oꞌjekawẽn 
ip. Jordãodi wĩnãbu oꞌjekawẽn ip. João iboceayũ mubatisasan osunuy 
ijudi be. Oajẽm ip João kay. Jay. João ibuꞌu g̃u oꞌe jekawẽn ãm ceweju ip.
— Abu ẽn? — ioꞌe ip João be.
— Cristo g̃u õn — ioꞌe João. — Ijodiayũ daxijojoꞌukan Deus emunaẽ 

g̃u õn.
— Abu ẽn? — ioꞌe maꞌg̃uto ip. — Elias du ẽn? — ioꞌe ip. — Deus 

ekawẽn muwẽnuwẽnꞌukat tu ẽn? Waram g̃uto du ekop ocekay? Kuyjeat 
tu ẽn? — ioꞌe ip cebe.
— Kaꞌũma — ioꞌe. — Elias g̃u õn.
— Deus ekawẽn muwẽnuwẽnꞌukat tu ẽn - - ocemumuwiwiiat? — ioꞌe ip.
— Kaꞌũma — ioꞌe. — Eyemumuwiwiiat g̃u õn — ioꞌe.
— Abu ẽn? — ioꞌe maꞌg̃uto ip. — Abu ẽn iap cuy eg̃uwẽn ocewebe. 

Abu ẽn iap muwẽn pin oceju ocemudocayũ be — ioꞌe ip João be.

— Ukꞌaꞌũmat pe wuyjuyũ mukũyjojom pit õn — ioꞌe João. — “Ikẽrẽat 
mujurũg̃rũg̃ap cuy epeyepere,” i õn eꞌem cebe ip. “Wuykukukat jajẽm,” 
i õn eꞌem. “Kũyjobin cuy epesop yaꞌõ kay,” i õn eꞌem cebe ip — ioꞌe. 
— Imẽn õn eꞌem cebe ip Isaías ekawẽn tag̃ - - kuyat ekawẽn tag̃ - - Deus 
ekawẽn muwẽnuwẽnꞌukat ekawẽn tag̃ — ioꞌe.
— “Deus ekawẽn muwẽnuwẽnꞌukat g̃u õn,” i juk ece ocewebe, 

“Eymumuwiwiiat g̃u õn,” i dak, “Elias g̃u õn,” i dak — ioꞌe ip. — 
Apẽnpuye dak ẽn wuyjuyũ mubatisasan? — ioꞌe ip.
— Õn ma ijodiayũ mubatisasan idibi be — ioꞌe João. — Waraꞌat pit 

omuy wuyparakpe. Eyetaybit g̃u ixem. Deus ekawẽn eymutaybitbin 
cuk adi ojekuku. G̃asũ bit ixe jeymutaybin. Omuykuiat yaꞌõbuyxiat. 
Õn pit ixe joꞌiꞌũmg̃u. Waꞌõbuyxi g̃u õn pit ixe buxim — ioꞌe João.

29 Kuyaje João jekay Jesus ajẽmap oꞌjojojo.
— Akꞌi juy epeꞌe! — ioꞌe João adeayũ be. — Teku Deus emunaẽ. Paĩyũ 

cordeiro aokakaꞌuk osodop ip ikẽrẽat uk am wuydobuyũꞌũmꞌũm pewi 
— ioꞌe. — Imẽnpuxim teku jeꞌũ ikẽrẽat uk am wuywebewi — ioꞌe. 

30 — Ixe og̃uwẽn eywebe kapusu — ioꞌe. — “G̃asũ bit waraꞌat Deus 
ekawẽn jeymutaybin,” i juk oce eywebe. “Okap awap ixe kuy itabẽg̃ 
osunuy iwag̃o maꞌg̃u õn,” i juk oce eywebe. “Imẽnpuye ixe yaꞌõbuyxiat. 
Õn pit ixe joꞌiꞌũmg̃u. Waꞌõbuyxi g̃u õn pit” i juk oce eywebe — ioꞌe. 
31-33 — Õn pit wetaybit g̃u og̃uy abu ixe osunuy iam. Imẽnpit Israel 
naxeg̃ebitbit mutaybin ojuy og̃uy abu Deus emunaẽ iam. Imẽnpuye 
ojot ijodiacat mubatisasan — ioꞌe. — Õn pit wetaybit g̃u og̃uy abu ixe 
iam — ioꞌe João. — Imẽnpit Deus cuk oꞌe owebe: “Obiõg̃buk jeꞌkop 
wemunaẽ kay,” i. “Ixe be jeedop,” i. “Ixe epejojojo,” i. “Ixe jebiõg̃buk 
g̃uõm ijoceayũ be,” i. Imẽn omudocat cuk oꞌe owebe — ioꞌe - - João oꞌe.
Imẽn João Jesus muwẽnuwẽn oekuku.
— Deus biõg̃buk ojojojo — ioꞌe João. — Oꞌkop kabi kadiwi. Pukaso 

joꞌi osunuy ibiõg̃buk. Jesus abi jeje oꞌjecũg̃ — ioꞌe João. 34 — Ixe ma 
ojojojo. Ixe Deus ipot. Iboap og̃uwẽn eywebe — ioꞌe João iboceayũ be.

35 Kuyaje João Batista waram Jesus oꞌjojojo. João cũg̃ꞌi osunuy jeweju 
etaybitbinayũ eju - - xepxepayũ eju. 36 Jesus cũg̃cũg̃ oꞌe cewap ip.
— Akꞌi juy epeꞌe! — ioꞌe João. — Teku Deus emunaẽ — ioꞌe. — 

Cordeiro eꞌũap coꞌi teku jeꞌũ ikẽrẽat uk am wuywebewi — ioꞌe.
37 Iboap co buje, Jesus kay oꞌju ip João eju etaybitbinayũ - - xepxepayũ. 

João ip oꞌsuiwat Jesus kay jeju am.
38 Jesus oꞌjekorepẽn.

— Ajo-kudadam eyju? — ioꞌe Jesus.

— Ocemutaybitbinꞌukat, poce ẽn? — ioꞌe ip.
39 — G̃aꞌa onuynuyapꞌa kay aju — ioꞌe Jesus.
Oꞌju ip Jesus eju. Oajẽm ip Jesus nuynuyapꞌa be. Katpuje ip oajẽm - - 

16 hora bima. Ukꞌa be ip oõm. Jesus eju ip osodop ixe kabia. 40 Pũg̃ 
ma ixeyũꞌin André i osunuy - - xepxepayũꞌin. André kuy João ekawẽn 
itaybit osunuy. Imẽneju Jesus eju oꞌju. Ixe André Simão kitpit osunuy.

41 G̃ebuje André oꞌju Simão kay - - jewag̃o kay.
— Cristo ocetobuxik — ioꞌe Simão be.

(Wuydaxijo am Deus emunaẽ iape Cristo.)
42 Oꞌtujowat Jesus kay. Jesus Simão oꞌjojojo.
— Ẽn acoꞌi Simão — ioꞌe. — João ipot acoꞌi ẽn. Waraꞌat ebuten g̃asũ 

— ioꞌe. — Ojomõg̃ ebuten. Céfo i ebuten jeꞌe — ioꞌe Jesus.
(Céfo Pedro iape Grego aꞌõm, witaꞌa iape Mundurukú aꞌõm).

43 Kuyaje:
— Cum puk õn Galiléia eipi kay — ioꞌe Jesus.
Jesus Filipe oꞌtobuxik e dag̃ pima.
— Filipe, oweju juy ejeku — ioꞌe.
44 Filipe Betsaida ka bewiat osunuy, André dak, Simão Pedro dak. 

Pũg̃ka bewiat ip osodop.
45 G̃ebuje Filipe Natanael oꞌtobuxik.

— Deus emunaẽ ocetobuxik — ioꞌe Natanael be. — Moisés ixe muwẽg̃aptup 
oꞌtupmubararak kuyje — ioꞌe. — Deus aꞌõbi oꞌtupmubararak. Deus 
ekawẽn muwẽnuwẽnꞌukayũꞌũmꞌũm tak ixe muwẽg̃aptup oꞌtupmubararak. 
Jesus i ibutet. Joséꞌũm ipot ixe, Nazaré ka bewiat — ioꞌe.

46 — Apẽn ẽn eꞌem? — ioꞌe Natanael. — Nazaré ka bewi g̃u Deus 
emunaẽ jajẽm — ioꞌe.
— Ejot cuy ijom — ioꞌe Filipe bit.
47 Jesus Natanael oꞌjojojo ajẽm pima.
— Akꞌi juy epeꞌe — Jesus oꞌe jewejuacat pe. — Teku Israel naxeg̃ebit 

— ioꞌe. — Wuymug̃uykukukuꞌukat g̃u teku! Icẽmãn eꞌeꞌukat ma teku! 
— ioꞌe.

48 — Ẽn pit ojojo g̃u buk — ioꞌe. — Apẽntak ẽn etaybit õn? — ioꞌe 
Natanael.
— Filipe be enomuwã buje õn ejojo wũy maꞌg̃u ẽn — ioꞌe Jesus. — 

Ẽn figueiraꞌip kabicuk pe bima ejojo õn — ioꞌe. — Waꞌõbacaam õn 
ejojo — ioꞌe.

49 — Ocemutaybitbinꞌukat — ioꞌe. — Ẽn ma Deus ipot — ioꞌe. — 
Icẽmãn ẽn ma Israel naxeg̃ebitbiyũ kukukat — ioꞌe.

50 — Etabut okay, “Ẽn figueiraꞌip kabicuk pe bima ejojo õn,” i juk 
oce buye. “Jesus itaybit cĩcã,” i ẽn eꞌem. G̃uyjom pit obacaap ojomõg̃ 
ijodiacayũ be. Iboap epejojojo. “Soat podi ma Jesus yaꞌõbaca,” i ece 
g̃ebuje bit — ioꞌe. 51 — Icẽmãn õn eꞌem eywebe — ioꞌe Jesus soat 
pe ijodiacayũ be. — Soat wag̃o õn — ioꞌe. — Koceꞌi jeꞌe kabi. Deus 
ekawẽn tojotjotꞌukayũ jeꞌkop okay. Jeu dak ip oxewi. Soat iboap 
epejojojo — ioꞌe Jesus cebe ip.

2  1 Xepxep xet kap puje Jesus oꞌju jewebumũnap epeta kay. Oꞌju 
jeweju etaybitbinayũ eju - - 12 beayũ eju. Judeuyũ peta mug̃ẽg̃ẽꞌuk 

osodop ip jewebumũn puje. Caná ka be peta oꞌg̃ug̃ẽ. Ibo ka Galiléia 
eipi be oꞌsukadop. 2 Jesusyũ juk oꞌtomuwã ip. Ixi dak oꞌju ceweju ip.

3 G̃ebuje uvaꞌabidi kay oꞌe ip oꞌtiꞌũm puye.
— Uvaꞌabidi oꞌtiꞌũm — ioꞌe ixi Jesus pe.
4 — Aĩ — ioꞌe Jesus. — Iꞌe but g̃u iboap owebe. G̃asũ bit cũg̃ g̃u 

owebe Deus aꞌõbacaap mõg̃ ãm.
5 G̃ebuje ixi oꞌju peta iwat aꞌõbuywatwatꞌukayũ kay.

— Oꞌit aꞌõ kay juy epeꞌe — ioꞌe cebe ip.
6 Idibi mũnꞌa oꞌyadop iboce 6 be. Witaꞌa mug̃ẽg̃ẽ oꞌyadop yabog̃atꞌa. 

80 litro opop pũg̃ꞌa be idibi, 100 litro dak. Judeuyũ jewebuwuywuyꞌuk 
ip osodop jekõn puje, jekõn epere buje dak. Jevasília wuywuyꞌuk 
osodop ip soat em. Imẽnpuye tiꞌade oꞌtidop ig̃oꞌa be.

7 Oꞌjekawẽn ibuywatwatꞌukayũ be ixe Jesus.
— Idibi juy epetibu iteꞌa munopapũn ãm - - poteꞌa munopapũn ãm — 

ioꞌe. — Epeyamunopapũnpũn cuy ip idibim — ioꞌe.
Idibi oꞌeimuõm ip poteꞌa be. Yanopapũn oꞌe.
8 — Tiꞌin cuy epetiꞌuk yabewi — Jesus oꞌe cebe ip. — Eyekariwa kay 

juy epetidujowat — ioꞌe.
Oꞌtiꞌuk ip yabewi. Oꞌtidujowat ip jekariwa kay.
9 Idibim g̃u oꞌe. Uvaꞌabidim oꞌjediewexat. Peta iwat oꞌtikõn. Peta 

iwat ma itaybit g̃u oꞌe abu oꞌtimuwexat uvaꞌabidim iam. Oꞌtiꞌukꞌiayũ 
bit itaybit oꞌe.

G̃ebuje peta iwat jewebumũniat oꞌtomuwã.
10 — Soat oceju koam tikujĩjãti ũmũm ocebureyũ be. Ibeg̃beg̃ ip 

pima, oceju tikõõmati ũmũm cebe ip. Ẽn pit imẽn g̃u eꞌem. G̃asũ acã 
tikujĩjãati ũmũm ẽn ocewebe! — ioꞌe.

11 Imẽneju ceweju etaybitbinayũ oitabun cekay.
— Deus aꞌõbacaap kug̃ teku — ioꞌe ip.

Jesus idibi oꞌtimuwexat uvaꞌabidim. Jesus koam wuywebe iꞌe baꞌoreat 
oꞌg̃ubapuk Caná ka beayũ etabutpe Galiléia eipi be. Õn Deus aꞌõbacaap 
kug̃ iap oꞌg̃ubapuk adeayũ be.

12 Iboap tomukadi Jesus oꞌju Cafarnaum ka be. Oꞌju jexi eju, jekitpityũ 
eju dak, doze beayũ eju dak. Ade xet g̃u osodop ip ig̃o ka be - - pũg̃pũg̃ ã.

13 G̃ebuje oꞌju Jerusalém ka kay jeweju etaybitbinayũ eju. Oꞌju ip 
Judeuyũ epeta kay. Peta mujurũg̃rũg̃ꞌuk osodop ip Judeuyũ jeg̃ebu am 
Egito eipi bewi Deus wuydobuyũꞌũmꞌũm oꞌtujujẽm iap kay. Páscoa i 
ig̃o epeta butet osunuy. 14 Oꞌju Deus eju kawẽnwẽnapꞌa kay - - yabog̃atꞌa 
kay. Oajẽm. Oõm. Adeayũ oꞌjojojo ya be. Biopak teidadaꞌukayũ 
oꞌjojojo ukꞌa naxirõg̃ pe. Carneiro teidadaꞌukayũ dak oꞌjojojo. Pukaso 
deidadaꞌukayũ dak oꞌjojojo. Soat ip oꞌjojojo yanaxirõg̃ pe. Ajẽmjẽmayũ 
edinheiro mutrokakan ip osodop wararaꞌacayũ.

15 Jesus oitakomãn ukꞌa beacat kay. Ixibu oꞌsubumukirik bõrõbum. 
Iõhõyũ oꞌg̃uwat ya bewi soat. Bioooh. Aki kay oꞌg̃ujẽm. Dinheiro 
mutrokakanꞌukayũ dak oꞌg̃ujẽm. Biopak deidadaꞌukayũ dak oꞌg̃ujẽm. 
Carneiro deidadaꞌukayũ dak oꞌg̃ujẽm. Soat ip oꞌg̃ujẽm. Bug̃. Dinheiro 
mutrokakanꞌukayũ emesa oꞌg̃uyꞌat. Duooooh. Oꞌjedu. Soat oꞌg̃udu 
dinheiro isurũg̃at mesa bewi.

16 — Soat cuy epetujujẽm iteꞌa naxirõg̃ pewi! — ioꞌe Jesus pukaso 
deidadaꞌukayũ be. — Webay dukꞌa be g̃u juy epeteidada! — ioꞌe.

17 Oꞌjeg̃ebu ip Deus ekawẽn kay doze beayũ. Ibodup pe ibararak opop:
Bay, ijopꞌa edukꞌa! i. Inaka warẽmtag̃ eꞌem ip iteꞌa be, i. 
Imẽnpuye wetakoma jĩjã, i.

18 G̃ebuje Judeuyũ kukukayũ oꞌjekawẽn Jesus eju.
— Abu-aꞌõbi iteyũ eg̃ujẽm Deus eju kawẽnwẽnapꞌa bewi? — ioꞌe ip 

Jesus pe. — Deus aꞌõbacaap cuy ejomõg̃ ocewebe — ioꞌe ip. — Iboap 
mõg̃ puje, “Cũg̃ ma cebe iteyũ mujẽm ãm,” i kuka oceꞌe — ioꞌe ip.

19 — Eywebe Deus eju kawẽnwẽnapꞌa muyꞌat puje, waraꞌatꞌa juy 
oyamuy õn ma — ioꞌe Jesus. — Xepxep xet kap puje, waraꞌatꞌa oyamuy 
ukꞌa — ioꞌe Jesus cebe ip.

20 — Ibaꞌore ewebe waraꞌatꞌa muy ãm xepxep xet — ioꞌe ip. — Oceju 
iteꞌa muymuy ade koato - - 46 koato — ioꞌe ip Jesus pe.

21 Jesus ekawẽn cekawẽn paꞌarẽm oꞌe cexe ip. “Ukꞌa” iꞌe buje, jejebit 
oꞌg̃uwẽn Jesus. 22 Ceꞌũꞌũayũ xewi Deus pe Jesus muyu buje, Jesus 
ekawẽn kay oꞌjeg̃ebu ip doze beayũ.
— Deus ekawẽntup pe ibararak icẽmãn — ioꞌe ip. — Jesus icẽmãn 

oꞌeꞌe ocewebe — ioꞌe ip jewewebe.

23 Adeayũ oitabun Jesus kay ixe Jerusalém ka be bima - - Judeuyũ Páscoa 
epeta mug̃ẽg̃ẽm pima. Õn Deus aꞌõbacaap kug̃ iap oꞌg̃ubapukpuk Jesus. 
Iboap co buje itabut oꞌe ip cekay. Imẽnpit Pũg̃pũg̃ayũ yopĩt ma itabut 
oꞌe. 24 Jesus pit itaybit osunuy apẽn ixeyũ jewag̃uyg̃uy iam. Imẽnpuye 
ibapug̃ g̃u oꞌjewemuwẽn cebe ip. 25 Abu-be Jesus eꞌem: — Apẽn teku 
jewag̃uyg̃uy — i? Kaꞌũma be ma. Jewewebe ma itaybit osunuy.

3  1-2 Ixima be Nicodemos oajẽm Jesus kay. Nicodemos yaꞌõbuyxiat 
osunuy. Judeu osunuy. Fariseu osunuy.

— Ocemutaybitbinꞌukat — ioꞌe Jesus pe. — Ocetaybit ẽn 
ocemutaybitbinꞌukat iam. Wuywebe iꞌe baꞌoreat mubapukpukꞌukat ẽn. 
Deus aꞌõbacaap mõg̃mõg̃ꞌukat ẽn. Abu-be Deus aꞌõbacaap mõg̃ put? 
Deus bikuyap tag̃ jekukuꞌukat pe acã! Ocexe ẽn Deus xewiat — ioꞌe 
Nicodemos.

3 — Icẽmãn õn eꞌem ewebe — ioꞌe Jesus. — Waram eykapꞌũm pima, 
ibaꞌore Deus pe eykukan — ioꞌe.

4 — Apẽn kuka dak waram akap aypa bima? Ibaꞌore! — ioꞌe Nicodemos. 
— Waram xeꞌe kuka aõm wuyxi uk pe? Ibaꞌore! — ioꞌe.

5-6 — Aoyũ uk pewi wuykap puje, wuyebay ipotpoyũm acesop 
— ioꞌe Jesus. — Deus biõg̃buk aꞌõbi bit Deus ebekitkiyũm acesop. 
Wuyag̃uyisum aceku. Icẽmãn õn eꞌem ewebe — ioꞌe Jesus. — Idibi 
be eymubatisasanꞌũm pima Deus eykukukan g̃u jeꞌe, Deus biõg̃buk 
eywebeꞌũm pima dak — ioꞌe. 7 — “Deus ebekin cuy eg̃uy,” i õn eꞌem 
ewebe — Jesus oꞌe. — “Ag̃uyisum cuy ejeku,” i õn eꞌem ewebe. 
Ag̃uybabiꞌũm g̃u juy eg̃uy waꞌõ kay — ioꞌe Nicodemos pe. 8 — Kabido 
jekpiwan ma pidojujum. Kabido aꞌĩjojom pit wuyju. Eyetaybit g̃u poma 
pidojujum iam, pomawi oꞌsubidodot iam tak. Imẽnpuxim eyetaybit g̃u 
dak apẽn kuka Deus ebekitkiyũm acesop ibiõg̃buk aꞌõbi iam — ioꞌe.

9 — Apẽn paxi kuka oꞌjebapuk? Ekawẽn paꞌarẽm oxe — ioꞌe Nicodemos.
10 — Ẽn Israel naxeg̃ebitbit mutaybitbinꞌukat - - Judeuyũ mutaybitbinꞌukat 

— ioꞌe Jesus. — Ẽn pit aꞌõbuyxi adeayũ xe. Apẽnpuye dak wekawẽn 
paꞌarẽm exe? — ioꞌe. 11 — Icẽmãn õn eꞌem ewebe — ioꞌe Jesus. — 
Wetaybicap muwẽnuwẽn õn. Kuy ojojojoiat muwẽnuwẽn õn. Inaka 
ẽn wekawẽn kay g̃u — ioꞌe. 12 — Ipi dag̃ayũ eꞌeap muwẽnuwẽn pima, 
etabut g̃u wekawẽn kay. Kabi beayũ eꞌeap muwẽn puje, iboap kay dak 
etabut g̃u kuka epeꞌe — ioꞌe. 13 — Wararaꞌacat g̃u oꞌkop kabi kadiwi 
oꞌjojojoiap muwẽn ãm ipi dag̃acat pe. Õn acã okop — ioꞌe. — Soat 
wag̃o õn — ioꞌe. 14 — Moisés puybujoꞌiatpu oꞌsubumuꞌãy ip-takũbi 

dag̃ - - bronze mug̃ẽg̃ẽbu. Ukꞌaꞌũmat pe oꞌsubumuꞌãy kuyje. Ig̃obu kay 
ceakꞌibiyũ oeꞌũ g̃u puybu nuy pibun. Oꞌjeꞌada ip soat. Imẽnpuxim 
itakomaayũ obamupaya korosa be weꞌũ ãm. Soat wag̃o õn — ioꞌe. 
15 — Okay itabucayũ yag̃uyisum jeku g̃asũ - - soat ip. Soat em itait 
jeedop ip Deus xe jeꞌũ buje dak — ioꞌe Jesus. 16 — Deus xe wuykukpin 
cĩcã ajop. Imẽnpuye jekpot oꞌg̃udot wuykay. Pũg̃ ma ipot. Ixe ipot 
kay wuyetabut pima, soat em g̃u wuyeꞌũ acesop. Ceꞌũꞌũayũm g̃u 
acesop. Waram acejetait. Soat em wuyetait acesop Deus xe — ioꞌe. 
17 — “Ipiat osupiꞌajoat eywebe ikẽrẽat kug̃ eyju oxe buye,” iꞌe ojuy g̃u 
Deus. Imẽnpuye jekpot oꞌg̃ukop ipi kay. Oꞌg̃udot ipi dag̃ayũ daxijo am 
ipiatpiꞌajojoap kay cuap puxim — ioꞌe. 18 — Deus ipot pũg̃ ma. Deus 
eꞌem g̃u “Ikẽrẽat kug̃ eyju oxe,” i jekpot kay itabucayũ be. Deus kuy 
oꞌe “Ikẽrẽat kug̃ eyju oxe,” i itabutꞌũmayũ be bit, jekpot kay itabutꞌũm 
puye. 19 Deus ipot osodot ipi kay apẽn ikẽrẽat Deus xe iap mubapuk 
am wuywebe, apẽn cũg̃ ma iap mubapuk am tak. Ixe kabiaap puxim. 
Ijodiayũ bit ikẽrẽat mujurũg̃rũg̃. Kabiok tag̃ jekukuꞌukat puxim ip. 
Imẽnpuye ip ibuꞌu jetabut am Deus ipot kay — ioꞌe. 20 — Ikẽrẽat 
mujurũg̃rũg̃ꞌukayũ ibuꞌu jĩjã jemutaybinan ajo ikẽrẽ Deus xe iam. 
Imẽnpuye Jesus ekawẽn aꞌĩjojom g̃u ip. Ibuꞌu jĩjã ip wararaꞌacat pe 
itaybit am ikẽrẽat mujurũg̃rũg̃ teyũku iam. Kabiok tag̃ jekukuꞌukat 
puxim ip — ioꞌe. 21 — Idipat mujurũg̃rũg̃ꞌukayũ bit itabut Deus ipot 
kay, õn pit Deus ekawẽn tag̃ jekukum iap mubapuk am wararaꞌacat 
pe. Kabia dag̃ jekukuꞌukat puxim ip — ioꞌe.
Imẽn Jesus oꞌjekawẽn Nicodemos eju.

22 G̃uyjom Jesus oꞌju Judéia eipi kay. Jeweju etaybitbinayũ eju oꞌju - - doze 
beayũ eju. Iboceayũ mubatisasan osodop ip. 23 João Batista dak Enom ka 
be osunuy. Imubatisasan ip osunuy iboceayũ mutaybit am teyũku João 
Batista ebekitkiyũ iam. Salim ka xe osunuy tibog̃ puye. Adeayũ cucum 
oꞌe João kay. Imẽn João imubatisasan ip osunuy, 24 daomũnmũnapꞌa 
be g̃u buk puye. 25 João eju etaybitbinayũ oꞌjewaꞌõxikxik ip Judeu eju.
— Abu g̃u cũg̃ ma wuyjuyũ mubatisasan teyũku webekitkiyũ iap 

mubapuk am? — ioꞌe ip jewewebe. — Jesus g̃u xeꞌe? — ioꞌe ip. — João 
Batista g̃u xeꞌe? — ioꞌe ip jewewebe.

26 Imẽnpuye oꞌjekawẽn ip João eju.
— Ocemutaybitbinꞌukat — ioꞌe ip. — Ag̃okatkat iboceayũ mubatisasan 

g̃asũ! Kuy bima ixe oceweju oeku Jordão wĩnãbu bima — ioꞌe ip. — 
Ixe juk adi eg̃uwẽn ocewebe — ioꞌe ip. — Soat iboceayũ cum cekay 
acã oceju ixe ebekitkiyũm g̃asũ bit iꞌe am — ioꞌe ip.

27 — Ocokcok cĩcã adeayũ cum Jesus kay buye — ioꞌe João bit. — 
Deus acã wuymõg̃mõg̃ wuyaꞌõbuyxian — ioꞌe. 28 — “Õn pit Cristo 
g̃u - - Deus emunaẽ g̃u õn,” i juk adi oce eywebe — ioꞌe João. — “Deus 
acã omudot tot awap,” i juk adi oce eywebe. Kuy wekawẽn epeyaꞌĩjojo 

— ioꞌe João. 29 — Wuyewebumũn puje jewebumũnat jetayxi bum — ioꞌe 
João. — Jewebumũnat pure bit jewebumũnat xe nuynuy. Ibure icokcok 
eꞌem jewebumũnat icokcok puye. Jewebumũnat pure buxim õn — ioꞌe 
João. — Õn tak ocokcok cĩcã adeayũ cum Jesus kay yaꞌõkayayũm — 
ioꞌe. 30 — Ade jĩjã jeꞌe ip Jesus aꞌõ kayayũm. Waꞌõkayayũ bit ade g̃u 
jeꞌe ip - - pũg̃pũg̃ ã. Imẽnpit ocokcok cĩcã — ioꞌe João.
Imẽn João oꞌjekawẽn jeweju etaybitbinayũ eju.

31 Kabi kadiwi oajẽmiat itaybit cĩcã. Soat podi ma itaybit. Ipi dag̃at pit 
kaꞌũma. Itaybit ipi dag̃ayũ eꞌe am. Ipi dag̃ayũ eꞌe am acã kawẽnwẽn. 
Kabi bewiat pit itaybit cĩcã. 32 Oꞌjojojoiap muwẽnuwẽn ixe. Oꞌyaꞌĩjojoiap 
muwẽnuwẽn tak. Inaka pũg̃pũg̃ acã itabut yaꞌõ kay. 33 Ixe aꞌõ kay 
itabucat pit eꞌem: — Deus cũg̃ wuykug̃ — i soat pe jebureyũ be.
34 Deus emumudot Deus ekawẽn muwẽnuwẽn. Cebay tacup g̃u. Jebiõg̃buk 
muõmõm jekpot pe. Imẽnpuye soat em jebay biõg̃buk aꞌõbi jekukum ipot. 
35 Deus xe jekpot kukpin cĩcã. Imẽnpuye soat jaꞌõbacaap oꞌg̃ũm jekpot pe.
— Okpot pit waꞌõbaca joꞌi — ioꞌe Deus.

36 Deus ipot kay itabucat yag̃uyisum jeku ijodi bima. Ceꞌũ buje itait 
jeenuy Deus xe. Itabutꞌũmat pit Deus xe g̃u ma jeenuy itait. Soat em 
Deus itakoma jĩjã cekay - - jaꞌõ kay kũyjobitꞌũmat kay.

4  1-3 Ibocewi Jesus oꞌjẽm Judéia eipi bewi, Fariseuyũ Jesus awẽg̃ 
oꞌyawẽg̃tobuxik puye. Adeayũ juk Fariseuyũ oꞌg̃ukũyjojo.

— Ade g̃u João Batista eju etaybitbinayũ — ioꞌe Fariseuyũ be. — Jesus 
eju etaybitbinayũ bit ade jĩjã — ioꞌe ip. — Ade iboceacat mubatisasan 
Jesus — i napa ma oꞌe ip.
Imẽnpit Jesus g̃u iboceacat mubatisasan osunuy idibi be - - ceweju 
etaybitbinayũ acã.

Jesus epit ojuy Galiléia eipi kay jeweju etaybitbinayũ eju.
4 — G̃aꞌa aju Samaria eipi dag̃ — ioꞌe Jesus.
— G̃aꞌa — ioꞌe ip.

5 Ibocewi oajem ip ag̃oka be - - Sicar ka be. Kuyje Jacó jekat oꞌg̃ũm 
jekpot pe - - José be. Sicar ka José katpuk tẽg̃ ma oꞌsukadop.

6 Jesus oꞌju idibikũy kay. Ig̃okũy Jacó juk oꞌsukũykocat kuy bima. 
Jesus taopipi oꞌe cũg̃cũg̃ãm. Jebodoy am oabik. Oabik idibikũy xe 

oꞌsukopibareren puye. Kaxicug̃ oꞌe. 7-8 Jesus eju etaybitbinayũ oꞌju 
ag̃oka be jexat pum.

Ijẽm ip puje, ayacat oajẽm ikũy be - - Samaria eipi beat. Idibi bu 
ojuy oajẽm.

G̃ebuje Jesus oꞌjekawẽn ayacat eju.
— Etibu buk wekõnaptim — ioꞌe Jesus.

9 — Ap! — ioꞌe. — Ẽn Judeu. Õn pit Samaria eipi beat — ioꞌe ayacat. 
— Apẽnpuye ẽn eꞌem owebe “Etibu buk wekõnaptim,” i? — ioꞌe.

Judeuyũ ibuꞌu jĩjã osodop Samaria eipi beat ewaꞌe bewi jekõn ãm. 
Imẽnpuye ayacat oꞌe ibuꞌu jewaꞌe beati ũm Jesus pe.

10 — Deus teiꞌũma iũmũm wuywebe. Etaybit g̃u iboam — ioꞌe. — “Etibu 
buk wekõnaptim,” i oce ewebe. Etaybit g̃u dak abu õn iam — ioꞌe. — 
Etaybit õn ibima, “Etibu buk wekõnaptim,” i kuka ece owebe. Oxewi 
tiojuyjuy bima, ekõnaptim kuka otiũm ewebe. Itedi kõn puje, ag̃uyisum 
eceku. Eꞌũ buje dak soat em etait ecesũy Deus xe — ioꞌe Jesus.

11 — Tapu — ioꞌe. — Tibubuap kug̃ g̃u ẽn — ioꞌe. — Ikũyberen 
cĩcã idibikũy. Pomawi kuka ig̃odi etibu - - wuymutaiticapti? — ioꞌe. 
12 — Ocedobuꞌũm yaꞌõbuyxi osunuy - - Jacóꞌũm — ioꞌe ayacat. — Soat 
xe yaꞌõbuyxi osunuy. Ixeꞌũm itekũy oꞌsukũykocat ocewebeam kuyje. 
Ixe Jacóꞌũm tikõnkõnꞌuk osunuy itekũy bewiati. Cebekitkiyũ dak 
tikõnkõnꞌuk osodop, iõhõyũ dak. Yaꞌõbuyxi osunuy ixeꞌũm Jacóꞌũm. 
Ẽn pit ibodi maꞌg̃u aꞌõbuyxi? — ioꞌe Jesus pe.

13 — Itekũybewiati kõn puje, waram tak ebipuruk eceꞌe — ioꞌe 
Jesus. 14 — Wemudiũmti kõn puje bit, waram ebipuruk g̃u eceꞌe - - pũg̃ 
em tak kaꞌũma — ioꞌe. — Wemudiũmti bit tiwaru. Idiꞌa buxim jeꞌe 
ewebe - - tiapepꞌũmati buxim. Imẽnpuxim jeꞌe wemudiũmti. Tiapap 
g̃u jeꞌe. Wemudiũmti kõn puje, waram eybipuruk g̃u epeꞌe. Itedi kõn 
puje, eyag̃uyisum epeku ijodi. Soat em eyetait epesop Deus xe eyeꞌũ 
buje dak — Jesus oꞌe cebe.

15 — Tapu — ioꞌe. — Itedi buk etiũm owebe! — ioꞌe. — Etiũm waram 
obipurukap puxim — ioꞌe. — Etiũm puk waram ijoce tibum wajẽmap 
puxim — ioꞌe Jesus pe.

16 — Ektop cuy eg̃udot okay — ioꞌe cebe. — Ektop eju juy ecepit — ioꞌe.
17 — Tã — ioꞌe. — Oktoptep g̃u — ioꞌe.
— Icẽmãn ẽn eꞌem “Oktoptep g̃u,” i — ioꞌe. 18 — Cinco beayũ eju 

juk aꞌg̃u ecewebumũn - - emumukukukyũ eju — ioꞌe. — G̃asũ ewejuat 
ektop g̃u — ioꞌe. — Imẽn ikẽrẽ Deus xe — ioꞌe. — Icẽmãn ẽn eꞌem 
pit “Oktoptep g̃u,” i — ioꞌe.

19 — Tapu — ioꞌe. — G̃asũ bit ibaꞌarẽm g̃u oꞌe oxe. Ẽn Deus ekawẽn 
muwẽnuwẽnꞌukat ma — ioꞌe ayacat. 20 — “Cũg̃ ma wuywebe Deus 
kay g̃ebum ma ijoce ma - - coꞌa be - - Gerazimꞌa be,” i juk adi oꞌe 
ocedobuyũꞌũmꞌũm. Eyju bit Judeuyũ. “Cũg̃ ma wuywebe Deus kay 
g̃ebum am waraꞌatka be g̃u - - Jerusalém ka be acã,” i eyju eꞌem — ioꞌe. 
— Abuyũ icẽm g̃u eꞌem exe? — ioꞌe Jesus pe.

21-22 — Tũꞌũ, eyaꞌõpicũg̃cũg̃ cuy waꞌõ kay — ioꞌe Jesus. — Eyju 
Samaria eipi beayũ — ioꞌe. — Eyju eꞌem Deus pe “Ẽn ma ocekukukat,” 
i. Imẽnpit eyetaybit g̃u abu ixe iam. Oceju bit Judeuyũ. Oceju bit 
ocetaybit abu ixe iam. Deus Judeu oꞌtaẽ ijodiayũ daxijojoꞌukan, — ioꞌe. 
— G̃uyjom ma “ ‘Ẽn ocekukukat,’ i juy aceꞌe wuyebay be Gerazimꞌa 
be acã,” iꞌũmg̃u epeꞌe; “Jerusalém ka be acã,” iꞌũmg̃u dak. Soat ka 
dag̃ “Ẽn ocekukukat,” i epeꞌeꞌe cebe — ioꞌe. 23 — G̃axĩn ma Deus pe 
eykukukan epesop — ioꞌe. — Ixe bikuyap tag̃ epeku. Ixe ekawẽn kay 
kũyjobin epesop. Imẽn eyeku buje, Deus kay g̃ebum epesop soat em. 
Eyebay ibikuy imẽn ma eyeku am — ioꞌe Jesus. 24 — Deus ijebitbet 
g̃u. Ijo baꞌore eywebe — ioꞌe. — Ixe kay juy g̃ebum epesop ijojom g̃u 
maꞌg̃u. Ixe biõg̃buk aꞌõbi juy epesop g̃ebum cekay. Cekawẽn tag̃ tak 
cuy epesop g̃ebum cekay - - kawẽn icẽmat tag̃ — ioꞌe Jesus.

25 — Wetaybit Cristo omuyku iam. Wuydaxijo am Deus emunaẽ 
omuyku — ioꞌe ayacat. — “Deus emunaẽ ixe,” i wuyju eꞌem, “Wuydaxijo 
ixe,” i dak — ioꞌe. — Yajẽm puje soan ocemutaybin ixe — ioꞌe.

26 — Õn ma Cristo — Jesus oꞌe ayacat pe. — Õn ma kawẽnwẽn 
eweju — ioꞌe.

27 Iboam e buje, ceweju etaybitbinayũ oꞌjepit Jesus kay jexat kug̃. 
Yag̃uybabiꞌũm oꞌe ip ibapug̃ ma Jesus ayacat eju kawẽnwẽn puye. Imẽnpit:
— Ajo-kay ẽn ayacat xewi? — iꞌũmg̃u oꞌe ip Jesus pe.
— Apẽnpuye ẽn kawẽnwẽn ayacat eju? — iꞌũmg̃u dak ip oꞌe cebe.
28 G̃ebuje ayacat oꞌjepit jeka kay. Oꞌju jeka beacat kay. Timũnꞌa 

oꞌyaiwat idibikũy xe. Jay. Oajẽm.
29 — Epesot cuy ag̃okatkat com — ioꞌe cebe ip - - jeka beacayũ be. — 

Idibikũy xe omuy — ioꞌe. — “Ẽn cuk adi ikẽrẽat eg̃ujurũg̃rũg̃,” i juk 
oꞌe owebe — ayacat oꞌe. — Ixe xeꞌe Cristo? — ioꞌe. — Ixe xeꞌe Deus 
emunaẽ? — ioꞌe ayacat.

30 Oꞌju ip Jesus kay. Oꞌjẽm ip ag̃oka bewi.
31 Ag̃oka bewiayũ ajẽm awap ceweju etaybitbinayũ oꞌjekawẽn Jesus eju.

— Ocemutaybitbinꞌukat — ioꞌe ip. — Juku wuyxat — ioꞌe ip. — G̃aꞌa 
acekõn! — ioꞌe ip.

32 — Oxat g̃u omucokcokcog̃ - - waraꞌat acã. Eyetaybit g̃u iboam — 
ioꞌe - - Jesus oꞌe.

33 — Wararaꞌacat xeꞌe ixat oꞌtojot cebe? — ioꞌe ip jeweweju.
34 — Eyju ma eycokcok eyxat kug̃ pima. Õn pit ocokcok omudocat 

bikuyap tag̃ weku am — ioꞌe. — Omudocat kapikap oꞌg̃ũm owebe. 
Ocokcok oce wekapikap muꞌũm ãm — Jesus oꞌe cebe ip. 35 — “Ebadipdip 
kaxi kap puje, wuyku beatꞌa yaop jeꞌe,” i eyju ma eꞌem. “G̃axĩn ma yaop,” 
i õn pit eꞌem eywebe. Imẽnpuxim eyxe adeayũ ibuꞌu jemutabun am 
okay. “Akꞌi epeꞌe iteyũ kay - - ajẽmjẽmayũ kay,” i õn pit eꞌem — Jesus 
oꞌe. — “G̃axĩn ma ip itabun okay,” i — ioꞌe. 36 — Kadaidaidadaꞌukat 
jekapikaptei bubum, jeku beatꞌa bubuꞌukat tak. Icokcok eꞌem ip jeku 
beatꞌa kug̃ pima. Imẽnpuxim omuwẽnuwẽnꞌukat icokcok jeꞌe wararaꞌacat 
pe itabut puje, wararaꞌacat mutabunbunꞌukat tak. Itabucayũ soat em 
itait jeedop ip webay xe kabi be — Jesus oꞌe. 37-38 — Õn cuk eymuju 
omuwẽn ãm adeayũ be. Icẽmãn wuyju eꞌem “Waraꞌat taidadam. Waraꞌat 
pit yabubum,” i. Imẽnpuxim pũg̃pũg̃ayũ omuwẽnuwẽn. Wararaꞌacayũ 
itabutꞌũmayũ mutabunbun. Adeayũ epeg̃utabun g̃asũ cebe ip omuwẽn 
puje. Itabut jeꞌe ip wararaꞌacayũ kuy omuwẽn puye — Jesus oꞌe.

39-40 G̃ebuje ag̃oka bewiayũ oajẽm cekay - - Jesus kay. Oitabun ip cekay. 
Ade oitabun Samaria eipi watwat. Itabut ip oꞌe ayacat oꞌjewemuwẽn puye.
— “Ikẽrẽat eg̃ujurũg̃rũg̃rũg̃,” i juk xeku oꞌe owebe — i juk ayacat 

oꞌe cebe ip.
Itabut ip oꞌe cekay.
— Ocexe juy eg̃uy — ioꞌe ip Jesus pe.
— Haꞌa. Og̃uy — ioꞌe.
Xet. Xet. Xepxep xet osunuy ig̃o ka be. 41 Wararaꞌacayũ Jesus kay 

itabut oꞌe cekawẽn co buje. Ade jĩjã itabut oꞌe cekay.
42 — Koap ma ekawẽn oceyaꞌĩjojo. Imẽnpuye ocetabut cĩcã ixe kay 

— ioꞌe ip ayacat pe. — Ixe ekawẽn oceyaꞌĩjojo g̃asũ bit. Ixe ipi dag̃acat 
taxijojoꞌukat wuyxe — ioꞌe ip.

43 Xepxep xet oꞌkap. Jesus waram oꞌju Galiléia eipi kay. Ixe ka Galiléia 
eipi be oꞌsukadop - - Nazaré ka.

44 — Wararaꞌacayũ xe Deus ekawẽn muwẽnuwẽnꞌukat yaꞌõbuyxi. 
Jeka beacat xe bit kaꞌũma — i juk oꞌe Jesus.

45 Galiléia eipi watwat pit Jesus oꞌtopabijurũg̃. Icokcok ip oꞌe. Jesus 
osunuy yaꞌõbuyxi cexe i Peta mug̃ẽg̃ẽm ip osodop Jerusalém ka be. 
Jerusalém ka be bima Jesus eꞌeap oꞌjojojo ip. Jaꞌõbacaap mõg̃mõg̃ap 
oꞌjojojo ip. Imẽnpuye icokcok ip oꞌe Jesus dopabijurũg̃ puje.

46 Jesus oꞌjepit Caná ka kay - - idibi oꞌtimuwexat uvaꞌabidim iat ka 
kay. Caná ka Galiléia eipi be oꞌsukadop. Ipi kukat ebekit ig̃oka be 
osunuy - - Caná ka be. Ixe ipot iwãtaxipi jĩjã osunuy. Poꞌi osunuy ipot 
Cafarnaum ka be. Oeꞌũ pin ipot jewãtaxipiap pibun.

47 — Jesus oajẽm ijoce, adeayũ oꞌe ipi kukat ebekit pe. Oajẽm Judéia 
eipi bewi — ioꞌe ip cebe.

Ipi kukat ebekit oꞌju Jesus kay. Jay. Oajẽm.
— Ejot cuy odukꞌa be — ioꞌe. — Okpot eg̃uꞌada! — ioꞌe Jesus pe. — 

Oeꞌũ pin okpot — ioꞌe.
48 — Deus jaꞌõbacaap mõg̃mõg̃ap cocoꞌũm puje, kuka eyetabut g̃u 

epeꞌe okay — ioꞌe Jesus — wuywebe iꞌe baꞌoreat mubapukpukap 
cocoꞌũm puje dak.

49 — Kariwa — ioꞌe. — Ejot cuy okpot eꞌũ awap — ioꞌe.
50 — Ecepit cuy edukꞌa be — ioꞌe Jesus. — Ekpot kuy oꞌjeꞌada. Oeꞌũ 

g̃u — ioꞌe.
Iwãtaxipi topibit ebay itabut oꞌe Jesus aꞌõ kay. Aripit. Oꞌjepit jedukꞌa 

kay. Jesus eju g̃u oꞌjepit - - jag̃epũg̃ ma. 51 Jedukꞌa be kapikpikꞌukayũ 
ixe oꞌtopabijuk e dag̃ - - jedukꞌa be yajẽm pima.
— Ekpot oeꞌũ g̃u — ioꞌe ip. — Oꞌjeꞌada jĩjã — ioꞌe ip cebay be.

52 — Poce kaxi bima oꞌjeꞌada? — ioꞌe.
— Wuyase bima oꞌjeꞌada kapusu — ioꞌe. — Ipaꞌiat oiꞌũm — ioꞌe ip 

cebay be.
53 — Wuyase bima ma Jesus oꞌjekawẽn oweju — ioꞌe cebay. — “Ekpot 

kuy oꞌjeꞌada,” ioꞌe owebe — ioꞌe.
Imẽneju itabut oꞌe Jesus kay. Tukꞌa beacat tak itabut oꞌe ip cekay - - soat ip.
54 Imẽn Jesus waram wuywebe iꞌe baꞌoreat oꞌg̃ubapuk adeayũ etabutpe - - 

Galiléia eipi beacat etabutpe. Oꞌg̃ubapuk Judéia eipi bewi ijẽm puje.

5  1 G̃uyjom Jesus waram oꞌju Jerusalém ka kay. Oajẽm. Judeuyũ peta 
mug̃ẽg̃ẽm osodop ibo ka be. 2 Jerusalém ka be idibiꞌitꞌiti oꞌtinuy. 

Betesda i tibutet osunuy Judeuyũ aꞌõm. Ovelha muõmõmap exĩntabi 
xe oꞌtinuy ixedi - - ag̃oka ekorara exĩntabi xe. Pũg̃põg̃bi iwãtaxipiat 
nuyapꞌa oꞌyadop idibiꞌitꞌiti akokoreren. 3 Ade iwãtaxipipiayũ kapopoꞌi 
osodop joyũꞌabeku. Itaꞌũmayũ osodop ip, cexĩg̃xĩg̃ paꞌoreayũ dak, ijebit 
eꞌũayũ dak. Timukoruyap wiwim ip osodop iwãtaxipipiayũ. 4 Deus 
ekawẽn tojotjotꞌukat ajẽmjẽmꞌuk osunuy ig̃odi be. Idibi mukoruy 
buje, iwãtaxipipiayũ kopkopꞌuk ip osodop idibi kay. Koap kopat acã 
oꞌjeꞌada. 5 Jesus oajẽm ig̃odi xe.

G̃ebuje Jesus ag̃okatkat oꞌjojojo ig̃odi xe. Ixe ag̃okatkat ade koato 
iwãtaxipi osunuy. 38 koato iwãtaxipi osunuy. 6 Ade koato poꞌi osunuy 
jewãtaxipiap kug̃. Jesus itaybit oꞌe iboam.
— Tapu, eꞌada pin tu? i — ioꞌe Jesus cebe.

7 — Hm hm — ioꞌe ag̃okatkat. — Weꞌada pin oce. Imẽnpit kaꞌũmg̃u 
obure odujukop am idibi kay timukoruy buje — ioꞌe. — Okop paꞌore. 
Okop pin pima, wararaꞌacat ma kom. Ixe ma oꞌjeꞌada — ioꞌe. — Õn 
pit kaꞌũma — ioꞌe.

8 — Eꞌãy — ioꞌe Jesus. — Exexecaptup cuy etupu — ioꞌe. — Xĩg̃xĩg̃ 
ece — ioꞌe.

9 Oꞌjeꞌada g̃ebuje bit ag̃okatkat. Jexexecaptup oꞌtupu. Xĩg̃xĩg̃ oꞌe. 
Xipat oꞌe. Judeuyũ xe jebodoydoyap kabia osunuy. Sábado osunuy. 
10 Imẽnpuye Judeuyũ kukayũ oꞌjekawẽn ag̃okatkat eju - - ceꞌadaꞌibit eju.
— Jebodoydoy oceju ijop kabia. Cũg̃cũg̃ g̃u — ioꞌe ip. — Kaꞌũmg̃u 

wuyekapikap g̃asũ. Wuymutaybitbinap tag̃ g̃u ẽn eꞌem — ioꞌe ip. — Cũg̃ 
g̃u ewebe exexecaptup tujowat am g̃asũ. Kapikpig̃ ẽn exexecaptup 
tujowatwan — ioꞌe ip.

11 — “Exexecaptup cuy etupu,” i juk oꞌe owebe omuꞌadaat — ioꞌe. — 
“Xĩg̃xĩg̃ ece,” ioꞌe owebe — ioꞌe ceꞌadaꞌibit.

12 — Abu oꞌe ewebe “Exexecaptup cuy etupu,” i; “Xĩg̃xĩg̃ ece,” i dak? 
— ioꞌe ip. — Apẽn ibutet? — ioꞌe ip.

13 Imẽnpit ceꞌadaꞌibit itaybit g̃u oꞌe jemuꞌadaat puten. Imuꞌada buje, 
Jesus dao ma oꞌjẽm adeayũ parakpewi. Imẽnpuye ceꞌadaꞌibit itaybit 
g̃u oꞌe ibuten.

14 Jesus ceꞌadaꞌibit oꞌtobuxik g̃uyjom. Deus eju kawẽnwẽnapꞌa be 
oꞌtobuxik - - yaboꞌgatꞌa be.
— Kuy eceꞌada — ioꞌe. — Ikẽrẽat cuy eg̃ujurũg̃ g̃u waram ewãtaxipinap 

puxim — ioꞌe Jesus imuꞌadaꞌibit pe.
— Hm hm. Ikẽrẽat og̃ujurũg̃ g̃u — ioꞌe.
15 Ceꞌadaꞌibit oꞌjẽm. Oꞌju Judeuyũ kukukayũ kay.

— Kuy bima wetaybit g̃u og̃uy abu omuꞌada iam — ioꞌe. — G̃asũ bit 
wetaybit oce ibuten — ioꞌe. — Jesus i ibutet — ioꞌe cebe ip.

16 Imẽnpuye Judeuyũ kukukayũ Jesus kaykay oꞌe ip. Yaoka ojuy ip 
Jesus ag̃okatkat oꞌg̃uꞌada jebodoydoyap kabia be buye.

17 Imẽneju Jesus oꞌjekawẽn cebe ip.
— Webay soat kabia jekapikap kug̃ eꞌem. Imẽnpuxim õn tak wekapikap 

kug̃ eꞌem — ioꞌe Jesus cebe ip.
18 Imẽnpuye Jesus aoka ojuy ip Judeuyũ kukukayũ.

— Jesus oꞌjekapik jebodoydoyap kabia be. Ag̃okatkat oꞌg̃uꞌada — ioꞌe 
ip. — Imẽn cũg g̃u Deus xe — i napa ma ip oꞌe. — Jesus oꞌe “Deus 
webay,” i — ioꞌe ip. — “Deus webay” iꞌeꞌem pima, “Deus aꞌõbacaap 
coꞌi õn tak waꞌõbaca,” iꞌeꞌem tak — ioꞌe ip. — Imẽnpuye juy ayaoka 
— ioꞌe ip.
Imẽn oꞌjekawẽn ip jeweweju.

19 G̃ebuje Jesus oꞌjekawẽn Judeuyũ kukukayũ eju.
— Icẽmãn õn eꞌem eywebe — ioꞌe. — Deus ipot õn. Waꞌõbi g̃u õn 

eꞌem - - webay aꞌõbi acã. Webay eꞌeap cocom õn. Webay eꞌeap tag̃ acã 
õn eꞌem, ixe ipot puye — ioꞌe. 20 — Webay xe okukpin cĩcã. Webay aꞌõbi 
iwãtaxipiat muꞌadaꞌadaꞌuk og̃uy. Idip cĩcã oꞌe iwãtaxipiat muꞌadaap. 
Iboap podi ma idipat g̃ubapuk webay — ioꞌe Jesus. — Eyetabẽg̃bẽg̃ 
epeꞌe iboap cocom - - webay eꞌeap cocom — ioꞌe. 21 — Webay ceꞌũꞌũayũ 
mutaicin. Waram ip itait. Kabi kay ixeyũ muyuhum. Õn tak waram 
ceꞌũꞌũayũ mutaicin. Obikuy bima waram imutaicin õn ixe ipot 
puye — ioꞌe. 22 — Deus g̃u eꞌem ijodiacat pe “Eykẽrẽ oxe,” i. Owebe 
ma webay eꞌem “Ẽn ma ece ‘Ikẽrẽat kug̃ eyju Deus xe,’ i ijodiacat 
pe — ioꞌe Jesus. 23 — Imẽnpuye adeayũ jeꞌe owebe “Ẽn Deus ipot,” i. 

“Aꞌõbuyxi jĩjã ẽn,” i. “Deus tak yaꞌõbuyxi jĩjã,” i jeꞌe ip. Wararaꞌacayũ 
xe waꞌõbuyxiꞌũm pima, webay dak kuka oꞌe yaꞌõbuyxi g̃u. Omudocat 
tak kuka oꞌe yaꞌõbuyxi g̃u cexe ip — ioꞌe Jesus. 24 — Icẽmãn õn eꞌem 
eywebe — ioꞌe. — Waꞌõ kay kũyjobicayũ yag̃uyisum jekukum - - 
omudocat kay itabucayũ — ioꞌe. — Soat em Deus xe jeedop ip itait 
— ioꞌe. — “Ikẽrẽat kug̃ eyju oxe,” iꞌũmg̃u jeꞌe Deus okay itabucayũ 
be. “Soat em ipiat osupiꞌajoat eywebe,” iꞌũmg̃u dak jeꞌe cebe ip — ioꞌe 
Jesus. — “Soat em ipiatpiꞌajojoap pe juy epesop,” iꞌũmg̃u jeꞌe cebe ip - - 
“Soat em oxe ma juy epesop,” i acã — ioꞌe Jesus. 25 — Icẽmãn õn eꞌem 
eywebe. Deus ipot õn. G̃axĩn ma ojẽm eyxewi. Oajẽm waram. Wajẽm 
puje, waꞌõberen ocewãwã. Ceꞌũꞌũayũ waꞌĩjojo. Waram g̃uto jetait ip 
waꞌõberen wewãwã buje. 26 Wararaꞌacat Deus mutaicin g̃u. Jaꞌõbi 
ma itabẽg̃ eꞌem. Waꞌõbi ma õn tak wetait — ioꞌe. — Õn tak webay 
joꞌi — ioꞌe. 27 — Soat wag̃o õn. Webay aꞌõbi acã õn eꞌem pũg̃pũg̃ayũ 
be “Eykẽrẽ g̃u Deus xe,” i. Yaꞌõbi acã “Eykẽrẽ Deus xe,” i õn eꞌem 
wararaꞌacayũ be — ioꞌe. 28 — Eyag̃uybabiꞌũm g̃u juy epesop wekawẽn 
kay. G̃uyjom ma ceꞌũꞌũayũ waꞌĩjojo — ioꞌe. 29 — Ceꞌũꞌũayũ xewi jeu 
ip jedopap pewi. Xipacat mujurũg̃rũg̃ꞌukayũ jeu kabi kay. Soat em 
Deus xe jeedop ip. Ikẽrẽat mujurũg̃rũg̃ꞌukayũ dak jeu. “Eykẽrẽ oxe,” 
i jeꞌe Deus cebe ip. Ixeyũ g̃uju ipiatꞌajojoap pe — ioꞌe.

30 — Waꞌõbi g̃u õn kawẽnwẽn - - pũg̃ em tak kaꞌũma. Obikuyap tag̃ 
g̃u õn jekukum - - omudocat bikuyap tag̃ acã. Kuy owebe Deus eꞌeap 
tag̃ acã õn kawẽnwẽn. Imẽneju cũg̃ ma owebe “Ikẽrẽat kug̃ eyju Deus 
xe” iꞌe am pũg̃pũg̃ayũ be; “Xipat eyju Deus xe” iꞌe am wararaꞌacayũ 
be — ioꞌe. 31 — Õn acã omuwẽnuwẽn pima, “Deus aꞌõbi õn eꞌem,” 
iꞌeꞌem pima, “Dapxi ẽn,” i kuka juk epeꞌe. Waꞌõ kay eyetabut g̃u kuka 
epeꞌe — ioꞌe Jesus. 32 — Waraꞌacat tak omuwẽnuwẽn. Webay dak 
omuwẽnuwẽn. Ixe icẽmãn eꞌem. Wetaybit icẽmãn ixe omuwẽnuwẽn 
iam — ioꞌe. 33 — Eybureyũ juk epeg̃uju João Batista kay — ioꞌe Judeuyũ 
kukukayũ be. — Ixe João icẽmãn omuwẽnuwẽn oeku. 34 “Xipan cuy 
epeꞌe omuwẽnuwẽn,” iꞌũmg̃u õn pit eꞌem wararaꞌacayũ be. “João 
icẽmãn omuwẽnuwẽn oeku,” i õn eꞌem eywebe, eydaxijo ojuy õn puye 

— ioꞌe Jesus. 35 — Lamparina kug̃ pima wuyetaybit poma aju iam. João 
Batista lamparina buxim osunuy. João Deus ekawẽn muwẽnuwẽn 
oeku. Imẽnpuye eyetaybit cũg̃ ma jeku am Deus xe iam. Darem ma 
eycokcog̃ epesop ixe ekawẽn com — ioꞌe. 36 — João omuwẽnuwẽn 
oeku. Adeayũ okay itabut oꞌe. Webay aꞌõbi waꞌõbacaap mõg̃mõg̃ ojeku 
eyetabutpe. Iboap tobuxik puje adeayũ eꞌem owebe “Ebay juk omudot 
ocekay,” i. 37 Webay omuwẽnuwẽn. Omudocat omuwẽnuwẽn. Eyju bit 
kũyjobit g̃u webay aꞌõ kay. Webay kay eyetabut g̃u dak — ioꞌe Jesus. 
38 — Webay juk omudot ijodi. Webay aꞌõmupubutbun eyju bit, eybuꞌu 
jĩjã eyetabut am okay buye — ioꞌe. 39 — Eyju Deus ekawẽntup cocom 
cĩcã. “Deus ekawẽn tag̃ jekukum pima, cebekitkiyũm acesop,” i eyju 
eꞌem. “Soat em Deus xe acesop wuyetait,” i dak eyju eꞌem. Imẽnpit 
Deus ekawẽntup tak omuwẽnuwẽn — ioꞌe. 40 — Inaka eybuꞌu jĩjã 
eyetabut am okay. Okay eyetabun pima, soat em epesop eyetait Deus 
xe — ioꞌe. 41-42 — Wetaybit apẽn eyju jewag̃uyg̃uy iam. Wetaybit cĩcã 
eyju Deus kay g̃u jĩjã iam — ioꞌe Jesus.
— Imẽnpuye eywebe ibuyxim okukap kudadam g̃u õn — ioꞌe Jesus. 

43 — Webay aꞌõbi ojot. Imẽnpit eyju eyetabut g̃u jĩjã okay. Jaꞌõbi 
wararaꞌacat tot puje bit, ixe kay kuka eyetabut epeꞌe — ioꞌe. 44 — Pũg̃ 
ma Deusat. Kaũmg̃u waraꞌat. Eyju bit Deus pe xipan eymuwẽnuwẽnap 
kudadam g̃u - - wuyjuyũ be xipan eymuwẽnuwẽnap kudadam acã. Imẽneju 
eybuꞌu jĩjã eyetabut am okay — ioꞌe. 45-46 — Eyju teꞌe ma eꞌem “Moisés 
emudupmubararaktup tag̃ oceju jekukum,” i. “Imẽnpuye oceju cũg̃ cĩcã 
Deus xe,” i eyju teꞌe ma eꞌem — ioꞌe. — Moisés cuk adi omuwẽnuwẽn 
Deus ekawẽntup pe. Imẽnpuye Moisés aꞌõ kay eyju kũyjobit pima, waꞌõ 
kay dak kuka juk kũyjobit epeꞌe. “Teyũku ikẽrẽ,” iꞌũmg̃u õn pit eꞌem 

webay be. Deus acã jeꞌe eywebe “Eykẽrẽ oxe, Moisés aꞌõ kay kũyjobitꞌũm 
puye,” i. 47 Moisés emudupmubararaktup kay eyetabut g̃u. Imẽnpuye 
waꞌõ kay dak ibaꞌore eymutabut am — ioꞌe Jesus Judeuyũ kukukayũ be.

6  1 Ibocewi Jesus iodi oꞌtimudek - - Galiléia eipi beati. Tiberíades 
tibutet osunuy.

2 G̃ebuje adeayũ oꞌju Jesus kay.
— Jesus juk adi iwãtaxipipiayũ oꞌg̃uꞌadaꞌada. Wuywebe iꞌe baꞌoreat 

oꞌg̃ubapukpuk — ioꞌe ip. — Waram tak paxi iwãtaxipiat g̃uꞌada? — 
ioꞌe ip jewewebe.

Imẽnpuye oꞌju ip tomuju. 3 Oꞌjeu Jesus coꞌapẽn pe. Jeweju etaybitbinayũ 
eju oabik - - doze beayũ eju. 4 Judeuyũ epeta wap osodop ip - - Páscoa 
epeta wap.

5-6 G̃ebuje Jesus adeayũ oꞌjojojo.
— Teyũku og̃ubeg̃beg̃ ixan — ioꞌe jewebe ma. — Filipe du itabut 

adeayũ mubeg̃beg̃ put Jesus pe iap kay? — ioꞌe Jesus jewebe ma.
Imẽnpuye:
— Apẽn xeꞌe juy pãoꞌa aceyabu iteyũ xatꞌam - - soat xatꞌam? — ioꞌe 

Jesus Filipe be.
7 — 6 kaxi be wuyekapikap teim pãoꞌa bu buje, kuka oꞌe g̃u adeayũ 

xatꞌam — ioꞌe Filipe.
8 Waraꞌacat oꞌjekawẽn Jesus eju jeweju etaybinꞌibiyũꞌin. André 

oꞌjekawẽn ceweju. Simão Pedro wag̃o osunuy André.
9 — Akꞌi! — ioꞌe André. — Yaypanꞌisuat otobuxik. Cinco be pãoꞌa 

kug̃. Axima kug̃ tak xepxep — ioꞌe. — Imẽnpit apẽg̃ãm kuka ajat 
cexewi? Oꞌe g̃u kuka adeayũ xatꞌam — ioꞌe.

10 — “Epabik cuy,” i juy epeꞌe adeayũ be — Jesus oꞌe jeweju 
etaybitbinayũ be.

Oꞌjekawẽn ip adeayũ be. Oabikbik ip adeayũ kapĩꞌidip ceje, tipꞌade 
oꞌtiptop puye. Ade jĩjã ip osodop. Cinco mil ag̃okatkayũ osodop aoyũ 
parakpe, bekitkiyũ parakpe dak.

11 G̃ebuje Jesus pãoꞌa oꞌyabu. Oꞌjekawẽn Deus eju.
— Bay, ẽn xipat — ioꞌe cebe. — Ocexatꞌam eyamudot ocewebe — ioꞌe.
Oꞌyaũm doze beayũ be pãoꞌa. Yaũmũm pima oꞌyamuꞌaren cĩcã. 

Yaꞌada jĩjã oꞌe. Doze beayũ pãoꞌa oꞌyaũmũm kaxikxikꞌiayũ be. Axima 
dak oꞌg̃ũm doze beayũ be. Iũmũm pima oꞌg̃uꞌaren cĩcã. Doze beayũ 
oꞌg̃ũmg̃ũm cebe ip - - kaxikxikꞌiayũ be. Kuy jemuꞌopinput oꞌjat ip. Ibeg̃beg̃ 
ip oꞌjekõn. 12 Soat ip ibeg̃beg̃ oꞌe Jesus ixat oꞌg̃uꞌaren cĩcã buye.

— Ceaepoyatꞌa juy epeyabu — ioꞌe Jesus doze beayũ be. — 
Epeyamuxipan — ioꞌe. — Axima epoyat tak cuy epejat. Epeg̃uxipan 
cuy — ioꞌe. — Epejat cuy ierepap puxim — ioꞌe cebe ip.

13 Soat cepayat ip oꞌjat. Pag̃eiroꞌa joꞌiatꞌa be oꞌg̃uõm ip. Oꞌyamuporan 
ip cepoyan. Doze be oꞌyamunopapũn paꞌgeiroꞌa joꞌiatꞌa.

14 Imẽn Jesus wuywebe iꞌe baꞌoreat oꞌg̃ubapuk soat etabutpe. Ixat 
oꞌg̃uꞌaren cĩcã. Imẽnpuye:
— Ite ma Deus ekawẽn muwẽnuwẽnꞌukat! — ioꞌe ip jewewebe 

oꞌjojojoꞌiayũ. — Ade koato ma ixe ajẽmap wiwim ocesop — ioꞌe ip 
jewewewbe ma.

15 Jesus dakoy ojuy ip oꞌe. “En ma juy ocekukan ece” iꞌe ojuy ip cebe.
— Odakoy ojuy ip jekukukan — ioꞌe. — G̃asũ bit obuꞌu ixeyũ kukukan 

— ioꞌe Jesus jewebe ma.
Imẽneju oꞌjepit jenomukay ma. Jag̃epũg̃ ma oꞌju coꞌa dag̃.
16 Kabiog̃kabiog̃ꞌi bima ceweju etaybitbinayũ oꞌkop iodi kay - - doze 

beayũ. 17 Iodi mudek ojuy ip.
— G̃aꞌa acepit Cafarnaum ka be — ioꞌe ip jewewebe.
Kobe be ip oõm. Kabiok oꞌe. Jesus oajẽm g̃u buk. 18 Tipodoybog̃ cĩcã 

oꞌe kabidobog̃ puye. Daum cĩcã kobe tipodoy dag̃. 19 Wũy jĩjã oꞌjekoykoy 
ip. 5 kilometro oꞌjekoykoy ip. Jesus oꞌjojojo ip. Xĩg̃xĩg̃ oeku idibi 
adopa dag̃ Jesus. Yakõmkẽm g̃u tipodoy dag̃. Xĩg̃xĩĩĩĩĩh. Tiꞌadopa dag̃ 
cũg̃cũg̃ ma oajẽm. Oajẽm pin kobe kay. Iparara jĩjã ip oꞌe tiꞌadopa 
dag̃at tobuxik puje - - xĩg̃xĩg̃at tobuxik puje.
— Ajo xeꞌe teku tiꞌadopa dag̃at? — ioꞌe ip jewewebe.

20 — Eypararam g̃u juy epesop — ioꞌe. — Waraꞌat g̃u õn. Õn ma — 
ioꞌe Jesus.

21 Iparara g̃u ip oꞌe doze beayũ Jesus ekawẽn co buje. Icokcok cĩcã 
ip oꞌe. Imẽnpuye:
— Eõm kobe be — ioꞌe ip cebe.

Kobe dak oꞌjemũg̃ wĩnãbu. Jejuap ojuy ka be oꞌjemũg̃. Mug̃.
22 Kuyaje tomukudadaayũ Jesus oꞌtobuxik g̃u.

— Apu Jesus? — ioꞌe ip jewewebe. — Pũg̃ ma juk kobe ijoce osodop 
kapusu — ioꞌe ip. — Jesus pit oõm g̃u ibo be kobe be — ioꞌe ip. — 
Ceweju etaybitbinayũ acã juk oõm kobe be. Ixe bit kaꞌũma — ioꞌe 
ip. — Apoma oꞌju? — ioꞌe ip jewewebe.

23 Kawẽnwẽn pima wĩnãbuayũ oajẽm jekobe dag̃. Tiberíades ka 
bewi ip oajẽm. Oꞌjemũg̃ ip. Mug̃. Wuyjuyũ be pãoꞌa oꞌoap pe oꞌjemũg̃ 
ip. Jebay eju kapusu wuykukukat Jesus oꞌjekawẽn iap pe oꞌjemũg̃ ip.

24 — Jesus pit ijoce g̃u omuy — ioꞌe ip - - tomukudadaayũ oꞌe yajẽmꞌibiyũ 
be. — Ceweju etaybitbinayũ dak ijoce g̃u omuy — ioꞌe ip. — G̃aꞌa 
atimudek eyekobe dag̃ — ioꞌe ip.
— G̃aꞌa — ioꞌe ip.
Imẽnpuye ip oõm kobe be - - Tiberíades ka bewiayũ ekobe be. Porog̃. 

Oõm ip soat. Toktek. Oꞌtimudek ip wĩnãbu. Cafarnaum ka ebikopap 
pe ip oꞌjemũg̃ Jesus kudadam.
— G̃aꞌa Jesus ajokudada!
— G̃aꞌa! — ioꞌe ip.

25 Oꞌtobuxik ip. Wĩnãbu ip oꞌtobuxik.
— Ocemutaybitbinꞌukat — ioꞌe ip. — Puje ajẽm ijoce? — ioꞌe ip. — 

Ekudadam oceku — ioꞌe ip Jesus pe.
26 G̃ebuje Jesus oꞌjekawẽn ceweju ip.

— Icẽmãn õn eꞌem eywebe — ioꞌe Jesus cebe ip. — Kapusu pãoꞌa 
epeyabu oxewi. Eybeg̃beg̃ epesop oxewiatꞌam. G̃asũ epesot okudadam 

“Ẽn xipat cĩcã” iꞌe am g̃u - - pãoꞌa o pin puye acã — ioꞌe Jesus cebe ip. 
27 — Eyxat kay acã g̃u juy epeyeg̃ebu. Eybeg̃beg̃ eyxan ijodi bima acã 

— ioꞌe. — Waraꞌat tak opop eyxat eyag̃uymuisusunap xat — ioꞌe. — Ixe 
xat o buje, eyag̃uyisum epeku ijodi bima. Soat em epesop eyetait Deus 
xe eyeꞌũ buje dak — ioꞌe. — Soat wag̃o õn. Deus webay. “Obikuyap 
tag̃ ẽn jekukum soat em,” i juk oꞌe Deus owebe — ioꞌe. — “Imẽnpuye 
ẽn ma ibiat xat ũmũmꞌuk eg̃uy wuyjuyũ be,” i juk oꞌe owebe — ioꞌe. 
— Eyju dak Deus bikuyap tag̃ cuy epekuku soat em ma — ioꞌe.

28 — Apẽn xeꞌe oceku soat em Deus bikuyap tag̃? — ioꞌe ip Jesus pe.
29-31 — Deus eꞌem “Wemumudot kay eyetabun cuy epesop,” i — ioꞌe. 

— Õn ma Deus emumudot — ioꞌe. — Okay eyetabut puje, Deus bikuyap 
tag̃ eyju jekukum — ioꞌe Jesus.
— Ocedobuyũꞌũmꞌũm pãoꞌa joꞌiatꞌa oꞌoꞌuk ip osodop ukꞌaꞌũmat tag̃ 

pima — ioꞌe ip Jesus pe. — Imẽn eꞌem Deus ekawẽntup:
Moisés pãoꞌa mudodotꞌuk osunuy cekay ip - - kabi bewiatꞌa, 
i — ioꞌe ip.

— Deus aꞌõbi Moisés jaꞌõbacaap mõg̃mõg̃ꞌuk osunuy pãoꞌa joꞌiatꞌa 
mudodon — ioꞌe ip. — Pãm ẽn? Aꞌõbacaap cuy ejomõg̃ ocetabutpe — 
ioꞌe ip. — Imõg̃ puje ocetabut oceꞌe ekay — ioꞌe ip.

32 — Icẽmãn õn eꞌem eywebe — ioꞌe Jesus cebe ip. — Jaꞌõbi g̃u 
Moisés pãoꞌa joꞌiatꞌa mudodotꞌuk osunuy eydobuyũꞌũmꞌũm pe - - Deus 
aꞌõbi acã. Moisés Deus xewiatxat g̃u imudodotꞌuk osunuy cekay ip. 
Deus pit jexewiatxat mudodon eywebe - - eyag̃uymuisusunap xat — 

ioꞌe Jesus. 33 — Deus cuk omudot jexewi kuyje pãoꞌa joꞌiatꞌa mudocap 
coꞌi — ioꞌe. — Õn kabi kadi wiatxat coꞌi ojot ijodiat ag̃uymuisun 
am — ioꞌe. — Okay itabucayũ yag̃uyisum jeku — ioꞌe. — Õn ijodiat 
ag̃uymuisusunꞌukat — ioꞌe.

34 — Kariwa — ioꞌe ip Jesus pe. — Ibiatxat cuy eg̃ũm ocexan. Soat 
em cuy eg̃ũmg̃ũm ocewebe.

35 — Õn Deus xewiatxat — Jesus oꞌe. — Õn ma ijodiat ag̃uymuisusun 
— ioꞌe. — Okay eyetabut puje, soat em eycokcog̃ epesop ibeg̃beg̃at coꞌi. 
Okay eyetabut puje soat em eycokcog̃ epesop ibipurukꞌũmat coꞌi — ioꞌe 
Jesus. 36 — “Eybuꞌu eyetabut am okay,” i juk adi ocece eywebe — ioꞌe 
Jesus. 37 — Webay pũg̃pũg̃ayũ mutabunbun okay. Imẽnpuye itabut 
ip okay. “Eyetabun g̃u juy epesop okay,” iꞌũmg̃u õn pit eꞌem cebe 
ip - - itabun ojuyayũ be - - pũg̃ pe dak kaꞌũma — ioꞌe. 38 — Kabi kadiwi 
juk oajẽm obikuyap tag̃ weku am g̃u. Omudocat bikuyap tag̃ weku 
am oajẽm — ioꞌe. 39 — Soat em ag̃ õn okay itabucayũ kay. Imẽnpuye 
jetabucap epereperem g̃u ip - - pũg̃ tak kaꞌũma. Waram ixeyũ og̃uyu 
kabi kay ceꞌũꞌũayũ muyuap kabia be. Og̃uyu ip omudocat bikuyap 
tag̃ — ioꞌe Jesus. 40 — Okay itabucayũ og̃uyu ceꞌũꞌũayũ xewi, webay 
soat ceꞌũꞌũayũ muyuap kabia be — ioꞌe. — Soat ip jeedop itait Deus 
xe soat em - - abu õn iam itaybicayũ. Imẽn webay ibikuy — ioꞌe Jesus.

41 Imẽneju Jesus ekawẽn kay g̃u ip oꞌe Judeuyũ kukayũ. Jewaꞌõxikxig̃ 
oꞌe ip jeweweju.
— “Õn Deus xewiat,” i teku eꞌem — ioꞌe ip. — “Kabi kadiwiat xat coꞌi 

õn,” i teku eꞌem — ioꞌe ip. 42 — Jesus ma teku! — ioꞌe ip jewewebe. — 
Joséꞌũm ipot teku — ioꞌe ip teꞌe ma. — Wuyetaybit ixim, cebayꞌũm tak. 
Apẽntak “Deus xewi ojot,” i teku eꞌem? Dapxi teku — ioꞌe ip teꞌe ma.

43 — Waꞌõxikxig̃ g̃u juy epesop — ioꞌe Jesus. 44 — Webay wuyjuyũ 
mutabunbun okay - - omudocat — ioꞌe. — Imutabunꞌũm pima, kuka 
itabut g̃u ip oꞌe okay. Okay itabucayũ acã og̃uyu kabi kay. Webay soat 
ceꞌũꞌũayũ muyuap kabia be ip og̃uyu. Soat em jeedop ip webay xe 
— ioꞌe. 45 — Kuyje Deus ekawẽn muwẽnuwẽnꞌukayũ oꞌtupmubararak. 
Imẽn ibararak opop tup pe:

Deus soat wuyjuyũ g̃utaybin, i.
Imẽn eꞌem ig̃odup pe — ioꞌe. — Webay ekawẽn co buje, itabut ip 
okay ijodiacat, webay be imutaybin puje dak — ioꞌe. 46 — Pũg̃ ma 
webay oꞌjojojo. Wararaꞌacat pit kaꞌũma — ioꞌe. — Õn acã webay 
ojojojo — ioꞌe. 47 — Icẽmãn õn eꞌem eywebe — ioꞌe - - Jesus oꞌe. — Okay 
eyetabut pima, soat em epesop eyetait Deus xe eyeꞌũ buje — ioꞌe. 

48 — Õn ma Deus xewiatxat — ioꞌe. — Ijodiat ag̃uymuisusun õn — 
ioꞌe. 49 — Wuydobuyũꞌũmꞌũm manaꞌa oꞌoꞌuk osodop ukꞌaꞌũmat pe 
bima. Inaka oeꞌũꞌũ ip. 50 Kabi bewiat kay eyetabut puje, Deus wi wũy 
g̃u epesop — ioꞌe. 51 — Õn ma kabi bewiat — ioꞌe. — Kabi bewi ojot 
ijodiat ag̃uymuisun am. Okay itabucayũ yag̃uyisum jeku ijodi bima. 
Soat em jeedop ip itait Deus xe ceꞌũ buje. Weꞌũ buje, oẽn osuẽnũm 
ijodiat xatẽn — ioꞌe.

52 Iboap co buje jewaꞌõxikxig̃ ip oꞌe Judeuyũ kukukayũ.
— Apẽntak sute jeẽn iẽnũm wuywebe iẽnꞌo am? — ioꞌe ip jewewebe.
Jesus ekawẽn cekawẽn paꞌarẽm osunuy ixeyũ xe - - Judeuyũ kukayũ 

xe. (Oẽnꞌoat okay itabucat iape. Imẽnpit itaybit g̃u ip osodop iboam.)
53 — Icẽmãn õn eꞌem eywebe — ioꞌe Jesus. — Soat wag̃o õn. Oẽnꞌoꞌũm 

pima Deus ebekitkin g̃u epeꞌe. Odoy kõnꞌũm pima dak cebekitkin g̃u 
epeꞌe — ioꞌe. 54 — Oẽnꞌo buje bit, Deus ebekitkin epesop. Odoy kõn 
puje dak, cebekitkin epesop. Soat em epesop Deus xe eyetait — ioꞌe. 

— Oẽnꞌoat og̃uyu kabi kay webay ceꞌũꞌũayũ muyuap kabia be. Odoy 
kõnat og̃uyu ibo kabia be — ioꞌe. 55 — Wuyjuyũ mutaicinatẽn oẽn. 
Odoy wuyjuyũ mutaicinatoy — ioꞌe Jesus. 56 — Obiõg̃buk omuy oẽnꞌoat 
pe - - odoykõnat pe — ioꞌe. — Obiõg̃buk aꞌõbacaap kug̃ jekukum ip. Õn 
tak pũg̃ tag̃ ma jekukum ceweju ip — ioꞌe Jesus. 57 — Webay jaꞌõbi ma 
itabẽg̃ soat em ma. Ixe ma omudot. Õn tak wetabẽg̃ ijodi webay aꞌõbi 

— ioꞌe. — Imẽnpuxim õn ma okay itabucayũ ag̃uymuisusun. Yag̃uyisum 
jekukum ip waꞌõbi - - oẽnꞌoayũ — ioꞌe - - Jesus oꞌe. 58 — Imẽn ma kabi 
kadi wiatxat — ioꞌe. — Pãoꞌa joꞌiatꞌa buxim g̃u - - wuydobuyũꞌũmꞌũm 
xat puxim g̃u. Wuydobuyũꞌũmꞌũm pãoꞌa joꞌiatꞌa oꞌoꞌuk ip osodop — 
ioꞌe. — Oeꞌũꞌũ ip - - yaꞌoꞌoꞌukayũꞌũmꞌũm ma. Kabi bewiat xat õn. Soat 
em jeedop ip itait Deus xe oẽnꞌoꞌoayũ — ioꞌe - - Jesus oꞌe.

59 Jesus iboam oꞌe Judeuyũ eꞌaweroroapꞌa be - - Deus eju kawẽnwẽnapꞌa 
be. Ig̃oꞌa beacat mutaybinbin osunuy Cafarnaum ka be. Oẽnꞌoat okay 
itabucat iape. Odoykõnat tak okay itabucat iape. Imẽnpit cekawẽn 
paꞌarẽm osunuy ixeyũ xe. 60 Imẽneju:
— Cekawẽn paꞌarẽm cĩcã wuyxe — ioꞌe ip jewewebe cekawẽn 

oꞌjojojoꞌiayũ. — Cekawẽn kay g̃u wuyju — ioꞌe ip.
61 Wararaꞌacayũ be jemukũyjoꞌũm pima, Jesus itaybit oꞌe ixeyũ 

ekawẽn. Imẽnpuye oꞌjekawẽn ceweju ip.
— Wekawẽn paꞌarẽm tu eyxe? — ioꞌe. — Eybuꞌu du eyetabut am okay 

wekawẽn kayꞌũm puye? — ioꞌe Jesus. 62 — Soat wag̃o õn. Wekawẽn 
paꞌarẽm eyxe bima, eyetabut g̃u okay — ioꞌe. — Kabi kay waram 

omuyuap tobuxik puje dak eyetabut g̃u kuka epeꞌe okay — ioꞌe. — Oka 
kay wepicap co buje dak kuka eyetabut g̃u epeꞌe okay — ioꞌe Jesus. 
63 — Ijodiat ag̃uymuisusun oẽn oꞌo am g̃u — ioꞌe. — Deus biõg̃buk 
acã ijodiat ag̃uymuisusun — ioꞌe. — “Oẽn cuy epesuẽnꞌo,” i juk oce 
eywebe — ioꞌe. — Imẽnpit okay eyetabun cuy epesop iam eymutaybin 
ojuy og̃uy — ioꞌe. — Wekawẽn kay eyetabut pima, obikuyap tag̃ 
epeku - - eyag̃uyisum epeku — ioꞌe Jesus. 64 — Imẽnpit pũg̃pũg̃ eyꞌin 
itabut g̃u okay — ioꞌe Jesus.

(Jesus kuy itaybit oꞌe abuyũ ibuꞌu osodop itabut am okay iam. Itaybit 
oꞌe abu oũm okay itakomaayũ be iam tak. Kuy bima itaybit oꞌe iboam 
doze beayũ naẽ buje.)

65 — Soat g̃u eyetabut okay — ioꞌe. — Webay emumutabunbunyũ 
acã itabut jeꞌe okay. Kuy iboap og̃uwẽn eywebe — ioꞌe.
66 Kuy bima ceweju oekukuꞌiayũ Jesus kay ip ibuꞌu oꞌe, cekawẽn 
kayꞌũm puye.

G̃ebuje oibuꞌun ip Jesus eju jeku am. 67 Jesus oꞌjekawẽn doze beayũ 
eju - - jeweju etaybitbinayũ eju.
— Pãm eyju? — ioꞌe. — Eyju dak tu eybuꞌun oweju? — ioꞌe.

68 — Kariwa — ioꞌe Simão Pedro. — Abu-eju kuka oceku? — ioꞌe 
Jesus pe. — Ẽn acã apẽn itabucayũ yag̃uyisum jekukum iap ekawẽn 
muwẽnuwẽn ocewebe — ioꞌe. — Ẽn acã Deus xe epesop iap ekawẽn 
muwẽnuwẽn ocewebe — ioꞌe. 69 — Ekay acã ocetabut — ioꞌe. — Ocexe 
ẽn acã Deus emumudot — ioꞌe. — Ocexe ẽn acã xipacat — ioꞌe. — Ẽn 
acã ikẽrẽat ejukuk g̃u — ioꞌe - - Simão Pedro oꞌe.

70 — Õn cuk eynaẽ — ioꞌe Jesus. — Doze beayũ juk otaẽ — ioꞌe. — 
Imẽnpit pũg̃ eyꞌin Satanás aꞌõkayan oꞌe — ioꞌe.

71 Jesus Judas oꞌg̃uwẽn - - Simão Iscariotes ipot oꞌg̃uwẽn. Ixe Judas 
doze beayũꞌin osunuy. Inaka Jesus ũm ojuy oꞌe cekay itakomaayũ be 
yaoka am.

7  1 Ibocewi Jesus Galiléia eipi dag̃ oeku. Judeuyũ kukukayũ Judéia 
eipi be osodop ip. Ixeyũ Jesus aoka ojuy. Imẽnpuye Judéia eipi 

dag̃ oꞌju g̃u Jesus. 2 Judeuyũ epeta wap osunuy. Cepetabog̃ cĩcã osunuy. 
Xijap mõg̃mõg̃ꞌuk ip osodop. Xijap pe dopdom osodop ip ig̃o epeta bima.

3 G̃ebuje ikitpiyũ oꞌjekawẽn Jesus eju.
— Ejẽm cuy ijocewi — ioꞌe ip Jesus pe. — Judéia eipi kay juy eju — 

ioꞌe ip. — Aꞌõbacaap cuy ejomõg̃ aꞌõ kayayũ etabutpe ixeyũ be “Teku 
yaꞌõbaca jĩjã” iꞌe am — ioꞌe ip. 4 — Ibaꞌarẽm g̃u wuyju eꞌem xipan 

jewemuwẽn pin pima. Eju juy — ioꞌe ip. — Kaꞌũma buk ocejojojoiap 
cuy eg̃ubapuk — ioꞌe ip. — Xipan jewemuwẽnat cuy soat pe — ioꞌe ip.

5 Jesus kitpityũ imẽn oꞌe itabutꞌũm cekay buye.
6 — Cũg̃ g̃u mabuk oju am peta kay — ioꞌe Jesus. — Cũg̃ ma bit eyju 

am. Soat em cũg̃ ma eyju am. 7 Deus kayꞌũmayũ eykay g̃u itakoma ip. 
Okay bit itakoma jĩjã ip “Ikẽrẽat mujurũg̃rũg̃ eyju,” i õn eꞌem cebe ip 
puye — ioꞌe. 8 — Eyju ma peta kay epeju — ioꞌe jekitpiyũ be. — Õn 
pit oju g̃u ig̃o epeta kay. Cũg̃ g̃u mabuk oju am — ioꞌe Jesus.

9 Jesus imẽn oꞌe jekitpitpiyũ be. Oꞌjẽm ip ikitpitpiyũ. Jesus pit Galiléia 
eipi be osunuy pũg̃pũg̃ xet.

10 Ebapũg̃ xet kap puje, Jesus oꞌju peta kay. Soat etaꞌũmpi ma oꞌju. 
Ibaꞌarẽm ma oꞌju.

11-13 G̃ebuje Jesus oꞌjokudada ip Judeuyũ kukukayũ. Petatam pima 
oꞌjokudada ip.
— Apu Jesus? — ioꞌe ip jewewebe.
Adeayũ ibidadada ma jekawẽnwẽn osodop Judeuyũ kukukayũ be 

jaꞌõdobuxikap puxim. Jesus peam jewaꞌõxikxig̃ ip osodop.
— Xipat cĩcã teku — ioꞌe pũg̃pũg̃ ixeyũꞌin.
— Kaꞌũma — ioꞌe wararaꞌacayũ bit. — Wuymug̃uykukukuꞌukat teku 

— ioꞌe ip napa ma.
Adeayũ imẽn ibidadada ma jekawẽnwẽn ip oꞌe.
14 Jesus oꞌju Deus eju kawẽnwẽnapꞌa kay - - yabog̃atꞌa kay. Peta 

mug̃ẽg̃ẽm pima oꞌju. Ig̃oꞌa beacat mutaybitbin osunuy.
15 Judeuyũ kukukayũ Jesus ekawẽn kay g̃u ip oꞌe.

— Apẽnpuye dak sute itaybit? — ioꞌe ip. — Wuymutaybitbinꞌukat xe 
g̃u osunuy jemutaybinan. Cũg̃ g̃u cexe wuyjuyũ mutaybin am — ioꞌe 
ip soat pe ig̃oꞌa beacat pe.

16 — Waꞌõbi g̃u õn adeayũ mutaybitbin - - omudocat aꞌõbi acã — ioꞌe 
Jesus. 17 — Waꞌõbi du eyxe õn eymutaybitbin? Pãm g̃uto Deus aꞌõbi? 
— ioꞌe. — Deus bikuyap tag̃ jeku ojuyat itaybit jeꞌe Deus aꞌõbi õn 
eymutaybitbin iam — ioꞌe cebe ip. 18 — Pũg̃pũg̃ayũ Deus aꞌõbi g̃u ijodiat 
mutaybitbin - - jaꞌõbi acã. Cũg̃ g̃u imutaybitbin ip. “Xipan omuwẽnuwẽn 
cuy epeꞌe,” iꞌeꞌem ip yaꞌĩjojoꞌibiyũ be. Wararaꞌacayũ bit Deus aꞌõbi 
ijodiat mutaybitbin - - jemudocat aꞌõbi. “Xipan Deus muwẽnuwẽn cuy 
epeꞌe,” iꞌeꞌem ip. Icẽmãn eꞌem ip. Napa g̃u ip eꞌem. 19 Moisés Deus 
ekawẽn cuk adi oꞌg̃uwẽnuwẽn eydobuyũꞌũmꞌũm pe kuyje. Imẽnpit 
soat eyju kũyjobit g̃u iboap ekawẽn kay. Abu eyꞌin iboap ekawẽn kay 
kũyjobit? Kaꞌũma ma! Eyju dak waoka ojuy. Apẽnpuye? — ioꞌe Jesus.

20 Adeayũ Jesus ekawẽn oꞌyaꞌĩjojo Deus eju kawẽnwẽnapꞌa beacayũ.
— Akpidapi ẽn — ioꞌe ip napa ma adeayũ Jesus pe. — Kaꞌũma ma 

aoka ojuy — ioꞌe ip Jesus pe.
Itaybit g̃u ip osodop adeayũ Jesus aoka ojuy iam Jerusalém ka be 

powatwat.
21 — Jebodoydoyap kabia be waꞌõbacaap ojomõg̃ pũg̃ em ma — ioꞌe 

Jesus. — “Cũg̃ g̃u teku eꞌem,” i juk adi epeꞌe iboap co buje. “Sábado 
be kapikpig̃ teku,” i juk adi epeꞌe — ioꞌe. 22 — “Wuydobuyũꞌũmꞌũm 
ekawẽn tag̃ ag̃okatkatꞌitꞌit epetaypuꞌag̃obixeedakat,” ioꞌe Moisés kuyje. 

“Ikapꞌisuat epetaypuꞌag̃obixeedakat teku Deus ebekit iap mubapuk am,” 
ioꞌe Moisés kuyje. Jebodoydoyap kabia bima dak eyju ixeedakatkan 
Moisés ekawẽn mupubutbunap puxim — ioꞌe. 23 — Sábado bima eyju 
ixeedakatkan Moisés ekawẽn mupubutbunap puxim. Sábado bima 
owebe iwãtaxipiat muꞌada buje bit, eyetakoma juk adi epeꞌe okay! “Ẽn 
jebodoydoy g̃u! Kapikpig̃ ẽn,” i eyju eꞌem owebe. “Ẽn Moisés ekawẽn 
mupubutbun,” i eyju eꞌem owebe. “Ikẽrẽat mujurũg̃rũg̃ ẽn,” i eyju 
eꞌem owebe — ioꞌe Jesus. 24 — Dao g̃u “Ẽn ikẽrẽat mujurũg̃rũg̃,” i juy 
epeꞌe wararaꞌacat pe — ioꞌe. — Tũybe teku ikẽrẽat mujurũg̃rũg̃ iãn 
eyju eꞌem. Cekuku am eyetaybitꞌũm pima, “Ẽn ikẽrẽat mujurũg̃rũg̃,” 
iꞌũmg̃u juy epeꞌeꞌe — ioꞌe Jesus.

25 — Ite aoka ojuy g̃u du wuyka kukayũ? — ioꞌe ip Jerusalém ka 
watwat jewewebe. 26 — Akꞌi juy epeꞌe — ioꞌe ip. — Ijoce ma omuy 
— ioꞌe ip. — Soat etabutpe teku kawẽnwẽn — ioꞌe ip. — Imẽnpit 
kaꞌũma ma ibubum — ioꞌe ip. — Wuyka kukayũ dak itabut xeꞌe Jesus 
Deus emunaẽ iap kay? — ioꞌe ip jewewebe. 27 — Teku Deus emunaẽ 
g̃u wuyxe — ioꞌe ip Jerusalém ka watwatꞌin. — Deus emunaẽ ajẽm 
puje, abu xeꞌe itaybit jeꞌe pomawi osodot iam? Kaꞌũma ma! Imẽnpit 
wuyetaybit pomawi teku osodot iam — ioꞌe ip.

28 Jesus adeayũ mutaybitbin mabuk osunuy Deus eju kawẽnwẽnapꞌa 
be - - yabog̃atꞌa be.
— Eyetaybit g̃u abu õn iam — ioꞌe Jesus. — Eyetaybit g̃u pomawi 

ojot iam. Waꞌõbi g̃u ojot - - omudocat aꞌõbi acã. Ixe icẽmãn eꞌem soat 
em. Eyetaybit g̃u abu ixe iam — ioꞌe. 29 — Õn pit wetaybit ixem — 
ioꞌe. — Ojot cexewi. Ixe ma omudot ijoce — ioꞌe Jesus.

30 Imẽneju itakomaayũ Jesus daomũn ojuy ip. Deus pit jewebe ma 
oꞌe: — Jesus daomũn g̃u buk ip — i.
Imẽnpuye kaꞌũma ma oꞌjat.

31 Tak g̃u oꞌyaꞌĩjojoꞌiayũ bit itabut oꞌe ip Jesus kay. Ade jĩjã itabut oꞌe.

João 7

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



263

— “Deus emunaẽ jaꞌõbacaap jomõg̃,” i wuyju eꞌem — ioꞌe ip. — Ite 
ag̃okatkat jaꞌõbacaap mõg̃mõg̃ cĩcã. Wuywebe iꞌe baꞌoreat mubapukpug̃ 
ite ma. Imẽneju ite ma Deus emunaẽ ocexe — ioꞌe ip.

32 Imẽnpuye Jesus daomũn ojuy oꞌe ip Fariseuyũ. Adeayũ Jesus 
muwẽnuwẽn iam oꞌjekũyjo ip Fariseuyũ. Fariseuyũ eju paĩyũ kukukayũ 
Deus eju kawẽnwẽnapꞌa wiwiꞌukayũ oꞌg̃uju Jesus daomũn ãm.

33 — Darem ma buk õn eyxe — ioꞌe Jesus adeayũ be. — G̃axĩn ma 
ocepit omudocat kay — ioꞌe. 34 — Okudadam epeku. Odobuxik g̃u 
eyju. Ojuap kay eyju baꞌore — ioꞌe.

35 — Apoma sute jeꞌju? — ioꞌe Judeuyũ kukukayũ. — Poce ibaꞌore 
kuka wuywebe tobuxik am? — ioꞌe ip. — Jeꞌju du sute Judeuyũ xe 
jenuy ãm Grécia eipi watwat xe jenuy ãm? — ioꞌe ip. — Ipõg̃põg̃ayũ 
kay du sute jeꞌju Judeuꞌũmayũ mutaybit am? — ioꞌe ip. 36 — “Okudadam 
epeku,” i juk oꞌe ocewebe — ioꞌe ip. — “Imẽnpit eyju odobuxik g̃u,” 
i juk oꞌe — ioꞌe ip. — “Ojuap kay eyju baꞌore,” i juk oꞌe — ioꞌe ip. — 
Cekawẽn paꞌarẽm ocexe — ioꞌe ip Fariseuyũ, paĩyũ kukukayũ dak.

37 Waram Jesus oꞌjekawẽn peta mug̃ẽg̃ẽayũ be. Peta epere buje 
oꞌjekawẽn cebe ip. Ibo kabia yobog̃ cĩcã osunuy Judeuyũ xe.
— Wuybipuruk pima, idibi kay jĩjã wuyju — ioꞌe. — Abu yag̃uyisum 

ceku pin cĩcã? — ioꞌe Jesus yaꞌõberen. — Eyetabun cuy epesop okay! — 
ioꞌe. — Okay eyetabut pima, eyag̃uyisum epeku — ioꞌe Jesus. 38 — Okay 
itabucayũ be idibi buxim jeenuy badi — ioꞌe. — Imẽnpuye yag̃uyisum 
ip jeku — ioꞌe. — Imẽn eꞌem Deus ekawẽntup — ioꞌe - - Jesus oꞌe.

39 Imẽn e buje Deus biõg̃buk oꞌg̃uwẽn Jesus. Deus biõg̃buk õmõm 
Jesus kay itabucayũ be. Jesus iboam oꞌe ipi kay Deus biõg̃buk ajẽm 
awap. Ixe oajẽm g̃u buk, Jesus jebay xe jenuy ãm oꞌjeu g̃u buk puye.

40 Jesus ekawẽn co buje pũg̃ tag̃ g̃u oꞌjekawẽn ip adeayũ - - waraꞌat 
tag̃tag̃tag̃ ma.
— Teku Deus ekawẽn muwẽnuwẽnꞌukat - - ocemumuwiwiiat ma — 

ioꞌe pũg̃pũg̃ ixeyũꞌin.
41 — Deus emunaẽ teku — ioꞌe wararaꞌacayũ.
— Kaꞌũma — ioꞌe wararaꞌacayũ bit. — Deus emunaẽ g̃u teku. Teku 

Galiléia eipi bewiat! — ioꞌe ip. — Deus emunaẽ Galiléia eipi bewi 
g̃u jajẽm — ioꞌe ip.
42 — Imẽn eꞌem Deus ekawẽntup:

Davi naxeg̃ebit Deus emunaẽ, i. Belém ka be jeꞌkap - - Judéia 
eipi be, i. Davi osunuyiat ka be jeꞌkap, i — ioꞌe ip.

— Imẽn eꞌem Deus ekawẽntup — ioꞌe ip.

43 Pũg̃ tag̃ g̃u ip oꞌjekawẽn adeayũ Jesus muwẽnuwẽn. Jewaꞌõdawunuwun 
ip osodop. 44 Jesus daomũn ojuy ip yawiwiꞌukayũ. Imẽnpit oꞌtaomũn 
g̃u buk ip.

45 Jesus kug̃ g̃u yawiwiꞌukayũ oꞌjepit. Oajẽm ip kuy oꞌg̃ujuꞌiayũ kay - - 
paĩyũ kukukayũ kay, Fariseuyũ kay.
— Apẽnpuye Jesus epetojot g̃u? — ioꞌe ip yawiwiꞌukayũ be.
46 — Ixe ekawẽn kawẽntip cĩcã ocexe! Abu-buxim ixe kawẽnwẽn? 

Kaꞌũma buxim ã! — ioꞌe ip.
47 — Eyju dak eymug̃uykuku du ixe? — ioꞌe ip Fariseuyũ. 48 — Yaꞌõbuyxiayũ 

itabut g̃u ip cekay - - pũg̃ tak kaꞌũma — ioꞌe ip. — Oceju dak ocetabut 
g̃u cekay - - pũg̃ tak ocetabut g̃u ma — ioꞌe ip. 49 — Adeayũ bit itaybit 
g̃u Moisés ekawẽn. Imẽnpuye Deus eꞌem cebe ip “Eykẽrẽ oxe,” i, “Ipiat 
osupiꞌajoat eywebe,” i — ioꞌe ip. — Iteyũ acã itabut cekay - - Moisés 
ekawẽn itaybitꞌũmayũ acã — ioꞌe ip Fariseuyũ yawiwiꞌukayũ be.

50 Nicodemos pit oꞌjede Fariseuyũ be - - jebureyũ be. Ixe Nicodemos 
ibimãmãmãayũ ekawẽn cocoꞌukat osunuy. Kuy bima oꞌju Jesus kay 
jekawẽn ãm ceweju.

51 — Jesus puk atujuajẽm g̃u wuykay cekawẽn co am, imuymuyꞌukayũ 
ekawẽn co am tak — ioꞌe Nicodemos. — Cekawẽn coꞌũm pima, “Ite 
juy ayaokaat, ikẽrẽat kug̃ puye,” iꞌũmg̃u juy aceꞌe. Imẽn Moisés cuk 
adi wuymutaybitbin — ioꞌe Nicodemos.

52 — Galiléia eipi bewiat coꞌi ẽn kawẽnwẽn. Deus ekawẽn itaybitꞌũmat 
coꞌi ẽn kawẽnwẽn — ioꞌe ip Nicodemos wayway. — Ite ag̃okatkat napa ma 
eꞌem “Deus ekawẽn muwẽnuwẽnꞌukat õn,” i. Deus ekawẽntup cuy etupco! 

— ioꞌe ip Nicodemos pe. — “Kaꞌũmg̃u Deus ekawẽn muwẽnuwẽnꞌukat 
Galiléia eipi beat,” iꞌeꞌem ibiatup — ioꞌe ip Nicodemos pe.

53 Soat ip oꞌjepit jedukꞌa be.

8  1 Jesus pit oꞌju coꞌa kay - - Oliveira dipꞌa kay.
2 Kabia isum Jesus waram oꞌjepit Deus eju kawẽnwẽnapꞌa be - - 

yabog̃atꞌa be. Adeayũ oꞌjeꞌawero Jesus ekawẽn co pin puye. Ixe oabik. 
Adeayũ mutaybitbin oꞌe.

3 G̃ebuje Fariseuyũ eju Moisés ekawẽn imutaybitbinꞌukayũ ayacat 
oꞌtojot Jesus kay. Ayacat itoptep maꞌg̃u osunuy. Inaka wararaꞌacat 
itop kay itabiku osunuy. Wararaꞌacat itop eju oꞌtobuxik ip Fariseuyũ. 
Oꞌtojot ip Jesus kay. Adeayũ etabutpe ip oꞌtojot.

4 — Kariwa — ioꞌe ip Jesus pe. — Ite ayacat ocetobuxik waraꞌacat itop 
eju. Imẽnpuye ocetojot ekay — ioꞌe ip. 5 — Moisés oꞌe wuydobuyũꞌũmꞌũm 

pe: “Waraꞌacat itop eju jepopomat cuy epeyabug̃bug̃ witaꞌam,” i. Imẽn 
Moisés ocemutaybitbin. Pãm ẽn? Apẽn ẽn eceꞌe? — ioꞌe ip Jesus pe.

6 Imẽn oꞌe ip Jesus pe. Tũybe cũg̃ꞌũma jede iãn oꞌe ip. “Cũg̃ g̃u ẽn 
eꞌem,” iꞌe ojuy ip Jesus pe. “Moisés ekawẽn tag̃ g̃u ẽn eꞌem,” iꞌe ojuy 
ip cebe.

Jesus oꞌjeꞌaetoro. Ipi mukorepkorem oꞌe jebum. Koreh. Yatoroh ipi 
mukorepkorem oꞌe.

7 — Apẽn ẽn eceꞌe? — ioꞌe ip waram.
Kirikꞌãy. Oꞌãy.
— Eyꞌinat ikẽrẽat kug̃ꞌũm pima, ixe juy koam witaꞌa yamuju cekay 

ayacat abug̃ am — ioꞌe Jesus cebe ip.
8 Waram oꞌjeꞌaetoro. Waram jebum ipi mukorepkorem. Koreh.
9 Oꞌjẽm ip cekawẽn co buje. Koap aypapayũ oꞌjẽm õn tak ikẽrẽat kug̃ 

iam itaybit puye. Warit. Xerewun. Waraꞌat. Xerewun. Waraꞌat. Xerewun. 
G̃uyjom wararaꞌacayũ oꞌjẽm yaypanꞌisuayũ. Warit. Xerewun. Waraꞌat. 
Xerewun. Soat ip oꞌjẽm. Jesus acã oꞌjepoyat. Ayacat Jesus xe oꞌe cũg̃ꞌi.

10 Kirikꞌãy. Jesus oꞌãy. Oꞌjeak ayacat kay.
— Tũꞌũ — ioꞌe. — Apõma oꞌju ip “Ẽn ma ikẽrẽat kug̃ cĩcã Deus xe,” 

iꞌe ojuyayũ? “G̃aꞌa ayaoka witaꞌam,” iꞌe ojuyayũ? — ioꞌe - - Jesus oꞌe.
11 — Kariwa — ioꞌe. — Kaꞌũmg̃u ip — ioꞌe. — Oꞌjẽm ip — ioꞌe. — 

Weiwat xeyũku.
— “Ikẽrẽat kug̃ cĩcã ẽn,” iꞌũmg̃u õn tak eꞌem ewebe — ioꞌe Jesus. — 

Eju juy — ioꞌe. — Waram pit eg̃ujurũg̃ g̃u ikẽrẽat — ioꞌe Jesus.
12 Waram pima Jesus oꞌjekawẽn adeayũ eju.

— Kabia buxim õn — ioꞌe. — Deus ekawẽn eymutaybitbin õn cũg̃ 
ma eyeku am. Okay itabucayũ kabiok tag̃ jekukuꞌukayũ buxim g̃u. 
Ikẽrẽat mujurũg̃rũg̃ꞌuk g̃u ip. Cũg̃ ma ip jekukum kabia dag̃ jekukuꞌukat 
puxim. Yag̃uyisum jekukum ip — ioꞌe.

13 — Ẽn acã xipan jewemuwẽnuwẽn — ioꞌe Fariseuyũ. — Cũg̃ g̃u ẽn 
kawẽnwẽn — ioꞌe ip napa ma.

14 — Cũg̃ ma õn kawẽnwẽn — ioꞌe Jesus. — Eyetaybit g̃u pomawi 
ojot iam, poma õn cum iam tak — ioꞌe. — Õn pit wetaybit pomawi 
ojot iam, poma õn cum iam tak — ioꞌe. — Cũg̃ ma õn kawẽnwẽn 
wetaybit puye — ioꞌe. 15 — Eyju eꞌem “Cũg̃ ma ẽn kawẽnwẽn,” i, eyxe 
wararaꞌacat eꞌeap ibapukꞌũm maꞌg̃u. Imẽn g̃u õn pit eꞌem — ioꞌe. 
16 — “Cũg̃ g̃u ẽn kawẽnwẽn,” i õn eꞌem pima bit, cũg̃ ma kuka oce. Cũg̃ 
ma kuka oce, omudocat tak imẽn eꞌem puye. Webay omudot. Pũg̃ tag̃ 
ma oceju eꞌem — ioꞌe. 17 — Imẽn eꞌem Moisés ekawẽntup:

João 8

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



266

Xepxepayũ pũg̃ tag̃ ma kawẽnwẽn pima, “Teyũku icẽmãn 
eꞌem,” i kuka oꞌe ip yaꞌĩjojoꞌibiyũ, i — ioꞌe Jesus.

18 — Õn ma xipan jewemuwẽnuwẽn. Webay dak xipan omuwẽnuwẽn - - 
omudocat. Pũg̃ tag̃ ma omuwẽnuwẽn oceju - - õn, webay dak — ioꞌe.

19 — Poce omuy ebay? — ioꞌe ip Jesus pe.
— Etetaybit g̃u abu õn iam, abu webay iam tak — ioꞌe. — Abu õn 

iam eyetaybit pima, abu webay iam tak kuka eyetaybit epeꞌe — ioꞌe.
20 Imẽn Jesus oꞌe Deus eju kawẽnwẽnapꞌa be - - yabog̃atꞌa be. Adeayũ 

mutaybitbin osunuy. Dinheiro muõmõmapꞌa xe imutaybitbin osunuy. 
Cekay itakomaayũ Jesus daomũn ojuy. Imẽnpit oꞌtaomũn g̃u ip 
taomũnap kabia g̃u buk puye.

21-24 Waram Jesus oꞌjekawẽn Judeuyũ kukukayũ eju.
— G̃axĩn ma ojẽm ijocewi — ioꞌe Jesus. — Teꞌe ma epeku okudadam 

eydaxijoap ojuy. Epeꞌũ Deus pe eywebewi ikẽrẽat ukꞌũm pima. Ojuap 
kay eyju baꞌore — ioꞌe. — “Epeꞌũ Deus pe ikẽrẽat ukꞌũm pima,” i kuy 
oce eywebe. Õn Deus xewiat iap kay eyetabutꞌũm pima, epeꞌũ Deus 
pe eyewebewi ikẽrẽat ukꞌũm pima — ioꞌe Jesus.
— “Ojuap kay eyju baꞌore,” i teku eꞌem — ioꞌe ip Judeuyũ kukayũ. 

— Jewaoka du sute? — ioꞌe ip jewewebe.
— Eyju ma ipi dag̃acat. Õn pit kabi bewiat — ioꞌe Jesus. — Eyju ma 

jewag̃uyg̃uy ijodiat ag̃uy dag̃. Õn pit kaꞌũma.
25 — Abu ẽn? — ioꞌe ip.

— Iebikam piman ma juk ocewemuwẽn abu õn iam — ioꞌe. 26 — Adeat 
muwẽn pin mabuk õn eywebe. “Cũg̃ g̃u eyju kawẽnwẽn” iꞌe pin mabuk 
oce eywebe. Omudocat ekawẽn muwẽnuwẽn acã õn. Ixe icẽmãn 
eꞌem — ioꞌe Jesus.

27 Jesus jemudocat muwẽn puje, jebay oꞌg̃uwẽn. Iboap ekawẽn pit 
Judeuyũ kukayũ itaybit g̃u.

28 — Soat wag̃o õn — ioꞌe Jesus. — Obamuapay epeꞌe weꞌũ am korosa 
be. Obamupaya buje, “Icẽmãn xeku kabi bewiat,” i epeꞌe. “Jaꞌõbi g̃u xeku 
oeku - - jebay aꞌõbi acã,” i epeꞌe — ioꞌe. — “Wuyebay eꞌeap muwẽnuwẽn 
xeku oeku,” i epeꞌe — ioꞌe Jesus. 29 — Soat em omudocat bikuyap tag̃ 
õn jekukum. Imẽnpuye soat em ag̃ okay. Ixe opere g̃u — ioꞌe Jesus.

30 Imẽneju ade oitabun Jesus kay - - yaꞌĩjojoꞌukayũꞌin.
31 Jesus waram oꞌjekawẽn Judeuyũ kukukayũ eju. Pũg̃pũg̃ ixeyũꞌin 

oꞌe: — Teku icẽmãn eꞌem — i.
— Wekawẽn kay kũyjobit pima, oweju etaybitbinayũm epesop — ioꞌe 

Jesus. 32 — Kawẽn icẽmat muwẽnuwẽn õn eywebe — ioꞌe. — Kawẽn 

icẽmãn eyetaybit pima cekariwa be imudadaybotbotꞌibiyũ buximayũm 
g̃u epesop — ioꞌe cebe ip.

33 — Abu ocemudadaybotbotꞌuk osunuy? Kaꞌũma ma! — ioꞌe ip. — 
Abraão naxeg̃ebitbit oceju! — ioꞌe ip. — Apẽnpuye ẽn eꞌem ocewebe 
“Cekariwa be imudadaybotbotꞌibiyũ buximayũm g̃u epesop,” i? — ioꞌe ip.

34 — Icẽmãn õn eꞌem eywebe — ioꞌe Jesus. — Cekariwa be 
imudadaybotbotꞌibiyũ be ibaꞌore jekariwa epere am. Imẽnpuxim ikẽrẽat 
mujurũg̃rũg̃ꞌukat pe ibaꞌore ikẽrẽat mujurũg̃rũg̃ap epere am, Satanás 
ixe ekariwa buye — ioꞌe. 35 — Cekariwa be imudadaybotbotꞌibit ma soat 
em g̃u cekariwa dukꞌa be dopdom. Kariwa imujẽm pin pima, g̃ujẽm. 
Kariwa ipot pit, soat em jebay dukꞌa be dopdom. Cebay ixe g̃ujẽm 
g̃u — ioꞌe. 36 — Õn ma Deus ipot. Owebe eydaxijo buje, Satanás g̃u 
eykukukan jeenuy — ioꞌe. — Imẽnpuye ikẽrẽat mujurũg̃rũg̃ap epere 
but epesop — ioꞌe. 37 — Icẽmãn eyju Abraão naxeg̃ebitbit — ioꞌe. — 
Inaka eyju oaoka ojuy waꞌõ kay kũyjobitꞌũm puye — ioꞌe - - Jesus oꞌe. 
38 — Webay be omutaybitbinap muwẽnuwẽn õn eywebe. Satanás 
ebekitkit eyju. Ixe ekukuap tag̃ eyju dak jekukum — ioꞌe Jesus.

39-40 — Kaꞌũma! Ocedobuꞌũm ekukuap coꞌi oceju jekukum - - Abraãoꞌũm 
ekukuap coꞌi — ioꞌe ip teꞌe ma.
— Deus kawẽn icẽmat oꞌg̃uwẽn owebe — Jesus oꞌe. — Iboap ekawẽn 

acã og̃uwẽn eywebe. Inaka eyju ma oaoka ojuy kawẽn icẽmat kayꞌũm 
puye — ioꞌe. — Abraão bit kawẽn icẽmat kay kũyjobit cĩcã osunuy. 
Abraão naxeg̃ebitbit eyju. Ixeꞌũm ekukuap coꞌi g̃u bit eyju jekukum 
— Jesus oꞌe. — Apẽnpuye dak? — ioꞌe. 41 — Satanás ekukuap coꞌi eyju 
jekukum — ioꞌe.
— Satanás ekukuap coꞌi g̃u oceju jekukum - - Deus ekawẽn tag̃ ma — 

ioꞌe ip. — Deus acã ocebay — ioꞌe ip.
42 — Deus xewi ojot. Waꞌõbi g̃u ojot. Ixe ma omudot — ioꞌe Jesus. — 

Deus eyebay bima, kajuk okukpin eyxe og̃uy — ioꞌe. 43 — Wekawẽn 
kay jekũyjobin pin g̃u eyju. Imẽnpuye wekawẽn paꞌarẽm eyxe — ioꞌe. 
44 — Ibiõg̃buk kẽrẽayũ kukat ebekitkiyũ eyju - - Satanás ebekitkiyu 
— ioꞌe - - Jesus oꞌe. — Apẽn ixe ikẽrẽat mujurũg̃rũg̃ iap coꞌi eyju dak 
ikẽrẽat mujurũg̃rũg̃ — ioꞌe. — Ixe wararaꞌacat aokakaꞌuk osunuy ipi 
mujurũg̃ isum. G̃asũ dak wuyjuyũ muyꞌũꞌũꞌuk ixe — ioꞌe. — Kawẽn 
icẽmat kay kũyjobitꞌũm osunuy ixe — ioꞌe. — Ibaꞌore ixe be kawẽn 
icẽmat kay kũyjobit am. Icẽm g̃u teku eꞌem. Napa ma eꞌem. Napa ma 
eꞌem pima, jeꞌe pinap tag̃ eꞌem cexe. Dapxi teku — ioꞌe. — Icẽmꞌũmãn 
eꞌem ip ixe ebekitkiyũ. 45 Icẽmat õn pit eꞌem eywebe — ioꞌe. — Inaka 

eyetabut g̃u wekawẽn kay — ioꞌe. 46 — Kaꞌũma ma icẽmãn eꞌem owebe 
“Ikẽrẽat mujurũg̃rũg̃ ẽn” i — ioꞌe. — Icẽmãn wekawẽn. Apẽnpuye 
eyetabut g̃u wekawẽn kay? — ioꞌe. 47 — Kũyjobit ip cekawẽn kay Deus 
ebekitkit. Eyju bit Deus ebekitkit g̃u. Imẽnpuye Deus ekawẽn kay g̃u 
eyju — ioꞌe Jesus Judeuyũ kukukayũ be.

48 — Icẽmãn oceju eꞌem ewebe “Ibiõg̃buk kẽrẽat aꞌõbi ẽn eꞌem” i, 
“Akpidapi ẽn,” i dak — ioꞌe ip. — “Cũg̃ꞌũma ẽn jekukum Samaria eipi 
wat puxim,” i oceju eꞌem ewebe. Icẽmãn oceju eꞌem — ioꞌe ip.

49 — Icẽm g̃u eyju eꞌem — Jesus oꞌe. — Ibiõg̃buk kẽrẽat aꞌõbi g̃u õn 
eꞌem. Webay kug̃ õn ibuyxim. Eyju bit obuyxim g̃u okug̃ — ioꞌe. 50 — Õn 
ma obuyxim okug̃ap kudadam g̃u — ioꞌe. — Webay bit obuyxim okug̃. 
Ixe obuyxim g̃u okukat g̃uju ipiatꞌajojoap pe — ioꞌe. 51 — Icẽmãn õn 
eꞌem eywebe — ioꞌe. — Wekawẽn tag̃ jekukuꞌukat soat em g̃u jeedop 
ceꞌũꞌũayũ xe — ioꞌe Jesus.

52 — Ibiõg̃buk kẽrẽayũ kukat aꞌõbi ẽn kawẽnwẽn — i napa ma 
oꞌe ip Judeuyũ kukukayũ. — Abraãoꞌũm oeꞌũ. Deus ekawẽn 
muwẽnuwẽnꞌukayũꞌũmꞌũm tak oeꞌũꞌũ. “Wekawẽn tag̃ jekukuꞌukat soat 
em g̃u jeedop ceꞌũꞌũayũ xe,” i ẽn pit eꞌem — ioꞌe ip. 53 — Ocedobuꞌũm 
oeꞌũ - - Abraãoꞌũm. Abraão bit toto osunuy yaꞌõbuyxiat. Ixeꞌũm podi 
du aꞌõbuyxi? — ioꞌe ip. — Deus ekawẽn muwẽnuwẽnꞌukayũꞌũmꞌũm 
tak oeꞌũꞌũ. Ixeyũꞌũmꞌũm pit toto osodop yaꞌõbuyxiayũ. Ixeyũꞌũmꞌũm 
podi du aꞌõbuyxi? — ioꞌe ip. — Abu dak ẽn? — ioꞌe ip Jesus pe.

54 — Õn ma xipan jewemuwẽnuwẽn pima, abu kuka waꞌõ kay oꞌe? 
Kaꞌũma ma! — ioꞌe. — Webay bit xipan omuwẽnuwẽn. “Kaꞌũmg̃u okpot 
coꞌiat yaꞌõbuyxiat,” iꞌeꞌem ixe. “Ẽn acã ocekukukat,” i teꞌe ma eyju 
eꞌem webay be — ioꞌe Jesus. 55 — Eyju ma eyetaybit g̃u abu ixe iam. 
Õn pit wetaybit ixem. “Wetaybit g̃u ixem,” i õn e buje, napa ma kajuk 
oce. Eybuxim kajuk oce dapxi. Imẽnpit wetaybit cĩcã ixem. Kũyjobit õn 
cekawẽn kay — ioꞌe. 56 — Wuydobuꞌũm Abraãoꞌũm itaybit oꞌe ipi kay 
teku jajẽm wuydaxijojoꞌukan iam. Imẽnpuye icokcok oꞌe — ioꞌe Jesus.

57 — Aypa g̃u ẽn — ioꞌe ip. — Cinquenta koato g̃u buk ẽn — ioꞌe ip. 
— Abraão ejojojo g̃u! — ioꞌe ip. — Icẽm g̃u ẽn eꞌem — ioꞌe ip Jesus pe.

58 — Icẽmãn õn eꞌem eywebe — ioꞌe Jesus. — Abraão kap awap ma 
kuy wetabẽg̃ og̃uy — ioꞌe.

59 G̃ebuje witaꞌa oꞌyabu ip Jesus kay yamuju am Judeuyũ kukukayũ. 
Yaoka ojuy ip napa ma tũybe eꞌem iãn. Jesus pit oꞌjemunẽm adeayũ 
parakpe. Xerewun. Oꞌjẽm Deus eju kawẽnwẽnapꞌa bewi - - yabog̃atꞌa 
bewi. Akiju oꞌjẽm.

9  1 G̃ebuje Jesus itaꞌũmat oꞌjojojo doze beayũ eju cũg̃cũg̃ pima. Ikap 
puje ma itaꞌũm osunuy. Dinheiro ojuyjuyꞌuk osunuy itaꞌũm puye.

2 — Ocemutaybitbinꞌukat — ioꞌe ceweju etaybitbinayũ. — Apẽnpuye 
ite itaꞌũm oꞌkap? Itaꞌũm oꞌkap ite ma ikẽrẽat mujurũg̃rũg̃ puye du? 
— ioꞌe ip. — Pãm g̃uto cebay ikẽrẽat mujurũg̃rũg̃ puye du? Pãm g̃uto 
ixi ikẽrẽat mujurũg̃rũg̃ puye du? — ioꞌe ip.

3 — Itaꞌũm ma oꞌkap ikẽrẽat mujurũg̃rũg̃ puye g̃u, cebay ikẽrẽat 
mujurũg̃rũg̃ puye g̃u dak, ixi ikẽrẽat mujurũg̃rũg̃ puye g̃u dak — ioꞌe 
Jesus. — Deus jaꞌõbacaap jomõg̃ wuyetabutpe jabeku. Imẽnpuye 
itaꞌũm oꞌkap — ioꞌe. 4-5 — Apẽn kaxi wuymukabiaham iap puxim õn 
tak Deus ekawẽn ijodiat mutaybitbin ijodi bima cũg̃ ma ceku am ip. 
Weꞌũ buje kabiok jeꞌe — ioꞌe. — Deus omudot kapik am jewebeam 
jaꞌõbacaap mubapukpuk am. Deus peam cuy acejekapik wuyekapik 
put pima. G̃uyjom ibaꞌore jeꞌe wuywebe wuyekapik am cebeam.

6 Oꞌjexi ipi ju. Xih. Aꞌaꞌa. Kaꞌwi oꞌg̃uꞌaꞌa jebidim. Wũnxik. Porog̃. 
Kaꞌwiꞌaꞌa oꞌyamuy itaꞌũmat eta be imuꞌada am. (14) Judeuyũ ebodoydoyap 
kabia be oꞌyamuy ita be imuꞌada am.

7 — Eju juy idibiꞌitꞌiti be - - Siloédi be — ioꞌe Jesus. — Ecewedopawuy 
juy idibim — ioꞌe.
(Siloé timudotꞌibiti iape wuyaꞌõm).

Xĩg̃xĩg̃. Oꞌju jewedopawuy.
Jay. Oajẽm idibiꞌitꞌiti kay. Oꞌjewedopawuywuy. Boroboroꞌi. Itate oꞌe. 

Oꞌjeu. Jecoatcoan oꞌe.
8 Imẽnpuye itaꞌũm tũibit tukꞌa etakobeayũ oꞌjekawẽn ip jeweweju, 

itaꞌũm tũibit oꞌjojojoꞌiayũ dak.
— Ijoce dinheiro ojuyjuyꞌuk osunuyiat g̃u du sute? — ioꞌe ip jewewebe.
9 — Ijoce osunuyiat teku — ioꞌe ip pũg̃pũg̃pũg̃.

— Kaꞌũma. Ijoce osunuyiat g̃u teku — ioꞌe wararaꞌacayũ. — Ixe-
buximat acã teku — ioꞌe ip.
— Õn ma ijoce dinheiro ojuyjuyꞌuk og̃uy — ioꞌe itaꞌũm tũibit. 10 — Apẽn 

etate g̃asũ? — ioꞌe ip cebe.
11 — Ag̃okatkat oajẽm okay — ioꞌe itaꞌũm tũibit. — Ibutet Jesus 

i — ioꞌe. — Kaꞌwi oꞌg̃uꞌaꞌa. Oꞌyamuy weta be weta muꞌada am. “Eju 
juy Siloédi be,” i juk oꞌe owebe — ioꞌe. — “Ecewedopawuy juy,” i dak 
— ioꞌe. — Imẽnpuye oju. Ocewedopawuy. Wetate oceu — ioꞌe itaꞌũm 
tũibit. — Wecoan put oce — ioꞌe.

12 — Poce omuy ixe Jesus? — ioꞌe ip.
— Iye. Wetaybit g̃u — ioꞌe.

13 G̃ebuje Fariseuyũ kay tukꞌa etakobeayũ itaꞌũm tũibit oꞌtujowat.
14-16 — Apẽn ecewetada g̃asũ? — ioꞌe ip Fariseuyũ itaꞌũm tũibit pe.
— Kaꞌwiꞌaꞌa oꞌyamuy weta be — ioꞌe. — Ocewedopawuy. Wetate 

g̃asũ oce — ioꞌe.
— Itadaat oꞌjekapik jebodoydoyap kabia be - - Sábado bima — ioꞌe ip 

Fariseuyũ. — Moisés ekawẽn tag̃ g̃u ite jekukum. Deus aꞌõbi g̃u ite 
eꞌem — i napa ma oꞌe ixeyũ Fariseuyũ.
— Ikẽrẽat mujurũg̃rũg̃ꞌukat g̃u itadaat! Apẽn kuka ikẽrẽat mujurũg̃rũg̃ꞌukat 

pe wuywebe iꞌe baꞌoreat mubapuk put? — ioꞌe wararaꞌacayũ.
Imẽneju pũg̃ tag̃ g̃u ip Jesus muwẽnuwẽn oꞌe Fariseuyũ. Waraꞌat 

tag̃tag̃tag̃ ma kawẽnwẽn ip oꞌe.
17 — Pãm ẽn? — ioꞌe ip itaꞌũm tũibit pe. — Ixe etadaat. Abu ixe 

exe? — ioꞌe ip.
— Deus ekawẽn muwẽnuwẽnꞌukat xeku — ioꞌe itaꞌũm tũibit.
18 Judeuyũ kukukꞌukayũ ibuꞌu ip oꞌe jetabut am itaꞌũm tũibit aꞌõ 

kay. — Itaꞌũm g̃u teku osunuy — ioꞌe ip itabutꞌũm puye.
Imẽnpuye itaꞌũm tũibit ebay oꞌg̃udot ip, ixi dak. Oꞌjekawẽn ip ceweju 
ip yajẽm puje.

19-20 — Ekpot tu ig̃o? — ioꞌe ip cebay be.
— Hm hm. Okpot ig̃o — ioꞌe cebay.
— Itaꞌũm tu oꞌkap? — ioꞌe ip.
— Hm hm, itaꞌũm g̃oku oꞌkap.
— Apẽn tak oꞌjewetada g̃asũ? — ioꞌe ip cebayũ be.

21 — Wetaybit g̃u bit apẽn xeꞌe oꞌjewetada iam — cebay oꞌe. — Wetaybit 
g̃u abu ixe oꞌg̃uꞌada iam — ioꞌe. — Ig̃o eju ma juy epeyekawẽn — ioꞌe 
ip Judeuyũ kukukayũ be. — Ite ma jewetadaap g̃uwẽn eywebe. Bekit 
g̃u g̃oku — ioꞌe ip.

22 Imẽn oꞌjede ip, Judeuyũ kukukayũ buxim iparara buye. Judeuyũ 
kukukayũ juk oꞌe jebekitkit pe:
— “Jesus Deus emunaẽ,” i eyju eꞌem pima, eymuõmat g̃u kuka oceꞌe 

Deus eju kawẽnwẽnapꞌa be — i.
23 Imẽnpuye iparara oꞌe ip Judeuyũ kukukayũ buxim. Imẽnpuye ixeyũ oꞌe:
— Bekit g̃u g̃oku — i. — Jeꞌadaap g̃uwẽn eywebe — i. — “Apẽn 

eceꞌada?,” i juy epeꞌe cebe — ioꞌe ip.
24 Fariseuyũ waram itaꞌũm tũibit oꞌtojocat jewekay.

— Deus etabutpe wuyju nuynuy — ioꞌe ip. — Imẽnpuye icẽmãn ma 
juy ece — ioꞌe ip Fariseuyũ. — Etadaat ikẽrẽat mujurũg̃rũg̃ꞌukat — 
ioꞌe ip napa ma. — Ocetaybit iboam — ioꞌe ip.

25 — Wetaybit g̃u ikẽrẽat kug̃ xeꞌe ixe iam — ioꞌe itaꞌũm tũibit. — 
Wetaybit wetate g̃u ojop iam. G̃asũ bit wetate ma oce — ioꞌe.

26 — Apẽn sute oꞌe ewebe? — ioꞌe ip. — Apẽn etada? — i waram oꞌe ip.
27 — Kuy juk iboap og̃uwẽnuwẽn eywebe — ioꞌe. — Eyju bit eyetabut 

g̃u waꞌõ kay. Apẽn eyju dak waram waꞌĩjo pin eyxe? — ioꞌe itaꞌũm 
tũibit. — Ixe ebekitkiyũm pin paxi eyju dak? — ioꞌe cebe ip.

28 — Ap! Ixe ebekitkiyũm pin g̃u oceju! — ioꞌe ip. — Ekawẽnkẽrẽ 
jĩjã ocexe! — ioꞌe ip.

Oitakomãn ip itaꞌũm tũibit kay. Oꞌg̃ukorẽm cĩcã ip.
— Ẽn ma ite ebekit — ioꞌe ip. — Oceju bit Moisés ebekitkit — ioꞌe 

ip. 29 — Ocetaybit Deus aꞌõbi Moisés eꞌeꞌuk osunuy iam. Ocetaybit g̃u 
abu aꞌõbi sute eꞌem iam — ioꞌe ip.

30 — “Abu-aꞌõbi sute eꞌem?” i eyju eꞌem — ioꞌe. — “Deus aꞌõbi 
ite wetada,” i õn pit eꞌem — ioꞌe. — Iboap iwaru jĩjã oxe — ioꞌe. 
31 — Wuyetaybit Deus ikẽrẽat mujurũg̃rũg̃ꞌukat ekawẽn aꞌĩjojom g̃u 
ibuywat am iam. Jebikuyap tag̃ jekukuꞌukat ekawẽn aꞌĩjojom pit 
ibuywat am. Jebuyxim jekukat ekawẽn aꞌĩjojom Deus. 32 Kaꞌũma ma 
teku itaꞌũm oꞌkapꞌiat oꞌsutada iap awẽg̃ oꞌyawẽg̃tobuxik. Kuyje dak 
iboap awẽg̃ oꞌyawẽg̃tobuxik g̃u — ioꞌe. — G̃asũ bit Jesus wetada — 
ioꞌe. 33 — Deus aꞌõbiꞌũm pima, ibaꞌore kajuk oꞌe cebe wetada am. Deus 
aꞌõbi ma ite wetada — ioꞌe itaꞌũm tũibit.

34 — Wararaꞌacat podi ma ikẽrẽat kug̃ ẽn! Etaꞌũm ekap ikẽrẽat kug̃ 
cĩcã buye! — ioꞌe ip napa ma. — Ẽn tu ocemutaybin pin? Ejẽm cuy 
ocexewi! — ioꞌe ip. — Ejẽm cuy Deus eju kawẽnwẽnapꞌa bewi! — ioꞌe 
ip. — Waram cuy eõm g̃u ijopꞌa be — ioꞌe ip.
Oꞌg̃ujẽm ip itakoma itaꞌũm tũibit kay buye.

35 G̃ebuje Jesus itaꞌũm tũibit oꞌtobuxik. Oꞌtobuxik Fariseuyũ be ixe 
mujẽm iap awẽg̃ tobuxik puje. Oꞌjekawẽn ceweju.
— Tapu, ẽn pit tu etabut Deus ipot kay? — ioꞌe Jesus.

36 — Abu sute, Kariwa? — ioꞌe itaꞌũm tũibit. — Ixe juy eg̃ubapuk 
omutabut am — ioꞌe.

37 — Ixe jojom ẽn g̃asũ - - eweju kawẽnwẽnat cocom — ioꞌe. — Õn 
ma ixe — ioꞌe Jesus.

38 Oꞌjẽg̃ꞌaecõg̃cõg̃ Jesus wap Jesus yaꞌõbuyxi cexe buye.
— Kariwa, wetabut oce ekay g̃asũ bit — ioꞌe.

39 — Pũg̃pũg̃ ipi dag̃ayũꞌin cũg̃ ma Deus xe wedot puye. Okay itabucayũ 
cũg̃ ma cexe. Itateayũ buxim ip — ioꞌe Jesus. — Wararaꞌacayũ bit ikẽrẽ 
cexe. Itabutꞌũmayũ ikẽrẽ cexe — ioꞌe. — “Wetaybitsũ mabuk Deus 

ekawẽn. Imẽnpit wetaybin pin cĩcã,” iꞌeꞌem wararaꞌacayũ. G̃uyjom 
ixeyũ itabut jeꞌe okay — ioꞌe Jesus. — Wararaꞌacayũ bit teꞌe ma eꞌem 

“Wetaybit Deus ekawẽn,” i. Itabut g̃u jeꞌe ip okay. Itaꞌũmayũ buxim 
ip — ioꞌe.

40 — Teꞌe ma du oceju eꞌem “Ocetaybit Deus ekawẽn,” i? — ioꞌe ip 
Jesus pe, pũg̃pũg̃ Fariseuyũꞌin.

41 — “Ocetaybitsũ ma Deus ekawẽn. Imẽnpit ocetaybin pin cĩcã,” i 
eyꞌe buje, ikẽrẽat kug̃ g̃u kajuk epeꞌe Deus xe. Imẽnpit teꞌe ma eyju 
eꞌem “Ocetaybit cĩcã Deus ekawẽn,” i. Imẽnpuye ikẽrẽat kug̃ eyju 
cexe — ioꞌe Jesus.

10  1 G̃ebuje Jesus wuymutaybitbinap ekawẽn oꞌg̃uwẽn adeayũ 
be. Ovelha ekawẽn oꞌg̃uwẽn cebe ip.

— Icẽmãn õn eꞌem eywebe — ioꞌe. — Ovelha ekorara be iõm pinat, 
xĩntabi be g̃u õmõm pima. “Teku ovelha bu pin,” i wuyju eꞌem. “Teku 
ovelha dujupaꞌumꞌumꞌukat,” i wuyju eꞌem — ioꞌe Jesus. 2 — Ovelha 
kukukꞌukat pit korara exĩntabi be õmõm — ioꞌe. 3 — Korara exĩntabi 
wiwiꞌukat xĩntabi muywekweg̃ ovelha kukat õm ãm. Ovelha jekukat 
aꞌĩjojom. Ikukat jeõhõ nomuwãwãm ibuten eꞌem. Jeõhõ mujẽmjẽm 
akiju korara exĩntabi be jekorara bewi — ioꞌe. 4 — Imujẽm puje cucum 
jeõhõyũ wap. Ovelha jekukat nomuju cucum jekukat aꞌõm itaybit ip 
puye. 5 Waraꞌacat nomuju bit taobuꞌu ip cum. Itaybit g̃u ip waraꞌacat 
aꞌõm. Jekukat aꞌõm acã itaybit ip. Waraꞌacat puxim pit jenapõnpõn 
ip itaybitꞌũm yaꞌõm puye — ioꞌe Jesus.

6 Ovelha ekawẽn oꞌg̃uwẽn Jesus. Xepxep pe oꞌjekawẽn. Ovelha 
muwẽnuwẽn pima, jekay itabucayũ dak oꞌg̃uwẽn. Imẽnpit cekawẽn 
paꞌarẽm oꞌe cexe ip - - adeayũ xe.

7 Waram Jesus oꞌjekawẽn cebe ip.
— Icẽmãn õn eꞌem eywebe — ioꞌe. — Xĩntabi dag̃ ovelha õmõm 

korara be. Korara be bima abu-be ixeyũ muyꞌũ but? Kaꞌũma be ma. 
Imẽnpuxim soat em ag̃ õn okay itabucayũ kay — ioꞌe Jesus. 8 — Ovelha 
itaybit g̃u dujupaꞌumꞌumꞌukat aꞌõm. Imẽnpuxim okay itabucayũ 
itabut g̃u icẽmꞌũma wuymutaybitbinꞌukayũ ekawẽn kay. Wajẽm awap 
osodotꞌiayũ icẽm g̃u wuyjuyũ oꞌg̃utaybitbin — Jesus oꞌe. 9 — Xĩntabi 
dag̃ ovelha õmõm korara be. Cẽmcẽm ip jexat kudadam. Korara be 
bima abu-be ixeyũ muyꞌũ but? Kaꞌũma be ma! Imẽnpuxim wuyjuyũ 
okay itabun puje soat em ag̃ õn ixeyũ kay. Abu-be ixeyũ muyꞌũ but? 
Kaꞌũma be ma! — ioꞌe Jesus. 10 — Tujupaꞌumꞌumꞌukat ma ajẽmjẽm ovelha 

dujupaꞌum ãm, ixeyũ aoka am tak. Õn pit ojot ijodiat ag̃uymuisun 
am. Okay itabucayũ yag̃uyisum jekukum. Ojot ixeyũ mucokcok am — 
ioꞌe. — Okay itabucayũ icokcok cĩcã — ioꞌe. 11 — Okay itabucayũ kug̃ 
õn xipan ikukat jeõhõ kug̃ xipan iap puxim — ioꞌe. — Ovelha kukat 
puxim õn. Obuꞌu g̃u weꞌũ ãm wararaꞌacat pe okay itabucayũ aokaap 
puxim — ioꞌe. 12 — Ovelha kukukat aꞌõbuywatwatꞌukat ikukukat g̃u. 
Dinheiro bu am acã kapikpig̃. Ovelha iwat g̃u - - ibuywatwatꞌukat acã. 
Ovelha iwatiwan kak ajẽm puje. Jenapõnpõn kak puxim iparara buye. 
Kak ovelha bubum. Ovelha muwatwan soat tag̃. 13 — Ibuywatwatꞌukat 
jenapõnpõn dinheiro bum acã kapikpig̃ puye. Ibuꞌu ovelha kug̃, cexe 
ikukpinꞌũm puye. 14-15 Ovelha kukukat puxim õn - - xipacat puxim — 
Jesus oꞌe. — Wetaybit webay. Webay dak itaybit õn. Imẽnpuxim õn 
tak wetaybit okay itabucayũm. Ixeyũ dak itaybit õn — ioꞌe. — Obuꞌu 
g̃u weꞌũ ãm okay itabucayũ eꞌũap puxim — ioꞌe Jesus. 16 — Soat g̃u 
ovelha pũg̃ ekorara be. Imẽnpuxim soat ka dag̃acat itabut jeꞌe okay 
— ioꞌe Jesus. — Waꞌõ kay jeꞌe ip kũyjobit. Pũg̃ tag̃ ma ip jeku — ioꞌe. 
— Soat ixeyũ kukan og̃uy — ioꞌe Jesus. 17 — Ojeꞌũ okay itabucayũ 
eꞌũap puxim. Waram g̃uto õn pit ocetait weꞌũ buje. Imẽneju webay 
xe okukpin cĩcã obuꞌuꞌũm puye weꞌũ ãm — ioꞌe. 18 — Obuꞌu weꞌũ ãm 
pima, ibaꞌore kajuk oꞌe wararaꞌacat pe bit oaoka am. “Eceꞌũ” i juk 
oꞌe webay owebe. “Waram g̃uto etait eceꞌe,” i dak. Wukpiwatpi ma 
ojeꞌũ, webay ukpiwatpi dak. Wukpiwatpi ma waram g̃uto wetait oceꞌe, 
webay ukpiwatpi dak — ioꞌe Jesus.

19 Imẽneju pũg̃ tag̃ g̃u ip Jesus ekawẽn oꞌg̃uwẽn - - waraꞌat tag̃tag̃tag̃ 
ma Judeuyũ kukukayũ.

20 — Ibiõg̃buk kẽrẽat kug̃ teku — ioꞌe ip napa ma ade ixeyũꞌin. — 
Imẽnpuye yukpidapi — ioꞌe ip napa ma. — Apẽnpuye dak eyju ixe 
aꞌĩjojom? — ioꞌe ip.

21 — Ibiõg̃buk kẽrẽat kukat pit imẽn cekawẽn paꞌore! — ioꞌe 
wararaꞌacayũ bit. — Apẽn kuka ibiõg̃buk kẽrẽat kukat itaꞌũmat 
oꞌsutada? — ioꞌe ip Jesus pe jededem. — Ibaꞌore itada am ibiõg̃buk 
kẽrẽat kukat pe — ioꞌe ip.

22-24 Waram pima Judeuyũ kukukayũ oꞌju Jesus kay. Jerusalém ka 
beayũ peta mug̃ẽg̃ẽm ip osodop Judeuyũ. Peta mug̃ẽg̃ẽm ip osodop 
apẽn kuyjeayũ Deus eju kawẽnwẽnapꞌa oꞌyamudim iap kay g̃ebum am. 
Ihi bima peta mujurũg̃rũg̃ꞌuk osodop ip. Jesus Deus eju kawẽnwẽnapꞌa 
etaybu dag̃ cũg̃cũg̃ oꞌe - - Salomão emuamuyꞌa etaybu dag̃. Oajẽm ip 
Jesus kay Judeuyũ kukukayũ. Oꞌjekawẽn ip Jesus eju.

— Ẽn tu Cristo - - Deus emunaẽ? — ioꞌe ip. — Ibapug̃ cuy eg̃uwẽn 
ocewebe — ioꞌe ip. — Ade kabia emuwẽnap wiwim ocesop — ioꞌe 
ip. — Ibaꞌarẽm acã ẽn kawẽnwẽn ocewebe. Ẽn Deus emunaẽ bima, 
Cristo bima, ibapug̃ cuy eg̃uwẽn ocewebe — ioꞌe ip.

25 — Kuy juk adi ocewemuwẽnuwẽn eywebe - - ade em ma — ioꞌe 
Jesus. — Imẽnpit eyetabut g̃u waꞌõ kay — ioꞌe. — Webay aꞌõbi 
waꞌõbacaap ojomõg̃mõg̃ eyetabutpe — ioꞌe. — Teku Deus emunaẽ iap 
mubapukpug̃ og̃uy eywebe — ioꞌe. 26 — Imẽnpit eyetabut g̃u waꞌõ kay, 
okay eyetabutꞌũm puye — ioꞌe. 27 — Okay itabucayũ kũyjobit waꞌõ 
kay ovelha jekukat aꞌõ kayap puxim — ioꞌe Jesus. — Wetaybit ixeyũ 
eꞌeam. Wekawẽn tag̃ jekukum ip ovelha jekukukat aꞌõm itaybicap 
puxim — ioꞌe. 28 — Ixeyũ ag̃uymuisusun õn. Wararaꞌacayũ bit ixeyũ 
juꞌuk g̃u obui bewi - - pũg̃ tak kaꞌũma. Soat em itait jeedop ip Deus 
xe jeꞌũ buje — ioꞌe. 29 — Webay ixeyũ oꞌg̃utabun okay weõhõyũ 
buximayũm. Wararaꞌacat podi ma jaꞌõbacaap kug̃ webay. Abu-be 
ixeyũ uk put webay bui bewi - - weõhõyũ uk put? Kaꞌũma be ma! — 
ioꞌe. 30 — Jewaꞌõca jojoꞌi oceju webay eju — ioꞌe Jesus.

31 Iboap co buje, waram witaꞌa oꞌyabu ip Jesus abug̃ ojuy am Judeuyũ 
kukukayũ.

32 — Webay aꞌõbi juk adi waꞌõbacaap ojomõg̃mõg̃ eyetabutpe - - ade ma 
— ioꞌe Jesus. — Apẽnpuye dak eyju wabug̃ ojuy witaꞌam? — ioꞌe Jesus.

33 — “Ekẽrẽ Deus xe, juk adi aꞌõbacaap ejomõg̃mõg̃ puye,” iꞌũmg̃u 
oceju eꞌem ewebe — ioꞌe ip. — “Ekawẽnkẽrẽ Deus xe,” i acã oceju eꞌem 
ewebe — ioꞌe ip. — Ẽn ijodiat acã. Imẽnpit “Oceju jewaꞌõca jojoꞌi ma 
webay eju,” i napa ma ẽn eꞌem — ioꞌe ip jetakoma pibun. — Imẽneju 
abug̃ ojuy oceju — ioꞌe ip Jesus pe.

34 — Imẽn eꞌem Deus ekawẽntup:
Eyju dak Deus aꞌõbiayũ — ioꞌe Deus kuyje, i.

Deus kuyje oꞌe “Deus aꞌõbiayũ eyju” i jekawẽn muwẽn ãm taẽhẽꞌibiyũ 
be — ioꞌe. 35 — Deus ekawẽntup napa g̃u eꞌem - - pũg̃ em tak kaꞌũma. 
Icẽmãn eꞌem. Wuyetaybit iboam — ioꞌe Jesus Judeuyũ kukukayũ be. 
36 — Õn ma Deus cuk onaẽ ijodiat taxijo am. Õn ma ixe omudot — 
ioꞌe Jesus. — Apẽnpuye eyju napa ma eꞌem “Ekawẽnkẽrẽ Deus xe,” 
i, “Jewaꞌõca jojoꞌi oceju webay eju,” i õn eꞌem puye? — ioꞌe Jesus. 
37 — Webay aꞌõbiꞌũm pima, eyetabun g̃u juy epesop okay — ioꞌe. 
38 — Wekawẽn coco am eyetabutꞌũm pima, eyetabun cuy epesop 
waꞌõbacaap mõg̃mõg̃ap coco am — ioꞌe. — Eyetabun puje “Jesus 
yaꞌõbaca cebay aꞌõbacaap coꞌi,” i epeꞌe — ioꞌe.

39 Imẽneju Jesus daomũn ojuy maꞌg̃uto ip Judeuyũ kukukayũ. Jesus 
pit oꞌjenapõn jenaomũnap puxim.

40 Waraꞌat ka kay oꞌju Jesus. Toktek. Jordãodi waram oꞌtimudek. 
Jay. Oajẽm João Batista be adeayũ mubatisasan osunuy iatka kay. 
Wĩnãbu osunuy.

41-42 G̃ebuje ade ibo ka watwat oꞌtabun Jesus kay - - Jordãodi wĩnãbuayũ.
— João Batista ma wuywebe iꞌe baꞌoreat oꞌg̃ubapukpuk g̃u — ioꞌe ip 

adeayũ jewewebe. — Imẽnpit ixe ag̃okatkat muwẽnuwẽnꞌuk osunuy 
ocewebe. Icẽmãn João ixe oꞌg̃uwẽnuwẽn — ioꞌe ip.
Imẽnpuye Jesus kay itabut oꞌe ip adeayũ.

11  1 Lázaro iwãtaxipi oꞌe. Maria kipit iwãtaxipi oꞌe - - Betânia ka 
beat. Imẽnpuye iixĩyũ Lázaro wãtaxipiap awẽg̃ oꞌyawẽg̃muju 

Jesus kay. Betânia ka watwat osodop ip - - Maria, Marta dak, Lázaro dak.
2 G̃uyjom ixe Maria wuykukukat i oꞌsuimudeꞌon tideꞌoatim. Ixe 

oꞌsuimupuruk jadam. Imẽn oꞌe jexe Jesus ikukpin cĩcã buye.
Yawẽg̃tujowacat oajẽm Jesus kay. Jay.
3-4 — Kariwa — ioꞌe Jesus pe. — Lázaro iwãtaxipi jĩjã — ioꞌe. — Exe 

ikukpinat iwãtaxipi oꞌe — ioꞌe.
— Kuy wetaybit — ioꞌe Jesus. — Iwãtaxipi jĩjã opop — ioꞌe. — Ceꞌũ 

buje dak jeedop g̃u ceꞌũꞌũayũ xe. G̃uyjom adeayũ jeꞌe “Deus soat podi 
ma yaꞌõbaca; soat podi ma idip,” i — ioꞌe. — “Deus ipot tak yaꞌõbaca - - 
soat podi ma yaꞌõbaca,” i jeꞌe ip — ioꞌe Jesus.

5 Jesus xe Marta ikukpin cĩcã osunuy. Maria dak ikukpin cĩcã osunuy, 
Lázaro dak. 6 Inaka Jesus xepxep xet osunuy jenuyap ka be iwãtaxipiat 
awẽg̃ tobuxik puje. Oꞌju g̃u buk Lázaro kay. Xet. Xet.

7 G̃ebuje Jesus oꞌjekawẽn 12 beayũ eju - - jeweju etaybitbinayũ eju.
— G̃aꞌa bukto acepit Judéia eipi kay waram — ioꞌe.

8 — Ocemutaybitbinꞌukat — ioꞌe ip. — Iboceat abug̃ ojuy g̃axĩn ma 
witaꞌam - - Judeuyũ kukukayũ. Waram tak tu iboce eju pin? — ioꞌe 
ip Jesus pe.

9-10 — Hm hm — ioꞌe. — Wekapik put mabuk owebe. Pũg̃ kabia be 
doze hora kabiaham wuyju — ioꞌe. — Ixima be cũg̃cũg̃at kuka oꞌat 
kabiok puye. Kabia dag̃ cũg̃cũg̃at pit kuka oꞌat g̃u kaxi imukabiaham 
puye. Imẽnpuxim Deus bikuyap tag̃ jekukuꞌukat jeꞌũ g̃u jekapikap 
muꞌũmꞌũm pima. G̃aꞌa aju. Oaokam g̃u buk ip, weꞌũap kabia oajẽm 
g̃u buk puye — ioꞌe.

11 Waram Jesus oꞌjekawẽn ceweju ip - - doze beayũ eju.

— Wuybure, Lázaro opop ixet — ioꞌe - - Jesus oꞌe. — Õn pit cum ixe 
muwurũg̃ ãm — ioꞌe.

12 — Kariwa — ioꞌe ip. — Ixet pima, kuka oꞌjeꞌada — ioꞌe ip.
13 Jesus itaybit oꞌe Lázaroꞌũm oeꞌũ iam. Imẽnpit — Lázaro ixet — 

ioꞌe cebe ip.
Imenpuye tũybe Lázaro ixet iãn oꞌe ip 12 beayũ. 14 Imẽnpuye Jesus 
ibapug̃ oꞌjekawẽn cebe ip.
— Lázaroꞌũm oeꞌũ — ioꞌe.

Imẽn oꞌe ixeyũ mutaybit am.
15 — Oju g̃u cekay ceꞌũ awap — ioꞌe. — G̃asũ bit waꞌõbacaap og̃ubapuk 

eywebe eymutabun am okay. Waꞌõbacaap kay eyetabut cĩcã bima, 
ocokcok og̃uy. G̃aꞌa aju ixeꞌũm kay g̃asũ bit — ioꞌe doze beayũ be.

16 — G̃aꞌa wuyju dak aju ceweju. Ãg̃ itakomaayũ wuyju dak wuyaoka 
Jesus aoka buje — ioꞌe Tomé - - jebureyũ be oꞌe, xepxem ikapꞌibit.

Oꞌju ip Lázaroꞌũm com.
17-18 Jesusyũ oajẽm Betânia ka xe. Betânia ka Jerusalém ka etako 

oꞌsukadop. Ebapũg̃ kilometro oꞌsukadop Jerusalém ka bewi. Lázaroꞌũm 
kay yajẽm awap oeꞌũiap awẽg̃ oꞌyawẽg̃tobuxik Jesus.
— Lázaroꞌũm oꞌg̃uõm ip witabikũy be — ioꞌe ip Jesus pe. — Ebadipdip 

xet omuy ikũy be — ioꞌe.
19 Lázaroꞌũm ixĩtyũ mudiu ip oꞌe - - Marta, Maria dak. Ade ibureyũ 

ixeyũ mug̃uycũg̃ap muꞌũm ojuy ip oꞌe. 20 Jesus omuyku iap awẽg̃ Marta 
oꞌyawẽg̃tobuxik.

G̃ebuje Marta oꞌju Jesus dopabe. Jesus e dag̃ mabuk oeku. Maria 
bit jedukꞌa be osunuy. 21 Jay. Oajẽm Jesus kay.
— Kariwa — ioꞌe Marta. — Ẽn ijoce bima, okipitꞌũm kajuk oeꞌũ g̃u — 

ioꞌe. 22 — Imẽnpit Deus emujoojuyjuy jeꞌg̃ũm ewebe. Wetaybit iboam. 
Deus eju okipitꞌũm peam ekawẽn puje, Deus jekawẽn aꞌĩjojo — ioꞌe.

23 — Ekipitꞌũm waram jeu ceꞌũꞌũayũ xewi — ioꞌe Jesus Marta be.
24 — Wetaybit ixeꞌũm waram jeu iam — ioꞌe Marta. — Waram wuyeu buje, 

ixeꞌũm tak jeu - - wuyebay soat ceꞌũꞌũayũ muyuap kabia be — ioꞌe Marta.
25 — Õn ma ceꞌũꞌũayũ mutaicitꞌukat — ioꞌe Jesus. — Waꞌõbi ceꞌũꞌũayũ 

waram g̃uto jetait — ioꞌe. — Okay itabucat eꞌũ buje, waram g̃uto jetait. 
Soat em jeedop ip itait Deus xe — ioꞌe Jesus. 26 — Okay itabucat ceꞌũꞌũayũ 
xe g̃u jeenuy - - Deus xe acã. Etabut tu iboap kay? — ioꞌe Jesus Marta be.

27 — Hm hm, wetabut, Kariwa — ioꞌe. — Ẽn Deus emunaẽ oxe — 
ioꞌe. — Deus ipot ẽn — ioꞌe. — Ocemumuwiwi ẽn. Wetabut iboap 
kay — ioꞌe Marta.

28 Jesus eju jekawẽn epere buje, Marta oꞌjepit jekibit tomuwã ãm. 
Yaꞌõapĩn ma Maria oꞌtomuwã ukꞌa beacat pe jaꞌĩjojoap puxim.
— Tũꞌũ — ioꞌe. — Ejot puk — ioꞌe. — Wuyekariwa omuyku jexem 

— ioꞌe. — E dag̃ omuyku — ioꞌe. — Enomuwãwãm — ioꞌe jekibit pe, 
Maria be. — Ejot puk — ioꞌe.

29 Maria oꞌju Jesus dopabe e dag̃at topabe. 30 Jesus ag̃oka be oexe g̃u 
mabuk. Wũy mabuk oeku. E dag̃ mabuk oeku. Marta be jedopabijukap 
pe mabuk osunuy. 31 Judeuyũ oꞌju Maria nomuju - - Lázaroꞌũm dukꞌa 
beacat - - iixĩt mug̃uycũg̃ap muꞌũm ojuyayũ. Ixeyũ etabixewi Maria oꞌjẽm 
jedukꞌa bewi. Imẽnpuye oꞌjẽm ip ixe nomuju. Tũybe ite witabikũy be 
cum wa am iãn oꞌe ip. 32 Jay. Maria oajẽm Jesus kay. Oꞌjẽg̃ꞌaecõg̃cõg̃ 
cewap.
— Kariwa — ioꞌe. — Ẽn ijoce bima, okipitꞌũm kajuk oeꞌũ g̃u — ioꞌe 

Maria.
33 Maria oꞌtõn. Maria eju yajẽmꞌibiyũ dak wawa osodop ip Lázaroꞌũm 

cocom. Jesus ig̃uycũg̃ cĩcã oꞌe wawaayũ jojom. Tadaybotbot cĩcã ip 
cexe oꞌe wawaayũ.

34 — Poce ixeꞌũm epeg̃uõm? — ioꞌe Jesus.
— Kariwa, ejot puk — ioꞌe ip. — Ejojo buk — ioꞌe ip.

35 Jesus oꞌtõn g̃ebuje bit. Ah. Wa. Imẽnpuye:
36 — Akꞌi cekay — ioꞌe ip Judeuyũ. — Lázaroꞌũm ikukpin cĩcã osunuy 

cexe — ioꞌe ip.
37 — Itaꞌũm tũibit oꞌsutadada teku — ioꞌe wararaꞌacayũ ixeyũꞌin. — 

Ibaꞌore g̃u du juk oꞌe cebe Lázaro muꞌada am ceꞌũap puxim? — ioꞌe 
ip jewewebe.

38 G̃ebuje Jesus oꞌju witabikũy kay - - Lázaroꞌũm muõmapkũy kay. 
Ig̃uycũg̃ cĩcã oꞌe. Oꞌju Marta eju, Maria eju, Lázaroꞌũm cocoayũ eju 
dak. Yabog̃atꞌa oꞌyanuy witaꞌa ikũy nomudipꞌam. Ikũynomudip cem 
osunuy.

39 — Ikũynomudipꞌa juy epeyamuwede — ioꞌe Jesus.
— Kariwa, eyamuwedeat g̃u juy — ioꞌe Marta. — Ig̃ẽm xeku opop. 

Ebadipdip xet opop witabikũy be — ioꞌe.
40 — “Okay etabut pima, Deus jaꞌõbacaap kuka oꞌjomõg̃ etabutpe,” i 

kuy oce ewebe — Jesus oꞌe. — Etabun cuy eg̃uy — ioꞌe.
41 Ikũynomudipꞌa oꞌyamuwede ip ikũy etako bewi. Jesus oꞌjekawẽn 

Deus eju.
— Bay — ioꞌe. — Soat em ẽn waꞌĩjojom — ioꞌe. — Imẽnpuye “Ẽn 

xipat cĩcã,” i õn eꞌem ewebe — ioꞌe Jesus jebay be. 42 — Bay, soat 

em wekawẽn cocom ẽn — ioꞌe. — Eweju õn kawẽnwẽn ijoceayũ be 
waꞌĩjo am - - ixeyũ mutabut am teku Deus emumudot iap kay — ioꞌe 
Jesus Deus pe, jebay be.

43 Jebay eju jekawẽn epere buje, Jesus yaꞌõberen oꞌjewãwã Lázaroꞌũm 
kay.
— Lázaro, ejẽm cuy! — ioꞌe.
44 Ceꞌũ topibit oꞌjetait waram. Oꞌjẽm witabikũy bewi. Soat tag̃ ijebit 

tag̃ imũnmũn mabuk oeku pag̃õm. Yamũnmũn mabuk oeku.
— Ejuꞌuk cuy pag̃o cebewi — ioꞌe Jesus.

Oꞌjuꞌuk ip pag̃o.
45 Imẽneju oitabun ip Jesus kay Judeuyũ ma - - Maria ejuacayũ ma - - 

adeayũ - - Jesus Lázaroꞌũm oꞌg̃utait iap oꞌjojojoꞌiayũ ma. 46 Wararaꞌacayũ 
bit oꞌju Fariseuyũ kay.
— Jesus Lázaroꞌũm oꞌg̃utait waram — ioꞌe ip Fariseuyũ be.
47 G̃ebuje paĩyũ kukukayũ oꞌjeꞌawero ip Fariseuyũ eju, jewãwẽwẽꞌukayũ 

eju dak. Oꞌjewãwẽ ip jeweweju.
— Apẽn kuka dak ace Jesus pe? — ioꞌe ip jewewebe. — Wuywebe 

iꞌe baꞌoreat mubapukpug̃ adeayũ etabutpe. Imẽnpuye ade itabut cekay 
— ioꞌe ip. 48 — Apẽn kuka dak ace cebe jaꞌõbacaap mõg̃ap puxim? 
— ioꞌe ip jewewebe. — Apẽn kuka dak ace adeayũ be jetabucap 
puxim? — ioꞌe ip. — Itabut puje ip Jesus pe jekukukan jeꞌe ip. Jesus 
pe jekukukan pima, Roma ka kukat jebekitkit kuka oꞌg̃udot wuykay 

— ioꞌe ip. — Wuyka kuka ip oꞌsukamuꞌũm. Deus eju kawẽnwẽnapꞌa 
dak kuka ip oꞌyamuꞌũm. Soat ka dag̃ kuka ip wuymuypõg̃põg̃põg̃. 
Wuydobuyũꞌũmꞌũm ekawẽn tag̃ g̃u kuka ajeku — ioꞌe ip jewewebe.

49 Caifás oꞌjekawẽn wararaꞌacat eju - - jawẽwẽꞌukayũ eju. Ixe Caifás 
paĩyũ kukukat osunuy ixe koato be.
— Eyetaybitꞌũmãn! — ioꞌe Caifás jeweju jewawẽwẽꞌukayũ be. 50 — Cũg̃ 

ma ixe ag̃okatkat eꞌũ ãm. Xipat kuka oꞌe pũg̃ pe ag̃okatkat pe jeꞌũ ãm 
soat eꞌũap tieg̃ - - wuyeꞌũap tieg̃ — ioꞌe - - Caifás oꞌe.

51 Deus ibikuy osunuy Jesus eꞌũ ãm soat eꞌũꞌũap puxim. Caifás pit 
itaybit g̃u osunuy imẽn Deus ibikuy iam.
— Xipat kuka oꞌe pũg̃ pe ag̃okatkat pe jeꞌũ ãm soat eꞌũap puxim - - 

wuyeꞌũap tieg̃ — i juk oꞌe itaybit g̃u maꞌg̃u.
Caifás jag̃uy dag̃ g̃u imẽn oꞌe - - Deus ag̃uy dag̃ acã. 52 Ixe jeꞌũ Judeuyũ 
eꞌũꞌũap tieg̃. Wararaꞌacayũ eꞌũꞌũap tieg̃ tak jeꞌũ. Jeꞌũ Deus ebekitkiyũ 
be pũg̃ tag̃ ma jeku am. 53 Imẽneju apẽn paxi Jesus aceyaoka iam 
jekawẽnwẽn oekuku ip jeweweju Judeuyũ kukukayũ.

54 Imẽnpuye Jesus ibapug̃ g̃u oeku Judeuyũ kukukayũ etabun Judéia eipi 
dag̃. Oꞌjẽm ibocewi. Waraꞌatka be oꞌju - - Efraim ka be. Ibo ka ukꞌaꞌũmat 
xe oꞌsukadop. Iboka be osunuy doze beayũ eju - - jeweju etaybitbinayũ eju.

55 Ade Judeuyũ oꞌju Jerusalém ka kay. Peta mug̃ẽm ip oꞌju. Ig̃o epeta 
bima apẽn Deus wuydobuyũꞌũmꞌũm oꞌtujujẽm Egito eipi bewi iap kay 
g̃ebũm ip osodop. Soat ka dag̃wi oꞌju ip Jerusalém ka kay. Peta mug̃ẽ 
awap oꞌju ip jewemuisun am jebabi dag̃.
— Jewemuisun puje, xipat acesop Deus xe — ioꞌe ip jewewebe.

56-57 Paĩyũ kukukayũ oꞌjekawẽn peta mug̃ẽg̃ẽayũ eju - - Fariseuyũ dak.
— Poce Jesus nuyãm eyetaybit pima, epeg̃uwẽn cuy ocewebe — ioꞌe 

ip. Iboam oꞌe ip Jesus daomũn ojuy buye. Imẽnpuye Jesus ajẽmap 
wiwim cĩcã osodop ip adeayũ.
— Jesus omuyku du peta kay? — ioꞌe ip jewewebe. — Omuyku g̃u 

xeꞌe? — ioꞌe ip. Deus eju kawẽnwẽnapꞌa be oꞌjekawẽn ip jewewebe 
adeayũ - - yabog̃atꞌa be.

12  1 Jesus waram oꞌju Lázaro kay - - waram g̃uto oꞌjetaitꞌiat kay. 
Betânia ka be osunuy Lázaro. Oꞌju peta mug̃ẽ awap. Seis kabia 

kuka Páscoa epeta ip oꞌg̃uyꞌat. Oajẽm doze beayũ eju. 2 Marta puybit 
mõg̃mõg̃ oꞌe Jesus pe iꞌo am, doze beayũ be dak. Lázaro jekõnkõn 
oꞌe Jesusyũ eju.

3 G̃ebuje Maria tideꞌoati oꞌtibu. Tiꞌade oꞌtibu. Nardo i tibutet osunuy. 
Tiwekoykeyati g̃u oꞌtinuy - - nardodi acã. Tideibog̃ cĩcãati oꞌtinuy. Puy. 
Oꞌsuiabi Jesus i. Oꞌsuisup jadam. Tideꞌokuati oꞌtinuy. Soat tag̃ oꞌe ukꞌa 
yabi deꞌo. Deꞌooooh. Imẽn oꞌe Maria ma. 4 Judas Iscariotes pit Maria 
oꞌg̃ukorẽm - - Simão ipot. Ixe Judas doze beayũꞌin osunuy. Ixe Judas 
Jesus oꞌg̃ũm cekay itakomaayũ be g̃uyjom Jesus aoka am cebe ip. Ixe 
bit Maria oꞌg̃ukorẽm.

5 — Apẽnpuye ig̃odi oꞌtideida g̃u dinheiro bu am? — ioꞌe - - Judas oꞌe 
jebureyũ be. — 300 dinheiro isurũg̃at kuka tidei oꞌe! — ioꞌe. — Tidei 
kajuk ag̃ũm ibubutꞌũmayũ be — ioꞌe Judas Iscariotes. (Pũg̃ dinheiro 
isurũg̃at pũg̃ kabia be wuyekapikaptei osodop).

6 Judas Iscariotes doze beayũ edinheiro mũn kug̃ oeku. Imũn pewi 
iꞌukꞌukꞌuk osunuy jewebe ma.
— Apẽnpuye dak oꞌtideida g̃u? — ioꞌe dinheiro kay pin puye. 

Itabotaidabotbot g̃u osunuy ibubutꞌũmat kay.
7 — Ãg̃ cuy Maria jeenuy kabaꞌũm — ioꞌe Jesus Judas pe. — Ijudi 

oꞌtimuxipan weꞌũ awap ojebit mudeꞌonaptim — ioꞌe. 8 — Soat em 

eybubutꞌĩn iũm put epesop ibubutꞌũmayũ be — ioꞌe. — Owebe bit 
kaꞌũma. Darem ma eyxe og̃uy — ioꞌe.

9 G̃ebuje ade Judeuyũ oꞌju Jesus kay. Jesus Betânia ka be omuy iap 
awẽg̃ oꞌyawẽg̃coco ip. Imẽnpuye ip oꞌju Jesus com. Oꞌju ip Lázaro jom 
tak - - Jesus oꞌg̃utaitꞌiat com - - waram oꞌjetaitꞌiat com.

10-11 Ade Judeuyũ oibuꞌun paĩyũ kukukayũ aꞌõ kay kũyjobit am. Jesus 
aꞌõ kay acã kũyjobit oꞌe ip Lázaroꞌũm waram oꞌg̃utait puye. Imẽnpuye 
oꞌjewawẽ ip paĩyũ kukukayũ.
— G̃aꞌa Lázaro ayaoka! — ioꞌe ip.
12-19 Oꞌjojojoꞌibiyũ Jesus eꞌeap oꞌg̃uwẽnuwẽn wararaꞌacayũ be - - 

Jerusalém ka beayũ be.
— Icẽmãn Jesus Lázaroꞌũm oꞌtomuwã witabikũy bewi — ioꞌeꞌe ip 

adeayũ be. — Icẽmãn Jesus waram Lázaroꞌũm oꞌg̃utait — ioꞌeꞌe ip. 
— Jesus ma jaꞌõbacaap mõg̃mõg̃ — ioꞌeꞌe ip.

Jerusalém ka be õm pasug̃ pima Jesus jumentoꞌitꞌit oꞌtobuxik. Deus 
ekawẽn tag̃ e ojuy - - kuyjeatup ekawẽn tag̃. Xik. Oabik jumentoꞌitꞌit 
akpi jeje. Imẽn eꞌem Deus ekawẽntup - - kuyjeatup:

Jerusalém ka watwat, eyg̃uycũg̃cũg̃ g̃u juy epesop, i. 
Eykukukat omuyku jexem eykay, i. Jumentoꞌitꞌit akpi jeje 
omuyku jexem, i.

Imẽn eꞌem Deus ekawẽntup. Imẽnpuye Jerusalém ka be Jesus oajẽm 
jumentoꞌitꞌit akpi jeje Deus ekawẽn tag̃.

G̃ebuje Jesus kay oꞌju Jerusalém ka beayũ. Ade ma ip oꞌju, Jesus 
omuyku iap awẽg̃ oꞌyawẽg̃tobuxik puye. Kuy ip oajẽm Páscoa epeta 
mug̃ẽ ãm. Oꞌju ip Jesus dopabijug̃, Jesus wuywebe iꞌe baꞌoreat 
mubapukpug̃ iap awẽg̃ oꞌyawẽg̃tobuxik puye. Namusudup oꞌtupupu ip. 
Jesus kay oꞌju ip tup kukug̃. Imẽn Judeuyũ yaꞌõbuyxiat tobededeꞌuk 
ip osodop kuyje.
— Deus xipat cĩcã! — ioꞌe ip Jesus pe. — Ẽn ma omuyku yaꞌõbi! — 

ioꞌe ip. — Ẽn ma ocekukukat - - Israel naxeg̃ebitbit kukukat! Deus cuy 
xipacat jeꞌg̃ũm ewebe! — ioꞌe ip Jesus pe.

Jumentoꞌitꞌit akpi jeje Jesus oajẽm Jerusalém ka be Deus ekawẽntup 
pe ibararak iap puxim - - kuyjeatup puxim. Iboap ibaꞌarẽm osunuy doze 
beayũ xe Jesus õm puje. Waram kabi be Jesus eu buje bit oꞌjeg̃ebu ip 
ig̃odup peap ekawẽn kay.
— Ig̃odup peap ekawẽn puxim Jesus jumentoꞌitꞌit akpi jeje oajẽm 

Jerusalém ka be — ioꞌe ip jewewebe. — Ixe juk ocemuju jumentoꞌitꞌit 
tobuxik — ioꞌe ip jewewebe.

Fariseuyũ bit oꞌe jewewebe:
— Akꞌi juy epeꞌe! — ioꞌe ip. — Soat ma cekay itabut — ioꞌe ip. — Teꞌe 

ma wuyju eꞌem adeayũ be “Ixe kay eyetabun g̃u juy epesop,” i — ioꞌe 
ip jewewebe.

20 G̃ebuje Gregoyũ Jesus co pin oꞌe - - Grécia eipi watwat. Adeayũ 
eju kuy oajẽm ip Jerusalém ka be peta mug̃ẽ ãm. 21 Oꞌju ip Filipe eju 
kawẽn ãm. Ixe Filipe Betsaida ka bewiat osunuy. Galiléia eipi bewiat 
osunuy. Oꞌju ip Filipe be.
— Tapu — ioꞌe ip Filipe be. — Jesus co pin oceju — ioꞌe ip.

22 Filipe oꞌju André mukũyjo am.
— Gregoyũ Jesus co pin — ioꞌe Filipe André be.
Xepxem ip oꞌju Jesus mukũyjo am. Oajẽm ip cekay.
— Gregoyũ ejo pin — ioꞌe ip Jesus pe.

23 G̃ebuje Jesus oꞌjekawẽn xepxepayũ be. Adeayũ etabutpe oꞌjekawẽn 
ceweju ip.
— Soat wag̃o õn — ioꞌe Jesus. — G̃axĩn ma ojeꞌũ. G̃uyjom pit waram 

g̃uto ocetait. “Soat podi ma aꞌõbuyxi!” i jeꞌe adeayũ weꞌũap puye, waram 
g̃uto wetaicap puye dak — ioꞌe Jesus. 24 — Kadaida taida buje, ipi be 
atamõg̃ — ioꞌe. — Tamõg̃ puje, taeꞌũata joꞌi tadop ipi be ma. Pũg̃ta 
ma tadop ipi be. Kadai aypan puje bit, taꞌade tadop kadai dag̃ — ioꞌe.

Imẽn Jesus oꞌjekawẽn jeꞌũãm, waram jetaicam tak, g̃uyjom ade 
tiwatwat itabut jeꞌe okay iam tak.

25 — “Ocebuꞌu jĩjã ipiatꞌajom,” i wuyju eꞌem pima, “Ocebuꞌu jĩjã 
oceꞌũ ãm,” i dak, “Imẽnpuye ocekupinap tag̃ acã oceju,” i dak, aceꞌũ. 

“Ocebuꞌu g̃u ipiatꞌajom,” i wuyju eꞌem pima bit, “Ocebuꞌu g̃u oceꞌũ ãm,” 
i dak, “Deus bikuyap tag̃ acã oceku,” i dak, wuyag̃uyisum aceku ijodi. 
Soat em Deus xe acesop wuyeꞌũ buje dak — ioꞌe Jesus. 26 — Obikuyap 
tag̃ jeku ojuyat kũyjobin cuy waꞌõ kay. Obikuyap tag̃ jekukuꞌukat oxe 
ma jeenuy. Webay dak jeꞌe cebe “Ẽn xipat oxe,” i — ioꞌe Jesus.

27 — Wag̃uybabiꞌũm cĩcã oce — Jesus oꞌe jewebe ma. — “Bay, 
obuywan ece weꞌũap puxim,” i du oce webay be? — ioꞌe jewebe ma. 

— Kaꞌũma! Imẽn g̃u juy oce cebe. Weꞌũ ãm ma ojot ijodi — ioꞌe jewebe 
ma. 28 — Bay — ioꞌe Deus pe. — Edipap cuy eg̃ubapuk soat pe ijodiat 
pe “Deus idip cĩcã” iꞌe am ip — ioꞌe jebay be.

Deus oꞌjekawẽn kabi kadiwi g̃ebuje bit.
— Odipap kuy og̃ubapuk cebe ip — ioꞌe jekpot pe - - Jesus pe. — G̃asũ 

adeayũ eꞌem owebe “Soat podi ma edip,” i. Waram tak og̃ubapuk 
wararaꞌacayũ be “Soat podi ma edip” iꞌe am owebe — ioꞌe Deus.

29 Adeayũ kacũg̃cũg̃ꞌi osodop iboce. Tũybe oꞌjexirikxirik iãn oꞌe ip 
pũg̃pũg̃ ixeyũꞌin. Tũybe Deus ekawẽn tojotjotꞌukat oꞌjekawẽn cebe 
iãn oꞌe ip wararaꞌacat ixeyũꞌin.

30 G̃ebuje Jesus oꞌjekawẽn ijoceat eju.
— Ixe oꞌjekawẽn kabi kadiwi omukũyjo am g̃u - - eymukũyjo am acã 

— ioꞌe Jesus. 31 — G̃axĩn ma Deus jeꞌe soat pe okay itabutꞌũmayũ be: 
“Eyju ikẽrẽat kug̃ oxe,” i. G̃axĩn ma itabutꞌũmayũ kukukat aꞌõbacaap 
oꞌguꞌũm. Abu-kukukan jeꞌe? Kaꞌũma ma! — ioꞌe. 32 — Okay itakomaayũ 
omuyu korosa eju oaoka am — ioꞌe. — Omuyu buje adeayũ itabut 
jeꞌe okay — ioꞌe Jesus ijoceat pe.

33 Jesus iboam oꞌe imutaybin am ip osubamupaya ip korosa eju weꞌũ 
ãm iam.

34 — Moisés ekawẽntup eꞌem:
Cristo jeꞌũ g̃u - - Deus emunaẽ, i.
Soat em itabẽg̃ eꞌem, i.

Imẽn Moisés ekawẽntup eꞌem — ioꞌe ip yaꞌĩjojoꞌibiyũ. — Ẽn pit eꞌem 
“Soat wag̃o õn,” i, “Soat wag̃o subamuyu ip ceꞌũ ãm,” i dak. Deus 
emunaẽ du soat wag̃o? — ioꞌe ip Jesus pe.

35 — Õn kabiaap puxim — ioꞌe. — Ojot ijodiat mutaybin am Deus 
ekawẽn — ioꞌe. — Darem ma ijodi og̃uy eymutaybinbin. Okay eyetabun 
cuy epesop eyetabun put pima. Eyetabun cuy epesop ipiatpiꞌajojoap 
pe eyjuap puxim. Kabiok tag̃ jekukuꞌukayũ itaybit g̃u poma oceju iam. 
Imẽnpuxim itabutꞌũmayũ itaybit g̃u ipiatpiꞌajojoap kay oceju iam — Jesus 
oꞌe. 36 — Õn eyxe bima, eyetabun cuy epesop okay — ioꞌe. — Eyetabun 
puje webekitkiyũm epesop. Kabia dag̃ jekukuꞌukayũ buximayũm epesop. 
Ikẽrẽat mujurũg̃rũg̃ꞌug̃ g̃u epesop. Eyag̃uyisum epeku — ioꞌe.

Jesus oꞌjẽm adeayũ xewi iboam e buje.
37 Soat em ma Jesus wuywebe iꞌe baꞌoreat mubapukpukꞌuk osunuy 

adeayũ etabun. Inaka ibuꞌu jĩjã ip osodop jetabut am cekay. 38 Imẽn cuk 
adi oꞌtupmubararak Isaíasꞌũm kuyje - - Deus ekawẽn muwẽnuwẽnꞌukatꞌũm:

Kariwa, kawẽn icẽmat muwẽnuwẽn ocekukuku adeayũ be, 
i. Imẽnpit itabut g̃u ip oꞌe ocekawẽn kay, i. Soat podi ma 
aꞌõbaca ẽn iap ibaꞌarẽm oꞌe cexe ip, i.

Imẽn ibararak opop tup pe. Itabut g̃u ip oꞌe Jesus kay apẽn kuyjeayũ 
Isaíasꞌũm ekawẽn kay itabutꞌũmap puxim.

39 Judeuyũ kukukayũ ibuꞌu oꞌe jetabut am Jesus kay, Isaíasꞌũm 
emudupmubararaktup eꞌeap puxim oꞌjebapuk cebe ip puye. 40 Imẽn 
Isaíasꞌũm ekawẽn:

Deus iteyũ adeayũ oꞌyag̃uymubabiꞌũm, i. Imẽnpuye itabut g̃u 
osodop ip, Deus aꞌõbacaap co maꞌg̃u ip, i. Itabut g̃u osodop ip 
Deus ekawẽn co maꞌg̃u ip, i. Ikẽrẽat mujurũg̃rũg̃ap oꞌjepere 
g̃u ip, i. Itabut g̃u osodop ip Deus kay ixe be ikẽrẽat uk am 
cebewi ip, i.

Imẽn Isaíasꞌũm ekawẽn. 41 Isaíasꞌũm iboam oꞌe kuyje Jesus soat podi 
ma idip iam itaybit puye. Imẽnpuye Jesus oꞌg̃uwẽnuwẽn.

42 Ade Judeuyũ kukukayũ oitabun ip Jesus kay. “Jesus kay ocetabut,” 
iꞌũmg̃u bit eꞌem oekuku ip Fariseuyũ buxim jeparara pibun. Jetabucap 
muwẽnuwẽn g̃u ip oekuku Fariseuyũ be ixeyũ mujẽmap puxim Deus 
eju kawẽnwẽnapꞌa bewi. 43 Deus mucokcok pin g̃u ip osodop - - ijodiat 
mucokcok pin acã. Fariseuyũ mucokcok pin ip osodop.

44 G̃ebuje Jesus oꞌjekawẽn adeayũ be.
— Okay itabucayũ omudocat kay dak itabut ip — ioꞌe. 45 — “Deus 

ipot teku” iꞌeꞌeꞌukat “Deus oꞌg̃udot ijodi,” iꞌeꞌem tak. 46 Ijodi juk ojot 
Deus ekawẽn eymutaybin am. Okay itabucayũ ikẽrẽat mujurũg̃rũg̃ 
g̃u. Yag̃uyisum jeku ip — ioꞌe. — Kabiok tag̃ jekukuꞌukayũ buxim 
g̃u ip - - kabia dag̃ jekukuꞌukayũ buxim acã — ioꞌe. 47 — Waꞌĩjo buje, 
kũyjobitꞌũm waꞌõ kay bima, “Ikẽrẽat kug̃ eyju Deus xe” iꞌũmg̃u õn pit 
eꞌem eywebe. Ijodi ojot “Ikẽrẽat kug̃ eyju Deus xe” iꞌe am g̃u adeayũ 
be. Adeayũ daxijo am acã ojot — ioꞌe. 48 — “Ikẽrẽat kug̃ eyju Deus xe,” 
i õn g̃u eꞌem okayꞌũmayũ be, waꞌõ kayꞌũmayũ be dak. Wararaꞌacat 
pit imẽn jeꞌe ixeyũ be webay soat ceꞌũꞌũayũ muyuap kabia be — ioꞌe. 

— Deus acã “Ikẽrẽat kug̃ eyju oxe,” i jeꞌe ixeyũ be. Imẽn Deus jeꞌe 
cebe ip wekawẽn tag̃ g̃u ip puye — ioꞌe Jesus. 49 — Waꞌõbi g̃u juk adi 
ojekukuku — ioꞌe. — Owebe webay eꞌeap acã juk adi og̃uwẽnuwẽn 
eywebe. Waraꞌacat g̃u og̃uwẽnuwẽn eywebe. Iboap acã og̃uwẽnuwẽn 

— ioꞌe. 50 — Deus ekawẽn tag̃ eyeku buje, eyag̃uyisum epeku ijodi. 
Deus xe epesop eyeꞌũ buje dak. Wetaybit iboam — ioꞌe. — Owebe 
webay oꞌeꞌe iap acã õn eꞌem — ioꞌe Jesus.

13  1 Jesus jebekitkiyũ kay jĩjã osunuy soat kabia ipi dag̃ pima. 
Jesus itaybit oꞌe g̃axĩn ma ojeꞌũ iam, g̃axĩn ma oceu webay kay 

iam tak. Eykukpin cĩcã oxe iap oꞌg̃ubapuk cĩcã jebekitkit pe jeꞌũ awap.
Páscoa epeta ajẽm pima, 2 Jesus jekõnkõn oꞌe doze beayũ eju. Judas 

Iscariotes Jesus ũm ojuy oꞌe cekay itakomaayũ be. Ixe Judas Simão 
Iscariotes ipot osunuy. Ibiõg̃buk kẽrẽayũ kukukat aꞌõbi Jesus ũm 
ojuy yaoka am. 3 Soat em Jesus itaybit osunuy webay soat jaꞌõbacaap 

oꞌjomõg̃ owebe iam. Deus xewi ojot iam tak itaybit osunuy. G̃axĩn ma 
ocepit Deus kay iam tak itaybit osunuy.

4 Jeꞌũap muwẽnuwẽn pima, kirikꞌãy, oꞌãy. Jesus oꞌãy mesa xewi. 
Jeekabek oꞌjuꞌuk. Kuruk. Toaya oꞌjat. Mũn. Oꞌjomũn jekpu dag̃. 5 Jeweju 
etaybitbinayũ i wuy am oꞌju. Waꞌe coꞌiatꞌa be idibi oꞌtimõg̃. Oꞌsuiwuy 
koapat i. Oꞌsuisup toayam. Pereh. Waraꞌacat oꞌsuiwuy. Oꞌsuisup. Pereh.

6 Oajẽm Simão Pedro kay. Simão ibuꞌu oꞌe Jesus pe jeiwuy an.
— Kariwa — ioꞌe Simão. — Ẽn tu wuiwuy? — ioꞌe.

7 — Hm hm. Etaybit g̃u buk apẽnpuye paxi ite wuiwuywuy iam — 
ioꞌe Jesus Simão be. — G̃uyjom pit etaybit eceꞌe — ioꞌe.

8 — Ap! Wuiwuy g̃u juy ece - - pũg̃ em tak kaꞌũma! — ioꞌe Simão bit.
— Eiwuyꞌũm pima, obuerm g̃u eg̃uy — ioꞌe Jesus.

9 — Kariwa — ioꞌe. — Wuiat g̃u esuiwuy — ioꞌe. — Waꞌa dak eyawuy 
— ioꞌe. — Oba dak — ioꞌe Simão Pedro Jesus pe.

10 — Oajokꞌiat iokok g̃u - - iisu ma! — ioꞌe. — Dao g̃u jajok waram. 
Jeiwuy acã — ioꞌe. — Wuyjuyũ bewi Deus pe ikẽrẽatꞌuk puje, iisuat 
puxim ip. Deus kuy ikẽrẽat oꞌjuꞌuk eywebewi. Pũg̃ pewi bit kaꞌũma. 
Ite ikẽrẽat kug̃ mabuk jewebe. Ixe iokokat puxim — ioꞌe.
11 Jesus kuy itaybit oꞌe abu oũm ixeyũꞌin okay itakomaayũ be iam. 
Imẽnpuye:
— Pũg̃ pit eyꞌin ikẽrẽat kug̃ mabuk jewebe — ioꞌe.
12 Ixeyũ i wuy buje, Jesus jeekabek oꞌg̃uõm waram. Oꞌjepit ip mesa 

kay. Oabik maꞌg̃uto jeweju etaybitbinayũ eju.
— Eyetaybit g̃u du apẽnpuye õn eyeiwuywuy iam? — ioꞌe Jesus. 

13 — “Ẽn ocekukukat,” i eyju eꞌem owebe, “Ẽn ocemutaybitbinꞌukat,” 
i dak. Cũg̃ ma eywebe iboam eꞌem — ioꞌe. 14 — Õn eykukukat. 
Eymutaybitbinꞌukat tak õn — Jesus oꞌe. — Inaka eyeiwuywuy 
oce wararaꞌacat puywatwatꞌukat coꞌi — ioꞌe. 15 — Õn eyeiwuywuy, 
eykukukat maꞌg̃u õn. Eyju dak obuxim eybuꞌum g̃u juy epesop 
wararaꞌacat puywatwat am. 16 Eykukukat wararaꞌacat puywatwan 
pima, eyju dak eybuꞌum g̃u juy epesop wararaꞌacat puywatwat 
am. Eymujuat wararaꞌacat puywatwan pima, eyju dak eybuꞌum g̃u 
juy epesop wararaꞌacat puywatwat am — ioꞌe. 17 — Õn eykukukat. 
Inaka juk eyeiwuywuy oce. Jewebuywatwan cuy epesop obuxim. 
Jewebuywatwan pima, eycokcog̃ epesop. 18 Soat pe g̃u eywebe iboap 
muwẽnuwẽn õn. Wetaybit cĩcã wemunaẽyũ ekukuam. Pũg̃ eyꞌin oũm 
okay itakomaayũ be waoka am. Imẽn eꞌem Deus ekawẽntup:

Obiwag̃odadaꞌukat ma ikẽrẽm cĩcã okuk, i.

Imẽn ibararak opop Deus ekawẽntup pe. G̃axĩn ma jeꞌbapuk owebe 
ig̃odup ekawẽn puxim — ioꞌe.

19 — Iboap muwẽnuwẽn õn eywebe waoka awap — ioꞌe. — Imẽg̃ap 
ebapuk puje ibodi ma eyetabun epesop soat em waꞌõ dag̃ õn eꞌem iap 
kay — ioꞌe. 20 — Icẽmãn õn eꞌem eywebe — ioꞌe. — Wemumujuyũ 
kay itabucat okay dak itabut. Okay itabucat omudocat kay dak itabut 

— ioꞌe Jesus doze beayũ be.
21 Iboam buje, Jesus ig̃uycũg̃ cĩcã oꞌe.

— Icẽmãn õn eꞌem eywebe — ioꞌe jeweju etaybitbinayũ be. — Eyꞌinat 
oũm okay itakomaayũ be — ioꞌe ibapug̃ ma.

22 Oꞌjeakakak ip jewewekay.
— Abu paxi kuka oꞌg̃ũm cekay itakomaayũ be? — iꞌeꞌem ip jewewebe 

ma.
23 Doze beayũꞌinat xikꞌi osunuy Jesus tẽg̃ ma - - Jesus emumukukpinput. 
24 Simão Pedro jebum oꞌjewẽg̃wẽg̃ Jesus tẽg̃at pe.
— “Abu eũm ekay itakomaayũ be?” i juy ece cebe — ioꞌe.

25 Jesus tẽg̃at wurũg̃ꞌi oꞌju Jesus kay iboap muwẽn ãm cebe.
— Kariwa, abu sute? — ioꞌe Jesus pe.

26 — Minkaꞌo be pãoꞌa oyamuakõm — ioꞌe Jesus. — Pũg̃ pe oyaũm. 
Ixe ma oũm okay itakomaayũ be — ioꞌe.

Kuruko. Oꞌyabu. Oꞌyamuakõm. Wũntok. Yadirem pima, oꞌyaũm 
Judas pe - - Simão Iscariotes ipot pe.

27 Pãoꞌa bu buje, Judas Jesus kay oibuꞌun. Satanás aꞌõkayan oꞌe.
— Dao ma juy ece eꞌe pinap tag̃ — Jesus oꞌe Judas pe.

28-29 Tũybe Judas oꞌju Jesus aꞌõbi wuyxat pum peta be wuyemumuꞌom 
iãn oꞌe ip pũg̃pũg̃ mesa watwatyũꞌin. Tũybe Judas oꞌju wuyedinheiroꞌin 
iũm ãm ibubutꞌũmayũ be iãn oꞌe ip wararaꞌacayũ ixeyũꞌin. Jesus 
ekawẽn paꞌarẽm oꞌe mesa watwat pe.

30 Pãoꞌa oꞌyabu Judas. Kurukoh. Oꞌjẽm g̃ebuje bit. Wararaꞌacat xewi 
oꞌjẽm. Xerewun. Cũh. Kabiok tag̃ oꞌjẽm.

31 Judas cẽm puje, Jesus oꞌjekawẽn onze beayũ eju.
— Soat wag̃o õn — ioꞌe. — G̃axĩn ma ojeꞌũ. Odipap g̃asũ webay 

g̃ubapuk. Soat jeꞌe “Jesus idip cĩcã,” i. “Deus idip cĩcã,” i weꞌũap puye 
— ioꞌe. 32 — Owebe “Deus idip cĩcã” iꞌe buje, Deus tak eꞌem “Okpot idip 
cĩcã,” i. G̃axĩn ma imẽn jeꞌe — ioꞌe. 33 — Bekitkit — ioꞌe. — Ibun g̃u 
og̃uy eyxe. Okudadam epeku. “Ojuap kay eyju baꞌore epesop,” i kuy 
oce Judeuyũ kukukayũ be — ioꞌe. — Imẽn eywebe dak õn eꞌem — ioꞌe. 
34 — Waraꞌan ma õn jeymutaybin g̃asũ bit — ioꞌe Jesus. — Eykukpin 

cĩcã juk adi epesop oxe. Imẽnpuxim cuy eyju dak eykukpin ma 
epeyewekuk — ioꞌe Jesus. 35 — Eykukpin jewewekug̃ pima, “Teyũku 
Jesus ebekitkiyũ,” i jeꞌe soat ijodiayũ — ioꞌe.

36 — Kariwa — ioꞌe Simão Pedro. — Poma ẽn cum? — ioꞌe.
— G̃asũ eyju baꞌore ojuap kay — ioꞌe Jesus. — G̃uyjom pit epesot 

okay — ioꞌe.
37 — Kariwa — ioꞌe maꞌg̃uto Simão. — Apẽnpuye oju baꞌore ejuap 

kay g̃asũ? Ekay jĩjã õn. Obuꞌu g̃u weꞌũ ãm owebe epereap puxim. 
Wararaꞌacayũ “Jesus eju ejeku bima, jaokam oceꞌe,” iꞌeꞌem pima dak, 
jeiwat g̃u õn — ioꞌe.

38 — Ebuꞌu g̃u du eꞌũ ãm ewebe opereap puxim? — ioꞌe Jesus. — 
Icẽmãn õn eꞌem ewebe. Ebapũg̃ em “Jesus ejuat g̃u õn pit,” i napa 
ma eceꞌe. Sapokay ede awap imẽn eceꞌe — ioꞌe. — G̃axĩn ma napa 
ma imẽn eceꞌe — ioꞌe.

14  1 — Eyag̃uykorereren g̃u juy epesop — Jesus oꞌe onze beayũ be. 
— Eyg̃uycũg̃cũg̃ g̃u juy epesop — ioꞌe. — Kuy eyetabut Deus 

kay. Okay dak cuy eyetabun epesop — ioꞌe. 2 — Yaꞌade opop webay 
ka be ukꞌa - - ijodiacat dopdopꞌam — ioꞌe. — Cum õn eydopdopapꞌa 
muxipan am. Icẽmãn õn eꞌem eywebe. Icẽmꞌũm pima, iboam kajuk 
oce g̃u eywebe — ioꞌe. 3 — Cum õn. Eydopdopapꞌa oyamuxipan 
eyajẽmjẽmapꞌam — ioꞌe. — Eydakoy ocepit eydopdopapꞌa muxipan 
puje — ioꞌe. — Onuyapka kay õn jeydujuxe. Onuyapka be epesop soat 
em — ioꞌe. 4 — Eyetaybit poma õn cum iam — ioꞌe Jesus. — Eyetaybit 
tak apẽn iboce epeju iam — ioꞌe.

5 — Kariwa — ioꞌe Tomé. — Poma eju? Ocetaybit g̃u. Apẽn tak 
ocetaybit oceꞌe enuyap ka kay oceju am? — ioꞌe Tomé.

6 — Okay itabucat mujujum õn webay nuyap ka be — ioꞌe. — Okay 
itabucat mutaybitbin õn kawẽn icẽmãn - - Deus ekawẽn. Okay itabucat 
yag̃uyisum jekukum waꞌõbi — ioꞌe. — Abuyũ jeꞌju webay kay? Okay 
itabucayũ acã! Õn ma okay itabucat og̃uju webay kay - - wararaꞌacat 
pit kaꞌũma — ioꞌe. 7 — Eyetaybit abu õn iam pima, eyetaybit kuka 
juk epesop abu webay iam — ioꞌe. — G̃asũ bit kuy eyetaybit webay 
eꞌeam, apẽn cuk adi ocece iap epejojojo buye — ioꞌe Jesus.

8 — Kariwa — ioꞌe Filipe. — Ebay juy eg̃ubapuk ocewebe. Wuyebay 
juy ejojoat ocewebe. Oꞌe kuka ocewebe ixe jo am — ioꞌe Filipe.

9 — Pũg̃ xet g̃u og̃uy eyxe — ioꞌe Jesus. — Eyetaybit g̃u buk tu abu 
õn iam, Filipe? — ioꞌe. — Abu õn iam itaybicat itaybit abu webay iam 

tak — ioꞌe. — Apẽnpuye ẽn pit eꞌem “Ebay juy ejojoat ocewebe,” i? — 
ioꞌe. 10 — Pũg̃ tag̃ ma oceju jekukum - - õn, webay dak — ioꞌe. — Filipe, 
eyetabut g̃u du iboap kay? — ioꞌe Jesus. — Wekawẽn muwẽnuwẽnꞌuk 
g̃u og̃uy eywebe - - webay ekawẽn muwẽnuwẽn acã — ioꞌe. — Pũg̃ tag̃ 
ma kawẽnwẽn oceju - - õn, webay dak. Waꞌõbi g̃u õn jekukum - - webay 
aꞌõbi acã — ioꞌe. 11 — “Pũg̃ tag̃ ma oceju jekukum - - õn, webay dak,” 
i õn eꞌem eywebe. Eyetabun cuy epesop wekawẽn kay. Wekawẽn 
kay eyetabutꞌũm pima, eyetabun cuy epesop okay waꞌõbacaap coco 
am — ioꞌe. 12 — Icẽmãn õn eꞌem eywebe. Okay itabucayũ wekukuap 
puxim jeku. Owebe Jaꞌõbacaap mõg̃mõg̃ap podi ma waꞌõbacaap jomõg̃ 
ip, webay kay oju buje — ioꞌe. 13 — Eyju eꞌem owebe “Ebikuyap tag̃ 
cuy ece owebe,” i bima, eyemuojuyjuy og̃ũm eywebe - - soat og̃ũm 
eywebe — ioꞌe. — Imẽnpuye “Kaꞌũmg̃u Deus coꞌiat xipacat,” i jeꞌe 
soat ijodiacat. 14 Eyju eꞌem owebe “Ebikuyap tag̃ cuy ece owebe,” i 
bima, soat eyemuojuyjuy og̃ũm eywebe — ioꞌe Jesus.

15 — Eyxe okukpin pima, kũyjobin cuy epesop waꞌõ kay — ioꞌe. 
16 — Õn kawẽnwẽn webay eju. “Ibuywatwatꞌukan cuy eg̃uju okay 
itabucayũ kay,” i oce webay be — ioꞌe. — Ixe jebiõg̃buk g̃udot eykay 
eybuywatwatꞌukan. Soat em ixe jeenuy eyxe. Icẽmãn eymutaybitbin 
jeenuy. 17 Itabutꞌũmayũ be ibaꞌore ixe ekawẽn kay kũyjobit am. Ixe 
eꞌeap ibaꞌarẽm cexe ip. Itaybit g̃u ip ixe eꞌeam. Eywebe bit ixe nuynuy. 
Imẽnpuye eyxe ixe eꞌeap ibapuk — ioꞌe. 18 — Jeypere g̃u õn. Ocepit 
eykay — ioꞌe. — Eyag̃uyag̃epũg̃ g̃u epesop — ioꞌe. 19 — G̃axĩn ma Deus 
kayꞌũmayũ ojo g̃u. Eyju bit waram ojo. Eyag̃uyisum epeku, waram 
g̃uto wetait puye — ioꞌe. 20 — Pũg̃ tag̃ ma õn jekukum webay eju. Eyju 
dak pũg̃ tag̃ ma jekukum oceweju. Oceju dak pũg̃ tag̃ ma jekukum 
eyweju. Eykay eybuywatwatꞌukat ajẽm puje, iboap ibaꞌarẽm g̃u jeꞌe 
eyxe — ioꞌe. 21 — Waꞌõ kay jĩjãayũ xe okukpin - - waꞌõ kay kũyjobicayũ 
xe. Webay xe dak ixeyũ ikukpin jeꞌe. Oxe dak ikukpin cĩcã oceꞌe. Abu 
õn iam ixeyũ og̃utaybin. Itaybit cĩcã jeꞌe ip abu õn iam — ioꞌe Jesus.

22 — Kariwa — ioꞌe Judas — Apẽn tak ẽn iboam ocetaybin itabutꞌũmayũ 
mutaybinꞌũm pima? — ioꞌe.
(Iscariotes g̃u osunuy ixe Judas - - waraꞌat Judas acã).

23 — Waꞌõ kay jeedop ip kũyjobin okayayũ — ioꞌe. — Webay xe 
ixeyũ ikukpin jeꞌe. Ojot ixeyũ kay webay eju. Soat em ixeyũ xe 
ocesop - - õn, webay dak — ioꞌe. 24 — Okayꞌũmayũ bit kũyjobit g̃u 
waꞌõ kay. Waꞌõbi g̃u õn iboap muwẽnuwẽn eywebe - - webay aꞌõbi 
acã. Ixe juk omudot ijodi — ioꞌe. 25 — Iboap muwẽnuwẽn õn eywebe 

eyxe bima. 26 Webay jebiõg̃buk g̃udot eykay. Obikuyap tag̃ g̃udot. Ixe 
eybuywatwatꞌukat. Ixe xipat cĩcãat. Soan ma eymutaybin jeenuy. 
Ade ma õn cuk adi eymutaybinbin og̃uy. Ixe eybuywatwan jeenuy 
wekawẽn kay eyag̃uybaꞌũmap puxim — ioꞌe. 27 — Itabutꞌũmayũ 
be eyag̃uymukorerenapmuꞌũm paꞌore. Õn pit wag̃uykorereren g̃u. 
Imẽnpuye eyag̃uykorerenap og̃uꞌũm. Eyag̃uykorereren g̃u juy epesop 
ojuap kay. Eyg̃uycũg̃cũg̃ g̃u juy epesop — ioꞌe. — Eypararam g̃u juy 
epesop — ioꞌe. 28 “Cum õn,” i juk oce eywebe — ioꞌe. — “Waram tak 
eykay ocepit,” i juk oce. Iboap kuy epeyaꞌĩjojo. Webay kay õn cum. 
Waꞌõbuyxi. Webay bit obodi ma yaꞌõbuyxi. Imẽnpuye eycokcog̃ cuy 
epesop cekay ojuap kay. Eyxe okukpin pima, eycokcog̃ kuka epesop 
ojuap kay — ioꞌe. 29 — Oju awap iboap muwẽnuwẽn õn eywebe. 

“Icẽmãn adi xeku oꞌe ocewebe,” i epeꞌe oju buje — ioꞌe. 30 — G̃axĩn 
ma Deus kayꞌũmayũ kukukat omuyku — ioꞌe. — Imẽneju buk eyweju 
õn kawẽnwẽn darem. Ixe waꞌõbacaap muꞌũm pin. Imẽnpit itaybit 
g̃u — ioꞌe. 31 — G̃aꞌa aju. Apẽn webay oꞌe owebe iap tag̃ õn jekukum, 
oxe ikukpin cĩcã buye. Itabutꞌũmayũ og̃utaybin webay aꞌõ dag̃ õn 
jekukum iam — ioꞌe.

15  1 — Õn uvabune buxim — ioꞌe Jesus. — Webay uvadip puxim. 
2 Okay itabucayũ ibuneꞌĩcat puxim. Webay bikuyap tag̃ jekum 

ibuꞌuꞌuayũ yaꞌũmatpune buxim. Yaꞌaꞌeꞌũm pima ibuneꞌĩcat ukꞌug̃ tip 
kukat. Imẽnpuxim webay jebikuyap tag̃ jekum ibuꞌuꞌuayũ mujẽmjẽm 
itabucayũ xewi. Kadaidip iokokatpune xikxig̃ yaꞌade iꞌe am. Imẽnpuxim 
webay itabucayũ mukũyjojom ixeyũ be ikẽrẽat mujurũg̃ap puxim. Ixeyũ 
mukũyjojom big̃ ma jebikuyap tag̃ jeku am — ioꞌe. 3 — Webay kuy 
ikẽrẽat oꞌjuꞌuk eybewi, wekawẽn kay kũyjobit puye — ioꞌe. 4 — Mũg̃ꞌi 
juy epeku oweju — ioꞌe. — Oweju jekukum pima, õn tak eyweju 
mũg̃ꞌi ojeku. Ibuneꞌĩcatpune uvabune beꞌũm pima, kuka oꞌyajẽm g̃u 
uvaꞌa. Imẽnpuxim mũg̃ꞌi oweju eyekuꞌũm pima, webay bikuyap tag̃ g̃u 
epeku — ioꞌe. 5 — Uvabune buxim õn — i waram oꞌe Jesus. — Eyju 
ibuneꞌĩcatpune buxim. Obikuyap tag̃ jekukum pima, xipan ma epeku 
Deus xe. Mũg̃ꞌi eyweju õn tak jekukum. Obikuyap tag̃ jekukumꞌũm 
pima bit, ajo eyeꞌeꞌeap xipat jeꞌe Deus xe? Kaꞌũma ma! — ioꞌe. 6 — Mũg̃ꞌi 
oweju jekum eybuꞌu bima, apẽn uvadip iwat yaꞌũmatpune kukap 
puxim Deus tak jeykuk - - yaꞌũmatpune xikap puxim. Wũn. Ibune xik 
puje ibunekaraw eꞌem. Ibune eꞌũatpune muꞌawerorom uvadip kukat. 
Aweroh. Ibunemupikupig̃ daxa be. Wũn. Pik. Hog̃. 7 Mũg̃ꞌi juy epeku 

oweju! Waꞌõ dak juy kũyjobin epesop! Oweju eyeku buje, Deus soat 
epejoojuyiat jeꞌg̃ũm eywebe — ioꞌe. 8 — Deus bikuyap tag̃ eyju jekukum 
pima, soat ijodiat jeꞌe webay be: “Kaꞌũmg̃u ejoꞌiat xipacat,” i — ioꞌe. 

— Itaybit jeꞌe ip eyju webekitkiyũ iam — ioꞌe. 9 — Eyju eykukpin cĩcã 
oxe webay xe okukpinap coꞌi. Eycokcog̃ cuy epesop Jesus xe ocekukpin 
iap kay g̃ebum. 10 Webay aꞌõ kay õn kũyjobit. Imẽnpuye ocokcok soat 
em webay xe okukpin iap kay g̃ebum. Imẽnpuxim waꞌõ kay kũyjobit 
pima, eycokcog̃ epesop Jesus xe ocekukpin iap kay g̃ebum — ioꞌe.

11 — Iboap og̃uwẽn eywebe eymucokcok am. Waꞌõcokcok cĩcã. Obuꞌu 
eywebe eycokcoksũ ãm. Obikuy eywebe eycokcok cĩcã ãm waꞌõcokcokap 
puxim — ioꞌe. 12 — “Oxe xipan eykukap puxim cuy xipan epeyewekuk,” 
i õn eꞌem eywebe — ioꞌe. 13 — Wuybureyũ eꞌũap puxim wuyeꞌũ ãm 
wuybuꞌuꞌũm pima, soat ijodiat jeꞌe “Akꞌi juy epeꞌe! Teyũxeku ibureyũ 
ikukpin cĩcã,” i. “Wararaꞌacat podi ma ikukpin cexe ip,” i jeꞌe ip — ioꞌe. 
14 — Waꞌõ kay kũyjobit pima, obureyũm epesop — ioꞌe. 15 — “Eyju 
oweju kapikpikꞌukayũ ã,” iꞌũmg̃u õn eꞌem g̃asũ eywebe. Kapikpikꞌukat 
itaybit g̃u jekariwa eꞌeam. Webay owebe ieꞌeap pit og̃uwẽn eywebe 
soat. Iboap og̃uwẽn eywebe eyju obureyũ buye — ioꞌe. 16 — Eyju ma 
onaẽ g̃u eykukan. Õn pit eynaẽ obureyũm. Õn cuk eymuju omuwẽn 
ãm wararaꞌacayũ be imutabun am ip okay. Okay jetabucap jepere g̃u 
ip. Ibuꞌu g̃u ip jeꞌe itabut am okay. Obikuyap tag̃ webay eju kawẽnwẽn 
pima, soat epejoojuyiat jeꞌg̃ũm eywebe — ioꞌe. 17 — Imẽnpuye “Xipan 
cuy epeyewekuk,” i õn eꞌem eywebe — ioꞌe.

18 — Deus kayꞌũmayũ itakoma eykay. Koap pit okay itakoma ip osodop. 
Iboap kay g̃ebum cuy epesop — ioꞌe. 19 — Eyju Deus kayꞌũmayũ kadi 
bima, eykay kuka ip oꞌe. “Teyũdaku wuykadiacat,” i kuka ip oꞌe. Imẽnpit 
õn eymuweꞌuk Deus kayꞌũmayũ xewi. Deus kayꞌũmayũ kadi g̃u eyju. 
Imẽnpuye itakoma jĩjã ip eykay — ioꞌe. 20 — Kuy juk ocece eywebe iap 
kay g̃ebum cuy epesop. “Ikẽrẽm cĩcã ip wuyekariwa oꞌjukuk. Wuyju bit 
ikẽrẽm g̃u wuykuk ip,” iꞌũmg̃u juy epeꞌe eyewewebe. Deus kayꞌũmayũ 
ipiat oꞌsupiꞌajojoat owebe. Imẽnpuye eywebe dak ip jopiꞌajoat. Yopĩt ma 
waꞌõ kay ip osodop. Imẽnpuye dak eyaꞌõ kay jeꞌe ip yopĩt ma — ioꞌe. 
21 — Eywebe ipiat supiꞌajoat ip, eyju webekitkit puye. Eywebe ipiat 
supiꞌajoat ip, omudocat kay itabutꞌũm puye — ioꞌe. 22 — Ijodi oajẽm. 
Deus ekawẽn cuk adi og̃uwẽnuwẽn ixeyũ be. Wekawẽn kay g̃u bit 
ip oꞌe. Odotꞌũm pima, “Ikẽrẽat kug̃ eyju oxe, wekawẽn kayꞌũm puye 
yaꞌĩjojom maꞌg̃u,” iꞌũmg̃u kajuk oꞌe Deus ixeyũ be. G̃asũ bit “Ikẽrẽat 
kug̃ g̃u oceju” iꞌe baꞌore cebe ip Deus pe. 23 Okay itakomaat webay 

kay dak itakoma — ioꞌe. 24 — Waꞌõbacaap mõg̃mõg̃ cuk adi ojekuku 
soat etabutpe. Soat aꞌõbacaap podi ma waꞌõbacaap mõg̃mõg̃ ojekuku. 
Okay g̃u bit ip oꞌe. Imõg̃mõg̃ꞌũm pima, “Ikẽrẽat kug̃ eyju oxe, okay 
eyetabutꞌũm puye, waꞌõbacaap mõg̃ap cocom maꞌg̃u eyju,” iꞌũmg̃u 
kajuk oꞌe Deus ixeyũ be. G̃asũ bit ikẽrẽat kug̃ ip cexe. Inaka itakoma 
jĩjã ip okay, webay kay dak — ioꞌe. 25 — Ixeyũ muwẽnuwẽn Deus 
jekawẽntup pe - - kuyatup pe:

Ikẽrẽmꞌũm aꞌg̃u ip ojukuk, i.
Inaka ip oitakomãn okay, i.

Itakoma ip okay ig̃odup ekawẽn puxim — Jesus oꞌe.
26 — “Ebiõg̃buk cuy eg̃uju okay itabucayũ kay,” i oceꞌe cebe - - webay 

be — ioꞌe Jesus. — Ixe g̃udot eybuywatwatꞌukan. Ixe icẽmãn eꞌeꞌukat. 
Ixe ma omuwẽn eywebe — ioꞌe. 27 — Eyju dak cuy epesop omuwẽnuwẽn 
ijodiayũ be. Õn ijodiat mutaybitbin pima, oweju juk adi epekuku. 
Imẽnpuye juy epesop omuwẽnuwẽn g̃asũ bit — ioꞌe.

16  1 — Imẽn õn eꞌem eywebe okay eyetabucap epereap puxim — ioꞌe. 
2 — Eykay itakomaayũ jeymuõmat g̃u Deus eju kawẽnwẽnapꞌa 

be. Jeyaoka ip. Eyaoka buje, tũybe Deus bikuyap tag̃ wuyju jekukum 
iãn jeꞌe ip — ioꞌe. 3 — Ikẽrẽm jeykuk ip abu õn iam itaybitꞌũm puye, abu 
webay iam tak. 4 G̃asũ iboap muwẽnuwẽn õn g̃uyjom eyeg̃ebu am apẽn 
õn eymukũyjojo iap kay — ioꞌe. — Warẽmtag̃ eykuk puje, “Imẽn kuka 
ip wuykuk,” i juy epeꞌe eyewewebe — ioꞌe Jesus jeweju etaybitbinayũ be.
— Kuy bima aꞌg̃u eyxe ma og̃uy — ioꞌe. — Imẽnpuye juk iboam 

g̃u õn eymukũyjo. 5 G̃asũ bit ocepit omudocat kay. Kaꞌũma ma eyꞌin 
pit eꞌem owebe “Poma ẽn cum?” i. 6 Eyg̃uycũg̃cũg̃ cĩcã imẽn õn eꞌem 
puye. 7 Wepitꞌũm pima, xipat g̃u kuka oꞌe eywebe. Wepit pima bit, 
xipat jeꞌe eywebe. Wepitꞌũm pima kuka eybuywatwatꞌukat osodot 
g̃u. Oju buje bit ixe og̃udot eykay. Imẽnpuye eycokcog̃ cuy epesop 
ojuap kay — ioꞌe. 8 — Ixe dot puje, “Soat eyju ikẽrẽat kug̃ Deus xe,” 
i jeꞌe soat pe ipi dag̃ayũ be. “Deus acã itaybit eymucũg̃ ãm,” i dak 
jeꞌe. “Ipiat supiꞌajoat Deus ikẽrẽat mujurũg̃rũg̃ꞌukayũ be,” i dak jeꞌe 
— ioꞌe. 9 — “Soat eyju ikẽrẽat kug̃ Deus xe,” i jeꞌe, okay itabutꞌũm ip 
puye — ioꞌe Jesus. 10 — Eyju ojo g̃u waram, Deus jewekay odujuu 
buye — ioꞌe. — Imẽnpuye “Deus acã itaybit eymucũg̃ ãm,” i jeꞌe Deus 
biõg̃buk — ioꞌe. 11 — Deus kuy oꞌe “Deus kayꞌũmayũ kukukat soat 
em jeenuy ipiatpiꞌajojoap pe - - Satanás,” i. Imẽnpuye “Ipiat supiꞌajoat 
ikẽrẽat mujurũg̃rũg̃ꞌukayũ be Deus,” i jeꞌe Deus biõg̃buk — ioꞌe Jesus.

12 — Ade mabuk õn imuwẽn pin eywebe. G̃asũ bit ibaꞌore eywebe 
eyetaybin am wekawẽn, eyg̃uycũg̃cũg̃ cĩcã buye — ioꞌe. 13 — Ibiõg̃buk 
xipacat icẽmãn eꞌeꞌukat. Ixe ajẽm puje soan kawẽn icẽmãn eymutaybin 
jeenuy. Jaꞌõbi g̃u ixe g̃uwẽn. Kuy oꞌyaꞌĩjojoiap acã g̃uwẽn. G̃uyjom 
acejebapukiap tak g̃uwẽn eywebe — ioꞌe. 14 — Ixe obuyxim okuk. 
Itaybit wekawẽn jeꞌe. Icẽmãn soat wekawẽn g̃uwẽn eywebe — ioꞌe. 
15 — Webay eꞌeap tag̃ õn tak eꞌem. Imẽnpuye cuk adi ocece eywebe 

“Deus biõg̃buk wekawẽn g̃uwẽn eywebe,” i — ioꞌe.
16 — G̃axĩn ma eyju ojo g̃u. G̃uyjom pitapit waram eyju ojo — ioꞌe 

Jesus.
17 — Apẽn ite eꞌem wuywebe? — ioꞌe ip jewewebe jeweju etaybitbinayũ. 

— Ite eꞌem “G̃axĩn ma eyju ojo g̃u,” i. “G̃uyjom pitapit eyju waram 
ojo,” i — ioꞌe ip. — “Imẽn jeꞌbapuk webay kay oju buye,” i teku eꞌem 
wuywebe — ioꞌe ip jewewebe. 18 — Apẽnpuye ite eꞌem “G̃uyjom pitapit 
waram eyju ojo,” i? — ioꞌe ip. — Cekawẽn paꞌarẽm cĩcã wuyxe — ioꞌe 
ip jewewebe.

19 Jesus itaybit oꞌe teyũku “Apẽn tak ẽn eꞌem ocewebe?” iꞌe ojuy 
owebe iam. Imẽnpuye waram oꞌjekawẽn ceweju ip.
— “Apẽn ẽn ocemutaybin pin?” i du eyju e pin owebe? — ioꞌe Jesus. 

— “G̃axĩn ma eyju ojo g̃u,” i juk oce eywebe — ioꞌe. — “G̃uyjom pitapit 
waram eyju ojo,” i dak cuk oce — ioꞌe. — Wekawẽn paꞌarẽm tu eyxe? — 
ioꞌe Jesus. 20 — Icẽmãn õn eꞌem eywebe. Wawa jĩjã juy epesop weꞌũ buje 
— ioꞌe. — Itabutꞌũmayũ bit wa g̃u jeꞌe. Darem ma eyg̃uycũg̃cũg̃ epesop. 
G̃uyjom pit eyg̃uycũg̃cũg̃ g̃u epesop - - eycokcok ã — ioꞌe. — Eyg̃uycũg̃ap 
iꞌũm — ioꞌe. 21 — Iꞌit kam pima, ayacat ig̃uycũg̃ eꞌem jeꞌit pibun. Jeꞌit 
kap puje bit, ipiat kay g̃ebum g̃u eꞌem. Icokcok eꞌem jeꞌit kug̃ puye. 
22 Imẽnpuxim eyju dak. G̃asũ eyg̃uycũg̃cũg̃ oju buye. G̃uyjom pit waram 
eyjojom oce. Eycokcok cĩcã ma epeꞌe g̃ebuje bit. Abu-be eycokcokap 
muꞌũm put ixe kabia be? Kaꞌũma be ma! — ioꞌe. 23 — Eybuywatwatꞌukat 
ajẽm puje bit, ixe ma jeymutaybin — ioꞌe. — Imẽnpuye “Ocemutaybin 
cuy ece,” iꞌũmg̃u epeꞌe owebe ma — ioꞌe. — “Ekawẽn paꞌarẽm ocexe,” 
iꞌũmg̃u dak epeꞌe owebe — ioꞌe Jesus. — Icẽmãn õn eꞌem eywebe. 
Obikuyap tag̃ cexewi iojuyjuy bima, webay soat eyemuojuyjuy jeꞌg̃ũm 
eywebe — ioꞌe. 24 — Obikuyap tag̃ epejoojuy g̃u buk. Pũg̃ em tak kaꞌũma 

— ioꞌe. — G̃asũ bit cuy epejoojuy cexewi! — ioꞌe. — Eyemuojuyjuy epejat. 
Ibu buje, eycokcoksũ g̃u epesop - - eycokcok cĩcã ma — ioꞌe.

25 — Koap puk cuk adi ibapug̃ g̃u ocekawẽn eywebe — ioꞌe. — Ijodiat 
mutaybitbinap ekawẽn acã og̃uwẽnuwẽn eywebe. G̃uyjom pit ibapug̃ 

ma webay ekawẽn og̃uwẽn eywebe — ioꞌe. 26 — Ibapug̃ owebe imuwẽn 
puje, obikuyap tag̃ cuy epejoojuy webay xewi. Õn acã g̃u webay 
xewi ojojuy eywebeam — ioꞌe. 27 — Eyju dak cuy epejoojuy. Webay 
eyekawẽn yaꞌĩjo, ixe xe eykukpin cĩcã buye. Webay xe eykukpin cĩcã, 
eyxe okukpin puye; “Icẽmãn Jesus osodot Deus xewi,” i eyju eꞌem 
puye dak — ioꞌe. 28 — Icẽmãn webay xewi juk ojot. Ipi kay juk ojot - - 
ijodi. Ojeꞌũ. Ipi dag̃wi ojẽm g̃asũ. Webay kay juy ocepit — ioꞌe Jesus.

29 — G̃asũ bit ẽn ibaꞌarẽm g̃u kawẽnwẽn ocewebe — ioꞌe onze beayũ 
Jesus pe. — Ibapug̃ ma ẽn kawẽnwẽn g̃asũ bit — ioꞌe ip. 30 — Etaybit 
soan ma. Etaybit apẽn oceju jewag̃uyg̃uy iam. Ẽn ocemukũyjojom, “Apẽn 
ẽn eꞌem ocewebe,” iꞌũmg̃u maꞌg̃u oceju eꞌem — ioꞌe ip. — Imẽnpuye 

“Deus xewi teku osodot,” i oceju eꞌem g̃asũ — ioꞌe ip.
31 — Eyetabut tu epeꞌe okay? — ioꞌe Jesus. 32 — G̃axĩn ma bit 

epewatwatwat eydukã dag̃. Opere eyju eyaokaap puxim. Wag̃epũg̃ 
ma og̃uy opere buje. Imẽnpit odadaybot g̃u og̃uy, webay soat em oxe 
buye — ioꞌe. 33 — Itabutꞌũmayũ ma ipiat supiꞌajoat eywebe. Õn pit kuy 
Deus kayꞌũmayũ kukat aꞌõbacaap og̃uꞌũm. Imẽnpuye eyaꞌõcam cuy 
epesop! Imẽn õn eꞌem eywebe eypararaap puxim. Eyag̃uykorereren 
g̃u, mũg̃ꞌi oweju buye — ioꞌe.

17  1 Iboam e buje, Jesus oꞌjeꞌapũn kabi beat kay - - jebay kay. 
Oꞌjekawẽn jebay eju.

— Bay — ioꞌe. — G̃axĩn ma ojeꞌũ. Õn ma ekpot. Odipap cuy eg̃ubapuk 
adeayũ be. Õn tak edipap cuy og̃ubapuk cebe ip — ioꞌe. 2 — Pũg̃pũg̃pũg̃ayũ 
juk eg̃utabun okay ipi dag̃ayũꞌin. Aꞌõbacaap cuk eg̃ũm owebe. Imẽnpuye 
okay itabucayũ yag̃uyisum jekukum waꞌõbi — ioꞌe jebay be. 3 — Ẽn 
acã Deusat. Kaꞌũmg̃u waraꞌat. Õn ma emumudot - - Jesus Cristo. Ijodiat 
yag̃uyisum jeku okay itabun puje, ekay itabun puje dak — ioꞌe. — 
Soat em exe ma jeedop ip ceꞌũ buje — ioꞌe. 4 — Wekapikap cuk adi 
eg̃ũm owebe. Ipi dag̃ pima abu ẽn iap cuk adi og̃uwẽnuwẽn edipap 
mubapukpug̃. G̃asũ wekapikap og̃uꞌũm — ioꞌe Jesus.

5 — Bay — ioꞌe Jesus. — Exe bima soat kabi beacat odipap 
mubapukpukꞌuk ip osodop - - ekawẽn tojotjotꞌukayũ. Ipi mujurũg̃ awap 
odipap mubapukpukꞌuk ip osodop. Waram cuy odipap mubapukpug̃ 
ip jeenuy, exe wajẽm puje — ioꞌe.

6 Jesus jekay itabucayũ oꞌg̃uwẽn jebay be g̃ebuje bit.
— Pũg̃pũg̃ayũ juk eg̃utabun okay ipi dag̃ayũꞌin — ioꞌe. — Ebekitkiyũm 

osodop ip. Ixeyũ eg̃utabun okay. Ixeyũ itabucayũ be emuwẽnuwẽn 

ojekuku. Kũyjobit oꞌe ip aꞌõ kay — ioꞌe Jesus jebay be. 7 — Itaybit ip 
g̃asũ aꞌõbi acã õn emuwẽnuwẽn iam — ioꞌe. 8 — Apẽn cuk adi ecece 
iap ma og̃uwẽnuwẽn soat pe okay itabucayũ be. Waꞌõ kay ip osodop. 
Itaybit oꞌe ip icẽmãn Deus xewi Jesus osodot iam. Itabut oꞌe ip Deus 
ma Jesus oꞌg̃udot iap kay — ioꞌe Jesus.

9 — Bay, ixeyũ beam ma õn kawẽnwẽn eweju - - onze beayũ beam — 
ioꞌe. — Itabutꞌũmayũ beam g̃u õn kawẽnwẽn - - okay emumutabunyũ 
beam acã — ioꞌe. — Ebekitkiyũ ixeyũ. 10 Soat okay itabucayũ ebekitkiyũ. 
Imẽnpuye webekitkiyũ dak ip. Adeayũ odipap cocom webekitkiyũ cũg̃ 
ma jekukum puye — ioꞌe.

11 — Bay, soat podi ma aꞌõbaca. Aꞌõbacaap cuk adi eg̃ũm owebe. 
Aꞌõbacaap coꞌi waꞌõbaca. G̃axĩn ma oajẽm maꞌg̃uto ekay. Õn ma ipi 
dag̃ g̃u ojeku. Okay itabucayũ bit ipi dag̃ ip jeku.
— Bay — ioꞌe. — Pũg̃ em ikẽrẽat ejukuk g̃u. Imẽnpuxim ag̃ cuy eg̃uy 

ixeyũ kay cũg̃ ma ip ceku am wekuap coꞌi, ekuap coꞌi dak — ioꞌe. 
12 — Aꞌõbacaap cuk adi eg̃ũm owebe. Õn ixeyũ xe bima, aꞌõbi ma juk 
adi ag̃ og̃uy cekay ip itabucap epereap puxim. Kaꞌũma ma ixeyũꞌin 
oibuꞌun okay. Pũg̃ acã oibuꞌun - - jetabucap epereperemxi acã. Apẽn 
ixe jetabucap oꞌjepere iap ibararak opop Deus ekawẽntup pe. Ig̃odup 
ekawẽn tag̃ jetabucap jepere g̃asũ — ioꞌe.

13 — Bay, g̃axĩn maꞌg̃uto ocepit ekay — ioꞌe Jesus. — Ijoce bima bit 
õn kawẽnwẽn ewebe onze beayũ beam ixeyũ mucokcok am ocokcokap 
coꞌi. Obuꞌu icokcoksũ ãm ip. Obikuy icokcok cĩcã ãm ip ocokcokap coꞌi 

— ioꞌe. 14 — Ekawẽn cuk adi og̃uwẽnuwẽn cebe ip. Ekayꞌũmat ekukuap 
puxim g̃u õn jekukum. Ixeyũ dak ekayꞌũmat ekukuap puxim g̃u jekukum. 
Imẽnpuye ixeyũ kay itakoma oꞌe ip itabutꞌũmayũ, ekayꞌũmayũ — ioꞌe. 
15 — Bay, “Okay itabucayũ juy etujujẽm ipi dag̃wi,” iꞌũmg̃u õn pit eꞌem 
ewebe. “Ixeyũ juy eg̃uxipan ikẽrẽat mujurũg̃rũg̃ꞌukayũ kukukat xewi,” 
i õn pit eꞌem ewebe — ioꞌe. 16 — Itabutꞌũmat ekukuap puxim g̃u õn 
jekukum. Imẽnpuxim itabutꞌũmat ekukuap puxim g̃u jekukum ip okay 
itabucayũ — ioꞌe. 17 — Bay, ixeyũ juy eg̃uwexat soat em ebikuyap tag̃ 
jekukuꞌukayũm. Ekawẽn cocoam cuy ip eg̃uwexat. Ekawẽn acã kawẽn 
icẽmat — ioꞌe. 18 — Ẽn cuk omudot ijodiat mutaybin am kawẽn icẽmãn. 
Imẽnpuxim ixeyũ og̃uju ijodiat mutaybin am kawẽn icẽmãn — ioꞌe. 
19 — Og̃eꞌũnꞌũn g̃asũ, oxe ixeyũ ikukpin puye. Ebikuyap tag̃ ojeꞌũ 
ixeyũ dak ebikuyap tag̃ ceku am — ioꞌe. 20 — Onze beayũ beam acã 
g̃u õn kawẽnwẽn eweju, Bay. Wararaꞌacayũ itabut jeꞌe okay, ixeyũ 
omuwẽnuwẽn puye. Ixeyũ beam tak õn kawẽnwẽn eweju - - g̃uyjom 

itabunayũ beam — ioꞌe. 21 — Bay, “Ixeyũ juy esubuywan pũg̃ tag̃ ma 
ip ceku am,” i õn eꞌem ewebe. Bay, pũg̃ tag̃ ma ẽn jekukum oweju. 
Õn tak pũg̃ tag̃ ma eweju jekukum.
— Bay — ioꞌe. — Obikuy wuyekukuap coꞌi ceku am ip. Wuyekukuap 

tag̃ jekukum pima, itabutꞌũmayũ jeꞌe “Deus Jesus emumudot,” i — ioꞌe. 
22 — Bay, aꞌõbacaap cuk adi ejomõg̃ owebe. “Ojoꞌi ẽn tak aꞌõbaca,” i 
juk adi ece owebe, Bay. Imẽnpuxim “Ojoꞌi eyju dak eyaꞌõbaca,” i õn 
eꞌem okay itabucayũ be. Imẽn õn eꞌem cebe ip pũg̃ tag̃ ma ceku am 
ip wuyekukuap coꞌi — ioꞌe Jesus. 23 — Pũg̃ tag̃ ma õn jekukum ixeyũ 
eju. Ẽn tak oweju pũg̃ tag̃ ma jekukum. Imẽneju pũg̃ tag̃ ma jekukum 
ip wuyekukuap coꞌi. Wuyekukuap coꞌi jekukum pima, itabutꞌũmayũ 
itabut jeꞌe ẽn ma omudocat iap kay. Deus xe wuykukpin apẽn jekpot 
ikukpin cexe iap coꞌi iap kay dak itabut jeꞌe ip — ioꞌe. 24 — Exe okukpin 
cuk adi og̃uy ipi mujurũg̃ puje. “Waꞌõbacaap coꞌi ẽn tak aꞌõbaca,” i 
juk adi ecece owebe.
— Bay — ioꞌe. — Onze beayũ juk adi eg̃utabun okay. Obikuy 

wuydopap pe ixeyũ dop am okpot waꞌõbacaap coꞌi yaꞌõbaca iap co 
am — ioꞌe. 25 — Bay — ioꞌe. — Soat em ẽn cũg̃ ma eꞌem. Ikẽrẽat ejukuk 
g̃u - - pũg̃ em tak kaꞌũma. Itabutꞌũmayũ itaybit g̃u abu ẽn iam. Õn pit 
wetaybit cĩcã abu ẽn iam. Onze beayũ itabut cebay teku oꞌg̃udot ijodi 
iap kay — ioꞌe. 26 — “Webay xe eykukpin cĩcã,” i juk adi ocece cebe 
ip. Iboap og̃uwẽn cebe ip cewemukukpin am ip exe okukpinap coꞌi. 
Iboap og̃uwẽn cebe ip pũg̃ tag̃ ma weku am ceweju ip — ioꞌe Jesus.
Imẽn Jesus oꞌjekawẽn cĩcã jebay eju.

18  1 Jebay eju jekawẽn epere buje, Jesus oꞌjẽm Jerusalém ka 
bewi. Jeweju etaybitbinayũ eju oꞌjẽm. Kadidi dag̃wi oꞌju ip - - 

Cedromti dag̃wi. Kadaidip oꞌtiptop kadidi wĩnãbu. Jesus oꞌju ibodip 
pe onze beayũ eju. Oajẽm ip kadaidip kay. 2 Ade em Jesus cuk adi 
oekukuku ibodip tag̃ doze beayũ eju. Imẽnpuye Judas itaybit osunuy 
ibodim Cedromtim. Judas Jesus ũm ojuy cekay itakomaayũ be.

3 Judas oꞌju Jesus kay. Oꞌju kadaidip pe. Oꞌju sorarayũ eju, Deus eju 
kawẽnwẽnapꞌa wiwiꞌukayũ eju dak. Oꞌju ip paĩyũ kukukayũ aꞌõbi, 
Fariseuyũ aꞌõbi dak. Oꞌju ip lamparinaꞌa kukug̃ jebui be, jebaꞌip kukug̃ 
tak, wexiktak kukug̃ tak. Oajẽm ip cekay - - Jesus kay. 4 Jesus kuy itaybit 
oꞌe soan - - apẽn owebe jeꞌbapuk iam. Oꞌju ajẽmayũ dopabe - - Judasyũ 
dopabe. Oꞌjekawẽn ceweju ip.
— Abu-kudadam epesot? — ioꞌe - - Jesus oꞌe.

5 — Jesus kudadam oceju — ioꞌe ip. — Nazaré ka bewiat kudadam 
oceju — ioꞌe ip.
— G̃ebujeat maꞌg̃u õn — ioꞌe Jesus.

6 “G̃ebujeat maꞌg̃u õn” iꞌe buje, soat ip oꞌjewede cexewi ajẽm ojuyayũ. 
Oꞌat ip ipi ju Jesus ekawẽn co buje. Waram Jesus oꞌe:
— Abu-kudadam eyju? — i cebe ip.

7 Waram ip oꞌe:
— Jesus kudadam oceju — i. — Nazaré ka bewiat kudadam — i.

8 — “G̃ebujeat maꞌg̃u õn,” i kuy oce eywebe — Jesus oꞌe. — Õn ma 
eyju okudadam. Owejuayũ bit cuy epejat g̃u. Ãg̃ cuy jeꞌjẽm ip — ioꞌe.

( 9 — Bay, juk eg̃utabunꞌiayũ jetabucap jepere g̃u - - pũg̃ tak kaꞌũma — i 
juk Jesus oꞌe. Imẽnpuye — Ãg̃ cuy jeꞌjẽm ip — ioꞌe Judasyũ be jeweju 
etaybitbinayũ daomũnap puxim, ixeyũ be ipiat supiꞌajoacap puxim).

10 Iboap co buje, Simão Pedro jepaja oꞌjuꞌuk iyuk pewi. Kiririk. Paĩyũ 
kukukat puywatwatꞌukat g̃uybu oꞌsug̃uybuꞌuk ig̃uybuikibi dag̃ pajam. 
Tẽg̃wũn. Ibaꞌat kadiat g̃uybu oꞌsug̃uybuꞌuk. Ibuywatwatꞌukat putet 
Malco i osunuy.

11 — Odaxijom g̃u juy paja kug̃! Ipiat osupiꞌajo webay bikuyap tag̃ - - 
kuyjeat ekawẽn tag̃ — ioꞌe Simão Pedro be.

12 Jesus oꞌjat ip Judasyũ, sorarayũ dak, sorarayũ kukukayũdak, Deus 
eju kawẽnwẽnapꞌa wiwiꞌukayũ dak. Oꞌsubamukirik ip.

13 Koam Jesus oꞌtujowat ip Anás kay. Ixe Anás Caifás tadop osunuy. 
Caifás paĩyũ kukukat osunuy ixe koato.

14 — Xipat wuywebe ite ag̃okatkat aoka am wuymuyꞌũꞌũap puxim 
— i juk oꞌe ixe Caifás Judeuyũ kukukayũ be.

(24) Anás Jesus oꞌg̃ujuat Caifás kay - - paĩyũ kukukat kay. Ibõg̃bikirig̃ 
oꞌg̃ujuat.

15 Simão Pedro oꞌju Jesus nomuju. Wararaꞌacat tak oꞌju ceweju. Ixe dak 
onze beayũꞌin osunuy. Ixe waraꞌacat ma Jesus eju oõm paĩyũ kukukat 
tukꞌa ekorara be. Oõm paĩyũ kukukat itaybit cĩcã ixem puye. 16 Pedro bit 
ukꞌa ekorara exĩntabi xe osunuy. Oõm g̃u buk ukꞌa ekorara be. Wararaꞌacat 
oꞌjepit korara exĩntabi be. Oꞌjekawẽn xĩntabi wiwiꞌukat pe - - ayacat pe.
— Ãg̃ jeõm obure — ioꞌe ayacat pe.
— Xipat — ioꞌe cebe.
— Eõm cuy — iwiwiꞌukat oꞌe Pedro be.

Oõm ukꞌa ekorara be.
17 — Jesus eju etaybitbinat g̃u du ẽn? — ayacat oꞌe Simão Pedro 

be - - xĩntabi wiwiꞌukat oꞌe.

— Kaꞌũma — i napa ma oꞌe Simão Pedro. — Ceweju etaybitbinat g̃u 
õn — ioꞌe napa ma jebuap puxim.

18 Kajuk kug̃ osunuy. Paĩyũ kukukat puywatwatꞌukayũ daxanabõẽ 
oꞌtabõẽmusop jeweweam. Daxa etako be kacũg̃cũg̃ꞌi ip osodop daxae 
oꞌom jewewewem ibuywatwatꞌukayũ, sorarayũ dak. Pedro dak oꞌju 
daxa etako be. Jewewewem ip osodop.

19 G̃ebuje paĩyũ kukukat oꞌjekawẽn Jesus eju.
— Eweju etaybitbinat eꞌeap cuy eg̃uwẽn owebe — ioꞌe Jesus pe. — 

Apẽg̃ap ekawẽn ixeyũ eg̃utaybitbitbin? — ioꞌe cebe.
20-21 — Apẽnpuye ẽn eꞌem owebe ma “Apẽg̃ap ekawẽn ixeyũ 

eg̃utaybitbitbin?” i? Soat em ibapug̃ ma ijoceat og̃utaybitbitbin — ioꞌe 
Jesus. — Adeayũ etabutpe og̃utaybitbitbin Deus eju kawẽnwẽnapꞌa 
be, yabog̃atꞌa be dak — ioꞌe. — Ibaꞌarẽm g̃u og̃utaybitbitbin - - pũg̃ em 
tak kaꞌũma — ioꞌe. — Wemumutaybitbinyũ be juy ecekawẽn. “Apẽn 
eymutaybin Jesus?” i juy epeꞌe cebe ip — ioꞌe. — Itaybit ip — ioꞌe Jesus.

22 Deus eju kawẽnwẽnapꞌa wiwiꞌukat Jesus dopa oꞌtopaokaka jebum 
cekawẽn co buje.
— Imẽn tu ẽn kawẽnwẽn paĩyũ kukukat eju? — ioꞌe. — Cedag̃ g̃u 

ẽn kawẽnwẽn! — ioꞌe.
23-24 — Wekawẽn cũg̃ꞌũm pima, iboap cuy eg̃uwẽn soat pe, ijoceacat pe — ioꞌe 

Jesus. — Wekawẽn cũg̃ ma bima bit, apẽnpuye dak ẽn odopaokaka? — ioꞌe.
Mũg̃ ma oꞌe. Jededem g̃u.
25 Pedro jewewewem mabuk oꞌe daxa etakobe. Cũg̃ꞌi osunuy 

wararaꞌacayũ parakpe.
— Ibakirikat eju etaybitbinat g̃u du ẽn? — ioꞌe ip Pedro be.
— Õn g̃u — ioꞌe Pedro napa ma. — Ig̃o ejuat g̃u õn — i napa ma oꞌe.

26 Wararaꞌacat oꞌjekawẽn Pedro be g̃ebuje bit. Ixe waraꞌacat paĩyũ 
kukukat puywatwatꞌukat osunuy. Pedro emug̃uybuꞌuk badip osunuy.
— Õn ma ejojo ig̃o eju kadaidip pe! — ioꞌe waraꞌacat.

27 — Õn g̃u - - wararaꞌacat acã — ioꞌe Pedro napa ma.
G̃ebuje isum ma sapokay oꞌjede.
28 Jesus oꞌtujujẽm ip Caifás tukꞌa bewi ceweju jekawẽn epere buje.
G̃ebuje Caifás Jesus oꞌtujowacat iecug̃ap tukꞌa kay - - Pilatos tukꞌa kay. 

Oꞌtujowat ip kabia isum. Judeuyũ oõm g̃u iecug̃ap tukꞌa be Pilatos 
Judeuꞌũm puye. Tukꞌa akiju ma ip osodop. Cedag̃ g̃u kuka oꞌe õm ãm 
Judeuꞌũmat tukꞌa be Páscoa epeta muyꞌan pima. Õm pima:
— Wuyisu g̃u Deus xe — i kajuk oꞌe ip. — Peta xat o baꞌore wuywebe 

— i kajuk oꞌe ip.

Imẽneju oõm g̃u ip iecug̃ap tukꞌa be - - Pilatos tukꞌa be.
29 Imẽnpuye Pilatos oꞌjẽm jedukꞌa bewi. Oꞌju Judeuyũ kukukayũ eju 

jekawẽn ãm.
— Jesus ikẽrẽat kug̃ tu eyxe? — ioꞌe Pilatos Judeuyũ kukukayũ be.
30 — Hm hm — ioꞌe ip. — Ocexe ma ite ikẽrẽat cuk adi oꞌjukuk. 

Ocedobuyũꞌũmꞌũm ekawẽn tag̃ g̃u teku jekukum. Ẽn cuy ite eyaokaat — ioꞌe ip.
31 — Eyju ma juy epetujujẽm oxewi — ioꞌe Pilatos. — Eyju ma juy 

ipiat epesupiꞌajoat cebe eydobuyũꞌũmꞌũm ekawẽn tag̃ — ioꞌe.
— Ap! — ioꞌe ip. — Ocaꞌõbi g̃u oceju ibamupaya ojuy ceꞌũ ãm - - aꞌõbi 

acã — ioꞌe ip Pilatos pe - - iecug̃ap pe. 32 (Jesus cuk adi oꞌe — Obamupaya 
ip weꞌũ ãm — i. Itaybitꞌũm pima Judeuyũ kukukayũ oꞌjekawẽn Pilatos 
pe kuy oꞌeꞌe iap coꞌi - - Jesus pe oꞌeꞌe iap coꞌi).

33 Pilatos oõm maꞌg̃uto jedukꞌa be. Jesus oꞌg̃udocat jewekay.
— Judeuyũ kukukat tu ẽn? — ioꞌe Jesus pe.

34 — Ag̃uy dag̃ tu iboam ẽn eꞌem owebe? — ioꞌe. — Wararaꞌacat 
ag̃uy dag̃ g̃u xeꞌe? — ioꞌe Jesus.

35 — Wag̃uy dag̃ g̃u! — ioꞌe - - Pilatos oꞌe. — Judeu g̃u õn pit — ioꞌe 
Pilatos. — Judeuyũ ma edojot okay. Apẽn ẽn tak ece ikẽrẽan? — ioꞌe 
Jesus pe. — “Judeuyũ kukukat õn,” i du ẽn eẽm? — ioꞌe Jesus pe.

36 — Eybuxim g̃u õn ijodiacat kukukat — ioꞌe. — Õn ijodiat puximan 
pima kuka adi webekitkit oꞌjewaokaka okay itakomaayũ eju. Oꞌjewaokaka 
kuka adi ip Judeuyũ be obuap puxim. Imẽnpuye ijodiat aꞌõbi g̃u õn 
wararaꞌacayũ kukukat — ioꞌe Jesus.

37 — Ijodiat kukukat tu ẽn? — ioꞌe Pilatos.
— Hm hm. Ikukukat õn — ioꞌe. — Kawẽn icẽmat muwẽn ãm okop 

ijodi. Kawẽn icẽmat muwẽn ãm okap. Kawẽn icẽmat kay kũyjobicayũ 
wekawẽn kay dak kũyjobit — ioꞌe Jesus.

38 — Kaꞌũmg̃u kawẽn icẽmat! — ioꞌe Pilatos.
G̃ebuje Pilatos Jesus eju jekawẽn oꞌjepere. Oꞌjẽm maꞌg̃uto jedukꞌa bewi. 

Oꞌjẽm jekawẽn ãm maꞌg̃uto Judeuyũ kukukayũ eju. Akiju ip osodop.
— Oxe ma ite ag̃okatkat ikẽrẽat oꞌjukuk g̃u. Pũg̃ em tak oꞌjukuk g̃u 

ma — Pilatos oꞌe cebe ip. — Cũg̃ g̃u kuka oꞌe wuywebe yaoka am — 
ioꞌe. 39 — Páscoa epeta bima pũg̃ ma õn imujẽmjẽmꞌuk daomũnmũnapꞌa 
bewi jekpiwan ma ceku am. Eybikuy du owebe eykukukat mujẽm ãm 
jekpiwan ma ceku am - - Jesus mujẽm ãm? — ioꞌe Pilatos.

40 — Ap! — ioꞌe ip. — Ixe g̃u juy eg̃ujẽmat — ioꞌe ip yaꞌõberen. — Barrabás 
pit eg̃ujẽmat — ioꞌe ip. — Barrabás kay oceju! — ioꞌe ip yaꞌõberen.
(Ixe Barrabás jebureyũ aokakaxi osunuy).

19  1 — Jesus cuy epeyukxabimupokupok wuyukxabimupokupokapxeem 
— ioꞌe Pilatos sorarayũ be.

Oꞌyukxabimupokupok ip sorarayũ. 2 Jesus waywayway pin ip osodop. 
Jesus ijodiat kukat iap waywayway pin osodop ip. Imẽnpuye widaohobune 
oꞌsubunemuwakẽn ip yabeam. Oꞌjomõg̃ ip ya be ijodiat kukat a beat 
mõg̃ap coꞌi. Iekabek oꞌg̃uõm ip Jesus pe ijodiat kukat ekabek coꞌiat. 
Oꞌg̃uõm ip iberenat - - iremrumg̃ug̃ũnat. Oꞌg̃uõm ip iwaywayway am.

3 — Akꞌi! Teku Judeuyũ kukukat! — ioꞌe ip Jesus waywayway am. 
Wararaꞌacat ma ip oꞌtopaokaka jebum.

4 Pilatos waram oꞌju jedukꞌa ekorara be. Judeuyũ kukukayũ kay oꞌju.
— Akꞌi! — ioꞌe. — Waram ixe otojocat eyetabixe am — ioꞌe. — “Oxe 

bit ite ikẽrẽat oꞌjukuk g̃u - - pũg̃ em tak kaꞌũma,” i õn eꞌem eywebe — 
ioꞌe Pilatos.

5 Imẽnpuye ixe Jesus oꞌjẽm ukꞌa bewi. Xerwun. Oꞌju Pilatos xe. Oajẽm 
adeayũ wap. Yabeat kug̃ mabuk osunuy - - widaohobune kug̃. Iekabek 
kug̃ mabuk osunuy - - iremrumg̃ug̃ũnat kug̃.
— Akꞌi juy epeꞌe — ioꞌe Pilatos adeayũ be. — Ijoce ma ag̃okatkat 

— ioꞌe cebe ip.
6 — Ite ba juy esubamupayaat korosa be ceꞌũ ãm — ioꞌe ip yaꞌõberen 

paĩyũ kukukayũ, Deus eju kawẽnwẽnapꞌa wiwiꞌukayũ dak.
Oꞌjewãwã ip. Imẽn oꞌe ip Jesus co buje.
— Ite ba juy esubamupayaat korosa be ceꞌũ ãm — ioꞌe ip yaꞌõberen.
— Eyju ma juy epejat — ioꞌe Pilatos cebe ip. — Eyju ma juy 

epesubamupaya korosa be — ioꞌe. — Oxe bit cũg̃ g̃u wuywebe yaoka 
am. Oxe ikẽrẽat oꞌjukuk g̃u - - pũg̃ em tak kaꞌũma — ioꞌe.

7 — Cũg̃ ma ocexe bit yaoka am cekawẽnkẽrẽ buye — ioꞌe Judeuyũ 
kukukayũ. — “Deus ipot õn,” i juk adi oꞌe teku — ioꞌe ip. — Imẽnpuye 
ocedobuyũꞌũmꞌũm ekawẽn tag̃ oceju yaokam — ioꞌe ip.

8 Pilatos iparara jĩjã ma oꞌe “Deus ipot õn,” i teku eꞌem iap tobuxik 
puje. 9 Waram oõm jedukꞌa be Jesus eju kawẽn ãm.
— Apomawi ejot? — ioꞌe Pilatos Jesus pe.

Imẽnpit Jesus jededem g̃u.
10 — Ede pin g̃u du owebe? — ioꞌe Pilatos. — Waꞌõbuyxi õn. “Iteba 

juy epesubamuwekap,” i õn eꞌem pima, jebamuwekap ip. Ekupinap 
tag̃ eceku — ioꞌe Pilatos. — “Epesubamupaya korosa be ceꞌũ ãm,” i 
õn eꞌem pima bit, jebamupaya ip eꞌũ ãm — ioꞌe - - Jesus pe oꞌe.

11 — Aꞌõbuyxi ẽn Deus cuk aꞌõbuyxian emuy buye — ioꞌe Jesus. — 
Emuyꞌũm pima, apẽn kuka ece owebe? Kaꞌũma ma! — ioꞌe - - Jesus 

oꞌe. — Ewebe oaokaan puje, ikẽrẽat kug̃ eceꞌe Deus xe. Ebodi ma bit 
ekay odojocat pit ikẽrẽat kug̃ jeꞌe cexe — ioꞌe.

12 Iboap co buje, Pilatos Jesus pa muwekap ojuy jĩjã oꞌe.
— Jesus pa muwekap ojuy oce — ioꞌe Pilatos jewebe ma.
— Roma ka kukat itakoma soat kay - - “Õn ma ijodiat kukat,” iꞌeꞌeꞌukayũ 

kay — ioꞌe Judeuyũ kukukayũ Pilatos pe. — César itakoma cekay ip 
— ioꞌe ip. — Ewebe ibamuwekap puje, César kuka itakoma oꞌe ekay 
dak — ioꞌe ip Pilatos pe.

13 Pilatos waram Jesus oꞌtujowat jedukꞌa eakiju. Oꞌtujowat adeayũ 
wap iboap co buje. Pilatos oabik ibimãmãmãat ekawẽn cocoꞌukap 
pe. Gabatá i ukꞌa eakijuat putet osunuy. Gabatá witaꞌa mug̃ẽg̃ẽ iape 
wuyaꞌõm. 14 Sexta-feira kaxicug̃ osunuy. Sábado emap kabia Judeuyũ 
jekaxipanpan ip oꞌe peta muyꞌan - - Páscoa epeta muyꞌan.
— Akꞌi juy epeꞌe — ioꞌe. — Teku eykukukat — ioꞌe Pilatos Judeuyũ 

kukukayũ be.
15 — Ite g̃u ocekukukat! i oꞌjede paĩyũ kukukayũ. — Ite juy eyaokaat! 

— ioꞌe ip yaꞌõberen. — Ite juy eyaokaat — ioꞌe ip. — Esubamupayaat 
korosa be ceꞌũ ãm — ioꞌe ip jetakoma pibun.
— Eykukukatpa du osubamupayaat korosa be? — ioꞌe Pilatos.
— Pũg̃ ma wuykukukat — ioꞌe ip. — César acã wuykukukat — ioꞌe 

ip paĩyũ kukukayũ.
16 Imẽneju Pilatos jesorarayũ oꞌtomuwã.

— Ite juy epejat — ioꞌe cebe ip. — Epesubamupaya korosa be — ioꞌe 
cebe ip.

17 Jesus oꞌjat ip. Ibocewi oꞌjẽm ip Pilatos dukꞌa bewi.
G̃ebuje Jesus oꞌtujowat ip coꞌa kay. Wuyjuyũꞌariritꞌa i coꞌa butet 

osunuy. (Gólgota i coꞌa butet osunuy Judeuyũ aꞌõm). Korosa kug̃ oꞌju 
Jesus. Jay. Oajẽm ip. 18 Ig̃oꞌa be sorarayũ Jesus pa oꞌsubamupaya ip 
korosa jeje ipiju. Tag̃tag̃tag̃ꞌi tapoam oꞌe ip. Ibubida be tapoa oꞌjomuy 
ip. Cẽh. Korosa oꞌg̃uꞌag̃obucẽg̃ ip ipikũykũy be. Bẽg̃. Wararaꞌacayũ 
be dak oꞌsubamupaya ip korosa eju xepxepayũba. Waraꞌacat ceje 
oꞌsubamupaya ip korosa jeje. Pũg̃ korosa oꞌjomuy ip ipikũykũy be 
Jesus baꞌat kadi. Waraꞌat oꞌjomuy ip ibaꞌũg̃at kadi. Jesus ixeyũ parakpe 
osunuy korosa eju. Toroꞌih.

19 Pilatos tak taperadup oꞌtupmubararakat. Oꞌtupmõg̃at korosa 
eju. Tupararakatup oꞌtupcoco ip kapkamayũ “Jesus teku,” ioꞌe 
taperadup pe. “Nazaré ka bewiat - - Judeuyũ kukukat” ioꞌe 
taperadup pe. 20 Iboaptup oꞌtupmubararak ip Judeuyũ aꞌõm, 

Romanoyũ aꞌõm tak, Gregoyũ aꞌõm tak. Jesus oꞌsubamupayaiat 
ka Jerusalém ka tẽg̃ ma oꞌsukadop. Imẽneju iboaptup oꞌtupcoco 
Jerusalém ka be powatwatyũ. 21 Imẽneju paĩyũ kukukayũ 
oꞌjekawẽn Pilatos eju.
— “Teku Judeuyũ kukukat osunuy” iaptup g̃u juy etupmubararak, “ 

‘Õn Judeuyũ kukukat,’ i juk adi oꞌe teku” iaptup acã — ioꞌe ip paĩyũ 
kukukayũ.

22 — Ap! — ioꞌe Pilatos. — Otupmuwarurun g̃u juy wemudupmubararaktup 
— ioꞌe.

23 Korosa eju Jesus pa mupaya buje sorarayũ cesay muꞌẽꞌẽ ojuy ip 
jewewebe. Cesay osodop ebadipdip. Sorarayũ dak ebadipdip osodop. 
Ibinũnpeat pit pũg̃ ma imug̃ẽg̃ẽ osunuy pag̃õm. Iinũmnũm g̃u ikug̃ 
osunuy. Soat iinũmnũmꞌũmat kay oꞌe ip sorarayũ.

24 — Ibinũnpeat ag̃uwek g̃u juy — ioꞌe ip jewewebe. — G̃aꞌa karatũg̃ꞌa 
joꞌiatꞌa ayaxik ipi ju. Yaꞌat puje pũg̃ ma jeꞌjat. Yaꞌat puje wuyetaybit 
aceꞌe abu jeꞌjat iam — ioꞌe ip jewewebe.

Oꞌyaxik ip ipi ju. Deus ekawẽntup eꞌem - - kuyjeatup:
Wesay oꞌg̃uꞌẽꞌẽ ip jewewebe, i. Karatũg̃ꞌa joꞌiatꞌa oꞌyaxik ip 
obinũnpeat pu am, i.

Imẽn eꞌem Deus ekawẽntup. Sorarayũ be yaxik puje Jesus ekabek pu 
am, iboaptup ekawẽn tag̃ ip oꞌe.

25 G̃ebuje Jesus jexi oꞌjojojo. Jesus xi korosa xe osunuy. Ixi kibit tak 
iboce osunuy. Maria Madalena dak iboce osunuy korosa xe. Waraꞌat 
Maria dak iboce osunuy - - Clopas tayxi.

26 Jesus jexi oꞌjojojo. Doze beayũꞌinat ixi xe osunuy. Ixe Jesus 
emumukukpinput osunuy. Ixe dak Jesus cocom oꞌe.
— Tũꞌũ — ioꞌe. — Teku jekuk g̃asũ jexi kukap coꞌi — ioꞌe. 27 — Tapu 

— ioꞌe jemumukukpinput pe. — Oxi juy ejukuk g̃asũ exi kukap coꞌi 
— ioꞌe Jesus.

Ixe ag̃okatkat Jesus xi oꞌg̃uõm jedukꞌa be g̃ebuje bit. Jesus eꞌũ buje 
jexi kukap coꞌi ma xipan oꞌjukuk.

28 Jesus itaybit oꞌe soat wekapikap og̃uꞌũm iam.
— Obipuruk — ioꞌe Jesus.
Iboam oꞌe Deus ekawẽntup ekawẽn tag̃.
29 Uvaꞌabidi oꞌtinuy iboce waꞌe joꞌiatꞌa be - - tideibog̃ꞌũmati. Iboceat 

tibubuap oꞌg̃uakõm ig̃odi be. Oꞌjomuy ip ipꞌabi be hissopoꞌip abi 
be. Bẽg̃ꞌi. Oꞌyopmuyu Jesus pe tikõn ãm. 30 Oꞌtikõn tibubuap pewi. 
Korotkorotꞌi.

— Soat wekapikap og̃uꞌũm — ioꞌe Jesus.
Oꞌjeꞌaetore. Jekpiwan ma oeꞌũ.

31 G̃ebuje Judeuyũ kukukayũ ibamupayaꞌibit mukop ojuy korosa 
ejuwi. Oꞌju ip kawẽn ãm Pilatos eju - - iecug̃ap eju.
— Ocebuꞌu jĩjã jebodoydoyap kabia be korosa eju ceꞌũꞌũayũ nuy 

ãm — ioꞌe ip. — Ibamupayaꞌibit tao juy etaodakacat dao ma ceꞌũ 
ãm — ioꞌe ip Pilatos pe. — Ixeyũꞌũmꞌũm cuy eg̃ukopat Sábado ajẽm 
awap — ioꞌe ip Pilatos pe.

Imẽn oꞌe ip sexta-feira buye. Kuyaje Sábado - - jebodoydoyap kabia. 
Judeuyũ xe petabog̃ cĩcã osunuy. Imẽneju ibuꞌu jĩjã ip osodop ixeyũꞌũmꞌũm 
nuy ãm korosa eju Sábado bima - - jebodoydoyap kabia bima.

32 Imẽneju sorarayũ oꞌju korosa ejuayũ kay. Wẽg̃. Pa. Koapatao 
oꞌtaodakat ip korosa ejuatao. Wẽg̃. Pa. Waraꞌacatao dak oꞌtaodakat 
ip - - Jesus eju ibamupayaꞌibitao. 33 Sorarayũ oajẽm Jesusꞌũm kay.
— Kuy oeꞌũ — ioꞌe ip jewewebe.
Imẽnpuye Jesusꞌũmtao oꞌtaodakat g̃u ip. 34-37 Imẽn eꞌem Deus 

ekawẽntup:
Ixe dao taodakat g̃u ip - - pũg̃tao dak kaꞌũma, i.

Tik. Oꞌyaꞌõxamutik. Sorara Jesusꞌũm oꞌyaꞌõxamutik obukakaꞌukren. 
Waraꞌatup imẽn eꞌem - - Deus ekawẽntup:

Yaꞌõxamutikꞌibit kay jeakak ip wuyjuyũ, i.
Kuyjeatup ekawẽn tag̃ oꞌjebapuk Jesus eꞌũ buje - - Deus ekawẽntup 
ekawẽn tag̃. Jesusꞌũm oeꞌũiap oꞌjojojoiat ceꞌũap oꞌg̃uwẽn ocewebe. 
Ocetaybit ixe icẽmãn eꞌem iam. Oceju dak Jesusꞌũm eꞌũap muwẽnuwẽn 
eywebe dak eyetabun cekay am.

38 José oꞌju Pilatos kay Jesusꞌũm jebit mukopap ojuy korosa ejuwi. 
Arimatéia ka bewiat osunuy ixe. Jesus kay itabut osunuy. Ibapug̃ g̃u bit 
Jesus kay wetabut iꞌeꞌeꞌuk osunuy wararaꞌacayũ be - - ibaꞌarẽm mabuk. 
Ibapug̃ g̃u iꞌeꞌeꞌuk osunuy Judeuyũ kukukayũ buxim jeparara buye.
— Jesusꞌũm jebit mukop ojuy õn pit korosa ejuwi — ioꞌe José Pilatos pe.
— Haꞌa — ioꞌe Pilatos. — Esujebitmukop — ioꞌe.
José oꞌju Jesusꞌũm kay - - korosa ejuatꞌũm kay. Ijebit oꞌg̃ukop korosa 

ejuwi.
Oꞌtujowat witabikũy kay. 39 Nicodemos oꞌju José eju. Imudeꞌoꞌonap kug̃ 

oꞌju. Ade ikug̃ oꞌju - - 45 kilo ikug̃. Iwekoykeyap osunuy imudeꞌoꞌonap. 
Mirraꞌip peati tiwekoykey oꞌe aloéꞌip peati eju. Jesusꞌũm jebit mudeꞌoꞌon 
ojuy ig̃ẽmap puxim. Ixe Nicodemos kuy bima Jesus eju oꞌjekawẽn ixima 
be. 40 Xepxepayũ Jesusꞌũm jebit oꞌjat - - José, Nicodemos tak. Imudeꞌoꞌonap 

oꞌg̃uwedi ip pag̃o dag̃ - - xipacat tag̃. Ijebit oꞌjomũnmũn ip ixem pag̃õm. 
Pereh. Imẽn ma Judeuyũ wuyjuyũꞌũmꞌũm muxipanpanꞌuk ip osodop 
witabikũy be imuõm ãm. 41 Kadaidip oꞌtiptop Jesus pamupayaap pe. 
Ig̃odip pe witabikũy oꞌsukũynuy - - wuyjuyũꞌũmꞌũm muõmuõmapkũy. 
Ikũyisuatkũy oꞌsukũynuy. Ikũyisuatkũy be ceꞌũat oꞌjomõg̃ g̃u buk ip. 
42 Sexta-feira osunuy. Sexta-feira bima jexat muxipanpanꞌuk ip osodop 
Judeuyũ Sábado bima iꞌoꞌibin. Sábado bima jebodoydoyꞌuk ip osodop. 
Witabikũy ibamupayaap tẽg̃ ma oꞌsukũynuy. Imẽneju Jesusꞌũm oꞌjomõg̃ 
ip ig̃okũy be.

20  1 Domingo bima Maria Madalena oꞌju witabikũy kay. Kabiakabiaꞌi 
bima oꞌju. Kabiok ma bima buk oꞌju. Ikũynomudipꞌa oꞌyajojo 

witaꞌa. Yabog̃atꞌa oꞌyajojo. Tũybe wuyjuyũ oꞌtujupaꞌum ijebit iãn 
oꞌe Maria. Yawede oꞌyadobuxik tomudipꞌa. 2 Oꞌjedau Pedroyũ kay. 
Oajẽm cekay ip. Pũg̃ ixeyũꞌin Simão Pedro osunuy. Waraꞌacat Jesus 
emumukukpinput osunuy. Ixe dak Jesus eju etaybitbinat osunuy.
— Wuykukukatꞌũm oꞌtujupaꞌum ip witabikũy bewi — ioꞌe Maria 

xepxepayũ be. — Poce xeꞌe ip ixeꞌũm oꞌjomõg̃? Ocetaybit g̃u — ioꞌe.
3 Oꞌjẽm Pedroyũ jedukꞌa bewi. Oꞌju ip witabikũy kay. 4 Xepxem 

ma oꞌju ip daudaum. Wararaꞌacat pit dao ma oꞌjedau. Koap oajẽm 
witabikũy be. Jay. 5 Atoroh. Oꞌjeꞌatoro ikũy kay. Etaburut. Oꞌjetaburut. 
Pag̃o oꞌjojojo irucat. Ijebit mũnmũn oꞌjojojo. Imẽnpit oõm g̃u ikũy be. 
6 Kanomũm Simão Pedro oajẽm. Jay. Oõm witabikũy be Simão Pedro. 
Cereg̃. Bodiku pag̃o osodop irucat xipacat. Ibo oꞌjojojo. 7 Waraꞌat 
pag̃o oꞌtobuxik - - Jesusꞌũm a dag̃ osodopiat. Yadag̃ osodopiat ijebit 
mũnmũnap epag̃o xe g̃u osodop. Waraꞌat pe ma osodop. Iekabek acã 
osodop yaꞌa oꞌyadopiat pe. Kaꞌũmg̃u ijebit pit. 8 Waraꞌacat tak oõm 
g̃asũ - - Jesus eju etaybitbinat - - Jesus emumukukpinput. Badi oꞌjeak.
— Akꞌi ece! Kaꞌũmg̃u ijebit! — ioꞌe jewebe ma. — Waram Jesus 

oꞌjetait! — ioꞌe jewebe ma.
9 Deus ekawẽntup imẽn eꞌem:

Deus ixe g̃uyu ceꞌũꞌũayũ xewi, i.
Kuy bima ibodup ekawẽn cekawẽn paꞌarẽm osodop cexe ip. G̃asũ bit 
ibapuk oꞌe Jesus eju etaybitbinayũ xe.

10 Xepxepayũ ma oꞌjepit jedukꞌa be.
11 Maria Madalena bit waram oꞌju witabikũy jom. Jay. Oajẽm. Ikũy 

jojom osunuy itabẽg̃ ikũy etakobe. Wa osunuy. Oꞌjeꞌatoro. Atoroh. 
Axih. Wa oꞌe. Oꞌjetaburut ikũy be.

12 Deus ekawẽn tojotjotꞌukayũ oꞌjojojo xepxepayũ - - kabi kadiwiayũ. 
Cesay irucat kug̃ ip osodop. Kaxikxikꞌi osodop ip Jesusꞌũm osodopiap 
pe. Pũg̃ ixeyũꞌin yaꞌa oꞌyadopiap pe osunuy. Waraꞌacat ixeyũꞌin sui 
oꞌsuidopiap pe osunuy.

13 — Tũꞌũ — ioꞌe ip Maria be. — Abu-kay ẽn wa? — ioꞌe ip.
— Okukukatꞌũm kay — ioꞌe. — Okukukatꞌũm oꞌtujupaꞌum ip — ioꞌe. 

— Imẽnpuye õn wa. Wetaybit g̃u poce ip oꞌjomõg̃ iam — ioꞌe.
14 Oꞌjekorepẽn imẽg̃ap e buje. Jesus cũg̃ꞌi osunuy tõg̃pikadi. Jesus 

oꞌjojojo. Imẽnpit itaybit g̃u oꞌe ixem. Oꞌjetabiebaꞌarẽm ixem. Tũybe 
ija g̃u iãn oꞌe.

15 — Tũꞌũ — ioꞌe Jesus. — Abu-kay ẽn wa? — ioꞌe cebe. — Abu-
kudadam ẽn? — ioꞌe.

Tũybe sute kadaidip wiwiꞌukat iãn oꞌe Maria cebe.
— Okukukatꞌũm kudadam õn — ioꞌe. — Ẽn tu ixeꞌũm etujujẽm? 

Poce ejomõg̃iap cuy eg̃uwẽn owebe! — ioꞌe. — Õn ma oju ixeꞌũm 
tujupit am — ioꞌe.

16 — Maria! — ioꞌe.
Oꞌjekorepẽn Jesus kay.
— Raboni — ioꞌe jaꞌõm - - Judeuyũ aꞌõm.

(Raboni wekariwa iape).
17 — Obaixig̃ g̃u ece — ioꞌe. — Webay kay buk oceu g̃u — ioꞌe Jesus. 

— Eju juy okitpiyũ kay - - oweju etaybitbinayũ kay — ioꞌe. — “Webay 
kay waram oceu - - eyebay kay,” i juy ece cebe ip — ioꞌe. — “Wuyebay 
Deus oxe, eyxe dak,” i juy ece cebe ip — ioꞌe Jesus Maria be.
— Hm hm — ioꞌe - - Maria oꞌe.
18 Maria Madalena oꞌju Jesus eju etaybitbinayũ kay.

— Wuykukukat ojojojo! — ioꞌe cebe ip. — Waram oꞌjetait! — ioꞌe.
Jewebe Jesus oꞌeꞌe iap oꞌg̃uwẽn cebe ip.

19 Kabiog̃ pima Jesus oꞌjebapuk jeweju etaybitbinayũ kay. Ixe Domingo 
bima oꞌjebapuk cekay ip. Awerom ip osodop ukꞌa be. Cem maꞌg̃u 
tomudipdip osunuy xĩntabi, Judeuyũ kukukayũ buxim iparara buye. 
Inaka Jesus oꞌjebapuk cekay ip.
— Kabaꞌũm cuy epeyewekuk — ioꞌe cebe ip.

20 Oꞌjewebumupaya cekay ip. Oꞌjewaꞌõxamubapuk cekay ip. Icokcok 
cĩcã ma ip oꞌe jekukukat tobuxik puje.

21 — Kabaꞌũm cuy epeyewekuk — ioꞌe waram Jesus. — Webay juk 
omudot ijodi. Imẽnpuxim õn tak jeymuju omuwẽn ãm ijodiat pe — ioꞌe.

22 Jebido oꞌsubidomuju cekay ip. Puw ioꞌe.

— Obiõg̃buk og̃uõm eywebe — ioꞌe. — Xipacat og̃uõm eywebe — 
ioꞌe cebe ip. 23 — “Deus ikẽrẽat juꞌuk eywebewi” i eyꞌe buje, ikẽrẽat 
juꞌuk ixeyũ bewi — ioꞌe. — “Deus ikẽrẽat juꞌuk g̃u eywebewi” i eyꞌe 
buje bit, juꞌuk g̃u ikẽrẽat ixeyũ bewi — ioꞌe Jesus.

24 G̃ebuje Jesus oꞌju Tomé kay - - jeweju etaybitbinat kay. Ixe Tomé doze 
beayũꞌin osunuy. Xepxem ikapꞌibit i ixe butet osunuy waraꞌat ibutet. 
Wararaꞌacayũ eju g̃u ixe Tomé osunuy ixeyũ kay Jesus ebapuk puje. 
Jesus oꞌjojojo g̃u buk waram cetait puje. 25 Imẽnpuye wararaꞌacayũ 
oꞌjekawẽn Tomé eju - - ceweju etaybitbinayũ.
— Tapu, wuykukukat ma ocejojojo! — ioꞌe ip. — Waram g̃uto 

oꞌjetait! — ioꞌe ip.
— Dapxi eyju! — ioꞌe. — Wetabut g̃u oce waram ixeꞌũm oꞌjetait iap 

kay — ioꞌe. — Tapoa kũybut cocomꞌũm pima, wetabut g̃u oce — ioꞌe. 
— Tapoa kũybut pe osubumõg̃ꞌũm pima dak, wetabut g̃u oce — ioꞌe. 
— Yaꞌõxatikat pe osubumõg̃ꞌũm pima, wetabut g̃u oce — ioꞌe Tomé.

26 7 xet kap puje Jesus eju etaybitbinayũ waram awerom osodop ip 
ukꞌa be. Tomé dak cexe ip oꞌe. Ukꞌa exĩntabi tomudipcẽm cĩcã osunuy. 
Jesus pit oõm ig̃oꞌa be. Onze beayũ kay waram oꞌjebapuk.
— Kabaꞌũm cuy epeyewekuk — ioꞌe Jesus cebe ip.

27 Jesus dao ma oꞌjeak Tomé kay. Akꞌi oꞌe. Oꞌjekawẽn ceweju - - Tomé eju.
— Ak ece obubida kay — ioꞌe Tomé be. — Tapoa kũybut cuy ejojojo 

obubida be — ioꞌe. — Tapoa kũybut pe juy ebu esubumuõm — ioꞌe. 
— Waꞌõxatikat pe juy ebu esubumuõm itikatkũybut pe icẽmãm poro 
iam — ioꞌe Jesus. — “Ixeꞌũm waram oꞌjetait g̃u,” iꞌũmg̃u juy ece — 
ioꞌe. — Etabun cuy eg̃uy! — ioꞌe.

28 — Kariwa, wetabut ekay — ioꞌe Tomé. — “Ẽn ma Deusat,” i õn 
eꞌem — ioꞌe - - Tomé oꞌe.

29 — Etabut ojojom ẽn puye — ioꞌe Jesus. — Wararaꞌacayũ bit ojojo 
g̃u. Inaka itabut jeꞌe ip okay. Icokcok cĩcã ma ip jeꞌe — ioꞌe.

30 Jesus jaꞌõbacaap oꞌjomõg̃mõg̃ jeweju etaybitbinayũ etabixe. Soat 
g̃u yaꞌõbacaap mõg̃mõg̃ap mubarararag̃ õn ijudup pe. 31 Pũg̃pũg̃ ã õn 
imubarararag̃ ijudup pe Jesus pe oꞌg̃ubapukpukiap. Iboap og̃ubararak 
eymutabut am Jesus Deus emunaẽ iap kay, Jesus Deus ipot iap kay 
dak. Iboap kay eyetabun pima, ixe aꞌõbi eyag̃uyisum epeku ijodi; 
eyetait epesop cexe eyeꞌũ buje dak.

21  1 G̃uyjom Jesus waram oꞌjebapuk jeweju etaybitbinayũ kay. 
Iodi xe oꞌjebapuk cekay ip. Iodi butet Tiberíades i osunuy. 

Oꞌjeꞌawero ip 7 beayũ ceweju etaybitbinayũ. Iodi xe oꞌjeꞌawero ip. Pũg̃ 
em g̃u oꞌjebapuk ceꞌũꞌũꞌibiyũ xewi jeu buje. 2 Ibũrũ ma ibutet osodop 
ip: Simão Pedro i, Tomé i, Natanael i, Zebedeu ipotpoyũ xepxep, 
wararaꞌacayũ dak xepxep. Xepxem ikapꞌibit i Tomé butet osunuy 
waraꞌat ibutet. Natanael Caná ka bewiat osunuy - - Galiléia eipi bewiat. 
Ibũrũ ma oꞌjeꞌawero ip.

3 — Cum puk õn axima bum — ioꞌe Simão Pedro jebureyũ be.
— Haꞌa — ioꞌe ip. — Oceju dak cum eweju ocexat pum — ioꞌe ip.
Ixima dag̃ axima bubum ojuy ip. Kobe be ip oõm axima bu pinayũ. 

Haham oeku ip. Imẽnpit oꞌjat g̃u ip. Teꞌe ma ip oeku.
4 Jesus oꞌjebapuk iodi wãbu be kabia buje. Imẽnpit teku wuyekariwa 

iap ibaꞌarẽm oꞌe 7 beayũ xe. Itaybit g̃u oꞌe ip teku wuyekariwa iam. 
Wĩnãbu wi oꞌjewãwã cebe ip.

5 — Tapupuyũ — ioꞌe Jesus cebe ip. — Peburũ axima epejat?
— Kaꞌũma ma — ioꞌe ip. — Ocejat g̃u! Teꞌe ma oceku — ioꞌe ip.
— Eybaꞌat kadi ma ũrũ epeg̃uakõm — ioꞌe Jesus. — G̃ebuje bit ade 

ma epejat — ioꞌe.
— Hm hm — ioꞌe ip.

6 Tok. Ũrũ oꞌg̃uakõm ip jebaꞌat kadi. Ade oꞌjat ip axima. Ũrũ mupuxik 
paꞌore oꞌe cebe ip axima poxi pibun.

7 — Akꞌi juy g̃okayku! Wuykukukat ma g̃oku! — ioꞌe Jesus 
emumukukpinput Simão Pedro be.

Simão Pedro jeekabek oꞌg̃uõm jekukukat topabe jejuam. Jeekabek 
kug̃ g̃u kapikpikꞌuk osodop ip. Tip. Oꞌjetip iodi be dao ma Jesus kay 
jajẽm ãm. 8 Wararaꞌacayũ Jesus kay oajẽm kobe dag̃wi. Oajẽm ip ũrũ 
mupuxikpuxig̃ kobe ukpu bewi. Ade jĩjã osodop axima ũrũ be. Wũy 
g̃u ip osodop kapurũg̃ pewi - - 100 metros acã. 9 Jay. Mug̃. Jesus oꞌjojojo 
ip. Axima yoyoy oꞌe daxa be. Pãoꞌa kug̃ tak osunuy.

10 — Aximaꞌin epetojot - - g̃asũ epejatꞌiatꞌin — ioꞌe Jesus cebe ip.
— Hm hm — Pedro oꞌe.
11 Oõm kobe be axima bum. Ũrũ oꞌg̃uwekap. Oꞌtujuu kapurũg̃ kay. 

Jay. Axima oꞌtojot. Ade osodop ũrũ be axima yobog̃at. 153 osodop 
ip. Inaka ũrũ oꞌjewek g̃u.

12 — G̃aꞌa acekõn — ioꞌe jeweju etaybitbinayũ be.
— G̃aꞌa — ioꞌe ip.
— Abu ẽn? — ioꞌe g̃u ma cebe.

Itaybit oꞌe ip wuykukukat teku iam - - waram oꞌjetaitiat teku iam.
13-14 Jesus pãoꞌa oꞌyabu. Axima dak oꞌjat. Oꞌg̃ũm cebe ip ixan.

15 G̃ebuje Jesus oꞌjekawẽn Simão Pedro eju - - João ipot eju. Oꞌjekawẽn 
ceweju jekõn epere buje.
— Simão — ioꞌe Jesus. — Wararaꞌacat kukpinap podi ma du okukpin 

exe? — ioꞌe.
— Hm hm, Kariwa — ioꞌe Simão. — Etaybit ebure õn iam — ioꞌe.
— Wekawẽn cuy eg̃utaybin itabunꞌisuayũ — ioꞌe Jesus. — Xipan cuy 

ixeyũ ejukuk apẽn ovelha kukat xipan jeõhõꞌitꞌit kukap puxim — ioꞌe.
16 — Simão — ioꞌe Jesus waram. — Okukpin tu exe?

— Hm hm, wekariwa — ioꞌe. — Etaybit ebure õn iam.
— Wekawẽn cuy okay itabucayũ eg̃utaybin — ioꞌe. — Xipan cuy 

ixeyũ ejukuk apẽn ovelha kukat jeõhõyũ kukap puxim — ioꞌe.
17 — Simão — ioꞌe Jesus waram. — Ebure du õn? — ioꞌe.

Ebapũg̃ em imẽn oꞌjekawẽn Simão eju. Imẽnpuye Simão ig̃uycũg̃ oꞌe 
Jesus eꞌeap kay.
— Kariwa — ioꞌe. — Etaybit soan. Etaybit õn ebure iam.
— Wekawẽn cuy itabucayũ eg̃utaybin — ioꞌe Jesus. — Xipan cuy ixeyũ ejukuk 

apẽn ovelha kukat jeõhõyũ kukap puxim — ioꞌe. 18 — Simão, icẽmãn õn eꞌem 
ewebe. Jaypanꞌisum ekpiwat ma jekukuꞌuk eg̃uy. Esay muõm puje, ekupinap 
tag̃ acã jekukuꞌuk eg̃uy. Aypa bima bit ecejebaepacũg̃ wararaꞌacat pe ebamũn 
ãm correntebum. Wararaꞌacat jedujowat edaobuꞌunap tag̃ — ioꞌe Jesus.

19-24 Imẽn Jesus apẽn Pedro jeꞌũ iam oꞌg̃ukũyjo. Apẽn Pedro Deus 
dipap g̃ubapukpuk iam tak oꞌg̃ukũyjo.
— Obikuyap tag̃ cuy ejeku — ioꞌe Jesus Pedro be.
Jekorepẽn puje Pedro Jesus emumukukpinput oꞌjojojo. Cemumukukpinput 

doze beayũꞌin osunuy. Pedro nomuju oꞌe.
— Kariwa — ioꞌe. — Apẽn jeꞌbapuk g̃uyjom g̃obeku? — ioꞌe Simão 

Pedro Jesus emumukukpinat co buje.
— “Apẽn jeꞌbapuk g̃obeku g̃uyjom,” iꞌũmg̃u juy ece owebe — ioꞌe. — 

“Õn tu wekariwa bikuyap tag̃ jekukum?” i acã ece ewebe ma — ioꞌe 
Jesus. — Obikuy bima bit kuka adi teku oeꞌũ g̃u — ioꞌe. — Obikuy 
bima, ijoce mabuk teku kuka adi osunuy waram wajẽmap com — ioꞌe. 

— Imẽn obikuy bima, akꞌadit maꞌg̃u kuka eg̃uy iboap kay — ioꞌe Jesus.
Imẽneju itabucayũ oꞌJekawẽn cĩcã jeweweju. Tũybe jeꞌũ g̃u iãn oꞌe ip. Imẽnpit:
— Teku jeꞌũ g̃u — iꞌũmg̃u oꞌe Jesus. — Obikuy bima kuka adi teku 

ijoce mabuk jeenuy waram wajẽmap com — i juk oꞌe Jesus.
Jesus eju oekukuiat ma apẽn Jesus cuk adi oꞌeꞌe iap oꞌg̃uwẽn 

ocewebe - - Jesus xe ikukpinat. Jesus tẽg̃ ma osunuy doze beayũ eju 
jekõnkõn pima Jesus eꞌũ awap.

— Kariwa, abu oceꞌin jeꞌũm ekay itakomaayũ be? — i juk oꞌe ceꞌũ 
awap. Ixe ma Jesus oꞌeꞌeiap oꞌg̃uwẽn ocewebe. Wuyetaybit ixe icẽmãn 
eꞌem iam. Ixe ekawẽn mubarararag̃ õn ijudup pe - - cartadup pe.

25 Ade jĩjã ma osunuy Jesus eꞌeap. Soat g̃u ixe eꞌeap oꞌg̃ubararak 
cemudupmubararaktup pe - - ijudup pe. Soat pit ixe oꞌeꞌe iap mubarararag̃ 
pima, apoce dak kuka atupmõg̃? Tup ade jĩjã ma kuka oꞌe ibiatup. 
Oꞌe g̃u kuka ipi dag̃ wuywebe ibiatup mõg̃ ãm. Imẽn kuka oꞌe wuyxe.
Ibũrũ ma. 

1  1 Teófilo, kuy bima livrodup otupmubararak ewebeaptum. Apẽn 
ijodi bima Jesus cuk adi oꞌg̃utaybitbiniaptup otupmubararak, 

apẽn ixe juk adi oꞌeꞌeiaptup tak. Soat iboap og̃ubararak kuyatup pe 
ewebeaptup pe.

2 Kabi kay jeu awap Jesus doze be oꞌtaẽ ag̃okatkayũ. Oꞌtaẽ jeweju 
itaybinꞌibiyũm. Taẽꞌibiyũ oꞌg̃utaybin Deus biõg̃buk aꞌõbi jeu awap. 
3 40 kabia ijodi oeku waram jetait puje. Ade em oꞌjebapukpuk jeweju 
etaybitbinayũ kay. Itaybit cĩcã ip oꞌe Jesus waram oꞌjetait iam, ade 
em ixe oꞌjojojo buye.
— Deus soat kukukan jeꞌe — ioꞌe ixe cebe ip.

4 Awerom pima Jesus oꞌjekawẽn g̃uto ceweju ip.
— Epewatwat g̃u juy Jerusalém ka bewi — Jesus oꞌe. — Ijop ka ma 

epesop. Ibiõg̃buk xipacat ajẽmap pit cuy epejowiwi. Webay ixe g̃udot 
eykay apẽn eywebe juk adi ocece iap tag̃ — ioꞌe. 5 — Kuy bima João 
ijodiat mubatisasan osunuy idibi be — ioꞌe cebe ip.
— G̃axĩn ma bit Deus biõg̃buk jajẽm eykay. Ibiõg̃buk xipacat jeõm 

eywebe — ioꞌe Jesus.
Jesus imẽn oꞌjekawẽn jeweju etaybitbinayũ eju.

6 Waram Jesus emumujuyũ oꞌjeꞌawero ip. Oꞌjekawẽn ip Jesus eju.
— Kariwa — ioꞌe ip. — G̃asũ du ocebadipyũꞌin ecejomuy ocekukukan - - 

Judeuyũ kukukan? — ioꞌe ip.
7 — Eyetaybicap g̃u iboam — ioꞌe Jesus. — Webay acã itaybit. Ixe 

jaꞌõbi ixeyũꞌin eykukukan iap kabia oꞌg̃uweg̃ũn. 8 Imẽnpit eywebe 
Ibiõg̃buk xipacat õm puje, Deus aꞌõbacaap kug̃ epekuku. Eyaꞌõcam 

JESUS CRISTO EMUMUJUYŨ 
EꞌEAP EKAWẼN

omuwẽnuwẽn epekuku soat kaka dag̃. Omuwẽnuwẽn epekuku 
Jerusalém ka watwat pe, Judéia eipi watwat pe dak, Samaria eipi 
watwat pe dak, wũyatka watwat pe dak — ioꞌe.

9 Iboap muwẽn puje, Deus Jesus oꞌtujowat jewekay. Ceweju 
etaybitbinayũ etabutpe oꞌtujowat. Ag̃ ip oꞌe cekay. Ceuap oꞌjojojo ip. 
Paꞌũm. Oꞌjepaꞌũm kabikerereat pe Jesus. Ibaꞌarẽm oꞌe.

10 Kabi kay apũn pima ag̃okatkayũ oajẽm Jesus eju oekukuꞌiayũ 
kay - - xepxepayũ - - cesayrucayũ.

11 — Tapupuyũ — ioꞌe ip. — Apẽnpuye dak eyju jeapũnapũn kabi 
kay? — ioꞌe ip Jesus emumujuyũ be - - Galiléia eipi bewiayũ be. — 
Deus Jesus oꞌtujowat eyxewi. Oꞌg̃uyu kabi kay. Ceuap epejojojo. Jeuap 
puxim waram jeꞌpit — ioꞌe ag̃okatkayũ.

12 Jesus emumujuyũ oꞌjepit Jerusalém ka kay. Oꞌjẽm ip coꞌa bewi - - 
Oliveira dipꞌa bewi. Oliveira dipꞌa Jerusalém ka tẽg̃ ma oꞌyanuy - - pũg̃ 
kilometro ma. 13 Oꞌjeawero ip ukꞌa be - - umatꞌabi be - - Jerusalém ka 
be - - kuy bima osodop ip iatꞌa be. Ibũrũ ma ibutet osodop ip; Pedro 
i, João i, Tiago i, André i, Filipe i, Tomé i, Bartolomeu i, Mateus 
i, waraꞌat Tiago i, Simão i, Judas i. Tiago Alfeu ipot osunuy. Judas 
Tiago ipot osunuy. Simão jeipi kay jĩjãat osunuy. Ibũrũ ma awerom 
ip osodop umatꞌabi be. 14 Pũg̃ tag̃ ma ip jewag̃uyg̃uy osodop. Soat em 
jeꞌaweroroꞌuk osodop ip Deus eju kawẽn ãm. Aoyũ dak jeꞌaweroroꞌuk 
ip osodop ceweju ip. Maria cexe ip osunuy - - Jesus xi. Jesus kitpitpiyũ 
dak jeꞌaweroroꞌuk ip osodop ceweju ip.

15 Awerom pima, Pedro oꞌãy itabucayũ xewi. Ade jĩjã ip osodop Jesus 
kay itabucayũ. 120 osodop ip. Pedro oꞌjekawẽn ceweju ip.

16 — Okitpitpiyũ, eyaꞌõpicũg̃cũg̃ cuy epesop waꞌõ kay — ioꞌe. — 
Kuyje Davi apẽn Judas kuka oꞌe iap oꞌg̃uwẽn Deus biõg̃buk aꞌõbi. Ixe 
Davi ekawẽn ibararak opop Deus ekawẽn tup pe. Ixe Judas Jesus 
pu ojuyayũ oꞌtujowat cekay. G̃asũ oꞌjebapuk ibiat tup ekawẽn tag̃ - - 
kuyatup ekawẽn tag̃ — Pedro oꞌe. 17 — Jesus ixe Judas oꞌtaẽ kapik 
am oceweju — ioꞌe. — Oceweju juk adi oekuku. 18 Imẽnpit ixe Judas 
Jesus oꞌg̃ũm itakomaayũ be. Dinheiro oꞌjat Jesus ũmap teim — ioꞌe 
Pedro. — Ipi oꞌjat ixem dinheirom. Ig̃o eipi be oꞌjewag̃obua. Yabitorom 
oꞌat. Oꞌjeꞌukedeg̃. Oꞌtũnpujẽm ijebit pewi. Oeꞌũ — ioꞌe Pedro cebe 
ip. 19 — Soat Jerusalém ka watwat ceꞌũap awẽg̃ oꞌyawẽg̃tobuxik ip. 
Imẽnpuye ibo eipi butet Aceldama i oꞌsubuteta ip jaꞌõm. (Aceldama 
ag̃okatkat toy oꞌtoyjẽmiap ka iape wuyaꞌõm). 20 Imẽn eꞌem Salmo dup:

Tukꞌa juy yabibug̃, i. Kaꞌũma ma juy jeꞌe ya be, i.

Waraꞌat tup imẽn eꞌem:
Waraꞌat cuy jeenuy tũyap pe kapik am ixe dieg̃, i — ioꞌe Pedro.

21-22 Imẽnpuye waraꞌatꞌin cuy ataẽ oceweju ceku am ixeꞌũm tieg̃. Waraꞌatꞌin 
cuy ataẽ wuykukukat Jesus waram oꞌjetait iap muwẽn ãm soat pe 
— ioꞌe. — Jesus ocexe bima oceweju juk adi oekukuꞌiayũꞌin cuy ataẽ — 
ioꞌe. — Joãoꞌũm imubatisasan pima oceweju juk adi oekukuꞌiayũꞌin cuy 
ataẽ - - Deus Jesus muyu buje kabi kay oceweju oekukuꞌiayũꞌin — ioꞌe.
— Ibiat cuy ataẽ — ioꞌe ip.

23 — José juy ataẽ — ioꞌe pũg̃pũg̃ayũ.
— Barsabás cuy ataẽ - - cũg̃ cĩcãat — ioꞌe wararaꞌacayũ Pedro be.
— Matias cuy ataẽ — ioꞌe ip wararaꞌacayũ bit.

24 G̃ebuje oꞌjekawẽn ip Deus eju.
— Bay — ioꞌe ip. — Etaybit apẽn oceju jewag̃uyg̃uy iam. 25 Judasꞌũm 

oibuꞌun oceweju jeku am — ioꞌe ip. — Oibuꞌun ekpot eju am. Jekapikap 
oꞌsuiwat jejuap ka kay jeju am — ioꞌe ip. — Abu g̃u xeꞌe ocetaẽ oceweju 
jeku am Judasꞌũm tieg̃? Barsabás tu ocetaẽ? Matias g̃u xeꞌe? — ioꞌe 
ip Deus pe.
Imẽn oꞌjekawẽn ip Deus eju.

26 G̃ebuje yabararukatꞌa oꞌyaxik ip pũg̃ꞌin ip taẽ ãm. Imẽn itaybit 
ip oꞌe abu Deus oꞌtaẽ iam. Imẽn Matias oꞌtaẽ ip jeweju ip jeku am 
Judasꞌũm tieg̃. Ixe Matias onze beayũ eju oekuku g̃ebuje bit.

2  1 Deus biõg̃buk oꞌkop Jesus eju etaybitbinayũ kay. Pentecostes 
bima oꞌkop. Pentecostes i kabia butet osodop. Pentecostes ajẽm 

puje pũg̃ pe ma ip osodop awerom itabucayũ - - Jesus eju etaybitbinayũ 
dak - - doze beayũ. Judeuyũ petataꞌuk osodop ip Pentecostes kabia 
be. 2 Deus biõg̃buk imẽn oꞌkop cekay ip. Kabi bewiataꞌõ oꞌyaꞌĩjojo ip. 
Kabidoxixi aꞌõ buxim oꞌe kabi bewiatꞌaꞌõ. Kaxikxikꞌi osodop ip ukꞌa 
be. Soat ip oꞌyaꞌĩjojo. 3 Daxae joꞌiat oꞌjebapuk cekay ip. Daxae joꞌiat 
oꞌkop ceparakpe ip - - soat parakpe. Soat pe oꞌsueabik cebe ip. 4 Deus 
biõg̃buk imẽn oõm soat pe cebe ip.

G̃ebuje itabucayũ wararaꞌacatꞌaꞌõm ma oꞌjekawẽn. Deus biõg̃buk 
aꞌõbi oꞌjekawẽn ip wararaꞌacat aꞌõm. 5 Ade powatwat Jerusalém ka 
be osodop ip - - soat kaka dag̃wiayũ. Judeuyũ etabucap puxim itabut 
ip osodop Deus kay.

6 Ixeyũ aꞌõm ekawẽn co buje, soat ip oꞌju cekay ip yaꞌĩjom powatwat. 
Yag̃uyꞌũm ip oꞌe itabucayũ soat aꞌõm kawẽnwẽn puye. Soat ip jaꞌõ ma 
oꞌyaꞌĩjojo. 7 Imẽnpuye yag̃uyꞌũm ip oꞌe.

— Eyaꞌõpicũg̃cũg̃ cuy epesop — ioꞌe ip. — Soat ijoyũ Galiléia eipi 
watwat ma — ioꞌe ip. — Imẽnpit jaꞌõm g̃u kawẽnwẽn ip - - wuyaꞌõm 
acã — ioꞌe ip jewewebe. 8 — Apẽntak soat wuyju wuyaꞌĩjojom - - bekin 
pima wuyju kawẽnwẽnap aꞌĩjojom? — ioꞌe ip. — Wuyaꞌõm ma ip 
kawẽnwẽn! — ioꞌe ip jewewebe. 9 — Pártia eipi bewi ajot peta be, 
Média eipi bewi dak, Elão eipi bewi dak — ioꞌe ip. — Mesopotâmia 
eipi bewi dak ajot, Judéia eipi bewi dak, Capadócia eipi bewi dak, 
Ponto eipi bewi dak, Ásia eipi bewi dak, 10 Frígia eipi bewi dak, Panfília 
eipi bewi dak, Egito eipi bewi dak, Líbia eipi bewi dak, Cirene ka 
bewi dak, Roma ka bewi dak — ioꞌe ip. 11 — Pũg̃pũg̃ wuyꞌin Judeuyũ 
ma. Wararaꞌacayũ kaꞌũma. Ixeyũ etabucap coꞌi wuyju dak wuyetabut 
Deus kay — ioꞌe ip. — Creta eipi bewi dak ajot, Arábia eipi bewi dak. 

“Deus soat podi ma yaꞌõbaca,” iꞌeꞌem ip itabucayũ wuywebe. “Soat 
podi ma xipat ixe,” iꞌeꞌem ip wuywebe. Wuyaꞌõm ma kawẽnwẽn ip 

— ioꞌe ip jewewebe.
12 Imẽn oꞌe ip yag̃uyꞌũm puye. Yag̃uybabiꞌũmꞌũm oꞌe ip.
— Apẽnpuye wuyaꞌõm ip kawẽnwẽn? Ajom Deus wuymukũyjo ojuy? 

— ioꞌe pũg̃pũg̃ ceꞌin ip.
13 — Ikaꞌoꞌo ip — ioꞌe ip napa ma wararaꞌacayũ bit Jesus eju 

etaybitbinayũ waywayway am.
14 Kirikꞌãy. Pedro oꞌãy jekawen am jeꞌaweroꞌibiyũ be. Oꞌãy onze beayũ 

eju. Oꞌjekawẽn yaꞌõberen adeayũ be.
— Tapupuyũ Judeuyũ, Jerusalém ka wat, eyaꞌõpicũg̃cũg̃ cuy epesop 

waꞌõ kay — ioꞌe Pedro. 15 — Ocekaꞌoꞌo g̃u. Tũybe ip ikaꞌoꞌo iãn eyju 
eꞌem. Kaxicug̃ mabuk 9 horas acã. Kabiam pit oceju uvaꞌabidi kõnkõn 
g̃u. Õn jeymukũyjo apẽnpuye oceju eyaꞌõm ma kawẽnwẽn iam — ioꞌe.

16 — Apẽn Joel juk adi oꞌeꞌe iap tag̃ oceju eyaꞌõm kawẽnwẽn g̃asũ. 
Soat aꞌõm kawẽnwẽn. Imẽn eꞌem Joel emudupmubararaktup - - Deus 
ekawẽn muwẽnuwẽnꞌukat emudupmubararaktup:
 17 “Ipiꞌũm awap obiõg̃buk og̃uju eykay,” iꞌeꞌem Deus, ioꞌe Joel. 

“Soat pe og̃uõm,” iꞌeꞌem, ioꞌe. “Enaxeg̃ebitbit wekawẽn g̃uwẽn,” 
iꞌeꞌem, ioꞌe. “Ag̃okatkayũ og̃uyxeyxey wekawẽn,” iꞌeꞌem, ioꞌe. 

“Aypapayũ dak og̃uyxeyxey,” iꞌeꞌem, ioꞌe. 18 “Obiõg̃buk og̃uju 
obuywatwatꞌukayũ kay - - ag̃okatkayũ kay, aoyũ kay dak,” 
iꞌeꞌem Deus, ioꞌe Joel. “Imẽnpuye wekawẽn g̃uwẽn ip,” iꞌeꞌem, 
ioꞌe. 19 “Iꞌe baꞌoreat og̃ubapuk kabi be. Og̃ubapuk ipi juayũ 
ag̃uy mubabiꞌũm ãm,” iꞌeꞌem, ioꞌe. “Soat podi ma waꞌõbaca 
iap og̃ubapuk adeayũ be,” iꞌeꞌem, ioꞌe. “Doy jedoyebapuk. 

Atos 2

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



312

Daxa dak jeꞌbapuk. Daxidig̃ tak jedig̃ebapuk,” iꞌeꞌem, ioꞌe. 
20 Kaxiepiat kabiok jeꞌe. Kaxi ipakpuk jeꞌe doy-buxim. Imẽn 
jeꞌbapuk wuykukukat ajẽm awap, ioꞌe Joel. Ixe ajẽmap kabia 
idip cĩcã jeꞌe. Yajẽm puje ixe soat kukukan jeꞌe - - ipi juacayũ 
kukukan, ioꞌe Joel. 21 “Kariwa, odaxijom cuy ece” iꞌeꞌeꞌukat 
ma Deus idaxijo, ioꞌe Joel — ioꞌe Pedro.

— Imẽn Joel oꞌe Deus aꞌõbi — Pedro oꞌe.
22 — Israel naxeg̃ebitbit — ioꞌe. — Eyaꞌõpicũg̃cũg̃ cuy wekawẽn kay — 

ioꞌe. — Jesus cuy og̃uwẽn eywebe - - Nazaré ka bewiat. Ixe Jesus Deus 
aꞌõbi wuywebe iꞌe baꞌoreat mubapukpug̃ oeku. Wuymucoatcoanap 
mubapukpug̃ oeku. Deus aꞌõbacaap mubapukpug̃ oeku. Eyetaybit 
iboam eyetabutpe ixe oeku buye — ioꞌe Pedro adeayũ be.

23 — Ikẽrẽat mujurũg̃rũg̃ꞌukayũ Jesus oꞌjat. Oꞌjat ip apẽn Deus 
ibikuy osunuy iap tag̃. Eyju ma ikẽrẽat mujurũg̃rũg̃ꞌukayũ be Jesus 
epesubamupayaat korosa be ceꞌũ ãm - - Judeuyũ kukukayũ be. 24 Deus 
pit Jesus oꞌg̃utait waram. Ceꞌũ buje Jesus oꞌg̃uyu ceꞌũap pewi ibun 
topap puxim — ioꞌe.

25 — Deus aꞌõbi Davi Jesus oꞌg̃uwẽn wuydobuyũꞌũmꞌũm pe kuyje 
— ioꞌe.
— Imẽn Davi oꞌe:

Okukukat, oparara g̃u, soat em ẽn ag̃ okay ibuye, soat em 
ẽn obuywatwan ibuye dak, i. 26 Ocokcok cĩcã ma õn eꞌem, 
ioꞌe. Soat em “Deus, ẽn xipat cĩcã oxe” i õn eꞌem, i. Wetaybit 
soat em exe og̃uy iam, i. Weꞌũ buje dak aꞌg̃u og̃uy ewiwim, 
i. 27 Okukukat, obiõg̃buk esuiwat g̃u ceꞌũꞌũayũ dopap pe, i. 
Wetabut cĩcã iboap kay, i. Ẽn ojebit iwan g̃u ierepap puxim, 
õn xipat exe buye - - õn ekpot puye dak, i. 28 Okukukat, waram 
adi ẽn omutait, i. Ẽn maꞌg̃u omukũyjo soat em wetabẽg̃ og̃uy 
exe iam, i. Omucokcokcog̃ eceꞌe soat em exe og̃uy buye, 
ioꞌe - - oꞌe Davi Deus aꞌõbi — ioꞌe Pedro.

29 — Tapupuyũ, ibapug̃ ma juy Davi og̃uwẽn eywebe — ioꞌe Pedro 
jebadipyũ be. — Kuyje ma wuyꞌajoreꞌũm oeꞌũ - - yaꞌõbuyxiatꞌũm oeꞌũ. 
Oꞌjomõg̃ ip witabikũy be. G̃asũ dak puk ixeꞌũm mõg̃apkũy omuy ma. 
30 Ixe Deus ekawẽn muwẽnuwẽnꞌukat osunuy. “Enaxeg̃ebit wemunaẽm 
jeꞌe,” ioꞌe Deus cebe. “Wemunaẽ soat kukukan jeꞌe - - Israel eipi watwat 
kukukan,” ioꞌe Deus cebe. Soat em Davi iboap ekawẽn kay g̃ebum 
osunuy. 31 Itaybit osunuy Deus jemunaẽ g̃utait ceꞌũap tomukadi iam. 
Imẽn Cristo mutaicap oꞌg̃uwẽn imutait awap. Imẽn oꞌe:

Deus jemunaẽ biõg̃buk oꞌsuiwat g̃u ceꞌũꞌũayũ dopap pe, i. 
Ijebit oierep g̃u, i — ioꞌe Pedro.

32 — Deus ixe Jesus waram oꞌg̃utait ceꞌũap tomukadi — ioꞌe Pedro. 
— Waram cetait puje ocejojojo. Imẽnpuye oceju iboap muwẽnuwẽn 
eywebe — ioꞌe Pedro. 33 — Deus Jesus oꞌg̃uyu kabi kay - - jenuyap 
kay. Deus xe Jesus omuy g̃asũ. Soat kukukan Deus eju. Deus coꞌi 
yaꞌõbaca. “Obiõg̃buk og̃uõm itabucayũ be,” ioꞌe Deus Jesus pe. G̃asũ 
Jesus Ibiõg̃buk xipacat oꞌg̃udot ijodi apẽn Deus cuk adi oꞌeꞌe iap tag̃ 
— ioꞌe Pedro. — Ixe aꞌõbi oceju eyaꞌõm ma kawẽnwẽn. Imẽnpuye eyju 
eyaꞌĩjojom g̃asũ — ioꞌe Pedro.

34 — Daviꞌũm jebit g̃u oꞌjeu kabi kay ceꞌũ buje. Imẽnpuye Davi oꞌe:
“Oxe juy eg̃uy,” ioꞌe Deus wuykukukat pe, i. 35 “G̃asũ bit ekay 
itakomaayũ aꞌõbacaap og̃uꞌũm,” ioꞌe, i. “Kũyjobin jedop ip 
aꞌõ kay,” ioꞌe Deus, ioꞌe Davi ajore wuydobuyũꞌũmꞌũm pe 

— ioꞌe Pedro.
— Davi oꞌjewemuwẽn g̃u - - Jesus acã oꞌg̃uwẽnuwẽn — ioꞌe Pedro.

36 — Waꞌõ kay bit cuy eyaꞌõpicũg̃cũg̃ epesop — ioꞌe. — Eyju ma 
ocekukukat Jesus epesubamupayaat korosa be ceꞌũ ãm, Israel naxeg̃ebitbit 
maꞌg̃u eyju. Deus pit ixe oꞌjomuy wuykukukan. Deus ixe oꞌtaẽ soat 
taxijo am - - wuydaxijo am. Icẽmãn õn eꞌem eywebe — ioꞌe Pedro.

37 Iboap co buje ig̃uycũg̃cũg̃ cĩcã ip oꞌe.
— Tapupuyũ, apẽn oceꞌe g̃asũ? — ioꞌe ip Pedroyũ be - - Jesus 

emumujuyũ be.
38 — Eyg̃uycũg̃cũg̃ cuy epeꞌe ikẽrẽat kug̃ puye — ioꞌe. — Ikẽrẽat 

mujurũg̃rũg̃ap cuy epeyepere — ioꞌe Pedro. — Jewemubatisasaan cuy 
epesop “G̃asu bit Jesus Cristo ebekitkiyũ oceju” iꞌe am soat pe — ioꞌe. 

— Imẽn cuy epeꞌe Deus pe ikẽrẽatꞌuk am eywebewi. Imẽn eyꞌe buje 
Ibiõg̃buk xipacat jeõm eywebe - - Deus emumudot — ioꞌe. 39 — “Obiõg̃buk 
muõm pin õn eywebe,” ioꞌe wuykukukat Deus kuy bima — ioꞌe. — 

“Obiõg̃buk og̃uõm eywebe, eyebekitkiyũ be dak, eybadipꞌũmayũ be 
dak - - soat wemunomuwãyũ be,” ioꞌe Deus — ioꞌe Pedro.

40 Pedro imẽn ip oꞌyawẽwẽ.
— G̃asũacat ikẽrẽat mujurũg̃rũg̃ cĩcã — ioꞌe. — Imẽnpuye Deus xe 

g̃u ip jeedop ceꞌũ buje. Eyju bit ixeyũ ekukuap puxim g̃u juy epeku 
— ioꞌe. — Wũy g̃u juy epesop Deus wi eyeꞌũ buje — ioꞌe Pedro. Imẽn 
Pedro ip oꞌyawẽwẽ.

41 Imẽneju adeayũ itabut oꞌe Jesus kay, Pedro Jesus oꞌg̃uwẽn puye. Tak 
g̃u ip oitabun - - 3000 beayũ. Oꞌjewemubatisasan ip. Jesus aꞌõkayayũ 

eju ip oekuku g̃ebuje bit. 42 Itabunꞌisuayũ mutaybitbinꞌuk ip osodop 
Jesus aꞌõkayayũ. Jewemukũyjojoꞌuk ip osodop. Jeburerexi osodop 
ip itabucayũ. Jeweweju ip jekõnkõnꞌuk osodop. Jekawẽnwẽnꞌuk ip 
osodop Deus eju. Pãoꞌa oꞌoꞌuk osodop ip Jesus eꞌũap kay g̃ebum am.

43 Jesus emumujuyũ Deus aꞌõbacaap mubapukpug̃ oekukuku soat 
etabut pe. Wuymucoatcoanap mubapukpug̃ ip oekukuku. Imẽnpuye 
adeayũ itabẽg̃bẽg̃ oꞌe ip ijojom — Deus acã yaꞌõbaca — iꞌeꞌem.

44 Soat jeburerexi ip osodop Jesus kay itabucayũ. Jebubut muꞌẽꞌẽꞌuk osodop 
ip jewewebe. 45 Kaꞌũma ma tacup oꞌe jebure be. Jebubut taidadaꞌuk ip osodop 
dinheiro bu am, jeipi dak. Ixe dinheiro ũmũmꞌuk ip osodop tadaybocayũ be - - 
ibubutꞌũmayũ be. 46 Soat kabia Deus eju kawẽnwẽnapꞌa be jeꞌaweroroꞌuk ip 
osodop - - yabog̃atꞌa be. Jeweweju ip jekõnkõnꞌuk osodop jedukꞌa be. Awerom 
jekõnkõnꞌuk ip osodop jebureyũ eju. Imẽneju icokcok cĩcã ip osodop. Kaꞌũma 
ma jewexe yaꞌõca osunuy. Jewekay g̃u g̃ebum osodop ip - - jebure kay acã.

47 — Ẽn xipat cĩcã ocewebe — iꞌeꞌeꞌuk ip osodop Deus pe. Soat 
itabutꞌũmayũ xe cũg̃ ma ip oekukuku.

Soat kabia Deus wararaꞌacayũ oꞌg̃utabun Jesus kay. Ixeyũ dak 
waraꞌacayũ itabucayũ burem oꞌe.

3  1 Pedro oꞌju Deus eju kawẽnwẽnapꞌa be - - yabog̃atꞌa be. João eju 
oꞌju. Katpujesu ip oꞌju. Ixe ehora bima Judeuyũ kawẽnwẽnꞌuk 

ip osodop Deus eju ig̃oꞌa be. 2 Ag̃okatkat iboce osunuy - - taojereat. 
Jekapꞌisum piap ma taojere osunuy. Soat kabia ibureyũ tujowatwatꞌuk 
ip osodop ig̃oꞌa exĩntabi be. Xĩntabi butet Idipat i osunuy. Xĩntabi 
be taojereat dinheiro ojuyjuyꞌuk osunuy ig̃oꞌa be õmõmayũ be. 3 Ixe 
taojereat Pedroyũ oꞌjojojo. Ig̃oꞌa be õm pima oꞌjojojo ip.
— Dinheiroꞌin — ioꞌe cebe ip.
4 Pedroyũ oꞌjeak cĩcã cekay.
— Akꞌi juy ece ocekay — Pedro oꞌe.

5 Taojereat oꞌjeak cĩcã cekay ip. Tũybe dinheiro ũm ip owebe iãn oꞌe.
6 Pedro oꞌjekawẽn cebe.

— Dinheiro kug̃ g̃u õn — ioꞌe. — Okukukat pit jaꞌõbacaap ũmũm 
owebe. Ixe aꞌõbi jemuꞌada õn. Edaodip eceꞌe Jesus aꞌõbi - - Nazaré ka 
bewiat aꞌõbi. Eꞌãy — ioꞌe Pedro.

7 G̃ebuje Pedro taojereat pu oꞌsubuixik ibaꞌat kadi. Oꞌg̃uꞌãy. Dao ma 
ikag̃obidip oꞌe. Sui dak suidip oꞌe. 8 Ixe taojere osunuyꞌibit oꞌjejoro. 
Icokcok oꞌe jedaodip puye. Oꞌjexĩg̃xĩg̃. Oõm Deus eju kawẽnwẽnapꞌa 
be Pedroyũ eju. Oꞌjecũg̃cũg̃ ig̃oꞌa be. Jejorojorom oꞌe jecokcokap pibun.

— Ẽn xipat cĩcã — iꞌeꞌem Deus pe oꞌjejore. — Odaomudim ẽn — iꞌeꞌem.
9 Soat ig̃oꞌa beayũ taojere tũibit oꞌjojojo ip cũg̃cũg̃ pima. Deus pe “Ẽn 

xipat cĩcã” iꞌeꞌem pima, oꞌjojojo ip. Oꞌjekawẽn ip jewewebe.
10 — Ixe bit mo aꞌg̃u taojere osunuy — ioꞌe ip. — Ixe bit xikꞌi mo 

aꞌg̃u nuynuy ijopꞌa exĩntabi be - - Idipat pe. Ixe bit mo aꞌg̃u dinheiro 
ojuyjuyꞌuk osunuy — ioꞌe ip. — Apẽnpuye dak ixe xipat oꞌjexĩg̃xĩg̃? 
— ioꞌe ip.

Taojere tũibit muꞌadaap tobuxik puje itabẽg̃bẽg̃ oꞌe ip ijojom. Taojere 
tũibit ibuꞌu jĩjã oꞌe Pedroyũ nomu eperem.

11 Soat ig̃oꞌa beayũ dak oꞌjedau ebapũg̃ayũ kay - - Pedroyũ kay, taojere 
tũibit kay dak.
— Akꞌi! — ioꞌe ip. — Pedroyũ taojereat oꞌtaomudim — ioꞌe ip jewewebe.
Pedroyũ Deus eju kawẽnwẽnapꞌa ekorara be osodop ip - - yabog̃atꞌa 

ekorara be. Ixe korara butet Salomão ekorara i osunuy.
12 Adeayũ jo buje, Pedro oꞌjekawẽn cebe ip, Israel naxeg̃ebitbiyũ be.
— Tapupuyũ, wekawẽn kay eyaꞌõpicũg̃cũg̃ cuy epesop — ioꞌe. — 

Apẽnpuye eyju dak eyetabẽg̃bẽg̃ ocejojom? “Ite ag̃okatkat taojereat 
oꞌtaomudim yaꞌõbaca jĩjã buye, cũg̃ ma Deus xe buye,” i teꞌe ma eyju 
eꞌem. Ocaꞌõbi g̃u oꞌjeꞌada - - Jesus aꞌõbi acã — ioꞌe. 13 — Ixe Jesus soat 
em ma kũyjobit Deus aꞌõ kay. “Kaꞌũmg̃u ixe joꞌiat xipacat” iꞌeꞌem Deus 
Jesus muwẽnuwẽn. Wuyetabut ixe Deus kay. Wuyꞌajojoyũꞌũmꞌũm tak 
itabut osodop ip cekay - - Abraãoꞌũm, Isaqueꞌũm tak, Jacóꞌũm tak. Eyju 
ma aꞌg̃u ixe Jesus epeg̃ũm cekay itakomaayũ be yaoka am. Pilatos ma 
oꞌe “Jesus oyaoka g̃u õn pit,” i. “Imujẽm õn eywebe yaokaap puxim,” 
ioꞌe. Eyju bit “Ixe juy eg̃ujẽm g̃u,” i mo aꞌg̃u epeꞌe iecug̃ap pe - - Pilatos 
pe. “Xipat g̃u teku,” i mo aꞌg̃u epeꞌe cebe. Jesus mo aꞌg̃u epejomuymuy 
jĩjã. 14 Ixe Jesus Deus bikuyap tag̃ acã oekukuku. Ikẽrẽat kug̃ g̃u osunuy 
Deus xe. Eyxe bit ikẽrẽat kug̃. “Ixe juy eyaokaat,” i mo aꞌg̃u epeꞌe Pilatos 
pe. Waraꞌacat oꞌyaokaꞌiat mujẽm ojuy epesop daomũnmũnapꞌa bewi. 
15 Wuymutaicitꞌukat pit mo aꞌg̃u epeyaokaat - - wuymuisusunꞌukat. Deus 
pit ixe oꞌg̃utait waram. Jesus ocejojojo waram cetait puje. Imẽnpuye 
oceju waram cetaicap muwẽnuwẽn eywebe. 16 Ite taojere osunuyiat 
cocom eyju. Eyetaybit cĩcã ixem. Jesus aꞌõbi oceju ocetaomudim. Soat 
etabutpe ocetaomudim Jesus kay ocetabut puye — ioꞌe.

17 — Obadipyũ, waꞌõ kay eyaꞌõpicũg̃cũg̃ cuy epesop — ioꞌe. — Eyju 
mo aꞌg̃u Jesus epeyaokaat eyetaybitꞌũm puye. Wuyeipi kukukayũ dak 
itaybit g̃u osodop ip. Eyju mo aꞌg̃u eyetaybit g̃u ikẽrẽ jĩjã Jesus aokaam 
iam. Wetaybit iboam. 18 Imẽnpit kuyje “Deus emunaẽ juy ipiat supiꞌajo,” 

ioꞌeꞌeꞌe Deus ekawẽn muwẽnuwẽnꞌukayũ. Imẽn cuk adi oꞌe ip Deus aꞌõbi 
itaybit g̃u maꞌg̃u ip — ioꞌe. — G̃asu bit kuy Jesus ipiat oꞌsupiꞌajo apẽn 
cuk adi oꞌeꞌe ip iap tag̃. 19 G̃asũ bit eyg̃uycũg̃cũg̃ cuy epesop ikẽrẽat 
kug̃ puye. Ikẽrẽat mujurũg̃rũg̃ap cuy epeyepere Deus pe ikẽrẽat uk 
am eywebewi — Pedro oꞌe. — Eywebe ikẽrẽat mujurũg̃rũg̃ap epere 
buje, Deus ikẽrẽat juꞌuk eywebewi. Ixe jeydaxijo. 20 Wuybipurukꞌũmap 
puxim eycokcog̃ epesop Deus pe eydaxijo buje. G̃uyjom Deus waram 
Jesus g̃udot ijodi - - jemunaẽ g̃udot - - wuydaxijojoꞌukat g̃udot. 21 “Deus 
soat g̃uisun,” i juk adi oꞌeꞌe Deus ekawẽn muwẽnuwẽnꞌukayũ kuyje - - 
ikẽrẽat kug̃ꞌũmayũ. Deus soat g̃uisun. Imuisunꞌũm pima Jesus kabi 
be mabuk jeenuy — ioꞌe. 22 — Kuyje Moisés imẽn oꞌe:

Deus wuybadipyũꞌin g̃uju eykay, i. Ixe Deus ekawẽn 
g̃uwẽn eywebe, i. Omudocap puxim ixe ag̃okatkat g̃udot, i. 
Eyaꞌõpicũg̃cũg̃ cuy epesop soat cekawẽn kay, i. Ixe aꞌõ dag̃ 
cuy epeku, i. 23 Deus ipiatꞌsupiꞌajoat ixe aꞌõkayꞌũmayũ be, i. 
Deus ebekitkiyũ wi wũy ma jeedop ip ceꞌũ buje, i.

Imẽn Moisés oꞌjekawẽn kuyje — Pedro oꞌe. 24 — “Deus emunaẽ 
omuyku - - ocebodi ma yaꞌõbuyxiat,” i juk adi oꞌeꞌe ip soat Deus ekawẽn 
muwẽnuwẽnꞌukayũ. Samuel imẽn oꞌeꞌe tomujuayũ dak. 25 Deus oꞌe Abraão 
be “Xipacat og̃ũm soat ipi juacat pe, enaxeg̃ebitbit cũg̃ ma oxe buye,” 
i. Deus imẽn jekawẽn oꞌg̃uwẽn eydobuyũꞌũmꞌũm pe ã g̃u - - eywebe 
dak. Deus jeꞌe eywebe apẽn cuk adi oꞌeꞌe jekawẽn muwẽnuwẽnꞌukayũ 
be iap tag̃ — ioꞌe. 26 — G̃ebuje Deus jekpot oꞌg̃udot eykay - - jaꞌõ kay 
kũyjobicat oꞌg̃udot. Ibikuy osunuy eywebe ikẽrẽat mujurũg̃rũg̃ap 
epere am. Ibikuy osunuy xipacat ũm ãm eywebe. Imẽneju jekpot 
oꞌg̃udot eykay — ioꞌe.
Pedro imẽn Israel naxeg̃ebitbit oꞌg̃ukũyjo.

4  1 Deus eju kawẽnwẽnapꞌa beayũ mukũyjojom pima, Judeuyũ 
epaĩyũ oajẽm Pedroyũ kay. Ig̃oꞌa wiwiꞌukayũ kukat tak oajẽm 

cekay ip, Saduceuyũ dak. 2 Pedroyũ kawẽnwẽn mabuk oꞌe ig̃oꞌa beayũ be.
— Wuyeꞌũ buje waram acejetait Jesus waram oꞌjetait jeꞌũap tomukadi 

buye — ioꞌe ip cebe ip.
Itakoma ip oꞌe Pedroyũ kay iboam ig̃oꞌa beayũ mukũyjojom puye. 

3 Imẽnpuye oꞌjat ip. Daomũnmũnapꞌa be ip oꞌg̃uõm. Ixe exima be 
jeperem ojuy ip daomũnmũnapꞌa be, kuy katpuje jĩjã buye. 4 Cekawẽn 
cocoayũ dak itabut oꞌe ip Jesus kay. Ade jĩjã ip itabut oꞌe. 5000 be 
ag̃okatkayũ oitabun.

5 Kuyaje oꞌjeꞌawero ip Jerusalém ka be yaꞌõbuyxiayũ, Judeuyũ 
kukukayũ, Moisés ekawẽn imutaybitbinꞌukayũ dak. Jewawẽwẽꞌukayũ 
yobog̃ayũ ip osodop. 6 Ana tak oajẽm. Ixe Judeuyũ epaĩyũ kukukat 
osunuy. Caifás tak oajẽm, Alexandre dak, João dak. Wararaꞌacayũ 
dak oajẽm paĩyũ kukukat badipyũ. Soat ip oꞌjeꞌawero. 7 Pedroyũ 
oꞌtojocat ip jewekay.
— Abu-aꞌõbi taojere tũibit epeg̃uꞌada? — ioꞌe ip Pedroyũ be. — Abu-

aꞌõbacaam epeg̃uꞌada? — ioꞌe ip cebe ip.
8 G̃ebuje Pedro oꞌjede jewawẽwẽꞌukayũ yobog̃ayũ be. Deus biõg̃buk 

cebe jĩjã osunuy. Imẽnpuye yaꞌõbacam oꞌjede cebe ip - - Judeuyũ 
kukukayũ be.

9 — Tapupuyũ — ioꞌe. — “Abu-aꞌõbi taojere tũibit epeg̃uꞌada?” i eyju 
eꞌem ocewebe, “Apẽntak ixe epeg̃uꞌada?” i dak — ioꞌe. 10 — Eyetaybin 
cuy epesop Jesus Cristo aꞌõbi oꞌjeꞌada iam - - Nazaré ka bewiat oꞌjeꞌada 
iam. Ixe xipat omuy eyetabutpe g̃asũ, Jesus Cristo aꞌõbi oꞌjeꞌada buye. 
Eyju ma juk ixe Jesus epesubamupayaat korosa be ceꞌũ ãm. Deus pit 
ixe oꞌg̃utait waram. Oꞌg̃uyu ceꞌũꞌũayũ dopap pewi. Jesus aꞌõbi ma ite 
taojere tũibit xipat cũg̃ꞌi ijoce g̃asũ. 11 Imẽn eꞌem Deus ekawẽntup pe:

Ukꞌa muymuyꞌukayũ iteꞌa kay g̃u osodop ip - - witaꞌa kay g̃u, 
i. Iteꞌa bit ukꞌa muycemapꞌam oꞌe, i.

Jesus muwẽnuwẽn ig̃odup — ioꞌe Pedro. — Ukꞌa muymuyꞌukayũ iteꞌa 
kayꞌũmap puxim eyju dak Jesus kay g̃u — ioꞌe. 12 — Deus Jesus acã 
oꞌg̃udot wuydaxijo am. Kaꞌũmg̃u waraꞌat wuydaxijojoꞌukat soat kaka 
dag̃ - - Jesus acã — Pedro oꞌe.
Pedro imẽn Judeuyũ kukukayũ oꞌg̃ukũyjojo - - jewawẽwẽꞌukayũ yobog̃ayũ. 
13 Jaꞌõca oꞌjede ip Pedroyũ. Iparara g̃u ip oꞌe Judeuyũ kukukayũ buxim. 
Yaꞌõca oꞌe ip. Imẽnpuye Judeuyũ kukayũ itabẽg̃bẽg̃ oꞌe ip ijojom.
— Apẽn tak iteyũ oitaybitbin? — ioꞌe ip. — Itaybit g̃u ip apẽn Deus 

ekawẽntup eꞌem iam. Yaꞌõbuyxi g̃u ip. Apẽnpuye dak iteyũ xepxepayũ 
iparara g̃u wuybuxim? — ioꞌe ip.
Itaybit oꞌe ip Jesus eju oekuku ip iam.

14 Imẽntak taojere tũibit ceparakpe ip cũg̃ꞌi osunuy. Imẽnpuye Pedroyũ 
imuymuy baꞌore oꞌe ip cebe. 15 Pedroyũ oꞌg̃ujẽm ip jexewi.
— Epejẽm cuy ijocewi g̃asũ bit — ioꞌe ip Pedroyũ be. Imujẽm puje 

ip oꞌjewawẽ ip jeweweju.
16 — Apẽntak aceꞌe iteyũ ag̃okatkayũ be? — ioꞌe ip jewewebe. 

— Icẽmãn wuywebe iꞌe baꞌoreat oꞌg̃ubapuk ip — ioꞌe ip. — Soat 
Jerusalém ka watwat itaybit taojere tũibit oꞌg̃uꞌada ip iam. “Oꞌg̃uꞌada 

g̃u ip” iꞌe baꞌore wuywebe. 17 Jesus awẽg̃ jawẽg̃epõg̃põg̃põg̃ jeꞌe soat 
ka dag̃ — ioꞌe ip. — Apẽntak aceꞌe yawẽg̃mupõg̃põg̃ꞌũm ãm? — ioꞌe 
ip jewewebe. — “Jesus cuy epeg̃uwẽn g̃u wararaꞌacat pe,” i juy ace 
cebe ip wuyaꞌõpurug̃ — ioꞌe ip. — “Waram wararaꞌacayũ be Jesus 
muwẽn puje, ipiat cuy ocesupiꞌajoat eywebe,” i juy ace cebe ip — ioꞌe 
ip jewewebe.

18 G̃ebuje waram Pedroyũ oꞌtojocat ip jewekay. Yaꞌõpurug̃ oꞌjekawẽn 
ip ceweju ip.
— Jesus cuy epeg̃uwẽn g̃u wararaꞌacat pe — ioꞌe ip. — Waram cuy 

epeg̃uwẽn g̃u cekawẽn — ioꞌe ip Pedroyũ be.
19 — Apẽntak cedag̃ eyxe? — ioꞌe Pedroyũ bit cebe ip. — Eyaꞌõ 

kay du oceꞌe? Deus aꞌõ kay g̃u xeꞌe? Apẽn g̃u cedag̃ eyxe? — ioꞌe ip. 
20 — Mũg̃ g̃u juy ocesop. Jesus cuy oceg̃uwẽn. Jesus ocejojojo ceꞌũap 
tomukadi — ioꞌe. — Jesus emumutaybitbinam cuk adi ocejekũyjojo 

— ioꞌe. — Imẽnpuye cedag̃ g̃u ocewebe imuwẽnꞌũm ãm wararaꞌacat 
pe. Mũg̃ g̃u ocesop. Ixe juy ag̃uwẽn — ioꞌe Pedroyũ.

21-22 Taojere tũibit ade koato osunuy - - 40 koato. Imẽnpuye jewawẽwẽꞌukayũ 
yobog̃ayũ ipiat oꞌsupiꞌajoat g̃u Pedroyũ be.
— Ẽn xipat cĩcã — iꞌeꞌem oꞌe ip Deus pe adeayũ, taojere tũibit oꞌjeꞌada 

buye. Imẽnpuye:
— Pedroyũ be ipiatꞌajoan pima, kuka oitakomãn ocekay adeayũ — 

ioꞌe ip jewewebe jewawẽwẽꞌukayũ yobog̃ayũ.
Pedroyũ bit waram oꞌg̃ujẽm jexewi ip.
— Jesus cuy epeg̃uwẽn g̃u wararaꞌacat pe — ioꞌe ip Pedroyũ be. — Jesus 

muwẽn puje, ipiat cuy ocesupiꞌajoat eywebe — ioꞌe ip waram Pedroyũ be.
23 Pedroyũ oꞌju jebureyũ kay - - itabucayũ kay. Apẽn cuk yaꞌõpurug̃ 

paĩyũ kukukayũ oꞌjekawẽn cebe ip iap oꞌg̃uwẽn cebe ip, apẽn Judeuyũ 
kukukayũ oꞌjekawẽn cebe ip iap tak.

24 Iboap co buje soat Jesus aꞌõkayayũ oꞌjekawẽn ip Deus eju.
— Ocekukukat — ioꞌe ip. — Soat mug̃ẽat ẽn. Kabi eg̃ug̃ẽ, ipi dak, 

idibi dak, tibog̃ cĩcãati dak — ioꞌe ip. — Soat kaka dag̃at tak eg̃ug̃ẽ 
— ioꞌe ip. 25 — Aꞌõkay osunuy kuyje Davi ajore — ioꞌe ip Deus pe. — 
Aꞌõmuwẽnuwẽnꞌuk osunuy. Jekawẽnwẽnꞌuk osunuy Ibiõg̃buk xipacat 
aꞌõbi. Ixe imẽn oꞌe kuyje:

Apẽnpuye dak Judeuꞌũmayũ itakoma jĩjã oꞌe ip? i. Apẽnpuye dak 
teꞌe ma ixe aoka ojuy ip osodop? i. 26 Ipi kukukayũ oꞌjeꞌawero 
ip soat ka kukukayũ eju - - yaꞌõbuyxiayũ eju, i. Oꞌjeꞌawero ip 
wuykukukat Cristo aoka am - - emunaẽ aoka am, i.

Imẽn Davi oꞌe kuyje — ioꞌe ip Deus pe. 27 — Ibo dup ekawẽn tag̃ g̃asũ 
dak oꞌjeꞌawero ip ijopka be — ioꞌe ip. — Herodes oꞌjeꞌawero Pôncio 
Pilatos eju, Judeuꞌũmayũ dak, Judeuyũ dak — ioꞌe ip Deus pe. — 
Oꞌjeꞌawero ip ekpot aoka am - - Jesus aoka am - - soat tag̃ iisuat aoka 
am - - aꞌõ kay kũyjobicat aoka am - - wuydaxijo am emunaẽ aoka am 

— ioꞌe ip. 28 — Ixeyũ Judeuꞌũmayũ itaybit g̃u Moisés ekawẽn. Imẽnpit 
apẽn kuyje juk adi ecece iap tag̃ eꞌem ip — ioꞌe ip Deus pe.

29 — Bay, ag̃ cuy eg̃uy ocekay — ioꞌe ip Deus pe. — Jewawẽwẽꞌukayũ 
yobog̃ayũ itakoma jĩjã ocekay — ioꞌe ip. — Ipiatpiꞌajoat pin ip ocewebe 
— ioꞌe ip. — Oceju ebekitkiyũ. Imẽnpuye ocebuywan cuy eg̃uy — ioꞌe 
ip. — Ocaꞌõmucanucan cuy eg̃uy ocepararaꞌũm ma kawẽn idipat muwẽn 
ãm soat ka dag̃ — ioꞌe ip Deus pe. 30 — Aꞌõbacaap cuy eg̃ũm ocewebe 
aꞌõbi iwataxipipiayũ muꞌada am — ioꞌe ip. — Aꞌõbacaap cuy eg̃ũm 
ocewebe iꞌe baꞌoreat mubapuk am soat etabutpe Jesus aꞌõbi - - ekpot 
aꞌõbi - - soat tag̃ iisuat aꞌõbi - - aꞌõ kay kũyjobicat aꞌõbi — ioꞌe ip Deus pe.
Imẽn oꞌjekawẽn ip Deus eju. 31 Jeꞌaweroroapꞌa oꞌjeaexixi ceweju 
cekawẽn epere buje. Ibiõg̃buk xipacat osodot soat kay ip. Ixe Ibiõg̃buk 
xipacat oõm soat pe ixeyũ be. Imẽnpuye ip ipararaꞌũm cĩcã oekuku 
Deus ekawẽn muwẽnuwẽn soat itaybitꞌũmayũ be.

32 Soat Jesus kay itabucayũ xipan ip oꞌe jewewekug̃. Ade jĩjã ip 
osodop. Pũg̃ tag̃ ma ip jewag̃uyg̃uy osodop.
— Ijop owebeam acã — iꞌũmg̃u oꞌe ip. Tacup g̃u ip osodop jewewebe. 

Soat ip jebubut muꞌẽꞌẽꞌẽꞌuk osodop. 33 Soat Jesus emumujuyũ “Ocekukukat 
Jesus waram oꞌjetait jeꞌũap tomukadi,” iꞌeꞌeꞌuk osodop soat pe. Deus 
xipacat oꞌg̃ũmg̃ũm soat pe ixeyũ be. 34 Kaꞌũmg̃u tadaybocat oꞌe ceparakpe 
ip kaꞌũmãn ma tacup puye. Ipi kukayũ jeipi oꞌteida dinheiro bu am. 
Jedukꞌa dak oꞌteida ip dinheiro bu am. Teiũmũmꞌuk ip osodop Jesus 
emumujuyũ be - - doze beayũ be. 35 Ixe dinheiro muꞌẽꞌẽꞌẽꞌuk ip osodop 
tadaybotbocayũ be.

36 G̃ebuje José dinheiro oꞌg̃ũm Jesus emumujuyũ be. José jeipi kug̃ 
osunuy. Jesus emumujuyũ waraꞌat oꞌjomõg̃ ibuten. Waraꞌat ibutet 
Barnabé i osunuy. Barnabé wuyaꞌõmucanucanꞌukat iape. Ixe Levi 
badip osunuy. Tipꞌaroro bewiat osunuy - - Chipre eipi bewiat. Ixe jeipi 
kug̃ osunuy. 37 Jeipi oꞌteida dinheiro bu am. José ma soat ixe edinheiro 
oꞌg̃ũm Jesus emumujuyũ be - - Pedroyũ be.

5  1 Ananias pit teꞌe ma Deus mug̃uykuku ojuy oꞌe. Ixe Jesus kay 
itabut osunuy. Itayxi butet Safira i osunuy. Dinheiro oꞌjat. Ananias 

jeipi oꞌteida ixe dinheiro bu am. 2 Iꞌin oꞌg̃uxipan jewebeam. Itayxi 
itaybit oꞌe iꞌin oꞌg̃uxipan jewebeam iam. Soat g̃u jedinheiro oꞌtujowat 
Pedroyũ be iũm ãm. Iꞌin ã oꞌtujowat.
— Juku — ioꞌe Pedroyũ be. — Weipi dei. Soat tei — i napa ma oꞌe 

cebe ip.
3 G̃ebuje Pedro yaꞌõpurug̃ oꞌjede cebe.

— Ananias — ioꞌe. Satanás aꞌõ kay ẽn g̃asũ — ioꞌe. — Apẽnpuye 
Deus biõg̃buk mug̃uykuku ojuy ẽn? — ioꞌe. — Apẽnpuye eipi deiꞌin 
eg̃uxipan ewebeam? — ioꞌe. 4 — Koap pit aꞌg̃u eipin ma osodop. Eipi 
dei ũmũm pima, xipat kuka oꞌe. Iũmũmꞌũm pima dak xipat kuka oꞌe 
— ioꞌe. — Kaꞌũma ma oꞌe ewebe “Eipi juy eteida dinheiro bu am,” i 
— ioꞌe. — Apẽnpuye dak ikẽrẽat eg̃ujurũg̃? Ocemug̃uykuku ojuy g̃u 
ẽn. Deus mug̃uykuku ojuy acã ẽn — ioꞌe Pedro. — Ocewebe g̃u ẽn 
napa eꞌem - - Deus pe acã — ioꞌe Pedro.

5 Ananias dao ma oeꞌũ iboap co buje. Pog̃. Imẽnpuye ceꞌũap awẽg̃ 
tobuxikayũ iparara jĩjã ip oꞌe Deus mug̃uykukuap puxim.

6 Ag̃okatkayũ oajẽm yaypanꞌisuayũ. Ananiasꞌũm oꞌg̃uekabek ip pag̃õm. 
Oꞌtujowat ip ibocewi. Oꞌjomõg̃ ip witabikũy be jebabim.

7 Ananiasꞌũm kot isum Safira oajẽm Pedro kay - - ebapũg̃ ehora kap 
puje - - Ananiasꞌũm tayxibuk. Itaybit g̃u mabuk osunuy jektopꞌũm 
oeꞌũ iam.

8 — Bũrũnmaku du eipi dei osodop? — Pedro oꞌe Safira be. — Ektop 
oꞌe iat tei joꞌi ma du ijop? — ioꞌe.
— Hm hm. Ibo joꞌin ma ipi dei — ioꞌe napa ma Safira.
9 — Apẽnpuye dak mo aꞌg̃u ikẽrẽat epeg̃ujurũg̃? — Pedro oꞌe. — 

Apẽnpuye dak eyju teꞌe ma mo aꞌg̃u Deus biõg̃buk mug̃uykuku ojuy? 
Imẽn mo aꞌg̃u epeyewawẽ eyeweweju. Akꞌi juy ece — ioꞌe. — Witabikũy 
be ektopꞌũm oꞌjomõg̃ꞌiayũ omuyku ijoce — ioꞌe. — Omuyku ip ukꞌa 
exĩntabi be — ioꞌe. — G̃asũ ip jedujowat tak — ioꞌe.

10 G̃ebujeꞌisum ma Safira dak oeꞌũ. Pog̃. Ceꞌũ oꞌat Pedro i xe.
G̃ebuje yaypanꞌisuayũ oajẽm waram. Ceꞌũat oꞌjojojo ip. Oꞌtujujẽm 

ip. Oꞌjomõg̃ ip witabikũy be itopꞌũm xe. 11 Soat Jesus kay itabucayũ 
oꞌjekũyjo Ananiasꞌũm eꞌũãm, Safiraꞌũm eꞌũãm tak. Wararaꞌacayũ dak 
ixeyũꞌũmꞌũm eꞌũãm oꞌjekũyjo ip. Imẽnpuye iparara jĩjã ip oꞌe Deus xe 
ikẽrẽat mujurũg̃ap puxim. Ibuꞌu oꞌe ip ikẽrẽat mujurũg̃ ãm.

12-14 Soat Jesus emumujuyũ jeꞌaweroroꞌuk ip osodop Deus eju 
kawẽnwẽnapꞌa ekorara be - - yabog̃atꞌa ekorara be. Ijop ekorara butet 
Salomão ekorara i osunuy. Jesus ebekitkit cũg̃ ma oekuku ip soat xe. 

Ade jĩjã itabut oꞌe ip wuykukukat Jesus kay - - ag̃okatkayũ, aoyũ dak. 
Wararaꞌacayũ iparara oꞌe ip Jesus kay jetabut am. Imẽnpuye oꞌjeꞌawero 
g̃u ip Jesus ebekitkit eju. Wuywebe iꞌe baꞌoreat mubapukpug̃ ip oekuku 
Jesus emumujuyũ. Ajojojo g̃u buk iap mubapukpug̃ oekuku ip Deus 
aꞌõbi. Adeayũ etabutpe Deus aꞌõbacaap mubapukpug̃ ip oekuku.

15 G̃ebuje ade iwãtaxipipiayũ oꞌtujowat ip ukꞌa ukpibubu dag̃. Iboce 
iwãtaxipipiayũ oꞌjomõg̃ ip jexexecap pe, jedipidup ceje dak. Jebureyũ 
iwãtaxipipiayũ oꞌjomõg̃ ip Pedro kapap pe. Iwãtaxipipiayũ oꞌjomõg̃ ip 
Pedro ekabicuk pe imuꞌada am. 16 Ade oꞌjẽm ip Jerusalém ka tẽg̃atka 
bewi. Iwãtaxipipiayũ oꞌtujowat ip Pedro kapap pe. Soat ip oꞌg̃uꞌadaꞌada. 
Ibiõg̃buk kẽrẽat kukayũ dak oꞌtujowat ip. Ibiõg̃buk kẽrẽat oꞌg̃ujẽmjẽm. 
Xipat oꞌe ip - - soat.

17 Judeuyũ epaĩyũ kukukat pit itabutkarey oꞌe Jesus emumujuyũ kay. 
Paĩyũ kukukat ejuayũ dak itabutkarey oꞌe ip cekay ip - - Saduceuyũ. Jesus 
emumujuyũ oꞌtaomũnat ip. 18 Daomũnmũnapꞌa be ip oꞌg̃uõmat. Oꞌg̃uõmat 
ip ikẽrẽat mujurũg̃rũg̃ꞌukayũ eju ikẽrẽat mujurũg̃rũg̃ g̃u maꞌg̃u ip.

19 Ibocewi Deus ekawẽn tojotjotꞌukat oajẽm daomũnmũnapꞌa be Jesus 
emumujuyũ kay. Ixima be oajẽm. Xĩntabi oꞌtomudipꞌuk - - yobog̃at - - 
ipoxiat. Jesus emumujuyũ oꞌtujujẽm ig̃oꞌa bewi.
Tujujẽm puje oꞌjekawẽn ceweju ip.

20 — Deus eju kawẽnwẽnapꞌa be juy epeju - - yabog̃atꞌa be — ioꞌe 
Jesus emumujuyũ be. — Jesus kayayũ yag̃uyisum jekukum iam cuy 
ig̃oꞌa beayũ epeg̃ukũyjo. Soat em Deus xe jeedop ip jeꞌũ buje iam cuy 
ip epeg̃ukũyjo. Soan cuy ip epeg̃ukũyjo — ioꞌe cebe ip.
— Imẽn cuy oceꞌe — ioꞌe ip.

21 Deus tojotjotꞌukat ekawẽn co buje Jesus emumujuyũ kawẽn idipat 
oꞌg̃uwẽn yabog̃atꞌa beayũ be.
— Jesus kayayũ yag̃uyisum jekukum — ioꞌe ip imukũyjojom.

Oꞌju ip Deus eju kawẽnwẽnapꞌa be - - yabog̃atꞌa be. Kabiaꞌisum ip oꞌju. 
Kawẽn idipan ip ig̃oꞌa beayũ oꞌg̃ukũyjojo.

Iboam eꞌem pima jewawẽwẽꞌukayũ yobog̃ayũ teꞌe ma Jesus emumujuyũ 
oꞌg̃udocat jewekay daomũnmũnapꞌa bewi. Tũybe daomũnmũnapꞌa be 
ma ip opop iãn oꞌe ip. Paĩyũ kukukat oꞌjeꞌawero jebureyũ eju. Judeuyũ 
kukukayũ oꞌtomuwã jeꞌawero am - - Israel naxeg̃ebitbit kukukayũ, 
aypapayũ dak. Ixeyũ ag̃okatkayũ jewawẽwẽꞌukayũ yobog̃ayũ ip osodop.
— Jesus emumujuyũ juy epeg̃ujẽm daomũnmũnapꞌa bewi — ioꞌe 

ip teꞌe ma Deus eju kawẽnwẽnapꞌa wiwiꞌukayũ be. — Epetojot ip 
ocekay — ioꞌe ip teꞌe ma.

22 Deus eju kawẽnwẽnapꞌa wiwiꞌukayũ oꞌju daomũnmũnapꞌa be. 
Jesus emumujuyũ oꞌtobuxik g̃u ip. Oꞌjepit ip paĩyũ kukukat pe. Teꞌe 
ma oꞌju ip Deus eju kawẽnwẽnapꞌa wiwiꞌukayũ.

23 — Daomũnmũnapꞌa be g̃u ip Jesus emumujuyũ — ioꞌe ip. — 
Daomũnmũnapꞌa exĩntabi cem cĩcã ocetobuxik — ioꞌe ip. — Yawiwim 
mabuk ip osodop yawiwiꞌukayũ. Kacũg̃cũg̃ꞌi osodop ip xĩntabixixi 
weg̃ũn. Ocetomudipꞌuk. Kaꞌũma ma ocetobuxik badi. Jesus emumujuyũ 
ocetobuxik g̃u — ioꞌe ip ika kukukayũ be - - jewawẽwẽꞌukayũ yobog̃ayũ 
be.

24 Iboap co buje yag̃uyꞌũm oꞌe ip jewawẽwẽꞌukayũ yobog̃ayũ, paĩyũ 
kukukayũ dak, Deus eju kawẽnwẽnapꞌa wiwiꞌukayũ kukukat tak, 
wararaꞌacayũ dak paĩyũ yobog̃ayũ.
— Apẽn oꞌjebapuk cebe ip? — ioꞌe ip jewewebe. — Apẽntak aceꞌe 

g̃asũ? — ioꞌe ip. — Oꞌjẽm ip iap awẽg̃ jeawẽg̃epõg̃põg̃ soat ka dag̃ — 
ioꞌe ip.

25 Ag̃okatkat tak oajẽm.
— Eyaꞌõpicũg̃cũg̃ cuy epesop waꞌõ kay — ioꞌe. — Epetaomũnmũnꞌiayũ 

Deus eju kawẽnwẽnapꞌa be - - yabog̃atꞌa be opop ip. Ig̃oꞌa beayũ 
mutaybitbin ip — ioꞌe jewawẽwẽꞌukayũ yobog̃ayũ be.

26 Deus eju kawẽnwẽnapꞌa wiwiꞌukayũ kukukat oꞌju Deus eju 
kawẽnwẽnapꞌa be Jesus emumujuyũ kay. Oꞌju jebekitkit eju - - yawiwiꞌukayũ 
eju. Waram g̃uto Jesus emumujuyũ oꞌtaomũn ip. Imẽnpit iparara ip 
oꞌe adeayũ be jaokaap puxim.
— Oceju warẽmtag̃ iteyũ kug̃ pima, adeayũ kuka ocabug̃bug̃ iteyũ 

kay jĩjã ip puye — ioꞌe ip jewewebe.
Imẽnpuye xipan ip oꞌjukuk taomũnmũn pima. 27 Waram Jesus emumujuyũ 
oꞌtujowat ip jewawẽwẽꞌukayũ yobog̃ayũ be.

G̃ebuje paĩyũ kukukat oꞌjekawẽn Jesus emumujuyũ eju.
28 — Kuy mo aꞌg̃u ocaꞌõpurug̃ oceꞌe eywebe “Jesus cuy epeg̃uwẽn 

g̃u wararaꞌacat pe,” i — ioꞌe. — Eyju bit kũyjobit g̃u ocaꞌõ kay — ioꞌe. 
— Soat Jerusalém ka watwat mutaybitbin eyju. “Jewawẽwẽꞌukayũ 
yobog̃ayũ Jesus oꞌyaokaat,” iꞌeꞌem eyju napa ma — ioꞌe.

29 G̃ebuje Pedroyũ oꞌjede cebe ip.
— Deus aꞌõ kay juy oceju kũyjobit — ioꞌe. — Ocewebe iwarum eyꞌe 

buje eyaꞌõ kay g̃u oceꞌe Deus aꞌõ kay acã — ioꞌe. 30 — Eyju ma Jesus 
epesubamupayaat korosa be. Eyju ma epeyaokaat — ioꞌe. — Deus 
pit waram g̃uto ixe oꞌg̃utait ceꞌũap tomukadi. Wuydobuyũꞌũmꞌũm tak 
itabut osodop ip Deus kay — ioꞌe. 31 — Deus aꞌõbi ixe yaꞌõbuyxian 

oꞌe g̃asũ. Imẽnpuye Deus xe omuy g̃asũ. Wuykukukan oꞌe Deus aꞌõbi. 
Wuydaxijojoꞌukan oꞌe Deus aꞌõbi. Deus ibikuy osunuy Israel naxeg̃ebitbit 
pe ig̃uycũg̃ iꞌe am ikẽrẽat kug̃ puye. Ibikuy osunuy ikẽrẽat mujurũg̃rũg̃ap 
epere am cebe ip. Ibikuy osunuy ikẽrẽat uk am cebewi ip. Imẽnpuye 
Jesus wuydaxijojoꞌukan oꞌe Deus aꞌõbi. Oceju dak ocetaybit apẽn Deus 
cuk adi oꞌeꞌe iam — ioꞌe. 32 — Imẽnpuye oceju ixe eꞌeap muwẽnuwẽn 
eywebe. Ibiõg̃buk xipacat tak iboap muwẽnuwẽn. Deus jebiõg̃buk 
muõmõm jaꞌõkayayũ be — Pedro oꞌe.

33 Iboap co buje jewawẽwẽꞌukayũ yobog̃ayũ itakoma jĩjã oꞌe ip Jesus 
emumujuyũ kay. Yaokaat ojuy ip.

34 G̃ebuje ag̃okatkat oꞌãy - - jewawẽwẽꞌukat yobog̃at. Oꞌjekawẽn 
jebureyũ eju. Ixe Fariseu osunuy. Moisés ekawẽn imutaybitbinꞌuk ip 
osodop Fariseuyũ. Ixe butet Gamaliel i osunuy. Yaꞌõbuyxi jĩjã osunuy 
soat xe jeka watwat xe. Imẽn oꞌjekawẽn jebureyũ be.
— Taupuyũ — ioꞌe. — Koam puk ip ag̃ujẽm — ioꞌe. — G̃aꞌa acewawẽ 

— ioꞌe.
Jesus emumujuyũ oꞌg̃ujẽm ip jewewãwã apꞌa bewi. 35 Gamaliel 

jebureyũ oꞌyawẽ.
— Israel naxeg̃ebitbiyũ — ioꞌe. — Eyaꞌõpicũg̃cũg̃ cuy epesop waꞌõ 

kay — ioꞌe. — Eydayꞌemꞌum cuy epesop! Xipan cuy iteyũ ag̃okatkayũ 
epejukuk. Eyag̃uysan cuy epesop — ioꞌe. 36 — Kuyꞌũmꞌũm ma waraꞌat 
ag̃okatkat osunuy. Ibutet Teudas i osunuy. “Soat podi ma waꞌõbuyxi,” 
i napa ma oꞌeꞌe wararaꞌacat pe. Adeayũ ceweju oekuku ip - - 400 beayũ. 
Imẽnpit waraꞌacat ixe Teudas oꞌyaoka. Oꞌjepõg̃põg̃põg̃ ixe aꞌõ kayayũ. 
Soat oiꞌũm ixe ekapikap — ioꞌe.

37 — G̃ebuje waraꞌat ag̃okatkat tak osunuy. Ibutet Judas i osunuy. 
Galiléia eipi bewiat osunuy. Wuyeipi kukayũ jebekitkiyũ oꞌg̃uweg̃ũn 
ixeyũ kabia dag̃. Ade oeku ip ixe Judas eju. Ixe Judasꞌũm tak oeꞌũ. 
Oꞌjepõg̃põg̃põg̃ ip ixe aꞌõ kayayũ. Soat oiꞌũm ixe ekapikap — ioꞌe.

38 — G̃asũ dak imẽn ma. Kaꞌũmã ma juy aceꞌe iteyũ ag̃okatkayũ be. 
Ijodiat aꞌõbi jekukum pima, soat iteyũ eꞌeap tak iꞌũm. 39 Deus aꞌõbi 
jekukum pima bit, iteyũ eꞌeap muꞌũm paꞌore wuywebe — ioꞌe. — Iteyũ 
eꞌeap muꞌũm pin pima, Deus eju kuka jewaokakam ace — ioꞌe Gamaliel. 
Gamaliel ekawẽn kay oꞌe ip jewewãwãꞌukayũ yobog̃ayũ. 40 Waram 
Jesus emumujuyũ oꞌg̃udocat ip. Sorarayũ be ip oꞌyukxabiokakaat 
ixee mug̃ẽg̃ẽm.
— Jesus cuy epeg̃uwẽn g̃u wararaꞌacat pe — ioꞌe ip cebe ip.

Waram oꞌg̃ujẽm ip jexewi.

41 Ibocewi Jesus emumujuyũ oꞌjẽm jewewãwãꞌukayũ yobog̃ayũ xewi. 
Icokcok cĩcã oꞌjẽm ip.
— Deus xe ocekukpin cĩcã — ioꞌe ip jewewebe. — Cedag̃ Deus xe 

ixeyũ ag̃okatkayũ be oceꞌukxabiokakaan. Ipiat ocesupiꞌajo Jesus kay 
ocetabut puye — ioꞌe ip.

42 Jesus oꞌg̃uwẽnuwẽn ip adeayũ be. “Jesus wuydaxijo am Deus 
emunaẽ,” iꞌeꞌeꞌuk osodop ip. Soat kabia Deus eju kawẽnwẽnapꞌa be 
imutaybitbinꞌuk osodop ip, jedukꞌa be dak.

6  1 Pũg̃pũg̃ itabucayũꞌin oꞌjemãmãmã ip jebureyũ kay. Jesus kayayũ 
big̃ ma oiacog̃. Soat ip Judeuyũ osodop. Grego aꞌõm kawẽnwẽnꞌuk 

osodop ip pũg̃pũg̃ ixeyũꞌin. Hebraico aꞌõm kawẽnwẽnꞌuk osodop ip 
wararaꞌacayũ. Ixeyũ parakpe osodop ip itopꞌũm eꞌũꞌibiyũ tadaybotbocayũ. 
Imẽnpuye pũg̃pũg̃ itabucayũꞌin oꞌjemãmãmã ip jebureyũ kay.
— Ocexat ũmũm g̃u ip ocewebe — ioꞌe ip aoyũ itopꞌũm eꞌũꞌibiyũ. — 

Jewewebe acã ip imuꞌẽꞌẽꞌẽm — ioꞌe ip.
— Dapxi eyju! Eywebe dak oceju iũmũm! — ioꞌe ip wararaꞌacayũ bit.

2 Imẽnpuye Jesus emumujuyũ soat itabucayũ oꞌtomuwã jeꞌawero 
am. Oꞌjeꞌawero ip. Doze beayũ oꞌjekawẽn wararaꞌacayũ eju - - Jesus 
kay itabucayũ eju.
— Oceju Deus ekawẽn muwẽnuwẽn — ioꞌe ip. — Ibo ma ocekapikap — ioꞌe 

ip. — Xipat g̃u ocewebe Deus ekawẽn muwẽnap epere am itopꞌũm eꞌũꞌibiyũ 
xat muꞌẽꞌẽ ãm — ioꞌe ip. 3 — Imẽnpuye, tapupuyũ, 7 be ag̃okatkayũꞌin ataẽ 
ixat muꞌẽꞌẽ ãm itop eꞌũꞌibiyũ be — ioꞌe ip. — Wuybadipyũꞌin cuy ataẽ - - itabut 
cĩcãayũ - - itaybit cĩcãayũ - - Deus biõg̃buk aꞌõkay jĩjãayũ — ioꞌe. — Ibiayũ 
ma ataẽ — ioꞌe. — Ijop ocekapikap oceg̃ũm taẽꞌibiyũ be. Ixeyũ ma itop 
eꞌũꞌibiyũ xat g̃uꞌẽꞌẽꞌẽ — ioꞌe ip. 4 — Oceju bit soat em Deus eju kawẽnwẽnꞌuk 
ocesop — ioꞌe. — Soat em ixe ekawẽn imutaybitbin ocekuku — ioꞌe ip.

5 Doze beayũ ekawẽn kay oꞌe ip soat itabucayũ. Cekawẽn tag̃ e ojuy ip.
G̃ebuje Jesus kay itabucayũ 7 beayũ oꞌtaẽ. Ibũrũ ma ibutet osodop 

ip - - taẽꞌibiyũ butet: Estêvão i, Filipe i, Prócoro i, Nicanor i, Timom i, 
Pármenas i, Nicolau i. Estêvão Deus kay itabut cĩcãat osunuy. Deus 
biõg̃buk aꞌõ dag̃ jekukuꞌuk osunuy. Nicolau Antioquia ka bewiat osunuy. 
Judeu g̃u osunuy. Deus kay Judeuyũ etabucap puxim pit itabut osunuy. 
Ibũrũ ma ip osodop taẽꞌibiyũ.

6 Jesus kay itabucayũ ixeyũ 7 beayũ oꞌtujowat Jesus emumujuyũ 
kay - - doze beayũ kay. Jesus emumujuyũ oꞌjekawẽn Deus eju ixeyũ 
beam - - 7 beayũ beam. Oꞌjewebumõg̃ ip yabi jeje.

— Iteyũ juy ixat g̃uꞌẽꞌẽꞌẽ itop eꞌũꞌibiyũ be — ioꞌe ip soat aꞌõpiju.
7 Imẽneju adeayũ oitabun ip Jesus kay. Deus aꞌõ kay oitabun ip. 

Deus ekawẽn tag̃ oekuku ip. Ade jĩjã Jerusalém ka beayũ itabut oꞌe 
ip Jesus kay, ade Judeuyũ epaĩyũ dak.

8 Estêvão wuywebe iꞌe baꞌoreat mubapukpug̃ oeku Deus aꞌõbi. Adeayũ 
oꞌg̃ucoatcoan Deus aꞌõbacaap kug̃ puye. Deus Estêvão buywatwan osunuy. 
9 Pũg̃pũg̃ayũ bit Estêvão oꞌjomuymuy jĩjã Judeuyũꞌin. Ixeyũ Judeuyũ 
jeꞌaweroroꞌuk ip osodop jeꞌaweroroapꞌa be - - Deus eju kawẽnwẽnapꞌa 
be. Ceꞌaweroroapꞌa butet jekupinap tag̃ jekukuꞌukayũ eꞌaweroroapꞌa 
i osunuy. Cirene ka bewi osodop ip ixeyũ Judeuyũ, Alexandria ka 
bewi dak. Cilícia eipi bewi ip osodop, Ásia eipi bewi dak. Estêvão 
aꞌõxik oꞌe ip ig̃oꞌa be. 10 Deus biõg̃buk pit Estêvão mukũyjojom osunuy. 
Imẽnpuye yaꞌõxik paꞌore ip osodop. 11 Imẽnpuye yaꞌõxik ojuyayũ 
dinheiro oꞌg̃ũm wararaꞌacat pe napaap muwẽg̃apteim - - Estêvão awẽg̃ 
mukẽrẽrẽnapteim.
— “Estêvão cũg̃ꞌũma wuybadipyũ mutaybitbin,” i juy epeꞌe napa 

ma — ioꞌe. — “Estêvão Deus muymuy,” i juy epeꞌe napa ma — ioꞌe 
ip cebe ip.

12 Imẽnpuye ixeyũ napapaꞌukayũ Estêvão awẽg̃ oꞌyawẽg̃mukẽrẽrẽn 
soat aꞌõpiju. Yaꞌõxik ojuyayũ adeayũ oꞌg̃utakomãn Estêvão kay. Judeuyũ 
kukukayũ oꞌg̃utakomãn ip, Moisés ekawẽn imutaybitbinꞌukayũ dak.

Soat ixeyũ oꞌju Estêvão kay. Estêvão oꞌjat ip. Oꞌtujowat ip 
jewawẽwẽꞌukayũ yobog̃ayũ etabutpe. 13 Napapaꞌukayũ dak oꞌtujowat 
ip. Estêvão aꞌõ oꞌyaꞌõdada jĩjã ip.
— Soat em teku Deus eju kawẽnwẽnapꞌa muymuy - - ikẽrẽat kug̃ g̃u 

iatꞌa muymuy — ioꞌe ip napa ma. — Soat em teku Moisés ekawẽn 
mupubutbun — ioꞌe ip napa ma. 14 — Cekawẽn cuk adi oceyaꞌĩjojo! 

“Jesus Deus eju kawẽnwẽnapꞌa g̃uꞌũm yabog̃atꞌa. Nazaré ka bewiat ig̃oꞌa 
g̃uꞌũm,” ioꞌe ite napa ma — ioꞌe ip napa ma. — “Moisés wuyawẽwẽap 
ekawẽn g̃uwarurun,” i juk adi oꞌeꞌe — ioꞌe ip napa ma.
Estêvão aꞌõ oꞌyaꞌõdada jĩjã ip.

15 Jewawẽwẽꞌukayũ yobog̃ayũ oꞌjeak Estêvão kay g̃ebuje bit. 
Estêvão dopa Deus ekawẽn tojotjotꞌukat topa joꞌi oꞌe. Imẽn oꞌjojojo 
ip jewawẽwẽapꞌa beayũ.

7  1 — Icẽm tu ixeyũ eꞌem? — ioꞌe paĩyũ kukukat Estêvão be.
2 Estêvão oꞌjekawẽn iboceayũ be. Apẽn Deus xipan jeꞌajojoyũꞌũmꞌũm 

kukug̃ osunuy iap oꞌg̃uwẽn cebe ip.

— Okotkotyũ, owag̃og̃oyũ, baybayũ, waꞌõ kay juy epesop — ioꞌe. — 
Deus soat podi ma yaꞌõbuyxi — ioꞌe. — Soat podi ma idip — ioꞌe. — Ixe 
oꞌjebapuk wuydobuꞌũm kay - - Abraãoꞌũm kay kuyje. Oꞌjebapuk cekay 
Mesopotâmia eipi be bima. Oꞌjebapuk cekay Hará ka be ajẽm awap. 
3 “Ejẽm cuy eka bewi, ebadipyũ xewi,” i mo aꞌg̃u oꞌe Abraão be Deus. 

“Ekam osukamubapukꞌiat ka be juy eju,” i mo aꞌg̃u oꞌe. 4 Imẽnpuye 
Abraão oꞌjẽm jeipi bewi - - Mesopotâmia eipi bewi - - Caldéia eipi bewi. 
Hará ka kay oꞌju jenuy ãm — Estêvão oꞌe.
— G̃uyjom Abraão ebayꞌũm oeꞌũ. Ceꞌũ buje Deus Abraão oꞌg̃udot 

ijop ipi kay - - wuyeipi kay. 5 Deus ipi oꞌg̃ũm g̃u Abraão be. Yopĩt tak 
oꞌg̃ũm g̃u ipi. Imẽnpit “Soat ijop ipi eipim jeꞌe,” i mo aꞌg̃u oꞌe Deus 
Abraão be. “Eꞌũ buje enaxeg̃ebitbit eipim jeꞌe,” ioꞌe. Deus iboam oꞌe 
Abraão be ipotpetꞌũm pima — ioꞌe.

6 — Deus imẽn oꞌjekawẽn Abraão eju. Deus oꞌe cebe:
Obure, wararaꞌacat eipi be jeedop ip enaxeg̃ebitbit, i. 400 
koato jeedop ip iboce, i. Iboceayũ warẽmtag̃ cĩcã enaxeg̃ebitbit 
jukuk, i. Enaxeg̃ebitbit g̃udadaybotbon ip, i. 7 Enaxeg̃ebitbit 
g̃upokupok ip yaoka am, i. Imẽnpit ipiat osupiꞌajoat warẽmtag̃ 
ixeyũ kukayũ be, i. G̃uyjom ibo eipi bewi jeꞌjẽm ip enaxeg̃ebitbit, 
i. G̃ebuje ijoce ma “Ẽn xipat cĩcã,” i jeꞌe ip owebe, i mo aꞌg̃u 
oꞌe Deus Abraão be — ioꞌe Estêvão.

8 — Deus waram oꞌjekawẽn Abraão eju.
— Ag̃okatkatꞌitꞌit epetaypuꞌag̃obixeedakacat ikapꞌisum, i. 
Epetaypuꞌag̃obixeedakacat “Oceju Deus ebekitkit” iꞌe am soat 
pe wararaꞌacat pe, i mo aꞌg̃u oꞌe Deus Abraão be — ioꞌe Estêvão.

— G̃uyjom Isaque oꞌkap - - Abraão ipot. 8 kabia bima ikapꞌisuat 
oꞌtaypuꞌag̃obixeedakat Deus aꞌõbi. Isaque yaypan puje oꞌjewebumũn. 
G̃uyjom ixe ipot oꞌkap. Ibutet Jacó i osunuy — ioꞌe Estêvão adeayũ be.
— Jacó ipotpoyũ ade osunuy. Doze be osodop ip ipotpoyũ. Ixeyũ 

doze beayũ Judeuyũ dobuyũꞌũmꞌũm osodop ip. Wuyeipi kukukayũ 
osodop ip — ioꞌe Estêvão.

9 — José Jacó ipotpoyũꞌin osunuy. Iwag̃oyũ itabutkarey jĩjã oꞌe ip 
jekitpit kay - - José kay. José oꞌteida ip Egito eipi kay cuayũ be dinheiro 
bu am — ioꞌe.
— Ibocewi José oꞌtujowat ip Egito eipi be teihem g̃u kapik am — ioꞌe. 

— Teihem g̃u kapikpikꞌuk osunuy Egito eipi kukukat peam - - Faraó beam.
— Soat em Deus osunuy ag̃ José kay. 10 Deus José buywatwatꞌuk 

osunuy ipiatpiꞌajojom ma aꞌg̃u. José itaybit cĩcãan oꞌe Faraó xe, Deus 

ixe oꞌg̃utaybitbin puye. Imẽnpuye Faraó José kay jĩjã oꞌe. “G̃asũ ẽn 
tak Egito eipi kukukan ecesũy oweju,” ioꞌe Faraó José be. “Odukꞌa 
kukukan tak ecesũy,” ioꞌe cebe — ioꞌe Estêvão.

11 — G̃uyjom Egito eipi dag̃ayũ jexat oꞌjokudada jĩjã, Canaã eipi dag̃ayũ 
dak. Kaꞌũmg̃u ixat osodop Egito eipi dag̃, Canaã eipi dag̃ tak. Soat 
kaka dag̃ ire oekuku ip. Ixat tobuxik paꞌore oꞌe ip wuydobuyũꞌũmꞌũm, 
oiꞌũm puye — ioꞌe.

12 — Jacó oꞌjekũyjo tũmũntata kake Egito eipi be iam. Iboam jekũyjo 
buje jekpotpoyũ oꞌg̃uju iboce - - wuydobuyũꞌũmꞌũm oꞌg̃uju. Trigoda bu 
am ip oꞌg̃uju Egito eipi kay. Xepxep ekum oꞌju ip trigoda bum. 13 José 
oꞌjebapuk jewag̃oyũ kay xepxep em oeku ibima. “Õn eykitpit José,” 
ioꞌe cebe ip. Faraó itaybit oꞌe ixeyũm - - José wag̃oyũm — Estêvão oꞌe.

14 — Imẽneju José oꞌjewaꞌõmuju jebay be soat jewag̃oyũ badipyũ be 
dak. Ade osodop ip José badipyũ - - 75 be osodop ip. “Epesot cuy Egito 
eipi be soat eyju,” ioꞌe José cebe ip — ioꞌe Estêvão.

15 — Soat ip oꞌju Egito eipi kay. José ebay oꞌju, soat iwag̃oyũ dak. Oꞌju 
ip jebadipyũ eju. Iboce osodop ip. Jacóꞌũm oeꞌũ iboce. Soat Jacóꞌũm 
ipotpoyũꞌũmꞌũm tak oeꞌũꞌũ iboce. Oeꞌũꞌũ ip wuydobuyũꞌũmꞌũm. 
16 Ibocewi jebayũꞌũmꞌũm tao oꞌtaodujowat ip jeka be taokot am ade 
koato kap puje. Wuydobubuyũꞌũmꞌũm tao oꞌtaodujowat ip Jacó ka 
be - - Siquém ka be Canaã eipi be. Kuy bima Abraão ibo eipi oꞌjat. Emor 
ipotpoyũ xewi. Dinheiro oꞌg̃ũm isurũg̃at cebe ip ipi deim. Ibo ka be 
wuydobubuyũꞌũmꞌũm tao oꞌtaomõg̃ ip witabikũy be — ioꞌe Estêvão.

17 — Egito eipi be bima wuydobubuyũꞌũmꞌũm ade jĩjã ip osodop - - 
Judeuyũ. Pũg̃ koato g̃u ip osodop Egito eipi be - - ade koato. G̃axĩn ma 
jeꞌjẽm ip Egito eipi bewi apẽn Deus oꞌe Abraão be iap tag̃. 18 Waraꞌacat 
Egito eipi kukukan oꞌe. Ixe ipi kukukat itaybit g̃u oꞌe Joséꞌũm, kuy ma 
ixeꞌũm oeꞌũ buye. Kuyjeayũ mudadaybotbon cĩcã oꞌe ip. 19 Kuyjeayũ 
oꞌg̃ug̃uykukuku ip. Ipiat oꞌsupiꞌajojoat cĩcã cebe ip. “Soat ikapꞌisusuayũ 
epejomõg̃ akiju ceꞌũ ãm eyipotpoyũ,” ioꞌe kuyjeayũ be Egito eipi 
kukukat. Imẽn oꞌe wuydobuyũ acog̃ap puxim — ioꞌe Estêvão.

20 Moisés oꞌkap g̃ebuje. Idip cĩcã osunuy. Ebapũg̃ kaxi acã Moisés jexi 
xe osunuy. 21 Bekicat oꞌg̃ujẽm ip jedukꞌa bewi. Imẽnpit oeꞌũ g̃u — ioꞌe.
— Imujẽm puje Faraó daxit Moisés oꞌtobuxik - - Egito eipi kukukat 

taxit. Oꞌtujoõm jedukꞌa be. Moisés oꞌg̃uaypan jeꞌit muaypanap puxim. 
22 Imẽnpuye Moisés itaybit oꞌe soan. Egito eipi watwat oꞌg̃utaybitbitbin. 
Yaꞌõbacaan oꞌe. Itaybit cĩcãan oꞌe kawẽn ãm, soat mug̃ẽ ãm tak — ioꞌe 
Estêvão.

23 — Moisés oajẽm jebadipyũ kay. Oajẽm jebadipyũ jo pin cĩcã buye - - 
Israel eipi watwat co pin cĩcã buye. 40 koato osunuy.

24 — Egito eipi wat warẽmtaksug̃ Israel eipi bewiat oꞌjukuk yukpiwat 
g̃u maꞌg̃u. Moisés oꞌjojojo ip. Jebadip kay itabotaidabotbot oꞌe. Egito 
eipi watꞌũm oꞌyaoka jebadip kay jeweik pin puye. 25 “Obadipyũ itaybit 
Deus omudot tujujẽm ãm ip Egito eipi bewi iam,” ioꞌe Moisés jewebe 
ma. Imẽnpit ibadipyũ itaybit g̃u oꞌe iboam — Estêvão oꞌe.

26 — Kuyaje Moisés oꞌju waram jebadipyũ jom. Xepxepayũ oꞌtobuxik 
jebadipyũ. Jewaokakam oꞌe ip. Oꞌju jewaokakaayũ mubuꞌun am. 

“Tapupuyũ, apẽnpuye dak eyju jewaokakam - - ibadipyũ eyju!” ioꞌe 
cebe ip. 27 Jebadip aokakaat pit Moisés oꞌg̃uwun. Ixe dak oꞌe Moisés 
pe: “Abu dak emudot ocekukukan?” i. “Abu dak emudot ‘Cũg̃ g̃u 
eyju jekukum’ iꞌe am ocewebe?” ioꞌe Moisés pe. 28 “Kapusu Egito eipi 
wat eyaoka iat puxim tu ẽn oaoka ojuy?” ioꞌe Moisés pe. 29 Imẽnpuye 
Moisés oꞌjenapõn Egito eipi bewi jaokaap puxim — ioꞌe.
— Midiã eipi kay oꞌju. Osunuy. Oꞌjewebumũn iboceat eju. Koapat 

oꞌkap ipot. G̃uyjom waraꞌat oꞌkap ipot. Moisés 40 koato osunuy Midiã 
eipi be — Estêvão oꞌe.

30 — G̃ebuje Deus ekawẽn tojotjotꞌukat oꞌjebapuk Moisés kay. Ukꞌaꞌũmat 
pe osunuy coꞌa xe. Coꞌa butet Sinaiꞌa i osunuy. Moisés tipꞌaroroꞌitꞌit 
oꞌjojojo. Tipsop oꞌe. Oꞌtipik g̃u bit. 31 Imẽnpuye Moisés itabẽg̃ oꞌe ijojom. 

“Ajo xeꞌe ijop?” ioꞌe jewebe ma. Oꞌju cetẽg̃ ma xipan tip co am. Deus 
oꞌjekawẽn ceweju tipꞌaroroꞌitꞌit pewi. 32 “Õn Deus,” ioꞌe Moisés pe. 

“Edobuyũꞌũmꞌũm itabut osodop ip okay - - Abraão, Isaque dak, Jacó 
dak,” ioꞌe Deus cebe. Moisés ikarabakbak oꞌe jeparara pibun. Ibuꞌu oꞌe 
ijom iparara buye. 33 Deus waram oꞌjekawẽn ceweju. “Eyuk ejuꞌuk ei 
bewi waꞌõbuyxi exe iap mubapuk am,” ioꞌe Deus cebe. “Xipat cĩcãatka 
mucakucag̃ ẽn, õn ijoce buye,” ioꞌe. 34 “Egito eipi watwat ikẽrẽm cĩcã 
webekitkit kug̃,” ioꞌe. “Ipiatpiꞌajojom cĩcã ip. Imẽnpuye jeꞌũhũꞌũm 
cĩcã ip. Wetaybit iboam,” ioꞌe Deus. “Õn ma okop Egito eipi watwat 
xewi ixeyũ dujujẽm ãm,” ioꞌe. “G̃aꞌa aju,” ioꞌe. “Õn jemuju webekitkit 
tujujẽm ãm Egito eipi watwat xewi,” ioꞌe Deus Moisés pe. Imẽn Deus 
oꞌjekawẽn Moisés eju — Estêvão oꞌe.

35 — Deus Moisés oꞌg̃uypit Egito eipi be. Moisés oꞌg̃uypit ixe be 
jebekitkit tujujẽm ãm Egito eipi bewi - - Judeuyũ dujujẽm ãm. Deus 
ixe oꞌg̃uypit jekawẽn tojotjotꞌukat ebapuk puje cekay tipꞌaroroꞌitꞌit 
pewi. Deus ma ixe oꞌg̃uypit. Judeuyũ bit ixe aꞌõ kay g̃u ip osodop. 
Judeuyũ ma oꞌe Moisés pe: “Abu-dak emudot ocekukukan?” i. “Abu-

dak emudot ‘Cũg̃ g̃u eyju jekukum’ iꞌe am ocewebe?” ioꞌe ip Moisés 
pe. Deus pit ixe oꞌjomuy Judeuyũ kukukan, Egito eipi bewi Judeuyũ 
dujujẽmjẽmꞌukan tak — ioꞌe Estêvão.

36 — G̃uyjom ixe Moisés wuywebe iꞌe baꞌoreat oꞌg̃ubapukpuk Egito 
eipi be bima, tibog̃ cĩcãati mudeg̃ pima dak. Tibog cĩcãati butet 
Tipakpekati i osunuy. Ixe Moisés Judeuyũ oꞌtujujẽm Egito eipi bewi. 
Ade koato ukꞌaꞌũmat tag̃ oekuku ip - - 40 koato. Wuywebe iꞌe baꞌoreat 
oꞌg̃ubapukpuk iboce dak.

37 — Ixe Moisés oꞌe Israel naxeg̃ebitbiyũ be:
“Deus jekawẽn muwẽnuwẽnꞌukat g̃udot eykay,” i. “Omudocap puxim 
ixe g̃udot,” i. “Eybadipyũꞌin g̃udot,” i.

38 — Ixe Moisés Israel naxeg̃ebitbiyũ xe osunuy ukꞌaꞌũmat pe. Israel 
naxeg̃ebitbiyũ oꞌjeꞌawero ip Sinaiꞌa etakobe. Deus ekawẽn tojotjotꞌukat 
oꞌjekawẽn Moisés eju ig̃oꞌa jeje — ioꞌe.
— Ig̃oꞌa be Moisés oꞌjekawẽn wuydobuyũꞌũmꞌũm eju - - Israel 

naxeg̃ebitbitꞌũmꞌũm eju. Deus ekawẽn oꞌg̃uwẽn cebe ip - - wuyawẽwẽap 
ekawẽn. Moisés iboap ekawẽn oꞌg̃ubararak witadopa be topaꞌerũnat 
topa be g̃uyjom ocetaybit am iboam — Estêvão oꞌe.

39 — G̃uyjom wuydobuyũꞌũmꞌũm oibuꞌun Moisés aꞌõ kay. Moisés 
kayꞌũm cĩcã ip oꞌe. Egito eipi kay jepit ojuy oꞌe ip. 40 Imẽnpuye oꞌjekawẽn 
ip Arão eju. Oꞌjekawẽn ip Moisés coꞌa jeje ibun pima.
— “Wuyedeusyũm cuy eg̃ug̃ẽ,” ioꞌe ip Arão be. “Ixeyũ jeꞌju wuywap 

Egito eipi kayate mubapuk am wuywebe,” ioꞌe ip. “Poce paxi omuy 
Moisés - - Egito eipi bewi wuydujujẽmat?” ioꞌe ip. “Ocetaybit g̃u poma 
paxi oꞌju iam,” ioꞌe ip Arão be napa ma.

41 — Imẽnpuye biopakꞌitꞌit coꞌiat oꞌg̃ug̃ẽ ip ourom. Ovelha oꞌyaoka 
ip imõg̃ ãm biopakꞌitꞌit coꞌiat wap “Teku Deus” iꞌe am. Petatam oꞌe ip 
jedeusbaro kug̃ puye, jemumug̃ẽ kug̃ puye. Icokcok ip oꞌe. 42 Imẽnpuye 
Deus ibuꞌu oꞌe cekay ip itabut ip biopakꞌitꞌit coꞌiat kay buye. Tũybe 
biopakꞌitꞌit coꞌiat Deus iãn oꞌe ip. Tũybe kaxiepiat Deus iãn oꞌe ip, 
kaxiamat tak, kasoptayũ dak iãn oꞌe ip. Deus kay wuyetabucap puxim 
itabut oꞌe ip ixeyũ kay. Imẽn cedag̃ꞌũm cĩcã oꞌe Deus xe. Imẽn eꞌem 
Deus ekawẽn muwẽnuwẽnꞌukayũ emudupmubararaktup:

“Bekitkit, owebe g̃u ovelha ũmũmꞌuk epesop ukꞌaꞌũmat pe 
bima - - 40 koato bima,” iꞌeꞌem Deus Israel naxeg̃ebitbit pe, i. 

“Eyedeusbaroyũ be acã iũmũmꞌuk epesop - - eyemumug̃ẽ be 
acã,” iꞌeꞌem, i. 43 “Ibiõg̃buk epeg̃ug̃ẽg̃ẽ,” iꞌeꞌem, i. “ ‘Ocexe 
eyju acã deus,’ i epeꞌe napa ma cebe ip,” iꞌeꞌem Deus, i. “ 

‘Ocetabut eykay,’ i epeꞌeꞌe,” iꞌeꞌem Deus, i. “Tũybe Moloque 
eyedeus iãn epesop, Renfã dak,” iꞌeꞌem, i. “Moloque dukꞌa 
dujowatwan epekuku - - torojoꞌa dujuwatwan - - yaꞌĩcatꞌa 
dujowatwan,” iꞌeꞌem, i. “Moloque biõg̃buk ig̃oꞌa be osunuy,” i. 

“Tũybe kasopta joꞌiat tak deus iãn epesop,” iꞌeꞌem, i. “Renfã 
i kasopta joꞌiat putet osunuy,” iꞌeꞌem, i. “Imẽnpuye ipiat 
osupiꞌajoat eywebe,” iꞌeꞌem, i. “Wũyat eipi kay jeymuju õn,” 
i. “Õn jeymuju Babilônia eipi weg̃ũnat ka kay,” i.

Imẽn eꞌem Deus ekawẽn muwẽnuwẽnꞌukayũ emudupmubararaktup 
— Estêvão oꞌe.

44 — Ukꞌaꞌũmat tag̃ jekukum pima wuydobuyũꞌũmꞌũm Deus eju 
kawẽnwẽnapꞌa dujowatwan oekuku ip - - ixeeꞌaꞌa dujowatwan. Witadopa 
oꞌtopadop ig̃oꞌa be - - xepxeptopa - - topaerũnatopa. Deus ekawẽn ibararak 
osodop ixe dopa be. Ig̃oꞌa oꞌyamug̃ẽ ip apẽn Deus oꞌe Moisés pe iap 
tag̃ — Estêvão oꞌe.

45 — Moisésꞌũm eꞌũ buje Josué wuydobuyũꞌũmꞌũm kukukan oꞌe. 
Josuéyũ Deus eju kawẽnwẽnapꞌa oꞌyadujujẽm ukꞌaꞌũmat pewi torojoꞌa - - 
ixee mug̃ẽg̃ẽꞌa. Oꞌyadujuajẽm ip Canaã eipi be. Judeuꞌũmayũ osodop 
ip iboce yajẽm puje ip. Deus ixeyũ Judeuꞌũmayũ oꞌg̃ujẽm ibo ipi bewi 
wuydobuyũꞌũmꞌũm top am. Deus eju kawẽnwẽnapꞌa oꞌyadujuajẽm ip 
jeweju Canaã eipi be — ioꞌe adeayũ be.

46 — G̃uyjom Davi oꞌe Deus pe: “Ukꞌa muy ojuy aꞌg̃u õn eweju 
kawẽnwẽnapꞌam,” i — ioꞌe. — Canaã eipi be bima Davi wuydobuyũꞌũmꞌũm 
kukukan oꞌe. Davi ikukpin cĩcã osunuy Deus xe. Deus soat em idipat 
oꞌg̃udotdot cekay. Davi oꞌe: “Deus, ukꞌa muy ojuy aꞌg̃u õn eweju 
kawẽnwẽnapꞌam,” i. “Jacó itabut osunuy ekay,” i. “Õn tak wetabut ekay,” i. 

“Imẽnpuye ukꞌa muy ojuy aꞌg̃u õn - - ewebeapꞌam,” i. Imẽn Davi oꞌe Deus pe. 
47 Imẽnpit Deus oꞌyamuyat Davi be g̃u. Davi g̃u Deus eju kawẽnwẽnapꞌa 
oꞌyamuy - - ipot acã. Salomão oꞌyamuy. 48 Deus pit ukꞌa be g̃u nuynuy - - 
ijodiat emuamuyꞌa be g̃u. Ixe Deusat. Soat podi ma yaꞌõbacaat. Kabi 
be bit nuynuy. Deus imẽn oꞌe jekawẽn muwẽnuwẽnꞌukayũ ekawẽn tag̃:
 49 Kabi wabikbikap puxim, iꞌeꞌem Deus. Ipi wuimõg̃mõg̃ap puxim, 

iꞌeꞌem. Soat kug̃ õn kabi beacat kug̃ - - ipi dag̃acat kug̃ tak, ioꞌe. 
Apẽntak ijodiat emuamuyꞌa be og̃uy? i. 50 Õn ma soat og̃ug̃ẽ. 
Ipi og̃ug̃ẽ, ipi dag̃acat tak, kabi dak, kabi beacat tak, i.

Imẽn Deus oꞌe ixeyũ ekawẽn tag̃ — Estêvão oꞌe.
51 — Tapupuyũ, eyaꞌõpicũg̃cũg̃ cuy epesop waꞌõ kay — Estêvão oꞌe 

jebadipyũ be. — Kũyjobitꞌũm cĩcã eyju! — ioꞌe. — Eybuꞌu jĩjã Deus 

ekawẽn com. Deus kay itabutꞌũm coꞌi eyju. Eybuꞌu jĩjã Deus aꞌõ dag̃ 
eyeku am. Eyebayũ ekukuap puxim eyju dak jekukum. 52 Warẽmtag̃ 
cĩcã Deus ekawẽn muwẽnuwẽnꞌukayũ oꞌjukukuk ip eyebayũ. Kaꞌũma 
ma ixeyũꞌin xipan ip oꞌjukuk! Pũg̃ tak kaꞌũma. “Cũg̃ cĩcãat omuyku,” 
ioꞌeꞌe ip Deus ekawẽn muwẽnuwẽnꞌukayũ. Imẽn oꞌeꞌe ip yajẽm awap. 
Imẽn eꞌeꞌukayũ oꞌyaoka ip eyebayũ — ioꞌe Estêvão.
— G̃asũ ma ixe cũg̃ cĩcãat epeg̃ũm cekay itakomaayũ be. Jesus i 

ixe butet. Ixe epesubamupaya korosa eju. 53 Kuy juk Deus ekawẽn 
epeyaꞌĩjojo Deus ekawẽn muwẽnuwẽnꞌukat pi bewi. Imẽnpit yaꞌõkayꞌũm 
cĩcã eyju — Estêvão oꞌe adeayũ be, jebadipyũ be.

54 Yaꞌĩjoꞌibiyũ oitakomãn Estêvão kay. Cekawẽn co buje ip oitakomãn. 
Yaoka pin oꞌe ip jetakoma pibun. 55 Estêvão bit Deus biõg̃buk kug̃ cĩcã 
osunuy. Oꞌjeapũn kabi kay. Deus dipap oꞌjojojo. Jesus tak oꞌjojojo. Cũg̃ꞌi 
osunuy kabi be Deus xe soat kukukan. Estêvão oꞌjekawẽn ixe jojom pima.

56 — Akꞌi juy epeꞌe — ioꞌe. — Kabi ikoce õn ijojom — ioꞌe. — Soat 
wag̃o jojom õn. Cũg̃ꞌi Deus xe soat kukukan — ioꞌe.

57 Iboap co buje, yaꞌĩjoꞌibiyũ big̃ ma oitakomãn cekay. Oꞌjewãwã ip 
yaꞌõberen.
— G̃aꞌa ayaoka — ioꞌe ip yaꞌõberen.

Oꞌjewaꞌopinomudipdip ip waram yaꞌĩjoap puxim. Adedem ip oꞌjedau 
cekay. 58 Kururug̃ oꞌtujowat ip ikabog̃atka eakiju. Jeekabek ip oꞌjuꞌukꞌuk. 
Oꞌjomõg̃ ip Saulo be imuxipan am. Ixe Saulo yaypanꞌisuat osunuy. 
Estêvão oꞌyabug̃ ip witaꞌam.
59 Yabug̃bug̃ pima Estêvão oꞌjekawẽn Jesus eju.
— Okukukat Jesus, ojeꞌũ — ioꞌe. — Ekay ojot — ioꞌe.

60 Oꞌjẽg̃ꞌaecõg̃cõg̃. Waram oꞌjewãwã yaꞌõberen.
— Okukukat Jesus — ioꞌe. — Ipiat cuy ecesupiꞌajoat g̃u teyũbeku 

wabug̃bug̃apteim — ioꞌe Deus pe.

8  1 Oeꞌũ. Saulo dak Estêvão aokaap ojuy.
2 Xipat cĩcãayũ Estêvãoꞌũm jebit oꞌjomõg̃ witabikũy be - - Jesus 

kay itabucayũ. Iꞌũmcocom cĩcã oꞌe ip.
Oꞌjepõg̃põg̃põg̃ ip soat ka dag̃ Jesus kay itabucayũ. Pũg̃pũg̃ ixeyũꞌin 

oꞌjepõg̃põg̃põg̃ ip Judéia eipi dag̃. Wararaꞌacayũ ixeyũꞌin oꞌjepõg̃põg̃põg̃ 
ip Samaria eipi dag̃. Jesus emumujuyũ bit oꞌjepõg̃põg̃põg̃ g̃u - - doze 
beayũ. Jerusalém ka be ip osodop.

3 Saulo dak Jesus kay itabucayũ muꞌũm ojuy oekuku. Taomũn ãm 
õmõmꞌuk osunuy ixeyũ dukꞌa be. Ag̃okatkayũ oꞌtaomũnmũn, aoyũ dak. 

Daomũnmũnapꞌa be ip oꞌg̃uõmõm. Saulo ipiat oꞌsupiꞌajoat cĩcã cebe 
ip. 4 Imẽnpit Deus ekawẽn muwẽnuwẽn oekuku ip oꞌjepõg̃põg̃ꞌiayũ - - 
Jerusalém ka bewiayũ. Soat ka dag̃ ip oekuku Deus ekawẽn muwẽnuwẽn.

5 Jesus kay itabucayũ Deus ekawẽn oꞌg̃uwẽnuwẽn Samaria eipi 
watwat pe. Filipe oꞌju ikabog̃atka be Samaria eipi beatka be. Ixe 
oꞌjepõg̃põg̃põg̃ꞌiayũꞌin osunuy. Ibo ka be Deus ekawẽn oꞌg̃uwẽnuwẽn.
— Deus Jesus oꞌtaẽ soat taxijo am — ioꞌe ibo ka watwat pe.

6 Ibo ka watwat itabut cĩcã oꞌe ip Filipe aꞌõ kay - - Deus aꞌõbacaan 
wuywebe iꞌe baꞌoreat oꞌg̃ubapukpuk puye.

7 Ibiõg̃buk kẽrẽat oꞌg̃ujẽmjẽm adeayũ bewi. Yaꞌõberen jewãwãwãm 
oꞌjẽm ip cebewi. Ade ijebit eꞌũ topibiyũ dak oꞌg̃uꞌadaꞌada. Ade taojere 
topibiyũ dak oꞌg̃uꞌadaꞌada. 8 Imẽneju icokcok cĩcã ip oꞌe ibo ka watwat. 
Itabut oꞌe ip Jesus kay.

9 Kuy bima Simão kay itabut cĩcã ip osodop ibo ka watwat. Ixe Simão 
yaꞌõbuyxiat osunuy adeayũ xe, wuywebe iꞌe baꞌoreat mubapukpug̃ 
wamoat puxim puye.
— Soat podi ma waꞌõbacaap kug̃ õn — ioꞌe soat pe napa ma.

10 Imẽnpuye tũybe teku yaꞌõbaca jĩjã iãn oꞌe ip. Soat Samaria eipi 
watwat itabut cĩcã oꞌe Simão kay - - yaꞌõbuyxiayũ, tadaybotbocayũ dak.
— Teku yaꞌõbaca jĩjã, Deus jaꞌõbacaap oꞌg̃ũm cebe buye — ioꞌe ip 

napa ma. — Teku Deus aꞌõbi jekukum — ioꞌe ip napa ma.
11 Ade koato Simão wuywebe iꞌe baꞌoreat mubapukpug̃ oekukuku ibo 
ka beayũ etabutpe. Imẽnpuye adeayũ itabut oꞌe ip cekay.

12 G̃ebuje Filipe Deus ekawẽn oꞌg̃uwẽnuwẽn ibo ka watwat pe - - Simão 
nuyapka watwat pe.
— Deus soat kukukan jeꞌe — ioꞌe cebe ip.

Jesus Cristo oꞌg̃uwẽnuwẽn cebe ip. Kawẽn idipat oꞌg̃uwẽnuwẽn. Imẽnpuye 
itabut oꞌe ip Jesus kay. Oꞌjewemubatisanat ip - - ag̃okatkayũ, aoyũ dak. 
13 Simão dak itabut oꞌe Jesus kay - - wamo tũibit. Oꞌjewemubatisanat. Filipe 
eju oeku. Filipe Deus aꞌõbacaan wuywebe iꞌe baꞌoreat oꞌg̃ubapukpuk 
adeayũ etabutpe. Deus aꞌõbacaap oꞌg̃ubapukpuk cebe ip. Simão iboap 
oꞌjojojo. Itabẽg̃ cĩcã oꞌe Filipe jojom.

14 Jesus emumujuyũ Jerusalém ka be osodop ip. Samaria eipi watwat 
awẽg̃ oꞌyawẽg̃tobuxik ip.
— Samaria eipi watwat itabut oꞌe Deus ekawẽn kay — ioꞌe ip.

Imẽnpuye ixeyũ Pedro oꞌg̃uju Samaria eipi kay. João dak ip oꞌg̃uju.
15 Pedroyũ oajẽm Samaria eipi watwat kay - - Jesus kay itabucayũ 

kay. Oꞌjekawẽn ip Deus eju.

— Ebiõg̃buk cuy eg̃uõm cebe ip — ioꞌe Deus pe, 16 ibiõg̃buk oõm g̃u 
buk cebe ip puye.

“Wuykukukat Jesus ebekit õn g̃asũ” iꞌe am oꞌjewemubatisasaan ip. 
Imẽnpit Deus biõg̃buk oõm g̃u buk cebe ip.

17 G̃ebuje jebu oꞌsubumõg̃ ip itabucayũ abi jeje. Deus biõg̃buk oõm 
cebe ip g̃ebuje bit. 18 Pedroyũ ixeyũ abi jeje jebu mõg̃ puje Deus biõg̃buk 
oõm cebe ip iap oꞌjojojo Simão. Imẽnpuye ixe Simão dinheiro ũm ojuy 
oꞌe Pedro be ibubabi bu ojuy.

19 — Ebubabi bu pin õn — Simão oꞌe Pedro be. — Juku. Edinheirom 
— ioꞌe cebe ip. — Aꞌõbacaap cuy eg̃ũm owebe dak imẽn eꞌe am — ioꞌe. 
— Wetaybit pin Deus biõg̃buk muõm ãm waraꞌacat pe — ioꞌe Pedro be.

20 Pedro itakoma oꞌe Simão kay. Yaꞌõpurug̃ oꞌjede cebe.
— Tũybe Deus emumuũm ojat wedinheirom iãn ẽn eꞌem — ioꞌe 

Simão be. — Deus cuy jemuju ipiatꞌajojoap kay edinheiro kug̃! — 
ioꞌe yaꞌõpurug̃. 21 — Ibaꞌore ewebe kapik am Deus beam oceweju. 
Ikẽrẽat kug̃ ẽn Deus xe. 22 Eg̃uycũg̃ cuy eg̃uy, ikẽrẽat kug̃ puye — ioꞌe 
cebe. — Ikẽrẽat mujurũg̃rũg̃ap cuy ecepere — ioꞌe cebe. — “Ikẽrẽat 
mujurũg̃ ojuy õn,” i juy ece Deus pe. “Ikẽrẽat cuy ejuꞌuk owebewi,” i 
juy ece cebe. Imẽn eꞌe buje Deus g̃ebum g̃u jeꞌe apẽn cuk adi ikẽrẽat 
eg̃ujurũg̃rũg̃ iap kay. 23 Ẽn pit etabutkarey jĩjã wararaꞌacat kay. Ikẽrẽat 
kay acã ẽn — ioꞌe Pedro yaꞌõpurug̃ Simão be.

24 Simão iparara oꞌe Pedro ekawẽn co buje.
— Owebeam cuy ecekawẽn Deus eju — Simão oꞌe. — Ecekawẽn cuy 

ceweju owebe apẽn cuk ece iap ebapukap puxim — ioꞌe Pedroyũ be.
— Haꞌa. Ocekawẽn cuy — ioꞌe.

25 Pedroyũ oꞌjepit Jerusalém ka kay. Deus ekawẽn muwẽnuwẽn oekuku 
ip Samaria eipi watwat pe jeka kay jexexem pima - - Jerusalém ka kay. 
Wuykukukat oꞌeꞌe iap muwẽnuwẽn oekuku ip, apẽn cuk adi oꞌjebapuk 
cebe ip iap muwẽnuwẽn tak. Ade ka dag̃ ip oekuku Samaria eipi dag̃. 
Ade ka watwat pe Deus ekawẽn muwẽnuwẽn oekuku ip jexexem pima.

26 Deus ekawẽn tojotjotꞌukat oꞌjekawẽn Filipe eju - - kabi kadi wiat.
— Ecewemuxipan cuy — ioꞌe. — Kaxietajoreg̃at ka kayat e dag̃ cuy 

eju - - Jerusalém ka bewiat e dag̃, Gaza ka kayat e dag̃. Ixe e ukꞌaꞌũmat 
tag̃ opop — ioꞌe Filipe be.
— Hm hm — ioꞌe. — Cum puk õn — ioꞌe.

27 Dao ma oꞌju. Ixe e dag̃ oꞌju.
Etiópia eipi bewiat Deus ekawẽntup cocom oeku ixe e dag̃. Jepitpin 

oꞌe jeipi kay - - Etiópia eipi kay. Yaꞌõbuyxi jĩjãat osunuy. Etiópia eipi 

kukukat buywatwatꞌukat osunuy. Etiópia eipi kukukat ayacat osunuy. 
Ipi kukukat putet Candace i osunuy. Etiópia eipi kukukat edinheiro 
kukukat osunuy. Kuy bima oꞌju Jerusalém ka be “Ẽn xipat cĩcã oxe” 
iꞌe am Deus pe. 28 Jepitpin oꞌe Jerusalém ka bewi. Jeipi kay jepitpin 
oꞌe - - Etiópia eipi kay. Cavalo emumupuxikpuxik tag̃ oeku. Xikꞌi osunuy 
jabikbikap pe Deus ekawẽntup cocom yaꞌõberen. Kuyjeatup cocom 
oeku Deus ekawẽn muwẽnuwẽnꞌukat emudupmubararaktup cocom - - 
Isaías emudupmubararaktup cocom.

29 — Ixe ecarro juy etomuixik — Deus biõg̃buk oꞌe Filipe be.
30 Filipe oꞌjedau carro nomuju. Ag̃okatkat aꞌõ oꞌyaꞌĩjojo yaꞌõberen 
tupcocom puye. Isaías emudupmubararaktup cocom oeku.
— Ibapuk tu exe ig̃odup ekawẽn? — ioꞌe Filipe Etiópia eipi bewiat pe.

31 — Kaꞌũma. Cekawẽn paꞌarẽm oxe — ioꞌe. — Apẽntak kuka cekawẽn 
pabuk oꞌe oxe? — ioꞌe. — Kaka g̃u omutaybinat ijoce — ioꞌe. — Ejot 
cuy ijoma — ioꞌe. — Eõm cuy wecarro be — ioꞌe. — Xikꞌi abik oxe 
— ioꞌe Filipe be.

32 Jesus muwẽg̃aptup cocom oeku. Imẽn eꞌem ig̃o dup:
Yaoka am tujowan pima, ovelha wa g̃u, i. Imẽnpuxim 
ixe dak oꞌtõn g̃u, i. Mũg̃ ma eꞌem cordeiro jexeedapꞌukꞌug̃ 
pima, i. Imẽnpuxim ixe dak mũg̃ ma osunuy ikẽrẽm cĩcã ip 
oꞌjukuk pima, i. 33 Warẽmtag̃ cĩcã ip oꞌjukuk, i. “Ikẽrẽat kug̃ 
teku” ioꞌe ip napa ma, i. Kaꞌũma ma oꞌe “Ikẽrẽat kug̃ g̃u” i. 
Oꞌjomuymuy jĩjã ip, i. Ipotpet g̃u jeenuy, oꞌyaoka ip puye, i.

Imẽn eꞌem ig̃o dup. Ig̃o dup cocom oeku ixe Etiópia eipi bewiat.
34 — Apẽg̃ape ijop ibararakat ijudup pe? — ioꞌe. — Abu-muwẽnuwẽn 

Deus ekawẽn muwẽnuwẽnꞌukat ijudup pe? — ioꞌe. — Jewemuwẽnuwẽn 
tu? Waraꞌacat muwẽnuwẽn g̃u xeꞌe? — ioꞌe Filipe be.
35 Filipe oꞌg̃ukũyjo mẽg̃apeku tedupeku ibararak opop iam. Kawẽn 
idipat oꞌg̃uwẽn cebe. Jesus oꞌg̃uwẽn cebe.

36 G̃ebuje idibi oꞌtidobuxik ip e dag̃ cucum pima.
— Akꞌi juy ece — ioꞌe Etiópia eipi bewiat Filipe be. — Jodiku idibi! 

— ioꞌe. — Cedag̃ tu ewebe omubatisaan? — ioꞌe.
37 — Jesus kay etabut pima, cedag̃ kuka oꞌe — ioꞌe.

— Wetabut Jesus Cristo Deus ipot iap kay — ioꞌe.
38 Etiópia eipi bewiat jecarro oꞌg̃uycũ. Oꞌkop Filipe eju. Oꞌkop ip 

idibi be. Filipe Etiópia eipi bewiat oꞌg̃ubatisaan.
39 Idibi bewi ceu buje ip Deus biõg̃buk Filipe oꞌtujujẽm ibocewi. 

Imẽnpuye Etiópia eipi bewiat waram g̃u Filipe oꞌjojojo. Inaka oꞌju 

maꞌg̃uto e dag̃ jeka kay. Icokcok cĩcã osunuy. 40 Filipe oꞌjebapuk 
Azoto ka be. Ibocewi pug̃ ka dag̃ g̃u oeku - - ade ka dag̃. Kawẽn idipat 
muwẽnuwẽn oekuku soat kaka dag̃. Cesaréia ka be oꞌju ibocewi.

9  1 Saulo oꞌju Judeuyũ epaĩyũ kukukat kay, itakoma jĩjã wuykukukat 
Jesus aꞌõkayayũ kay buye. Warẽmtag̃ suykukukat Jesus aꞌõkayayũ 

kug̃ oekukuku. Taomũn ojuy ip oekukuku. Soat aokaka ojuy oekukuku. 
Imẽnpuye oꞌju Judeuyũ epaĩyũ kukukat kay. Oꞌjekawẽn ceweju.

2 — Cum õn Damasco ka kay — ioꞌe cebe. — Cartadup cuy etupũm 
owebe — ioꞌe. — Damasco ka be bime otuptujowat Judeuyũ eꞌaweroroapꞌa 
kukayũ be - - Deus eju kawẽnwẽnapꞌa kukayũ be. Ixeyũ acoꞌi Jesus 
aꞌõkayayũ g̃ubapuk owebe carta dup ũm puje — ioꞌe. — Tobuxik 
puje otujupit ip ijoce Jerusalém ka be — ioꞌe. — Ekay ip otujupit. 
Taomũnmũn ip otujupit - - ag̃okatkayũ, aoyũ dak — Saulo oꞌe.
— Haꞌa — ioꞌe. — Eyju juy — ioꞌe. — Imẽn cuy ece — ioꞌe.

3 Damasco ka kay Saulo oꞌju. E dag̃ pima Damasco ka tẽg̃ pima, dao 
ma kabi bewiat ekabia oikabia. Yakokoreren kabia jĩjã oꞌe. 4 Akoh! 
Oꞌjeako. Oꞌat ipi ju jeakoat pibun.

G̃ebuje wuykukukat oꞌjekawẽn Saulo eju. Saulo kabi kadiwiat aꞌõ 
oꞌyaꞌĩjojo.
— Saulo — ioꞌe. — Apẽnpuye ẽn warẽmtag̃ okug̃? — ioꞌe - - kabi 

beat oꞌe.
5 — Abu ẽn tak, Kariwa? — ioꞌe.

— Ekukukat Jesus õn — ioꞌe. — Warẽmtag̃ ma ẽn okug̃ — ioꞌe. — 
Ẽn ma juk adi ipiat esupiꞌajojoat owebe — ioꞌe. 6 — Eꞌãy — ioꞌe Saulo 
be. — Ikabog̃atka be juy eõm. Iboka be bima, ag̃okatkat og̃udot 
ekay. Apẽn ẽn em iam cuy jemukũyjo — ioꞌe wuykukukat. Imẽn 
kabi beat oꞌjekawẽn Saulo eju. 7 Imẽnpuye cewejuayũ oꞌjecũcũ jĩjã ip. 
Oꞌjekõbidaekug̃ ip jeparara pibun. Mũg̃ ma ip oꞌe. Kabi kadiwiat aꞌõ 
oꞌyaꞌĩjojo ip. Imẽnpit oꞌjojojo g̃u ma ip. 8 Saulo oꞌãy ipi juwi. Wedak. 
Oꞌjetaewedakwedak. Imẽnpit ijojom g̃u. Imẽnpuye cewejuayũ iba com 
ma oꞌtujowat Damasco ka be. 9 Ebapũg̃ kabia ibo ka be osunuy ijojom 
g̃u. Jekõnkõn g̃u osunuy, tikõnkõn g̃u dak.

10 Wuykukukat oꞌjebapuk Ananias kay cexeybi. Ananias Damasco 
ka be osunuy. Jesus kay itabut osunuy. Wuykukukat oꞌjekawẽn cebe 
cexeybi.
— Ananias — ioꞌe.
— Ajo, okukukat? — ioꞌe.

11 — Ukꞌa ukpibubu dag̃ cuy eju - - cũg̃at ka ukpibubu dag̃ — ioꞌe. — 
Ag̃okatkat cuy ejokudada iboce - - Tarso ka bewiat — ioꞌe. — Ibutet 
Saulo i — ioꞌe. — Judas dukꞌa kay juy eju — ioꞌe. — Saulo omuy 
ixe dukꞌa be. Kawẽnwẽn oweju. 12 Ixe juk ag̃okatkat oꞌjojojo jexeybi. 
Ixe ag̃okatkat putet Ananias i osunuy cexeybi — ioꞌe. — Ananias 
oꞌjewebumõg̃ yajeje itada am iap oꞌjojojo jexeybi — ioꞌe. — Soat iboap 
oꞌjojojo jexeybi — wuykukukat oꞌe Ananias pe.

13 — Okukukat, odaobuꞌu — ioꞌe. — Oparara oce. Obureyũ kuy 
omukũyjo apẽn ixe ag̃okatkat eꞌem iam — ioꞌe. — “Saulo juk adi ipiat 
oꞌsupiꞌajojoat Jesus aꞌõkayayũ be - - Jerusalém ka watwat pe,” i juk oꞌe 
ip owebe — ioꞌe. 14 — “Ixe Paulo oajẽm ijoce paĩyũ kukukayũ aꞌõbi,” 
iꞌeꞌem ip owebe — ioꞌe Ananias. — “Ixe oajẽm wuydaomũn ãm - - Jesus 
eju kawẽnwẽnꞌukayũ daomũn ãm,” iꞌeꞌem ip owebe — ioꞌe Ananias.

15 — Epararam g̃u juy eg̃uy — ioꞌe. — Eju juy cekay — wuykukukat 
oꞌe. — Õn ma ixe Saulo otaẽ kapik am owebeam. G̃axin ma ixe omuwẽn 
adeayũ be - - Judeuꞌũmayũ be, ipi kukukayũ be dak, Judeuyũ be dak 

— ioꞌe. 16 — “Ẽn cuy ipiat ecesupiꞌajo jĩjã ẽn wekawẽn muwẽnuwẽn 
puye,” i oce kuy cebe — wuykukukat oꞌe Ananias pe.

17 Ananias oꞌju Saulo kay. Judas dukꞌa be oꞌju. Jay. Oajẽm. Cereg̃. 
Oõm. Jebu oꞌjebumõg̃ Saulo abi jeje.
— Tapu — ioꞌe. — Ẽn okitpit — ioꞌe. — Wuykukukat aꞌõbi ojot ekay 

— ioꞌe. — Jesus oꞌjebapuk ekay ijop ka kay ajẽm pima — ioꞌe. — Ixe 
ma omudot ekay — ioꞌe. — Waram etada am omudot. Deus biõg̃buk 
muõm ãm ewebe omudot — ioꞌe Saulo be.

18 Axima xee joꞌiat dao ma oꞌjedu Saulo eta bewi. Cecoat put oꞌe. 
Oꞌãy Saulo. Oꞌjewemubatisaat “Jesus ebekit õn g̃asũ” iꞌe am soat pe. 
19 Jexat oꞌom oꞌe waram. Oibacan waram.

Saulo Jesus oꞌg̃uwẽnuwẽn Damasco ka watwat pe. Ade kabia 
osunuy Damasco ka be. Wararaꞌacayũ xe osunuy Jesus aꞌõkayayũ xe. 
20 Itabunꞌisum Jesus oꞌg̃uwẽnuwẽn soat pe ibo ka watwat pe. Jesus 
oꞌg̃uwẽnuwẽn Judeuyũ eꞌaweroroapꞌa be - - Deus eju kawẽnwẽnapꞌa be.

21 — Jesus Deus ipot — ioꞌeꞌeꞌe soat pe.
Oꞌyaꞌĩjojoꞌiayũ yag̃uyꞌũm oꞌe.
— Ite ag̃okatkat g̃u xeꞌe juk adi Jesus aꞌõkayayũ taomũnmũn oekukuku? 

— ioꞌe ip jewewebe. — Ite ag̃okatkat g̃u xeꞌe juk adi ixeyũ aoka ojuy 
oekukuku? — ioꞌe ip jewewebe. — Itabucayũ daomũn ãm g̃u xeꞌe 
osodot ijoce? Paĩyũ kukukayũ kay wuydaomũnmũn wuydujupit am 
g̃u xeꞌe osodot? — ioꞌe ip.

— Ite ma burut — ioꞌe ip.
22 Imẽnpit Saulo Jesus oꞌg̃uwẽnuwẽn cĩcã Judeuyũ be - - Damasco ka 

watwat pe Deus biõg̃buk aꞌõbacaap kug̃ puye.
— Icẽmãn Deus Jesus oꞌtaẽ wuydaxijojoꞌukan — ioꞌeꞌeꞌe cebe ip.

Ibapug̃ ip oꞌg̃utaybitbin. Imẽnpuye cede baꞌore oꞌe ip Judeuyũ.
23 Ade xet kap puje Judeuyũ Saulo aoka ojuy oꞌe ip. Oꞌjeꞌawero ip.

— Apẽn xeꞌe Saulo ayaoka? — ioꞌe ip jewewebe. 24 Saulo bit jaoka 
ojuy ip iap awẽg̃ oꞌyawẽg̃tobuxik. Judeuyũ soat em ag̃ ma osodop ip 
ikabog̃atka exĩntabi be Saulo aokaap wiwim. Kabiam ip ag̃ ma osodop. 
Ixima be dak ip ag̃ ma. 25 Imẽnpuye Jesus aꞌõkayayũ Saulo oꞌg̃ukop 
ag̃oka ekorara bodi yaokaap puxim. Ixima be oꞌg̃ukop ip. Pag̃eiroꞌa 
bog̃ pe oꞌg̃ukop ip. Saulo imẽn oꞌjenapõn Damasco ka bewi.

26 Saulo oꞌju Jerusalém ka be wararaꞌacayũ kay - - Jesus aꞌõkayayũ kay. 
Jay. Oajẽm. Jesus aꞌõkayayũ eju ceku pin oꞌe. Inaka soat ip iparara 
oꞌe Saulo buxim. Tũybe warẽmtag̃ g̃asũ dak wuykuk iãn oꞌe ip. Tũybe 
Saulo itabut g̃u Jesus kay iãn oꞌe ip. 27 Barnabé bit Saulo oꞌtujowat 
Jesus emumujuyũ jom - - doze beayũ jom. Barnabé oꞌjekawẽn Jesus 
emumujuyũ eju.
— Saulo wuykukukat oꞌjojojo Damasco ka kayate dag̃ — ioꞌe cebe ip. 

— Wuykukukat oꞌjekawẽn ceweju. Saulo yaꞌõcam Jesus oꞌg̃uwẽnuwẽn 
Damasco ka watwat pe — ioꞌe.

28 Imẽneju Jesus aꞌõkayayũ iparara g̃u oꞌe ip Saulo buxim.
G̃ebuje Saulo yaꞌõcam wuykukukat oꞌg̃uwẽnuwẽn Jerusalém ka watwat pe. 

Jesus aꞌõkayayũ eju oekukuku. 29 Oꞌg̃uwẽnuwẽn Grego aꞌõm kawẽnwẽnꞌukayũ 
be. Ixeyũ Grego aꞌõm kawẽnwẽnꞌukayũ Saulo aꞌõ oꞌyaꞌõdada. Teꞌe ma ip 
Saulo aoka ojuy oꞌe. 30 Jesus aꞌõkayayũ bit itaybit oꞌe Saulo aoka ojuy ip 
iam. Imẽnpuye ip Saulo oꞌtujowat Cesaréia ka kay yaokaap puxim.
— Xipat eju am Tarso ka kay - - aypanap ka kay — ioꞌe ip Saulo be.

31 Oꞌju. Imẽneju itabucayũ kaykay am ip oibuꞌun itabutꞌũmayũ. Ipiat 
oꞌsupiꞌajoat g̃u cebe ip. Kabaꞌũm ip osodop Judéia eipi watwat, Galiléia 
eipi watwat tak, Samaria eipi watwat tak. Warẽmtag̃ itabucayũ kukap 
oꞌjepere ip. Imẽnpuye ip big̃ ma oitabun Jesus kay. Deus aꞌõ dag̃ ip 
oꞌe jekukum. Deus biõg̃buk ixeyũ buywatwan osunuy. Imẽnpuye tak 
g̃u ip oitabun wuykukukat Jesus kay. Ade jĩjã ip oitabun.

32 Pedro oajẽm Enéias kay. Soat ka dag̃ oekukuku. Jesus aꞌõkayayũ 
jojom oekukuku. Lida ka be dak oꞌju Jesus aꞌõkayayũ jom. 33 Enéias 
oꞌtobuxik ig̃o ka be. Enéias ibun poꞌi osodop jexexecap pe - - oito koato 
bun, ijebit eꞌũ buye. Pedro oꞌju cekay.

34 — Enéias — ioꞌe. — Jesus Cristo jemuꞌada — ioꞌe. — Eꞌãy — ioꞌe. 
— Exexecap cuy eg̃uxipan edukꞌa be eju am — Pedro oꞌe cebe.

Oꞌjeꞌada g̃ebuje bit Enéias. Xipat oꞌe. 35 Oꞌãy. Adeayũ ijebit eꞌũ topibit 
oꞌjojojo - - iboceayũ - - Sarona ka watwat, Lida ka watwat tak. Imẽnpuye 
kuyap jetabucap oꞌjepere ip. Wuykukukat Jesus kay acã oitabun ip.

36 Jope ka be osunuy Jesus kay itabucat - - ayacat. Ibutet Tabita i 
osunuy. Tabita Dorcas iape Grego aꞌõm. Ixe soat em xipan wararaꞌacat 
kukukꞌuk osunuy. Xipat cĩcã osunuy. Tadaybocayũ buywatwatꞌuk 
osunuy soat em. 37 Ixe ayacat oiwãtaxipin. Oiꞌũ. Imẽnpuye itabucayũ 
ixeꞌũm jebit oꞌjowuy jebabin. Dorcasꞌũm oꞌtujowat ip umatꞌabi be.

38 G̃ebuje oꞌjekũyjo ip Pedro omuy Lida ka be iam. Lida ka Jope ka 
tẽg̃ ma oꞌsukadop. Xepxep ag̃okatkat oꞌg̃uju ip Lida ka be Pedro dakoy 
am. Oꞌju ip. Jay. Itabucayũ oajẽm Pedro kay.
— Ejot cuy oceweju — ioꞌe ip Pedro be. — Oceka be juy aju - - Jope 

ka be — ioꞌe ip.
— G̃aꞌa — ioꞌe.

39 Pedro oꞌju ceweju ip. Oajẽm Dorcasꞌũm kay. Jesus kay itabucayũ 
Pedro oꞌtujuu umatꞌabi be ceꞌũat kay. Itopꞌũm eꞌũꞌibiyũ osodop ip 
ig̃oꞌabi be ade - - Dorcasꞌũm pureyũ. Wawa ip osodop iꞌũmcocom. Jesay 
ip oꞌg̃ubapuk Pedro be.
— Dorcasꞌũm ijop oꞌjoinũm owebe — ioꞌe ip Pedro be.

40 Pedro soat ip oꞌg̃ujẽm umatꞌabi bewi. Oꞌjẽm ip. Oꞌjẽg̃ꞌaecõg̃cõg̃ kawẽn 
ãm Deus eju. Oꞌjekoreren ceꞌũat kay.
— Tabita — ioꞌe. — Ag̃obucẽg̃ ece — ioꞌe ceꞌũat pe.
Ceꞌũ topibit oꞌjetaeweak. Ak. Oꞌjeak Pedro kay. Oꞌjeꞌag̃obucẽg̃. Oabik. 

Xikꞌi oꞌe. 41 Pedro ceꞌũ topibit oꞌsubaixik.
— Kirikꞌãyꞌi — ioꞌe.

Oꞌg̃uꞌãy.
G̃ebuje Pedro wararaꞌacayũ oꞌtomuwã - - Jesus kay itabucayũ, itopꞌũm 

eꞌũꞌibiyũ dak.
— Epesot cuy ceꞌũ topibit com — ioꞌe. — Waram oꞌjetait — ioꞌe cebe ip.
42 Waram oꞌjetait iap awẽg̃ oꞌjeawẽg̃epõg̃põg̃ soat tag̃ Jope ka 

watwat tag̃. Imẽnpuye adeayũ itabut oꞌe ip wuykukukat Jesus kay. 
43 Pedro Jope ka be osunuy ade kabia. Simão dukꞌa be osunuy. Simão 
ixeemug̃ẽg̃ẽꞌukat osunuy.

10  1 Deus ekawẽn tojotjotꞌukat oꞌjebapuk Cornélio kay. Cornélio 
Cesaréia ka be osunuy. 100 be sorarayũ kukukat osunuy. Itália 

eipi bewiayũ osodop ip cesorarayũ. 2 Cornélio xipat cĩcã osunuy Deus 
xe. Itabut osunuy Deus kay Judeu g̃ũn maꞌg̃u. Ibadipyũ dak itabut 
osodop ip Deus kay, soat tukꞌa beayũ. Ade dinheiro ũmũmꞌuk osunuy 
tadaybotbocayũ be. Deus eju kawẽnwẽnꞌuk osunuy. 3 Deus ekawẽn 
tojotjotꞌukat oꞌjebapuk Cornélio kay.

Katpuje oꞌjekawẽn Cornélio eju - - 15 hora bima. Deus ekawẽn 
tojotjotꞌukat oꞌjojojo. Cetẽg̃ ma oajẽm.
— Cornélio — ioꞌe.
4 — Ajo, Kariwa? — ioꞌe.

Ipararam oꞌjeak cekay.
— Ekawẽn cocom Deus jekawẽnwẽn ẽn ceweju bima — ioꞌe Cornélio 

be. — Deus itaybit ebubutꞌin iũmũmꞌuk eg̃uy tadabotbocayũ be iam 
— ioꞌe. — Imẽnpuye Deus g̃ebum ekay — ioꞌe.

5 — G̃asũ juy ebuywatwatꞌukayũꞌin eg̃uju Jope ka be — ioꞌe. — Ibo 
ka wat cuy etomuwã — ioꞌe. — Pedro i ibutet. Ixe juy etomuwã — ioꞌe. 
6 — Simão dukꞌa be omuy - - ixeemug̃eg̃eꞌukat tukꞌa be - - tibog̃ cĩcãati 
wãbu beatꞌa be — ioꞌe. — Ixe juy etomuwã edukꞌa be tot am — ioꞌe.

7 Kabi kay Deus ekawẽn tojotjotꞌukat epit puje, Cornélio ebapũg̃ayũ 
oꞌtomuwã jebuywatwatꞌukayũ. Xepxep ixeyũꞌin jedukꞌa be kapikpikꞌukayũ 
osodop. Waraꞌat ixeyũꞌin sorara osunuy. Sorara Deus kay itabucat 
osunuy. 8 Cornélio Deus ekawẽn tojotjotꞌukat oꞌjebapuk cebe iap 
oꞌg̃uwẽn cebe ip.

Iboap muwẽn puje ip oꞌg̃uju Jope ka be Pedro dakoy am. Xerewun. 
Ebapũg̃ayũ oꞌju - - Cornélio emumujuyũ. E bidase oꞌxet ip. Kuyaje oꞌju ip. 
9 Jope ka tẽg̃ oꞌe ip. Ijasũn ip pima Pedro jexey joꞌiat oꞌjojojo kaxicug̃.

Pedro oꞌjekawẽn Deus eju. Oꞌjeu ukꞌa abi jeje kawẽn ãm ceweju. Ukꞌa 
abi yabicug̃ g̃u oꞌyanuy - - yapo ma. 10 Ire jĩjã oꞌe iboce. Cekõn pin oꞌe. 
Ukꞌa beayũ Pedro xat tatam pima, Pedro jexey joꞌiat oꞌjojojo. 11 Pag̃o bog̃ 
kopkom oꞌe kabi kadiwi. Pag̃o bog̃ oꞌjojojo Pedro jexey joꞌiat pe. Pag̃o kabi 
kadiwi kopkom cekay iap oꞌjojojo jexey joꞌiat pe. Pag̃o ierunbog̃ cĩcã oꞌe. 
Ebadipdip abi eju yabikirikirik oꞌe. Ixe pag̃o oꞌkop cexe. 12 Warẽmtaksug̃ 
osodop pag̃o be - - cũg̃cũg̃ayũ, wurũrũg̃ayũ dak, pupumayũ dak.

13 G̃ebuje Deus oꞌjekawen Pedro eju jexeybi.
— Pedro — ioꞌe. — Ixeyũ juy eyaoka exan — ioꞌe. — Yaoka buje 

juy ejoꞌo — ioꞌe.
14 — Ap! — ioꞌe. — Ojoꞌo g̃u, Kariwa — ioꞌe. — Oxat g̃u bit teku! — 

ioꞌe. — Iꞌo pi beku ocexe - - Judeuyũ xe — ioꞌe. — Õn pit beku ojoꞌo 
g̃u - - pũg̃ em tak kaꞌũma! — ioꞌe. — G̃asũ dak ojoꞌo g̃u — Pedro oꞌe.

15 Deus waram oꞌjekawẽn ceweju.
— Exan ma teyũku! — ioꞌe. — Õn ma exan og̃ũm. Imẽnpuye “Oxat 

g̃u bit teku,” iꞌũmg̃u juy ece owebe — ioꞌe. — “Iꞌo pi beku ocexe,” 
iꞌũmg̃u juy ece owebe — ioꞌe Pedro be. — Õn ma exan og̃ũm — ioꞌe. 
— Imẽnpuye iꞌo pi g̃u exe — Deus oꞌe.

16 Ebapũg̃ em Deus imẽn oꞌjekawẽn Pedro eju. Pag̃o oꞌjepaꞌũm ibocewi. 
Waram oꞌjeu kabi kay.

17 Pedro oꞌjewag̃uyda jexey joꞌiat kay.
— Apẽn omutaybin ojuy oꞌe Deus? — ioꞌe jewebe ma. — Apẽg̃ãm 

iboap oꞌg̃ubapuk owebe? — ioꞌe jewebe ma.
Ebapũg̃ayũ oajẽm Pedro nuyapꞌa kay Pedro g̃ebum pima jexey joꞌiat 

kay. Cornélio emumujuyũ oajẽm.
18 — Puꞌa be Simão Pedro omuy? — ioꞌe ip.
Oajẽm ip Simão nuyapꞌa exĩntabi be.
— Ijoce du Simão Pedro omuy? — ioꞌe ip ukꞌa beayũ be.

19 Pedro ukꞌa abi jeje mabuk osunuy. G̃ebum mabuk osunuy jexey 
joꞌiat kay.

G̃ebuje Deus biõg̃buk oꞌjekawẽn Pedro be.
— Ebapũg̃ ag̃okatkayũ ekudadam - - Judeuꞌũmayũ — ioꞌe. — Oajẽm 

ip enuyapꞌa be. 20 Ekop cuy ixeyũ dopabe — ioꞌe Pedro be. — Ceweju 
juy ip eju — ioꞌe. — “Oju g̃u xeꞌe ceweju ip?” iꞌũmg̃u juy ece ewebe 
ma — ioꞌe. — Õn ma ip og̃uju edakoy am — ioꞌe Pedro be.
21 Oꞌkop. Ebapũg̃ayũ dobedem oꞌju.
— Okudadam eyju — ioꞌe. — Apẽg̃ãm epesot ijoce? — ioꞌe cebe ip.

22 — Cornélio ocemudot — ioꞌe ip. — 100 be sorarayũ kukukat ixe. 
Ixe cũg̃ cĩcã Deus xe — ioꞌe ip. — Itabut cĩcã Deus kay. Yaꞌõbuyxi 
soat xe Judeuyũ xe. Deus ekawẽn tojotjotꞌukat mo aꞌg̃u oꞌjekawẽn 
Cornélio be - - ocekukukat pe — ioꞌe ip. — “Pedro juy etomuwã,” i 
mo aꞌg̃u oꞌe cebe — ioꞌe ip. “Pedro juy jeedot edukꞌa be,” i mo aꞌg̃u 
oe cebe — ioꞌe ip. “Cekawẽn kay juy eyaꞌõpicũg̃ eg̃uy,” i mo aꞌg̃u oꞌe 
cebe — ioꞌe ip Pedro be.

23 — Haꞌa — ioꞌe. — Epeõm cuy ocedukꞌa be — ioꞌe. — Ijoce juy 
epexet — ioꞌe.
— Ma — ioꞌe ip.

Oꞌxet ip ig̃oꞌa be.
24 Kuyaje Pedro oꞌkop. Oꞌjewemuxipan. Oꞌju Cornélio emumujuyũ 

eju. Cornélio kay ip oꞌju Cesaréia ka be. Waraꞌacayũ itabucayũ dak 
oꞌju Pedro eju - - Jopé ka watwat. Xet. E bidase ip oꞌxet. Kuyaje oꞌju 

Atos 10

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



341

ip. Jay. Oajẽm ip Cesaréia ka be. Cornélio kuy jebadipyũ oꞌtomuwã 
jedukꞌa be, jebureyũ dak. Pedro ajẽmap wiwim ip osodop. Pedroyũ 
oajẽm tukꞌa be. Cornélio kay oajẽm.

25 Pedro õm pima, Cornélio oꞌju cekay tobedeam. Oꞌjẽg̃ꞌaecõg̃cõg̃ 
Pedro wap. Tũybe Pedro Deus iãn oꞌe. 26 Dao ma Pedro Cornélio oꞌg̃uꞌãy.
— Owap g̃u juy ecẽg̃ꞌaecõg̃cõg̃ — ioꞌe. — Eꞌãy — ioꞌe. — Deus g̃u 

õn - - ag̃okatkat acã — ioꞌe.
27 G̃ebuje oõm ip tukꞌa be kawẽnwẽn. Tukꞌa beayũ adeayũ 

oꞌjeꞌaweroroꞌiayũ Pedro oꞌjojojo. Pedro oꞌjekawẽn ceweju ip.
28 — Oceju Judeuyũ — ioꞌe. — Eyetaybit ocexe oceꞌaweropi Judeuꞌũmat 

eju iam. Imẽnpit kapusu Deus mo aꞌg̃u waraꞌan ma omukũyjojo. “Cedag̃ 
g̃u ewebe ‘Judeuꞌũmat xipat g̃u’ iꞌe am,” i mo aꞌg̃u Deus oꞌe owebe 
— ioꞌe. 29 — Imẽnpuye ojot eykay, Judeuyũ g̃u maꞌg̃u eyju. Eywebe 
onomuwã buje dao ma ojot — ioꞌe. — Odaobuꞌu g̃u wedot am eykay 
— ioꞌe. — Apẽg̃ãm eyju onomuwã? — Pedro oꞌe.

30 Cornélio oꞌjekawẽn Pedro eju.
— Tapu, kapusukuruy ijoce ma mo aꞌg̃u og̃uy ijaꞌa be — ioꞌe. — Katpujesũ 

mo adi kawẽnwẽn og̃uy Deus eju. Dao ma Deus ekawẽn tojotjotꞌukat 
oꞌjebapuk okay - - doti isopsepat kukat — ioꞌe. 31 — Oꞌjekawẽn oweju. 

“Cornélio,” i mo aꞌg̃u oꞌe owebe. “Ekawẽn cocom Deus, jekawẽnwẽn ẽn 
ceweju bima,” i mo aꞌg̃u oꞌe owebe — ioꞌe. — “Deus itaybit ebubutꞌinꞌin 
iũmũmꞌuk eg̃uy tadaybotbocayũ be iam,” i mo aꞌg̃u oꞌe owebe — ioꞌe. 
32 — “Ebuywatwatꞌukayũꞌin cuy eg̃uju Jope ka be,” i mo aꞌg̃u oꞌe 
owebe — ioꞌe. — “Ag̃okatkat cuy etomuwã. Pedro i ibutet. Simão dukꞌa 
be ixe omuy - - ixee mug̃ẽg̃ẽꞌukat tukꞌa be - - tibog̃ cĩcãati wãbu beatꞌa 
be,” i mo aꞌg̃u owebe — ioꞌe. 33 — Imẽneju dao ma obuywatwatꞌukat 
og̃uju edakoy am — ioꞌe. — Xipat cĩcã ajẽm okay — ioꞌe. — G̃asũ 
soat wuyju ijoce Deus etabixe. Apẽn Deus oꞌe ewebe iap cuy eg̃uwẽn 
ocewebe. Soat cuy eg̃uwẽn ocewebe — ioꞌe Pedro be.

34 Pedro oꞌjekawẽn ceweju ip - - Judeuꞌũmayũ eju.
— “Judeuyũ kay acã õn,” iꞌeꞌem g̃u Deus. “Judeuꞌũmayũ kay g̃u 

õn,” iꞌeꞌem g̃u Deus. G̃asũ bit wetaybit iboam — ioꞌe. — Deus xipan 
soat kug̃ ijodiat kug̃. Pũg tag̃ ma ip ikug̃ — ioꞌe. 35 — Soat Deus aꞌõ 
dag̃ jekukuꞌukayũ cũg ma cexe - - Judeuyũ, Judeuꞌũmayũ dak. Deus 
bikuyap tag̃ jekukuꞌukayũ cũg ma cexe - - soat ip — ioꞌe.

36 G̃asu Deus kawẽn idipat oꞌg̃udot ocewebe - - Judeuyũ be — ioꞌe. — 
“Jesus Cristo kay eyetabut puje wetakoma g̃u oce eykay,” iꞌeꞌem Deus 
wuywebe. Ixe Jesus soat kukukat. 37 “G̃asũ bit epeyewemubatisasaan 

Atos 10

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



342

cuy ‘Waram g̃u ikẽrẽat oceg̃ujurũg̃’ iꞌe am eybureyũ be,” ioꞌeꞌe João 
Batista. Imẽn oꞌeꞌe soat pe Judéia eipi watwat pe. Eyetaybit iboam 
— ioꞌe.

38 — Deus Jesus oꞌtaẽ. Nazaré ka be osunuyiat oꞌtaẽ. Deus jebiõg̃buk 
oꞌg̃uõm cebe - - Jesus pe. Jaꞌõbacaap oꞌg̃uõm cebe. Jesus soat ka dag̃ 
oekukuku xipacat mug̃ẽg̃ẽm waraꞌacat peam. Ibiõg̃buk kẽrẽat oꞌg̃ujẽmjẽm 
Satanás aꞌõ kayayũ bewi. Jesus imẽn oekukuku soat em Deus aꞌõbi 
jekukum puye — ioꞌe. 39 — Apẽn cuk adi Jesus oꞌeꞌe iap ocejojojo Judéia 
eipi dag̃ jekukum pima, Jerusalém ka be bima dak — Pedro oꞌe.
— Judeuyũ kukukayũ ma Jesus oꞌsubamupaya korosa be yaoka 

am. 40 Deus pit waram Jesus oꞌg̃utait — ioꞌe. — Ebapũg̃ kabia ceꞌũap. 
Xepxep xet kap puje, Deus Jesus oꞌg̃utait waram — ioꞌe.
— Jesus waram oꞌjebapuk jewekay itabucayũ kay. Deus aꞌõbi oꞌjebapuk. 

41 Waram itait puje Jesus oꞌjebapuk soat kay g̃u - - ocekay acã. Ocekay 
oꞌjebapuk kuy bima Deus ocenaẽ buye — ioꞌe. — Deus cuk ocenaẽ 
ocewebe Jesus muwẽn ãm itaybitꞌũmayũ be — ioꞌe.
— Deus pe waram imutait puje, oceweju Jesus oꞌjekõn, oꞌtikõn tak. 

42 “Kawẽn idipat cuy epeg̃uwẽnuwẽn soat pe,” i mo aꞌg̃u oꞌe Jesus 
ocewebe — ioꞌe Pedro. — “ ‘Deus Jesus oꞌtaẽ ixe be “Teyũku ikẽrẽat 
kug̃ Deus xe,” iꞌe am kũyjobitꞌũmayũ be. “Teyũku xipat Deus xe” iꞌe 
am kũyjobicayũ be,’ i juy epeꞌe soat pe,” i mo ag̃u oꞌe Deus ocewebe. 

“ ‘Imẽn ixe jeꞌe soat pe - - itabẽg̃ayũ be, ceꞌũꞌũayũ be dak,’ i juy epeꞌe 
soat pe,” i mo ag̃u oꞌe ocewebe — ioꞌe Pedro.

43 — Kuyje dak Deus ekawẽn muwẽnuwẽnꞌukayũ Jesus oꞌg̃uwẽnuwẽn. 
“Ag̃okatkat omuyku,” ioꞌe ip kuyje. “Cekay eyetabut pima, jaꞌõbi Deus 
ikẽrẽat juꞌuk eywebewi,” ioꞌeꞌeꞌe ip. Kuyje Deus ekawẽn muwẽnuwẽnꞌukayũ 
imẽn oꞌeꞌeꞌe Jesus muwẽnuwẽn — Pedro oꞌe.

44 Pedro kawẽnwẽn pima Deus biõg̃buk oꞌkop Judeuꞌũmayũ kay.
Soat pe oõm - - oꞌyaꞌĩjojoꞌiayũ be - - Judeuꞌũmayũ be. 45 Yag̃uyꞌũm cĩcã 

ip oꞌe Judeuyũ - - Jesus kay itabucayũ - - Pedro ejuayũ. Yag̃uyꞌũm ip oꞌe 
Deus jebiõg̃buk oꞌg̃uõm Judeuꞌũmayũ be buye. Tũybe wuywebe acã 
Deus jebiõg̃buk g̃uõm iãn oꞌe ip. 46 Yaꞌõbaꞌarẽmatꞌaꞌõm kawẽnwẽn ip 
oꞌe Judeuꞌũmayũ.
— Deus, ẽn xipat cĩcã — ioꞌe ip yaꞌõbaꞌarẽmatꞌaꞌõm.

Judeuyũ iboap oꞌyaꞌĩjojo. Imẽneju Pedro oꞌjekawẽn jebureyũ eju - - 
Judeuyũ eju.

47 — Deus jebiõg̃buk oꞌg̃uõm cebe ip — ioꞌe. — Oꞌg̃uõm cebe ip 
apẽn cuk oꞌg̃uõm wuywebe iap coꞌi — ioꞌe. — Imẽnpuye cedag̃ g̃u 

du ocewebe ixeyũ mubatisaan? — ioꞌe. — Abu dak kuka oꞌe ocewebe 
“Cedag̃ g̃u,” i? — Pedro oꞌe.

48 Oꞌjekawẽn Judeuꞌũmayũ eju dak.
— Epeyewemubatisasaan cuy “Wuykukukat Jesus ebekitkit oceju 

g̃asũ bit” iꞌe am soat pe eybureyũ be — ioꞌe cebe ip.
Oꞌjewemubatisaan ip.
— Ibun ma juy eg̃uy ocexe — ioꞌe ip Pedroyũ be.

Imẽnpuye Pedroyũ ibun osodop ip cexe ip.

11  1 Judéia eipi watwat oꞌyawẽg̃coco ip - - Jesus emumujuyũ. Wararaꞌacayũ dak 
oꞌyawẽg̃coco ip Jesus kay itabucayũ. Judeuꞌũmayũ dak Deus ekawẽn kay 

oꞌe iap awẽg̃ oꞌyawẽg̃coco ip. 2 Pũg̃pũg̃ Jesus aꞌõkayayũꞌin iboap awẽg̃ kay g̃u oꞌe ip - - 
Judeuyũ. Tũybe soat Jesus kay itabucayũ juy jedaypuꞌag̃obixeedakatkan iãn oꞌe ip.

Jerusalém ka be Pedro ajẽm puje ixeyũ Judeuyũ Pedro oꞌg̃ukorẽm.
3 — Pedro, apẽn mo ẽn tak ece? — ioꞌe ip. — Apẽnpuye mo ẽn tak 

eõm Judeuꞌũmat tukꞌa be? — ioꞌe ip. — Apẽnpuye ẽn tak mo ecekõn 
taypuꞌag̃obixeedakatꞌũmayũ eju? — ioꞌe ip Pedro be.

4 G̃ebuje Pedro apẽn oꞌjebapuk cebe ip iap oꞌg̃uwẽn cebe ip.
— Mẽnpuk, obureyũ! — ioꞌe. — Eyaꞌõpicũg̃cũg̃ puk! — ioꞌe. 5 — Jope ka be 

bima kawẽnwẽn mo oce Deus eju. Wexey joꞌiat ojojojo. Kabi kadi wi pag̃o bog̃ 
kopkom iap mo ojojojo wexey joꞌiat pe — ioꞌe. — Okay kopkom oꞌe. Yabikirikirik 
oꞌe ebadipdip abi eju. 6 Xipan mo oceak cekay. Puca mo ojojojo - - cũg̃cũg̃ayũ, 
wurũrũg̃ayũ dak, pupumayũ dak, widayũ dak. Soat ip iꞌopi wuyxe — Pedro oꞌe.

7 — Deus mo oꞌjekawẽn oweju. “Pedro,” i mo oꞌe owebe. “Ixeyũ juy eyaoka 
exan,” i mo oꞌe — ioꞌe. 8 — “Kaꞌũma, okukukat,” i mo oce cebe. “Iꞌopi beku ocexe 
Judeuyũ xe. Ojoꞌo g̃u buk,” i mo oce cebe — ioꞌe Pedro. 9 — Imẽnpuye Deus waram 
oꞌjekawẽn oweju. “Exat ma ijop,” i mo oꞌe. “ ‘Iꞌopiat beku’ iꞌũmg̃u juy owebe,” i mo 
oꞌe owebe. “Õn ma exan og̃ũm. Imẽnpuye iꞌopi g̃u ewebe,” i mo oꞌe owebe. 10 Ebapũg̃ 
em Deus imẽn oꞌjekawẽn oweju. Pag̃o bog̃ waram oꞌjepaꞌũm kabi kay — ioꞌe.

11 — G̃ebuje ebapũg̃ ag̃okatkayũ oajẽm ocesopiatꞌa kay. Cesaréia ka 
wat cuk ip oꞌg̃ujuat odakoy am. Cornélio i ibutet — ioꞌe.

12 — G̃ebuje Deus biõg̃buk oꞌjekawẽn oweju — ioꞌe. — “ ‘Oju xeꞌe Judeuꞌũmat eju?’ 
iꞌũmg̃u juy ece owebe,” i mo oꞌe owebe — ioꞌe. — Imẽnpuye oju ceweju ip — ioꞌe.
— Cornélio dukꞌa kay oju - - Judeuꞌũmat tukꞌa kay — ioꞌe. — Iboceayũ 

dak oꞌju ip oweju - - 6 beayũ - - Jope ka watwat — ioꞌe. — Soat mo ocajẽm 
Judeuꞌũmat tukꞌa be - - Cornélio dukꞌa be - - omudocat tukꞌa be — ioꞌe.

13 — Cornélio mo apẽn Deus ekawẽn tojotjotꞌukat oꞌjebapuk jekay iap 
oꞌg̃uwẽn ocewebe: “Deus ekawẽn tojotjotꞌukat mo ojojojo,” i. “Cũg̃ꞌi 

mo og̃uy odukꞌa be,” i. “Ixe mo oꞌe owebe: ‘Ebuywatwatꞌukayũꞌin cuy 
eg̃uju Jope ka be,’ i,” i. “ ‘Simão Pedro juy etomuwã,’ i,” i. 14 “ ‘Ixe kawẽn 
idipat g̃uwẽn eywebe,’ i,” i. “ ‘Kawẽn idipat co buje, Deus jedaxijo - - 
ebadipyũ dak taxijo’ i,” i. Imẽn Cornélio mo oꞌe ocewebe — Pedro oꞌe.

15 — Iboam Cornélio e buje, Jesus mo og̃uwẽn cebe ip - - Judeuꞌũmayũ 
be — ioꞌe.
— Õn kawẽnwẽn pima Deus biõg̃buk oꞌkop cekay ip - - Judeuꞌũmayũ kay. 

Cebe ip oõm. Apẽn wuywebe oõm koap iap puxim oõm cebe ip. 16 Imẽneju 
wuykukukat ekawẽn kay mo oceg̃ebu. Wuykukukat mo oꞌe wuywebe: 

“João idibi be imubatisasan oeku,” i. “Eywebe bit Deus biõg̃buk jeõm,” i 
mo oꞌe wuywebe — ioꞌe Pedro. 17 — Deus ma jebiõg̃buk oꞌg̃uõm wuywebe 
wuykukukat Jesus Cristo kay wuyetabut puye. Apẽn kuy bima mo oꞌg̃uõm 
wuywebe iap coꞌi jebiõg̃buk oꞌg̃uõm cebe ip g̃asũ. Cedag̃ osunuy Deus 
pe jebiõg̃buk muõm ãm cebe ip. Imẽnpuye “Cedag̃ g̃u Deus pe jebiõg̃buk 
muõm ãm cebe,” iꞌũmg̃u oce õn pit — Pedro oꞌe cebe ip.

18 Pedro aꞌĩjo buje Jerusalém ka watwat oꞌjede g̃u Judeuyũ. Pedro 
mukorẽmap oꞌjepere ip.
— Kaꞌũmg̃u Deus coꞌiat xipacat! — ioꞌe ip cebe. — Judeuꞌũmayũ dak 

ikẽrẽat mujurũg̃rũg̃ap epereap ojuy acoꞌi Deus — ioꞌe ip. — Ibikuy 
acoꞌi ikẽrẽat uk am cebewi ip. Soat em Deus xe jeedop ip jeꞌũ buje — 
ioꞌe ip. — Deus xipat cĩcã! — ioꞌe ip.

19 Estêvão eꞌũ buje oꞌjepõg̃põg̃põg̃ ip itabucayũ. Oꞌjepõg̃põg̃põg̃ ip 
wararaꞌacayũ ixeyũ be ipiat oꞌsupiꞌajoat cĩcã buye. Pũgpũg̃ ixeyũꞌin 
wũy ma oꞌju. Fenícia eipi be oꞌju ip. Chipre eipi be dak, Antioquia ka 
be dak. Ade kaka dag̃ jekukum pima Jesus oꞌg̃uwẽnuwẽn ip jajẽmapka 
watwat pe. Jesus oꞌg̃uwẽnuwẽn ip Judeuꞌũmayũ be g̃u - - Judeuyũ be acã.

20 Pũg̃pũg̃ ixeyũꞌin oꞌju Antioquia ka kay. Chipre eipi be osodopiayũ 
oꞌju ip Antioquia ka kay, Cirene eipi be osodopiayũ dak.

G̃ebuje kawẽn idipat oꞌg̃uwẽnuwẽn ip Judeuꞌũmayũ be - - Grego aꞌõm 
kawẽnwẽnꞌukayũ be.
— Jesus acã ocekukukat — ioꞌe ip cebe ip.

21 Deus ip oꞌsubuywatwan cĩcã wuykukukat Jesus muwẽnuwẽnayũ. 
Imẽneju adeayũ oibuꞌun ip jetabut am jedobuyũꞌũmꞌũm ekawẽn kay. 
Kuyap jetabucap oꞌjepere ip. Wuykukukat Jesus kay ip oitabun.

22 G̃ebuje Jesus kay itabucayũ apẽn Antioquia ka watwat itabut oꞌe 
iap awẽg̃ oꞌyawẽg̃tobuxik ip - - Jerusalém ka watwat.
— Ade Judeuꞌũmayũ itabut oꞌe Jesus kay - - Antioquia ka watwat — 

ioꞌe itaybicayũ.

Imẽnpuye itabucayũ kukukayũ Barnabé oꞌg̃uju Antioquia ka be. 
23-24 Xipat cĩcãat osunuy Barnabé. Soat em Deus biõg̃buk aꞌõ dag̃ 
oekukuku. Wuykukukat Jesus kay itabut cĩcã osunuy.

Barnabé oajẽm Antioquia ka be itabucayũ kay - - Jesus kayayũ kay. 
Apẽn cuk adi Deus xipacat oꞌg̃ũm iboceayũ be iap awẽg̃ tobuxik puje 
icokcok cĩcã oꞌe. Soat ip oꞌg̃utaybitbin Deus ekawẽn.
— Eyetabun cĩcã juy epesop wuykukukat Jesus kay! — ioꞌe cebe 

ip. — Yaꞌõ dag̃ cuy epeku! Kũyjobin cuy epesop cekawẽn kay — ioꞌe 
cebe ip. Imẽnpuye ade jĩjã oitabun wuykukukat Jesus kay.

25 G̃ebuje Barnabé Saulo oꞌtakoy. Tarso ka be oꞌju Saulo dakoy am. 
Oꞌtakoy. Oꞌtobuxik. Oꞌjekawẽn ceweju.
— G̃aꞌa acepit Antioquia ka be — ioꞌe.
— G̃aꞌa — ioꞌe.

26 Oꞌjepit ip - - Barnabé, Saulo dak. Pũg̃ koato ibo ka be osodop ip. 
Jeꞌaweroroꞌuk ip osodop itabucayũ eju. Ade itabucayũ mutaybitbinꞌuk 
ip osodop. Antioquia ka be bima soat em wararaꞌacayũ oꞌe: — Cristo 
ebekitkit — i Jesus kay itabucayũ be.

27 Pũg̃pũg̃ Deus ekawẽn muwẽnuwẽnꞌukayũ oajẽm itabucayũ kay - - 
Antioquia ka beayũ kay. Oajẽm ip Barnabé Antioquia ka be bima, 
Saulo dak. Jerusalém ka bewi ip oajẽm. Oꞌjeꞌawero ip itabucayũ eju. 
28 Pũg̃ ixeyũꞌin oꞌjekawẽn itabucayũ eju. Ibutet Ágabo i osunuy. Deus 
biõg̃buk ixe Ágabo oꞌg̃ukũyjo apẽn g̃uyjom jeꞌbapuk iam. Imẽnpuye 
oꞌjekawẽn ceweju ip.
— Wuyrere jĩjã acesop! Wuyxat iꞌũm soat ka dag̃ — ioꞌe cebe ip.
Cláudio ipi kukukan pima oireren ip apẽn kuy bima Ágabo oꞌe iap 

tag̃. 29 Oꞌjeꞌawero ip Jesus kay itabucayũ.
— G̃aꞌa dinheiro ag̃uju wararaꞌacayũ be - - itabucayũ be - - Judéia eipi 

watwat pe — ioꞌe ip jewewebe. — Irere ip jekukum — ioꞌe ip.
30 Imẽn soat ip jedinheiro muxipanpanꞌuk osodop ikug̃ pima. Imẽnpuye 
Barnabé oꞌg̃uju ip Saulo dak. Oꞌg̃uju ip dinheiro ũm ãm itabucayũ 
kukukayũ be - - irereayũ kukukayũ be.

12  1 Ixeyũ ekabia be Herodes Judeuyũ kukukat osunuy. Ixe ipiat 
oꞌsupiꞌajoat Jesus kay itabucayũ be. 2 Koap Tiago oꞌyaokaat 

pajam. Tiagoꞌũm oeꞌũ - - João wag̃oꞌũm. 3 Icokcok oꞌe ip Judeuyũ 
oꞌyaokaat puye - - itabutꞌũmayũ. Imẽnpuye Herodes Pedro oꞌtaomũnat. 
Oꞌtaomũnat Judeuyũ petatam pima. Ixe epeta bima pãoꞌa oꞌoꞌuk ip 
osodop - - yamuyuhuhuaptõmtẽmꞌũmatꞌa.

4 Taomũn puje Pedro oꞌg̃uõmat daomũnmũnapꞌa be.
— Peta kap puje Pedro og̃ujẽm g̃uto daomũnmũnapꞌa bewi — Herodes 

oꞌe jewebe ma. — Ixe ekawẽn cuy oyaꞌĩjo soat etabut pe — ioꞌe jewebe 
ma.

Sorarayũ oꞌg̃uju Pedro wiwi am. 16 be sorarayũ oꞌg̃uju. Ebadipdipayũ 
iwiwim oꞌe kabia buje. Ebadipdipayũ g̃uto iwiwim oꞌe ip kaxicug̃. 
Ebadipdipayũ g̃uto iwiwim oꞌe ip katpuje. Ebadipdipayũ g̃uto iwiwim 
oꞌe ip ixima be. 5 Sorarayũ ma xipan cĩcã Pedro wiwim ip oꞌe cenapõnap 
puxim. Itabucayũ bit kawẽnwẽn cĩcã oꞌe ip Deus eju Pedro mujẽm ãm.

6 Herodes ma kajuk Pedro oꞌg̃ujẽm daomũnmũnapꞌa bewi kabia 
buje. Deus ekawẽn tojotjotꞌukat pit oꞌg̃ujẽm ixima be. Deus ekawẽn 
tojotjotꞌukat oajẽm Pedro kay ixe exima be. Pedro ixet osunuy 
daomũnmũnapꞌa be. Ixet osunuy xepxep sorarayũ pidase. Cem ibakirik 
osunuy correntebum. Sorara ag̃ osunuy daomũnmũnapꞌa exĩntabi 
be - - badiat exĩntabi be. Waraꞌat tak kacũg̃ kadiat exĩntabi be osunuy 
ag̃. 7 Deus ekawẽn tojotjotꞌukat oꞌjebapuk daomũnmũnapꞌa be. Dao 
ma oikabia. Jok. Pedro oꞌg̃ujok jebum. Oꞌg̃uwurũg̃.

8 — Daosuw! Eꞌãy! — ioꞌe cebe. — Ekop cuy okay! — ioꞌe. Oꞌjebuedu 
ipi ju Pedro bakirikpu - - correntebu. Waram oꞌjekawẽn Pedro eju Deus 
ekawẽn tojotjotꞌukat.
— Ekamixa juy eg̃uõm — ioꞌe. — Eyuk cuy eg̃uõm — ioꞌe cebe.

Pedro oꞌg̃uõm.
— Eekabek cuy eg̃uõm — ioꞌe. — Ejot cuy onomuju — ioꞌe cebe.
9 G̃ebuje oꞌjẽm ip - - Pedro, Deus ekawẽn tojotjotꞌukat tak. Oꞌjẽm ip 

ya bewi. Pedro oꞌjẽm Deus ekawẽn tojotjotꞌukat nomuju. Kacũg̃ kay 
ip oꞌju. Pedro itaybit g̃u oꞌe apẽn oꞌjebapuk okay iam. Tũybe wexeybi 
Deus ekawẽn tojotjotꞌukat cocom õn iãn oꞌe. 10 Oꞌkap ip koapayũ deg̃ 
sorarayũ deg̃. Waram oꞌju ip. Ãmap sorarayũ deg̃ ip oꞌkap. Oajẽm ip 
kacũg̃ kadiat exĩntabi be. Yobog̃ cĩcã osunuy. Cem cĩcã osunuy. Icaat 
mug̃ẽg̃ẽ osunuy. Ixe exĩntabi kacũg̃ kay wuyjẽmjẽmap exĩntabi osunuy. 
Ixe exĩntabi jekpiwa ma oꞌjewenomudipꞌuk. Oꞌkap ip cedag̃. Kacũg̃ pe 
ip oꞌjẽm. Ukꞌa ukpibubu dag̃ ip oꞌkap. Deus ekawẽn tojotjotꞌukat Pedro 
oꞌsuiwat. 11 Pedro apẽn oꞌjebapuk cekay iam oꞌyag̃uysan g̃ebuje bit.
— Wetaybit g̃asũ apẽn oꞌjebapuk okay iam — ioꞌe jewebe ma. — 

Deus jekawẽn tojotjotꞌukat oꞌg̃udot omujẽm ãm daomũnmũnapꞌa 
bewi — ioꞌe jewebe ma. — Ixe omujẽm Herodes pe waokaap puxim 

— ioꞌe. — Judeuyũ ma waoka ojuy. Deus pit odaxijo ixeyũ be waokaap 
puxim — ioꞌe jewebe ma.

12 Pedro oꞌju Maria dukꞌa kay. Ixe Maria João Marcos xi osunuy. 
Ade Jesus kay itabucayũ awerom osodop ip ixe dukꞌa be. Deus eju 
kawẽnwẽn oꞌe ip.
— Daomũnmũnapꞌa bewi Pedro juy eg̃ujẽm — iꞌoꞌeꞌe ip Deus pe.

13 Pedro oꞌju xĩntabi be. Tag̃tag̃tag̃ ioꞌe xĩntabi be. Oꞌtomuwã tomudipꞌukan. 
Ayacat oajẽm xĩntabi be - - yaypanꞌisuat. Rode i ibutet osunuy. Oajẽm 
abu tag̃tag̃tag̃ ioꞌe iap co am. 14 Ixe yaypanꞌisuat itaybit oꞌe Pedro 
aꞌõm. Icokcok cĩcã oꞌe. Xĩntabi oꞌtomudipꞌuk g̃u. Badi oõm jebureyũ 
mukũyjom - - itabucayũ mukũyjom.
— Pedro omuy xĩntabi be — ioꞌe cebe ip.
15 — G̃ujeat g̃u eku! — ioꞌe ip. — Pedro g̃u eku. Adaodao ma ece 

— ioꞌe ip.
— Pedro ma eku — ioꞌe. — Wadaodao g̃u. Pedro ma.
— Pedro g̃u eku — ioꞌe ip. — Pedro eju jekukuꞌukat acã eku - - Deus 

ekawẽn tojotjotꞌukat acã — ioꞌe ip.
16 Pedro tag̃tag̃tag̃ꞌi mabuk osunuy. Iõm pin oꞌe. Ibun pima acã xĩntabi 

oꞌtomudipꞌuk ip. Pedro oꞌjojojo ip. Itabẽg̃bẽg̃ ip ijojom oꞌe.
— Pedro ma! — ioꞌe ip.

Yag̃uybabiꞌũm ip oꞌe. 17 Imẽnpit Pedro jebum oꞌe wẽg̃wẽg̃ꞌi yaꞌõkareyap 
puxim.

Apẽn Deus oꞌg̃ujẽmat daomũnmũnapꞌa bewi iap oꞌg̃uwẽn cebe ip 
Pedro.
— Deus omujẽmap cuy epeg̃uwẽn Tiago be, wararaꞌacayũ be dak 

wuykitpitpiyũ be - - itabucayũ be — ioꞌe.
Oꞌjẽm ibocewi. Waraꞌat ka kay oꞌju.
18 Kabia buje Pedro oꞌtobuxik g̃u taomũnmũnyũ wiwiꞌukayũ. 

Yag̃uybabiꞌũmꞌũm ip oꞌe Pedro ip oꞌtobuxik g̃u ya be buye.
— Poma xeꞌe oꞌju Pedro? — ioꞌe ip. — Oꞌjenapõn xeꞌe? — ioꞌe ip 

jewewebe.
19 Herodes Pedro oꞌg̃udocat jewekay. Teꞌe ma jebuywatwatꞌukayũ 

oꞌg̃uju Pedro kudadam. Tobuxik paꞌore oꞌe ip.
Ibocewi Herodes oꞌjekawẽn Pedro wiwim osodopꞌiayũ be.
— Apẽn Pedro oꞌjẽm daomũnmũnapꞌa bewi? — ioꞌe. Cede baꞌore 

oꞌe ip. Imẽnpuye Herodes jebuywatwatꞌukayũ oꞌg̃uju Pedro wiwim 
osodopꞌiayũ aokaan.

Herodes oꞌjẽm Judéia eipi bewi. Cesaréia ka kay oꞌju. Ibo ka be osunuy.
20 Herodes itakoma oꞌe Tiro ka watwat kay, Sidom ka watwat kay 

dak. Kuy bima Herodes ebekitkiyũ ixat tujowatwatꞌuk ip osodop Tiro 

ka watwat xan, Sidom ka watwat xan tak, ixatꞌũm ip ika be buye. 
G̃asũ bit oibuꞌun ip ixat tujowat am Herodes itakoma buye. Imẽneju 
Tiro ka watwat oꞌjeꞌawero ip Sidom ka watwat eju. Ixeyũ Herodes 
buywatwatꞌukat purem oꞌe. Ibuywatwatꞌukat putet Blasto i osunuy. 
Yaꞌõbuyxiat osunuy. Oꞌju ip Blasto kay. Oꞌjekawẽn ip Blasto eju.
— Ocebuywan cuy ece — ioꞌe ip cebe. — Ecekawẽn cuy Herodes 

eju ocewebeam — ioꞌe ip. — Ocebikuy ixe be waram oceburem iꞌe 
am — ioꞌe ip. Oꞌjekawẽn ceweju Herodes mudinap ojuy. Herodes tak 
kabia oꞌg̃uweg̃ũn jekawẽn ãm jebekitkiyũ eju.

21 Ixe ekabia bima ade jĩjã iboceayũ oꞌjeꞌawero ip cekay. Oꞌjeꞌawero 
ip Herodes aꞌĩjo am. Herodes jesay oꞌg̃uõm - - idip cĩcãat. Oabik ipi 
kukukat abikbikap pe. Idip cĩcãat pe oabik. Oꞌjekawẽn cĩcã aweromayũ 
be. Kawẽnwẽn pima aweromayũ oꞌjewãwã ip yaꞌõberen.

22 — Ag̃okatkat g̃u teku - - oceweju kawẽnwẽnat - - Deus acã! — i napa 
ma oꞌe ip.

Ixe Herodes jewexe yaꞌõbuyxi jĩjã.
— Deus g̃u õn. Deus kukap puxim g̃u juy epeꞌe okug̃ — iꞌũmg̃u oꞌe. 

— Deus acã yaꞌõbuyxi - - õn pit kaꞌũma — iꞌũmg̃u oꞌe cebe ip.
23 Imẽnpuye Deus ekawẽn tojotjotꞌukat Herodes oꞌg̃uwãtaxipin. Nasẽg̃pu 
oꞌtũnpuꞌoꞌo. Oeꞌũ.

24 Imẽneju adeayũ Deus ekawẽn oꞌyaꞌĩjojo ip. Soat kaka dag̃ayũ oꞌyaꞌĩjojo ip.
25 Barnabé, Saulo dak dinheiro oꞌtujowat Jesus ebekitkiyũ be - - 

Jerusalém ka beayũ be.

13  1 Dinheiro ũm puje ip oꞌjepit Antioquia ka kay. João Marcos oꞌju 
ceweju ip. Deus ekawẽn muwẽnuwẽnꞌukayũ osodop ip Antioquia 

ka be, Deus ekawẽn imutaybitbinꞌukayũ dak. Ibũrũ ma ibutet osodop ip: 
Barnabé, i. Simão i, Lúcio i, Manaém i, Saulo i. Ibũrũ ma ibutet osodop ip. 
Simão xepxep putet osunuy. Waraꞌat ibutet Topayõn i osunuy. Lúcio Cirene 
ka bewiat osunuy. Manaém oꞌyaypan Herodes eju, Galiléia eipi kukukat eju.

2 Deus biõg̃buk oꞌjekawẽn ixeyũ ag̃okatkayũ eju. Awerom ip osodop. 
Deus eju kawẽnwẽn pima, jekpiwan ma jewemurenuren pima dak, 
Deus biõg̃buk oꞌjekawẽn ceweju ip.
— Õn ma kuy Barnabé otaẽ kapik am owebeam, Saulo dak — ioꞌe. 

— Imẽnpuye ixeyũ juy epeg̃ujẽm kapik am owebeam — ioꞌe cebe ip.
3 Deus eju kawẽnwẽn pima, jewemurenuren pima dak, Deus ekawẽn 

muwẽnuwẽnꞌukayũ Barnabé oꞌg̃ujẽm ibocewi, Saulo dak. Oꞌjewebumõg̃ 
ip Saulo abi jeje, Barnabé abi jeje dak. Imẽn oꞌg̃ujẽm ip Deus aꞌõbi.

4-5 Imujuꞌibiyũ oꞌju Chipre eipi kay - - tipꞌawerorobog̃ kay. Tipꞌawerorobog̃ 
putet Chipre i osunuy. Saulo oꞌju Barnabé eju. João Marcos oꞌju ixeyũ 
buywatwatꞌukan. Oꞌju ip apẽn Deus biõg̃buk oꞌe cebe ip iap tag̃. Oꞌju 
ip Selêucia ka dag̃ Chipre eipi kay cum pima. Selêucia ka tibog̃cĩcãati 
wãbũ osunuy. Oajẽm ip. Jay. Oõm ip kobexixi be Selêucia ka be bima. 
Oꞌtimudek ip kobexixi dag̃. Oajẽm ip Salamina ka be - - tipꞌawerorobog̃ pe.

Iboce yajẽm puje Deus ekawẽn oꞌg̃uwẽnuwẽn ip. Oõm ip Judeuyũ 
eꞌaweroroapꞌa be Deus eju kawẽnwẽnapꞌa be. Deus ekawẽn muwẽn ãm 
ip oõm. 6-8 Soat tipꞌaweroro dag̃ oekuku ip Deus ekawẽn muwẽnuwẽn. 
Pafos ka be ip oajẽm. Wamoat oꞌtobuxik ip ibo ka be. Wamoat putet 
Barjesus i osunuy. Barjesus xepxep ibutet osunuy. Waraꞌat ibutet Elimas 
i osunuy. Judeu osunuy wamoat. Ibukaypat osunuy. Ixe Barjesus 
tipꞌawerorobog̃ watwat mug̃uykukuꞌuk osunuy.
— Deus ekawẽn muwẽnuwẽnꞌukat õn — ioꞌeꞌe cebe ip napa ma.

Ixe wamoat Sérgio Paulo eju osunuy - - iecug̃ap eju. Sérgio Paulo itaybit 
cĩcãat osunuy.

G̃ebuje Sérgio Paulo Barnabéyũ oꞌtomuwã. Deus ekawẽn co am 
oꞌtomuwã ip.
— Deus ekawẽn cuy eg̃uwẽn owebe — Sérgio Paulo oꞌe cebe ip.
Sérgio Paulo ma Deus ekawẽn co pin cĩcã osunuy. Barjesus pit ibuꞌu 

oꞌe Sérgio Paulo be Deus ekawẽn coan. Imẽnpuye Barjesus Barnabéyũ 
awẽg̃ oꞌyawẽg̃mukẽrẽrẽn. Oꞌyawẽg̃mukẽrẽrẽrẽn ibuꞌu jĩjã buye Sérgio 
Paulo be Jesus kay itabut am. Barjesus Sérgio Paulo mubuꞌun ojuy 
osunuy Jesus kay itabucap puxim.

9-12 G̃ebuje Saulo oꞌjeak cĩcã wamoat kay - - Barjesus kay. Kũyjobit cĩcã 
oꞌe Deus biõg̃buk aꞌõ kay. Yaꞌõpurug̃ oꞌjekawẽn Barjesus pe - - wamoat pe.
— Satanás ebekit ẽn — ioꞌe. — Xipacat kay g̃u ẽn - - pũg̃ em tak 

kaꞌũma — ioꞌe. — Wuymug̃uykukukum ẽn — ioꞌe. — Soat em ẽn 
ikẽrẽat mujurũg̃rũg̃ — ioꞌe. — Deus e ie cũg̃. Ẽn pit waraꞌacayũ 
mubuꞌuꞌun Deus e dag̃ cekuap puxim ip. Ẽn ikẽrẽat mujurũg̃rũg̃ap 
epereperem g̃u. Imẽnpuye Deus ipiat supiꞌajoat ewebe g̃asũ — ioꞌe. 

— Deus jetamuꞌũm cuk adi ikẽrẽat eg̃ujurũg̃rũg̃ iap teim. Ade kabia 
g̃u etaꞌũm ecesũy pũg̃pũg̃ ã — ioꞌe wamoat pe - - Barjesus pe.

Wamoat dao ma oꞌsutaꞌũm. Wuyjojom g̃u oꞌe. Wararaꞌacat kudadam 
oꞌe jeba co am - - jedujowat am. Imẽneju iecug̃ap Sérgio Paulo oitabun 
Deus ekawẽn kay.

Deus ekawẽn imutaybitbin osodop ip Barnabéyũ. Paulo xepxep 
ibutet osunuy - - Saulo i, Paulo i dak. Paulo i ibutet osunuy Grego 

aꞌõm. Saulo i ibutet osunuy Hebreu aꞌõm. Sérgio Paulo wuykukukat 
ekawẽn kay jĩjã osunuy.

13 G̃ebuje Paulo oꞌjẽm Pafos ka bewi, cewejuayũ dak. Oꞌju ip Perge 
ka kay Panfília eipi beatka kay. Kobexixi dag̃ ip oꞌju.

G̃ebuje João Marcos oꞌjepit Jerusalém ka kay. Oibuꞌun Paulo eju, 
Barnabé eju dak. Oꞌjeok cewejuwi ip.

14 G̃ebuje Paulo oajẽm Antioquia ka kay, Barnabé dak. Ijop Antioquia 
ka Síria eipi be g̃u osunuy - - Pisídia eipi be osunuy.

Sábado bima oꞌju ip Judeuyũ eꞌaweroroapꞌa kay - - Deus eju 
kawẽnwẽnapꞌa kay. Oabik ip. 15 Moisés ekawẽntup oꞌtupcoco ip, Deus 
ekawẽn muwẽnuwẽnꞌukayũ ekawẽntup tak. Ukꞌa kukukayũ oꞌjekawẽn 
Pauloyũ eju.
— Ocebureyũ — ioꞌe. — Wuymucokcok am Deus ekawẽn muwẽn 

pin pima juy epeyekawẽn — ioꞌe ip.
16 G̃ebuje Paulo oꞌãy jekawẽn ãm. Wẽg̃wẽg̃ꞌi oꞌe jebum ig̃oꞌa beayũ 

muymũg̃ ãm. Oꞌjekawẽn cebe ip.
— Tapupuyũ — ioꞌe. — Pũg̃pũg̃ eyꞌin Israel naxeg̃ebitbit - - Judeuyũ. 

Wararaꞌacayũ Deus kay eyetabut Judeuyũ etabucap puxim — ioꞌe. — 
Eyaꞌõpicũg̃cũg̃ cuy waꞌõ kay — ioꞌe. 17 — Deus kuyjeayũ oꞌtaẽ wuyꞌin. 
Judeuyũ ma oꞌtaẽ jebekitkiyũm. Wuyetabut ixe Deus kay — ioꞌe. — 
Deus ip oꞌg̃uꞌacog̃ cĩcã Egito eipi be bima — ioꞌe. — Xipan cĩcã ip 
oꞌjukuk. Egito eipi bewi ip oꞌtujujẽm, yaꞌõbaca jĩjã buye. 18 Ukꞌaꞌũmat 
tag̃ oekuku ip pũg̃ koato g̃u - - 40 koato bun. Deus yukpiceg̃e g̃u bit ikug̃ 
ip osunuy kũyjobit g̃u maꞌg̃u ip. 19 Deus 7 be ipi watwat oꞌg̃uꞌũmuꞌũm 
Canaã eipi watwat. Imuꞌũm puje cebekitkit Canaã eipi oꞌjat jeipim 
— ioꞌe.

20 — G̃ebuje Deus ibimãmãmãayũ ekawẽn cocoꞌukayũ oꞌjomuy kuyayũ 
kukukan. Canaã eipi be osodop ip ade jĩjã koato - - 450 koato. Jekawẽn 
muwẽnuwẽnꞌukayũ oꞌjomuy g̃ũyjom ixeyũ mukũyjojoꞌukayũm. 21 Samuel 
koap osunuy Deus ekawẽn muwẽnuwẽnꞌukan. G̃uyjom kuyjeayũ oꞌe 
Deus pe: “Ag̃okatkat cuy ejomuy ocekukukan,” i — ioꞌe Paulo.
— Imẽnpuye Deus Saulo oꞌjomuy Canaã eipi watwat kukukan kuyayũ 

kukukan. Saulo Quis ipot osunuy. Ixe Benjamim diwat osunuy. Ixe 
Canaã eipi watwat kukukat osunuy 40 koato. 22 Deus oibuꞌun Saulo 
be jebekitkiyũ kukukan. Ixe oꞌjuꞌuk jebekitkit kukap puxim — ioꞌe.
— G̃ebuje Deus Davi oꞌjomuy jebekitkit kukukan Saulo dieg̃. Davi 

Deus ebekitkit kukukat osunuy Deus bikuyap tag̃. Deus imẽn Davi 
oꞌg̃uwẽn:

Wetaybit Davi soat em obikuyap tag̃ jekukum iam, i. Ixe 
Jessé ipot waꞌõ kay jekukum soat em ma, i.

23 Deus imẽn Davi oꞌg̃uwẽn. Deus oꞌe kuyje:
Davi naxeg̃ebitbit og̃uju eydaxijo am, i — ioꞌe Paulo.

— G̃ebuje Deus Jesus oꞌg̃uju Judeuyũ daxijo am apẽn cuk adi oꞌeꞌeꞌe 
iap tag̃ — ioꞌe. — Jesus Davi naxeg̃ebit osunuy. 24 João Batista oajẽm 
Jesus adeayũ mutaybitbin awap. Imubatisasan oeku. Ixe João Batista 
oꞌe Judeuyũ be: “Eyg̃uycũg̃cũg̃ cuy epesop ikẽrẽat kug̃ puye,” i. “Ikẽrẽat 
mujurũg̃rũg̃ap cuy epeyepere,” i. “Epeyewemubatisasaan cuy,” i.

25 — João jekapikap eperem pima, imẽn oꞌe Judeuyũ be: “Tũybe 
ẽn Deus emunaẽ iãn eyju eꞌem owebe,” i. “Eyxe õn Deus emunaẽ,” i. 

“Eyemuwiwi g̃u õn pit,” i. “Yaꞌõbuyxi jĩjãat omuyku onomuju,” i. “Õn 
pit waꞌõbuyxi g̃u,” i. “Cedag̃ g̃u owebe weꞌatoro am suiuk muwekap 
am waꞌõbuyxiꞌũm puye,” i.
João imẽn oꞌe — ioꞌe Paulo.

26 — Obureyũ — ioꞌe. — Pũg̃pũg̃ eyꞌin Abraão naxeg̃ebitbit. Wararaꞌacat 
eyꞌin Judeuyũ g̃u. Inaka eyetabut Deus kay Judeuyũ etabucap coꞌi — 
ioꞌe. — Deus wuydaxijojoap awẽg̃ oꞌyawẽg̃muwẽn wuywebe — ioꞌe. 
27 — Imẽnpit Jerusalém ka watwat itaybit g̃u oꞌe Jesus wuydaxijojoꞌukat 
iam. Ika kukukayũ dak itaybit g̃u oꞌe ip iboam. Soat jebodoydoyap 
kabia be Judeuyũ yaꞌõberen tupcocoꞌuk ip osodop jeꞌaweroroapꞌa - - 
Deus ekawẽnmuwẽnuwẽnꞌukat emudupmubararaktup. Soat Sábado 
bima ip tupcocoꞌuk osodop. Imẽnpit itaybit g̃u ip apẽg̃ape xeꞌe ijoptup 
ekawẽn iam. “Jesus cuy jeꞌũ ikẽrẽat kug̃ puye,” ioꞌe ip napa ma. Kuyje 
Deus ekawẽn muwẽnuwẽnꞌukayũ oꞌeꞌeꞌe iap tag̃ Jesus oꞌyaoka ip — 
ioꞌe Paulo.

28 — Ixeyũ mo oꞌjekawẽn Pilatos eju - - iecugap eju. Jesus ikẽrẽat 
oꞌjukuk g̃u - - pũg̃ em tak kaꞌũma. Inaka “Jesus cuy eyaokaat,” i mo oꞌe 
ip Pilatos pe. 29 Imẽn ibararak opop Deus ekawẽn tup pe. Soan oꞌeꞌe 
ip Jesus pe apẽn Deus emunaẽ jukuk ip iaptup ekawẽn tag̃. Apẽn ip 
oꞌtupmubarararak iap ekawẽn tag̃ oꞌjebapuk g̃asũ — ioꞌe.
— Ig̃odup ekawẽn tag̃ soat ebapuk puje wararaꞌacayũ ma Jesusꞌũm 

jebit mo oꞌg̃ukop korosa ejuwi. Witabikũy be adi oꞌjomõg̃ ip. 30 Deus 
pit waram Jesus oꞌg̃utait. Oꞌg̃uyu ceꞌũꞌũayũ dopap pewi — ioꞌe.

31 — G̃ebuje waram oꞌjetaitꞌiat oꞌjojojo ip Jesus eju oekukuiayũ. Ibun 
oeku ip ceweju - - Galiléia eipi bewi ceweju oꞌjẽmꞌiayũ - - Jerusalém 
ka kay ceweju oꞌjuꞌiayũ. Ade kabia ceweju oeku ip waram oꞌjetaitꞌiat 
eju — ioꞌe.

— G̃asũ ixeyũ ma icẽmãn Jesus muwẽnuwẽn Judeuyũ be. Oꞌjojojo 
ip iap muwẽnuwẽn ip g̃asũ. 32-33 Oceju dak kawẽn idipat muwẽnuwẽn 
eywebe. “Waram wemunaẽ og̃utait waram ceꞌũap puxim,” ioꞌe Deus kuyje 
wuydobuyũꞌũmꞌũm pe. G̃asũ Jesus oꞌg̃utait apẽn cuk adi oꞌeꞌeꞌe iap tag̃. 
Imẽn eꞌem Deus ekawẽntup - - Salmodup - - jebidododonaptup - - xepxeptupatup:

“Ẽn okpot,” iꞌeꞌem Deus, i. “G̃asũ õn ebay oce,” iꞌeꞌem Deus, i.
Imẽn eꞌem Salmodup.

34 — Kuyje Deus oꞌe: “Waram wemunaẽ og̃utait waram ceꞌũap puxim,” 
i. Imẽn eꞌem Deus ekawẽn tup:

“Xipacat og̃ũm ewebe,” i juk adi oce Davi be, i. “Obuꞌu g̃u 
xipacat ũm ãm ewebe,” i juk adi oce Davi be, i. Xipacat og̃ũm 
ewebe apẽn cuk adi ocecece Davi be iap puxim, i.

35 — Imẽn eꞌem waraꞌatup pe jebibododonaptup - - Salmodup:
Wetaybit ekpotꞌũm iwan g̃u ẽn ierepap puxim iam, i. Aꞌõ 
kay kũyjobit cĩcãat iwan g̃u ẽn, i.

Ixe imẽn Jesus oꞌg̃uwẽn. Imẽn eꞌem Salmodup — ioꞌe. 36 — Icẽmãn 
Daviꞌũm oeꞌũ. Itabẽg̃ puje Deus ekawẽn tag̃ oekukuku — ioꞌe. — Icẽmãn 
Daviꞌũm oꞌjomõg̃ ip witabikũy be jedobuyũꞌũmꞌũm etaypi tẽg̃. Daviꞌũm 
ma oierep. 37 Jesusꞌũm pit oierep g̃u Deus waram oꞌg̃utait puye — ioꞌe.

38 — Obureyũ — ioꞌe. — Eyetaybin cuy epesop Deus ikẽrẽat ukꞌug̃ 
wuywebewi Jesus oeꞌũ buye iam. Ixe Jesus muwẽnuwẽn õn eywebe. 
39 Moisés ekawẽn tag̃ jekukum pima wuyaꞌõbaca g̃u juk adi ajop waram 
ikẽrẽat kukap puxim. Jesus kay wuyetabut pima bit Deus jaꞌõbacaap 
ũmũm wuywebe waram ikẽrẽat kukap puxim — ioꞌe.

40-41 Imẽn eꞌem Deus ekawẽn muwẽnuwẽnꞌukayũ emudupmubararaktup - - 
kuyayũ emudupmubararaktup:

Eyetabutꞌũm cĩcã eyju! i. Eybuꞌu jĩjã eyetabut am okay, i. 
Eyetabẽg̃bẽg̃ cuy epesop! Epeap eyetabutꞌũm puye, i. Õn 
Deus. Eywebe iꞌe baꞌoreap og̃ubapuk eyetabutpe, i. Imẽnpit 
eyetabutꞌũm okay epeꞌe, i. Wararaꞌacat pe eymukũyjo buje 
dak, eyetabutꞌũm okay epeꞌe, i.

Imẽn eꞌem Deus ekawẽn muwẽnuwẽnꞌukayũ emudupmubararaktup 
— Paulo oꞌe.

— Eydayꞌemꞌum cuy epesop Deus ekawẽn muwẽnuwẽnꞌukayũ oꞌeꞌe 
iap tag̃ jeꞌbapukap puxim eywebe — ioꞌe cebe ip - - Judeuyũ be.

42 Jeꞌaweroroapꞌa bewi Pauloyũ jẽm puje, Judeuyũ oꞌjekawẽn ceweju ip.
— Waram cuy epeꞌe ocemukũyjom iboam — ioꞌe ip. — Waraꞌat 

Sábado juy ejot g̃uto — ioꞌe ip Judeuyũ.

43 Ceꞌawero epere buje tak g̃u ip oꞌju Pauloyũ kay - - Judeuyũ, Judeuꞌũmayũ 
dak - - Judeuyũ etabucap coꞌi Deus kayayũ. Pauloyũ oꞌjekawẽn ceweju ip.
— Soat em ma Deus xipan wuykug̃ — ioꞌe ip. — Soat em cuy g̃ebum 

epesop iboap kay — ioꞌe ip Pauloyũ.
44 Waram pimaat esábado tak g̃u oꞌjeꞌawero Deus ekawẽn com ig̃o 

ka beayũ.
45 Adeayũ eꞌaweroap tobuxik puje Judeuyũ oitabutkarey Pauloyũ kay. 

Paulo ip oꞌyaꞌõmuwarururun - - Jesus kay itabutꞌũmayũ. Oꞌjomuymuy jĩjã ip.
46 G̃ebuje Pauloyũ ipararaꞌũm cĩcã oꞌjekawẽn ceweju ip - - Judeuyũ eju.
— Cedag̃ osunuy ocewebe koam Deus ekawẽn muwẽn ãm eywebe, 

eyju Judeuyũ buye — ioꞌe. — Cekawẽn kay g̃u eyju bit — ioꞌe. 
— Eybuꞌu Jesus pe eydaxijoan, eywebe ipiatꞌajoap puxim — ioꞌe. — 
Eybuꞌu eyag̃uyisum eyekuam — ioꞌe. — Imẽnpuye wararaꞌacat pe juy 
oceg̃uwẽn Deus ekawẽn - - Judeuꞌũmayũ be — ioꞌe. 47 — Imẽg̃ãm Deus 
cuk ocemuju. Kuyje Isaísat Cristo oꞌg̃uwẽn. Imẽn oꞌe:

Õn cuk enaẽ wekawẽn muwẽn ãm Judeuꞌũmayũ be, i. Kabia 
buje wuyetaybit wuyeku am, i. Imẽnpuxim wekawẽn co buje 
Judeuꞌũmayũ itaybit jeꞌe apẽn Deus soat taxijojom iam, i. 
Soat wekawẽn kayayũ otaxijo, i.

Imẽn Deus oꞌe kuyje — ioꞌe Paulo. — Imẽnpuye Judeuꞌũmayũ be juy 
oceg̃uwẽn Deus ekawẽn — Paulo oꞌe.

48 Judeuꞌũmayũ icokcok cĩcã ip oꞌe iboap co buje.
— Kaꞌũmg̃u Deus ekawẽn coꞌi xipat — ioꞌe ip. Soat itabut oꞌe Jesus 

kay, jexe jenuy am Deus emunaẽyũ.
49 G̃ebuje Jesus kay itabucayũ wuykukukat ekawẽn oꞌg̃uwẽnuwẽn 

soat pe itaybitꞌũmayũ be. Soat ibo eipi dag̃ oekuku ip wuykukukat 
ekawẽn muwẽnuwẽn.

50 Judeuyũ oitakomãn Pauloyũ kay. Oꞌjewawẽ ip ag̃okatkayũ eju - - ibo 
ka kukukayũ eju. Aoyũ eju dak oꞌjewawẽ ip - - yaꞌõbuyxiayũ eju. Ixeyũ 
aoyũ Deus aꞌõ kay ip osodop. Imẽnpit itakoma ip oꞌe Pauloyũ kay.

Pauloyũ ip oꞌyawẽg̃mukẽrẽrẽrẽn. Imẽnpuye soat ip itakoma jĩjã oꞌe 
Pauloyũ kay. Jeipi bewi ip oꞌg̃ujẽm. 51 Oꞌjẽm Pauloyũ. Jesandália ip 
oꞌg̃upoypoy ibo ka bewi jejẽm puje “Eyukpiwat Deus xe ocekawẽn co 
pinꞌũm puye” iꞌe am ibo ka watwat pe. 52 Itabucayũ bit icokcok cĩcã 
oꞌe - - Antioquia ka beayũ. Ibiõg̃buk xipacat cebe ip osunuy.

14  1 Icônio ka kay ip oꞌju Pauloyũ. Oõm ip Judeuyũ eꞌaweroroapꞌa 
be - - Deus eju kawẽnwẽnapꞌa be. Kawẽn idipat oꞌg̃uwẽn ip ig̃oꞌa 

be. Imẽnpuye tak g̃u ip oitabun Jesus kay - - Judeuyũ, Judeuꞌũmayũ dak. 
2 Judeuyũ kukukayũ bit Pauloyũ oꞌyawẽg̃mukẽrẽrẽn - - itabutꞌũmayũ. 
Oꞌyawẽg̃mukẽrẽrẽn ip Judeuꞌũmayũ be cekayap puxim. Imẽnpuye 
itakoma oꞌe ip Pauloyũ kay Judeuꞌũmayũ.

3 G̃ebuje Pauloyũ wuykukukat oꞌg̃uwẽnuwẽn soat pe - - Icônio ka watwat 
pe. Ibun cĩcã ip osodop ibo ka be. Pũg̃ kabia g̃u ip osodop Icônio ka be, 
ade oitabun Jesus kay buye. Ipararaꞌũma wuykukukat oꞌg̃uwẽnuwẽn ip.
— Deus xipan soat kug̃ wuykug̃ — ioꞌeꞌe ip. Wuywebe iꞌe baꞌoreap 

oꞌg̃ubapukpuk ip Deus aꞌõbi. Deus aꞌõbacaap oꞌg̃ubapukpuk ip soat 
etabutpe. Deus ibo ka watwat oꞌg̃utabun Pauloyũ ekajwẽn kay.
— Paulo icẽmãn eꞌem — ioꞌe ip.
4 Imẽneju pũg̃ tag̃ g̃u oꞌe ip Icônio ka watwat - - waraꞌat tag̃tag̃tag̃ 

ma. Pũg̃pũg̃ ixeyũꞌin Judeuyũ kay ip oꞌe. Wararaꞌacayũ bit Jesus 
emumujuyũ kay oꞌe.

5 G̃ebuje pũg̃pũg̃ Icônio ka watwat oꞌjekawẽn jeka kukukayũ eju - - 
Judeuyũ, Judeuꞌũmayũ dak.
— Ikẽrẽm cuy ip ajukuk. Ayabug̃bug̃ cuy ip witaꞌam — ioꞌe ip.

6 Pauloyũ jaoka ojuyap oꞌyawẽg̃tobuxik. Imẽnpuye dao ma oꞌjẽm ip 
Icônio ka bewi. Waraꞌat ka kay ip oꞌju. Listra ka kay ip oꞌju Derbe ka 
kay dak, ig̃o ka korerenatka kay dak. Ixeyũ ka Licaõnia eipi be opop. 
7 Kawẽn idipat muwẽnuwẽn oekuku ip soat kaka dag̃ soat pe yaꞌĩjo am.

8 Taokẽrẽat kay Pauloyũ oajẽm. Taokẽrẽat Listra ka be osunuy. 
Ikapꞌisum pin ma taokẽrẽ osunuy. Cexĩg̃xĩg̃ paꞌore osunuy. 9 Soat Paulo 
oꞌeꞌeiap oꞌyaꞌĩjojo. Paulo oꞌjeak cĩcã cekay.
— Deus kay teku itabut jemuꞌadaam — Paulo oꞌe jewebe ma.
10 Oꞌjekawẽn taokẽrẽat pe.

— Eꞌãy — ioꞌe. — Cũg̃ꞌi ece — ioꞌe yaꞌõberen cebe.
Taokẽrẽ tũibit oꞌãy. Xipan oꞌjexĩg̃xĩg̃. 11 Paulo be imuꞌada buje, oꞌjewãwã 
ip yaꞌõberen Listra ka watwat.
— Deusyũ oꞌkop wuykay! — ioꞌe ip jaꞌõm. — Ag̃okatkayũ jojoꞌi ip! 

— ioꞌe ip jewewebe.
Tũybe Pauloyũ deusyũ iãn oꞌe ip. Oꞌjewãwã ip Paulo aꞌõm g̃u - - jaꞌõm ma.

12 — Wuyedeus teku! — ioꞌe ip napa ma. — Júpiter teku! — ioꞌe ip 
Barnabé muwẽnuwẽn.
— Wuyedeus tedaku! — ioꞌe ip napa ma. — Mercúrio teku! — ioꞌe 

ip Paulo muwẽnuwẽn.
Imẽn oꞌe ip Paulo cekawẽnxi buye. Listra ka watwat edeusbaro butet 
Júpiter i osunuy, Mercúrio i dak.

13 Ixeyũ edeusbaro dukꞌa kukukat oajẽm Pauloyũ kay - - Júpiter 
tukꞌa kukukat. Biopak oꞌtujuajẽm. Yaoka ojuy ip imupik am Pauloyũ 
wap. Tũybe deus iãn oꞌe ip. Tumũntitit oꞌtitujuajẽm biopak akãrãsũ 
eju titmukirik am Pauloyũ yaꞌõbuyxi cekay ip puye. Oꞌtujuajẽm ip 
ag̃oka ekorara exĩntabi be. Júpiter tukꞌa iboce oꞌyanuy. Tũybe teyũku 
wuyedeusyũ iãn oꞌe ip. 14 Apẽn e ojuy ip ocewebe iam jetaybin puje, 
yag̃uybabiꞌũm cĩcã Pauloyũ oꞌe.
— Tũybe oceju deusyũ iãn oꞌe ip — ioꞌe Paulo jebure be - - Barnabé be.

Jesay oꞌg̃uwek ip jag̃uybabiꞌũmap mubapuk am ibo ka watwat pe.
Pauloyũ oꞌjedau ajẽmayũ kay. Oꞌjekawẽn ceweju ip.
15 — Tapupuyũ — ioꞌe. — Imẽn g̃u juy epeꞌe ocewebe! — ioꞌe. — Deus 

g̃u oceju - - ag̃okatkayũ acã! — ioꞌe. — Oceju dak eyjoꞌi ma — ioꞌe. 
— Ocajẽm ijoce kawẽn idipat muwẽn ãm eywebe. Eymubuꞌun am 
eyedeusbaroyũ kay ocajẽm ijoce. Teꞌe ma eyetabut ixeyũ kay — ioꞌe ip 
Listra ka watwat pe. — Deusbaroyũ kay eyetabucap cuy epeyepere! — 
ioꞌe. — Deusat kay juy eyetabun epesop. Deusat soat em itait omuy. Ixe 
kay acã eyetabun cuy epesop — ioꞌe. — Ixe kabi oꞌg̃ug̃ẽ, ipi dak. Tibog̃ 
cĩcãati dak oꞌtimug̃ẽ. Ixe soat oꞌg̃ug̃ẽ - - kabi dag̃at, ipi dag̃at tak, tibog̃ 
cĩcãat dag̃at tak — iꞌeꞌem ip. 16 — Deus kuyjeayũ oꞌjepere jekpiwan 
ma ip jeku am - - Judeuyũ, Judeuꞌũmayũ dak — ioꞌe. 17 — Imẽnpit 
Deus xipacan eꞌeꞌuk osunuy soat peam ijodiat peam. Imẽn õn soat 
podi ma xipat iam wuymutaybitbin. Ixe mubaꞌat muajẽmjẽm kabi 
bewi wuywebe. Ixe kadai muꞌaypapan wuywebe iꞌo am. Deus soat em 
wuyemukaypinput ũmũm wuywebe wuymucokcok am. Deus imẽn 
xipan wuykug̃ ibikuy wuywebe wuyetabut am cekay buye — ioꞌe ip.
Imẽn Paulo Listra ka watwat oꞌg̃utaybin Deus ekawẽn.

18 Listra ka watwat biopak aoka ojuy jĩjã tũybe Pauloyũ deusyũ iãn 
oꞌe ip puye. Pauloyũ bit oꞌg̃ubuꞌun ip biopak aoka am.

19 Judeuyũ oajẽm Pauloyũ kay - - itabutꞌũmayũ. Oajẽm ip Antioquia 
ka bewi, Icônio ka bewi dak. Listra ka be ip oajẽm. Ade oꞌg̃ubuꞌun ip 
Pauloyũ kay. Oꞌg̃utakomãn ip cekay ip.

Imẽnpuye Paulo oꞌyabug̃bug̃ ip yaokaap ojuy. Kururug̃ Paulo oꞌtujujẽm 
ip jeka bewi - - Listra ka bewi. Kacũg̃pe oꞌjepere ip. Tũybe oeꞌũ iãn oꞌe 
ip. 20 Paulo bit oꞌãy Jesus kay itabucayũ cekay ceꞌawero buje. Waram 
oõm Listra ka be.

Kuyaje Paulo oꞌkop Derbe ka be Barnabé eju. 21 Kawẽn idipat 
oꞌg̃uwẽnuwẽn ip Derbe ka watwat pe. Imẽnpuye tak g̃u oitabun ip 
Jesus kay.

G̃ebuje oꞌjepit ip jedocap e dag̃ ma. Listra ka dag̃ ip oꞌjepit Icônio 
ka dag̃ tak, Antioquia ka dag̃ tak. 22 Jesus aꞌõkayayũ jojom ip oꞌjepit. 
Ixeyũ aꞌõmucanucan oekuku ip. Yawẽwẽm ip oekuku. Paulo oꞌjekawẽn 
ceweju ip.
— Jesus kay eyetabucap cuy epeyepere g̃u — ioꞌe. — Jesus kay 

wuyetabut pima, wararaꞌacat ipiat supiꞌajoat wuywebe — ioꞌe.
— G̃uyjom pit Deus xe acesop. Ixe soat kukukan pima, cexe ma 

acesop soat yaꞌõ kay kũyjobit pima — ioꞌe cebe ip.
Paulo soat kaka dag̃ oeku Barnabé eju.
23 Ixeyũ dak ag̃okatkayũ oꞌtaẽ Jesus day itabucayũ kukukayũm. Soat 

kaka dag̃wi oꞌtaẽ ip. Jekpiwa ma oꞌjewemurun ip jekawẽn ãm Deus eju. 
Deus eju oꞌjekawẽn ip oꞌtaẽꞌibiyũ beam. Imẽn oꞌjekawẽn ip Deus eju:
— Ocekukukat — ioꞌe ip Jesus pe. — Iteyũ ag̃okatkayũ juy ejukuk 

xipan, ekay itabut ip puye — ioꞌe ip Deus pe.
24 Oꞌkop ip Panfília eipi dag̃, Pisídia eipi dag̃ tak.
25 G̃ebuje waram Deus ekawẽn oꞌg̃uwẽnuwẽn ip Perge ka be. Atália 

ka dag̃ ip oꞌkop.
26 Antioquia ka kay ip oꞌju waram. Kobexixi dag̃ ip oꞌju. Koap jejẽmap 

ka be ip oajẽm - - Antioquia ka be.
— Xipan cuy ixeyũ ejukuk kapikpig̃ pima - - ekawẽnmuwẽnuwẽn 

pima — i mo oꞌe itabucayũ Deus pe ibo ka be koap cẽm pima.
27 Oajẽm ip maꞌg̃uto Antioquia ka be jekapikap oꞌjepere ip puye. 

Paulo ekawẽn co am oꞌjeꞌawero ip soat Jesus aꞌõkayayũ.
G̃ebuje Paulo apẽn Deus ixeyũ buywatwanap oꞌg̃uwẽn cebe ip. Apẽn 

soat kaka dag̃ oekuku ip iap oꞌg̃uwẽn.
— Deus juk adi ocaꞌõmucanucan osunuy Jesus muwẽnuwẽn pima — 

ioꞌe. — Judeuꞌũmayũ be ocemuju jekawẽn muwẽn ãm — ioꞌe. — Tak 
g̃u ip oitabun Jesus kay — ioꞌe cebe ip.

28 Ibo ka be osodop ip ũm kaxi. Jesus aꞌõkayayũ xe osodop ip ibun ma.

15  1 Judeuyũ oꞌju Antioquia ka kay - - Judéia eipi bewiayũ. Oajẽm ip.
G̃ebuje cedag̃ g̃u Jesus kay itabucayũ oꞌg̃utaybin ip - - 

Judeuꞌũmayũ oꞌg̃utaybin ip.
— Moisés ekawẽn tag̃ eyedaypuꞌag̃obixeedakatꞌũm pima, Deus 

jeydaxijo g̃u — ioꞌe ip napa ma itabucayũ be.
2 Imẽneju Pauloyũ oꞌjewaꞌõxikxik cĩcã ceweju ip Judéia eipi bewiacat 

eju. Imẽnpuye Jesus aꞌõkayayũ itaybin pin oꞌe ip apẽn g̃u paxi cũg̃ 
ma wuyxe iam.

— Acesuxeedakat tu Moisés ekawẽn tag̃? Acesuxeedakat g̃u xeꞌe? 
— ioꞌe ip jewewebe.
Imẽnpuye ip Paulo oꞌg̃uju Jerusalém ka be, Barnabé dak, jebureyũ dak.
— Jerusalém ka be juy epeju — ioꞌe ip. — Epeju juy jekawẽn ãm 

Jesus emumujuyũ eju - - itabucayũ kukukayũ eju dak — ioꞌe ip. — 
Epeyewawẽ juy ceweju ip. “Acesuxeedakat tu Moisés ekawẽn tag̃? 
Acesuxeedakat g̃u xeꞌe?” i juy epeꞌe cebe ip — ioꞌe ip.

3 Pauloyũ oꞌjewemuwẽn cebe ip. Oꞌjẽm ip Antioquia ka bewi.
Oꞌju ip itabucayũ kukukayũ kay. Cucum pima Fenícia eipi dag̃ oꞌkop ip, 

Samaria eipi dag̃ tak. Soat ka dag̃ oꞌjeꞌawero ip itabucayũ eju cucum pima.
— Ade jĩjã Judeuꞌũmayũ kuyap jetabucap oꞌjepere ip — ioꞌe ip. — 

Jesus kay ip oitabun — Pauloyũ oꞌe cebe ip.
Icokcok cĩcã ip oꞌe itabucayũ iboap awẽg̃ tobuxik puje - - Fenícia eipi 

watwat, Samaria eipi watwat tak.
4 Oajẽm ip Jerusalém ka be. Oꞌju ip itabucayũ kukukayũ kay. Itabucayũ 

kukukayũ ip oꞌtobede, Jesus emumujuyũ dak, waraꞌacayũ itabucayũ 
dak. Itabucayũ kukukayũ oꞌjeꞌawero ip cexe.

G̃ebuje Paulo oꞌjekawẽn cebe ip.
— Deus cuk adi ocebuywatwatn kawẽn idipat muwẽn ãm — ioꞌe. 

— Pũg̃ g̃u Judeuꞌũmat oitabun Jesus kay - - ade jĩjã ma! — ioꞌe Paulo.
5 Pũg̃pũg̃ pit Fariseuyũ oꞌãy Paulo mukorẽm ãm - - Jesus kay itabucayũ.

— Ixeyũ dak cuy Moisés ekawẽn tag̃ jeku, itabut maꞌg̃u ip Jesus kay 
— ioꞌe ip. — Jedaypuꞌag̃obixeedakat cuy ip cekawẽn tag̃ — ioꞌe ip teꞌe 
ma. Imẽnpuye Pauloyũ oꞌjewaꞌõxikxik cĩcã Fariseuyũ eju.

6 G̃ebuje Jesus emumujuyũ oꞌjeꞌawero ip Jesus kay itabucayũ kukukayũ 
eju. Oꞌjewawẽwẽ jĩjã ip.
— Apẽntak cedag̃ wuywebe Judeuꞌũmayũ mutaybit am Jesus kay 

itabun ip puje? — ioꞌe ip jewewebe. — “Moisés ekawẽn tag̃ cuy epeku,” 
i du aceꞌe cebe ip? Imẽn g̃u xeꞌe aceꞌe cebe ip? — ioꞌe ip jewewebe.
7 Oꞌjekawẽn cĩcã ip jeweweju jewemudin ãm. Ibun cĩcã ip oꞌjewaꞌõxikxik 
waraꞌat tag̃tag̃tag̃ iꞌeap puxim.

Pedro oꞌjekawẽn soat pe aweromayũ be.
— Okitpitpityũ — ioꞌe. — Eyaꞌõpicũg̃cũg̃ cuy epesop wekawẽn kay — 

ioꞌe. — Kuy bima Deus onaẽ kawẽn idipat muwẽn ãm Judeuꞌũmayũ be. 
Eyetaybit iboam — ioꞌe. — Ixe mo omuju ibikuy osunuy ixeyũ mutabut 
am jekay buye. 8 Deus itaybit apẽn wuyju jewag̃uyg̃uy iam — ioꞌe.
— Ixe mo jebiõg̃buk oꞌg̃udot Judeuꞌũmayũ kay apẽn wuykay oꞌg̃udot 

iap coꞌi. Imẽn Judeuꞌũmayũ kay dak õn iam wuymutaybitbin oꞌe Deus. 

9 Soat ipi dag̃ayũ ibit ma Deus xe. Soat jewejojoꞌi ma ip cexe. Imẽnpuye 
Deus ikẽrẽat oꞌjuꞌuk Judeuꞌũmayũ bewi Jesus kay ip itabut puye. 
Oꞌjuꞌuk apẽn wuywebewi ikẽrẽat oꞌjuꞌuk iap coꞌi — ioꞌe. 10 — “Cedag̃ g̃u 
Deus pe jebiõg̃buk muõm ãm cebe ip, Moisés ekawẽn tag̃ g̃u ip puye,” 
i du eyju eꞌem? — Pedro oꞌe. — Ibaꞌore osunuy wuydobuyũꞌũmꞌũm 
pe ixe ekawẽn tag̃ jeku am. Wuywebe dak ibaꞌore. Ibaꞌore kuka oꞌe 
Judeuꞌũmayũ be dak. Imẽnpuye “Moisés ekawẽn tag̃ cuy epeku,” iꞌũmg̃u 
juy ace cebe ip - - Jesus kay itabunꞌisuayũ be. 11 Wuykukukat Jesus 
wuydaxijojom cekay wuyetabut puye. Wuydaxijojom xipan wuykug̃ 
puye. Imẽnpuxim Judeuꞌũmayũ dak idaxijo itabun puje ip — Pedro oꞌe.

12 G̃uyjom Pauloyũ oꞌjekawẽn aweromayũ be.
— Deus mo ocemuju kawẽn idipat muwẽn ãm Judeuꞌũmayũ be 

— ioꞌe. — Deus aꞌõbi juk adi wuywebe iꞌe baꞌoreat oceg̃ubapukpuk 
soat etabutpe — ioꞌe. — Deus soat podi ma yaꞌõbaca iap juk adi 
oceg̃ubapukpuk itabutpe ip — ioꞌe ip aweromayũ be. Soat ip mũg̃ 
osodop yaꞌĩjojom.

13 G̃uyjom Tiago oꞌjekawẽn aweromayũ be.
— Okitpitpityũ — ioꞌe. — Eyaꞌõpicũg̃cũg̃ cuy epesop wekawẽn 

kay. 14 Simão Pedro ekawẽn epeyaꞌĩjojo kuy — ioꞌe. — Deus xipan 
Judeuꞌũmayũ kug̃ iam wuymukũyjojo — ioꞌe. — Deus Judeuꞌũmayũ 
oꞌtaẽ itabut am jekay. Ixeyũ dak oꞌtaẽ jebekitkiyũm — ioꞌe. 15 — Iboap 
oꞌjebapuk kuyayũ ekawẽn tag̃ - - Deus ekawẽn muwẽnuwẽnꞌukayũ 
emudupmubararaktup ekawẽn tag̃ — ioꞌe. — Imẽn eꞌem iboaptup:
 16 “Õn Deus,” i. “Waram ocepit yaꞌatꞌibitꞌa mudim am - - Davi dukꞌa 

mudim am,” i. “Yadipatꞌam jeꞌe maꞌg̃uto,” i. “Soat xe ijodiat 
xe waꞌõbuyxian og̃uy apẽn Davi yaꞌõbuyxi osunuy iap coꞌi,” i. 

“Obikuyap tag̃ jeku ip waram,” i. 17 “Soat kaka dag̃acat itabut 
jeꞌe okay Judeuꞌũmayũ,” i. “Webekitkiyũm jeꞌe ip,” i. 18 Imẽn 
wuykukukat eꞌem, i. Kuyje ma iboap oꞌg̃uwẽn, i.

Imẽn eꞌem iboaptup — ioꞌe Tiago. — Imẽn cuk adi Deus ekawẽn 
muwẽnuwẽnꞌukayũ oꞌeꞌeꞌe Deus aꞌõbi — Tiago oꞌe.

19 — “Imẽnpuye Judeuꞌũmayũ kaykay g̃u juy ajop,” i õn eꞌem — ioꞌe 
Tiago. — “Jesus kay itabunꞌisuayũ kaykay g̃u juy ajop,” i õn eꞌem — 
Tiago oꞌe. — Iboam acã juy ace Judeuꞌũmayũ be - - itabunꞌisuayũ be:
 20 Deusbaroyũ wap iẽnmõg̃ꞌibitẽn cuy epesuẽnꞌo g̃u, i. Waraꞌacat 

tayxi kaykay g̃u juy epesop, waraꞌat itop kaykay g̃u dak, i. 
Iẽntoyteyatẽn cuy epesuẽnꞌo g̃u, i. Puca doy juy epetoykõnkõn 
g̃u, i.

Iboam acã juy ace Judeuꞌũmayũ be - - itabunꞌisuayũ be — Tiago oꞌe.
21 — Kuy bin ma opop Moisés ekawẽn wuymutaybitbinꞌukayũ soat 

kaka dag̃ — ioꞌe. — G̃asũ dak soat kaka dag̃ opop ip. Soat Sábado 
cekawẽntup cocom ip wuyꞌeaweroroapꞌa be - - Deus eju kawẽnwẽnapꞌa 
be. Iboam acã juy ace cebe ip — Tiago oꞌe.
— Imẽn cuy ace! — ioꞌe ip aweromayũ.

22-23 Soat ceꞌaweroꞌibiyũ Tiago be jawẽwẽap kay ip oꞌe - - soat Jesus 
emumujuyũ, soat itabucayũ kukukayũ dak, soat itabucayũ dak.

G̃ebuje Jesus emumujuyũ cartadup oꞌtupmubararak itabucayũ 
kukukayũ. Oꞌtupmubararak ip tup muju am wararaꞌacayũ awẽaptum - - 
itabucayũ awẽwẽaptum - - Antioquia ka watwat awẽwẽaptum. Xepxep 
ag̃okatkayũ oꞌg̃uju ip cartadup tujowat am Antioquia ka watwat pe. 
Judas oꞌg̃uju ip, Silas tak. Judas xepxep ibutet osunuy. Waraꞌat ibutet 
Barsabás i osunuy. Ixeyũ xepxepayũ yaꞌõbuyxi ip osodop soat xe. Ixeyũ 
xepxepayũ cartadup oꞌtuptujowat Antioquia ka watwat pe. Oꞌju ip 
Paulo eju, Barnabé eju dak.

Cartadup imẽn oꞌe:
Oceju Jesus emumujuyũ, itabucayũ kukukayũ dak, waraꞌacat itabucayũ 

dak, i. Eykitpitpiyũ oceju, i. Kato mujujum oceju soat pe eywebe 
Judeuꞌũmayũ be, i. Kato mujujum ocejũ soat kaka dag̃acat pe - - Antioquia 
ka watwat pe, Síria eipi watwat pe dak, i. 24 Kuy bima ag̃okatkayũ mo 
aꞌg̃u eyag̃uymubabiꞌũmꞌũm oceꞌin, i. G̃asũ eyetaybit g̃u apẽn oceku 
cedag̃ iam, i. “Moisés ekawẽn tag̃ eyedaypuꞌag̃obixeedakatꞌũm pima, 
Deus jeydaxijo g̃u,” ioꞌe ip napa ma eywebe, i. Oceju g̃u mo aꞌg̃u ixeyũ 
oceg̃uju eykay, i. Jaꞌõbi ma mo aꞌg̃u ip oꞌju eykay, i. 25 Imẽnpuye juk 
aꞌg̃u ocejeꞌawero pũg̃ tag̃ ma eyawẽ ãm, i. G̃asũ xepxep ag̃okatkayũ 
ocetaẽ imuju am eyjom, i. Ixeyũ cum Barnabé eju, Paulo eju dak, i. 
26 Pauloyũ oꞌyaoka pin kuy bima, i. Inaka ipararaꞌũm ma wuykukukat 
Jesus Cristo muwẽnuwẽn oekuku ip, i. Imẽnpuye ikukpin cĩcã ip ocexe, 
i. 27 Xepxepayũ oceg̃uju eykay - - Judas, Silas tak, i. Ixeyũ soat g̃uwẽn 
eywebe g̃asũ ocekawẽn, i. 28-29 Iboam acã oceju eꞌem eywebe: Deusbaroyũ 
wap iẽnmõg̃ꞌibitẽn cuy epesuẽnꞌo g̃u, i. Puca doy juy epetoykõnkõn g̃u, 
i. Iẽntoyteyatẽn cuy epesuẽnꞌo g̃u, i. Waraꞌat tayxi kaykay g̃u juy epesop, 
waraꞌat itop kaykay g̃u dak, i. Iboam acã juy oceju eꞌem eywebe, i. Iboap 
tag̃ jekukum pima, cedag̃ epeku. Eywãtaxipipem g̃u juy epesop. Ibũrũ 
ma oceju eꞌem eywebe eyawẽwẽm, Deus biõg̃buk tak eyawẽwẽm, i.
Imẽn oꞌtupmubararak ip Judeuꞌũmayũ awẽwẽaptup itabucayũ kukukayũ 
Jerusalém ka be awerom pima.

30 G̃ebuje taẽꞌibiyũ cartadup oꞌtuptujowat ip Antioquia ka watwat 
kay - - itabucayũ kay. Judas oꞌtuptujowat, Silas eju. Oꞌju ip Barnabé 
eju, Paulo eju dak.

Yajẽm puje soat itabucayũ oꞌtomuwã ip jeꞌawero am.
31 G̃ebuje ip oꞌtupũm cebe ip. Itabucayũ kukukayũ yaꞌõberen oꞌtupcoco 

soat pe yaꞌĩjo am. Soat ip icokcok oꞌe ibodup ekawẽn co buje.
32 Judas Silas tak itabucayũ oꞌyawẽwẽ. Antioquia ka watwat oꞌyawẽwẽ 

ip. Deus ekawẽn muwẽnuwẽnꞌukayũ osodop ip. Deus ekawẽn ip 
oꞌg̃utaybitbin. Imẽnpuye big̃ ma ip itabut oꞌe Jesus kay. Icokcok ip oꞌe 
jetabucap kug̃. Pũg̃ kabia g̃u osodop ip Antioquia ka be.

33 Ibocewi oꞌjewemuwẽn ip itabucayũ be.
— Deus cuy xipan jeydujupit — itabucayũ oꞌe cebe ip.
Oꞌjepit ip Jerusalém ka be. Kuy bima oꞌg̃ujuꞌiayũ kay ip oꞌjepit. 

34 Imẽnpit Silas oꞌjepit g̃u.
— Ijoce ma og̃uy — ioꞌe. — Ocepit g̃u juy — ioꞌe.

35 Paulo dak Antioquia ka be osunuy, Barnabé dak. Wuykukukat 
ekawẽn oꞌg̃uwẽnuwẽn ip adeayũ be. Jebureyũ eju wuykukukat ekawẽn 
oꞌg̃uwẽnuwẽn ip.

36 Ibunꞌũm pima Paulo oꞌjekawẽn Barnabé eju.
— G̃aꞌa juy acepit — ioꞌe. — Soat kaka dag̃ cuy aju - - kuy bima Deus 

ekawẽn ag̃uwẽnuwẽn iap kaka dag̃ — ioꞌe. — Wuynomukay juy acepit 
waram Jesus aꞌõkayayũ jom — ioꞌe. — G̃aꞌa acepit xipat paxi opop 
ip iam — ioꞌe Barnabé be.
— G̃aꞌa — ioꞌe Barnabé.

37 Barnabé ma João Marcos dujowat ojuy ceweju ip. 38 Paulo bit ibuꞌu 
oꞌe tujowan.
— Oxe ma xipat g̃u João Marcos ju am wuyweju — Paulo oꞌe. — Koap 

pima mo wuyiwat — ioꞌe. — Panfília eipi be bima, oꞌjepit — ioꞌe. — 
Wuyweju bit mo oibuꞌun Deus ekawẽn muwẽn ãm — ioꞌe. — Obuꞌu 
oce ikug̃ — Paulo oꞌe.
39 Oꞌjewaꞌõxikxik cĩcã ip. Imẽnpuye oꞌjeok ip jewewejuwi oibuꞌun 
ikug̃ puye.

G̃ebuje Barnabé João Marcos oꞌtujowat jeweju. Kobexixi be ip oõm. 
Tibog̃ cĩcãati oꞌtimudek ip. Chipre eipi be ip oꞌju - - tipꞌawerorobog̃ pe.

40 G̃ebuje Paulo waraꞌat ma oꞌtaẽ jeweju am. Silas oꞌtaẽ jeweju am. 
Soat ikitpitpiyũ oꞌjekawẽn Deus eju cebeam ip - - Antioquia ka watwat.
— Bay, xipan soat kug̃ ẽn — ioꞌe ip. — Iteyũ xepxepayũ juy ejukuk 

xipan — ioꞌe ip Deus pe.

41 Paulo oꞌju Silas eju. Síria eipi dag̃ oekuku ip, Cilícia eipi dag̃ tak. 
Deus ekawẽn itabucayũ mutaybitbin oekuku ip.

16  1 Pauloyũ oꞌju Derbe ka be, Listra ka be dak. Listra ka be ag̃okatkat 
osunuy. Jesus aꞌõkayat osunuy. Ibutet Timóteo i osunuy. Paulo 

oꞌju Timóteo kay. Timóteo xi Judeu osunuy. Ixe ayacat Deus ekawẽn kay 
itabut osunuy. Cebay Judeu g̃u osunuy - - Grego acã. 2 Jesus aꞌõkayayũ 
Timóteo oꞌg̃uwẽn Paulo be - - Listra ka watwat, Icônio ka watwat tak.
— Timóteo xipat cĩcã — ioꞌe ip Paulo be.

3 Timóteo dujowat ojuy oꞌe jeweju jebuywatwatꞌukan Paulo. Koap 
Paulo Timóteo oꞌtaypuꞌag̃obixeedakat Judeuyũ babi dag̃, ade Judeuyũ 
osodop ika kay ip cumiat ka be buye. Itaybit cĩcã osodop ip Timóteo 
Judeuꞌũmat ipot iam, taypuꞌag̃obixeedakatꞌũm iam tak ixeyũ Judeuyũ.

4 G̃ebuje Paulo oꞌju Silas eju, Timóteo eju dak. Soat kaka dag̃ ip 
oekuku Jesus kay itabucayũ jojom. Jerusalém ka watwat pe jawẽwẽap 
muwẽnuwẽn oekuku ip. Jesus emumujuyũ be jawẽwẽap muwẽnuwẽn 
oekuku ip - - itabucayũ kukukayũ be jawẽwẽap muwẽnuwẽn. Mẽnku 
Judeuꞌũmayũ jekuku iap muwẽnuwẽn oekuku ip.
— Kũyjobin cuy epesop eyawẽwẽap ekawẽn kay — ioꞌe ip itabucayũ 

be soat kaka watwat pe.
Soat kaka dag̃ oekuku ip imukũyjojom.

5 Imẽneju big̃ ma itabut oꞌe Jesus kay. Soat kabia wararaꞌacayũ 
oitabun Jesus kay.

6 Deus biõg̃buk Pauloyũ oꞌg̃ujuat g̃u Ásia eipi be. Oꞌg̃ujuat g̃u ip 
iboce Deus ekawẽn muwẽn ãm. Imẽnpuye Frígia eipi dag̃ ip oekuku 
Galácia eipi dag̃ tak. Kapurũg̃ tag̃ ip oekuku.

7 Ibocewi oajẽm ip Mísia eipi tẽg̃ ma. Bitínia eipi be cu ojuy ip. Deus 
biõg̃buk pit oꞌg̃ujuat g̃u ip. 8 Imẽnpuye Mísia eipi dag̃ oꞌtimudek ip. 
Trôade ebikopap pe oajẽm ip. Ibo ka tibog̃ cĩcãati xe osunuy.

9 G̃ebuje Paulo jexey joꞌiat oꞌjojojo ixe exima. Trôade ka be bima 
oꞌjojojo. Ag̃okatkat oꞌjojojo jexey joꞌiat pe. Macedônia eipi bewiat 
oꞌjojojo. Cũg̃ꞌi osunuy.
— Macedônia eipi kay juy ejot — ioꞌe Paulo be jexey joꞌiat pe. — 

Ocebuywan cuy ece — ioꞌe Paulo be.
10 Paulo imẽn jexey joꞌiat oꞌjojojo. Õn tak cuk Paulo xe og̃uy Trôade 

ka be bima. Õn Lucas - - ijudup mubarararag̃at. Macedônia eipi kay 
aꞌg̃u cu ojuy ocejewag̃uy Paulo exey joꞌiat puye. Ocetaybit cĩcã Deus 
cuk ocemuju Macedônia eipi kay kawẽn idipat muwẽn ãm iam.

11 G̃ebuje kobexixi be oceõm. Ocejẽm Trôade ka bewi. Tibog̃ cĩcãati 
ocetimudek. Cũg̃ ma oceju tipꞌaweroro kay Samotrácia eipi kay. Kuyaje 
oceju Neápolis ebikopap kay.

12 — G̃ebuje Filipos ka kay oceju. Filipos ka Macedônia eipi be opop. 
Ikabog̃ cĩcã ma oꞌsukadop. Waraꞌatka bodi ma ikabog̃ oꞌsukadop - - 
Macedônia eipi beatka bodi ma. César ebekitkit ibo ka oꞌsukada Roma 
ka kukat ebekitkit. 13 Ag̃oka bewi ocejẽm Sábado kabia.

Idibi wãbũ kay oceju.
— Judeuyũ acoꞌi kawẽnwẽn Deus eju ijoce — i juk aꞌg̃u oceꞌe.

Aoyũ awerom osodop ip iboce. Ocabik ma aꞌg̃u ceparakpe ip - - aweroayũ 
parakpe.

14 G̃ebuje Deus ekawẽn oceg̃uwẽn cebe ip. Ayacat iboce osunuy. Ibutet 
Lídia i osunuy. Tiatira ka bewiat osunuy. Pag̃o idipat teidadaꞌukat 
osunuy. Deus kay itabucat osunuy. Deus Paulo ekawẽn oꞌg̃ubapuk 
Lídia be itabut cĩcã iꞌe am. Imẽnpuye itabut cĩcã oꞌe Jesus kay. 
15 Oꞌjewemubatisanat “Jesus ebekit õn g̃asũ bit” iꞌe am soat pe. Lídia 
dukꞌa watwat tak oꞌjewemubatisanat ip, itabut puye. Lídia oꞌjekawẽn 
ocewebe.
— Eyxe wuykukukat Jesus kay wetabut pima, odukꞌa be juy epesop 

g̃asũ bit — ioꞌe ocewebe.
Imẽnpuye Lídia dukꞌa be ocesop Filipos ka be bima.

16 G̃ebuje ayacat ocedopabijuk - - yaypanꞌisuat - - cekariwa be 
imudadaybotbotꞌibit. Deus eju Judeuyũ kawẽnwẽnꞌuk osodop iap kay 
cum pima, ocedopabijuk. Ibiõg̃buk kẽrẽat kug̃ osunuy jewebe. Ibiõg̃buk 
kẽrẽat aꞌõbi yaypanꞌisuat apẽn g̃uyjom jeꞌbapuk iap muwẽnuwẽnꞌuk 
osunuy adeayũ be. Ag̃okatkayũ yaypanꞌisuat kukayũ osodop ip. Ade 
dinheiro bubum ip osodop apẽn g̃uyjom jeꞌbapuk eykay iap muwẽg̃ap 
teim. Ixe yaypanꞌisuat ocedopabijuk. 17 Jewãwãwãm oekuku ocenomuju 
soat kabia. Oꞌjekawẽn ocekawẽn cocoꞌukayũ be.
— Teyũku Deus aꞌõ kay kũyjobicayũ — ioꞌeꞌeꞌe. — Ixe Deus soat podi 

ma yaꞌõbuyxiat — ioꞌeꞌeꞌe. — Apẽn wuyewedaxijo but iap muwẽnuwẽn 
wuywebe — ioꞌeꞌeꞌe yaꞌõberen ocekawẽn cocoꞌukayũ be.

18 Iboap muwẽnuwẽn oekuku ocedobatban yaypanꞌisuat. Waraꞌat kabia 
dak. Waraꞌat kabia dak. Ade kabia iboap muwẽnuwẽn oekuku ocenomuju. 
Imẽnpuye Paulo yukpiceg̃ẽn oꞌe cekay. Oꞌjekorepẽn yaypanꞌisuat kay.

G̃ebuje Paulo oꞌjekawẽn ibiõg̃buk kẽrẽat pe - - yaypanꞌisuat peat pe.
— Ejẽm cuy yaypanꞌisuat pewi — ioꞌe. — “Ejẽm cuy,” i õn eꞌem 

ewebe Jesus aꞌõbi — Paulo oꞌe.

G̃ebujeꞌisum ma oꞌjẽm cebewi. Xipat oꞌe.
19 Cebewi ibiõg̃buk kẽrẽat cẽmap co buje, yaypanꞌisuat kukayũ 

oitakomãn ip Paulo kay.
— G̃asũ bit ixe ibiõg̃buk kẽrẽat aꞌõbi g̃uwẽn g̃u — ioꞌe ip. — Abu 

dinheiro jeꞌg̃ũm ocewebe g̃asũ bit? — ioꞌe ip.
Pauloyũ oꞌjat ip. Akiju ip oꞌtujowat. Jeka kukukat topabe oꞌtujowat 

ip imuymuy am.
20 G̃ebuje oꞌjekawẽn ip jeka kukukayũ eju.

— Teyũku Judeuyũ — ioꞌe ip. — Wuyka watwat kaykay ip — ioꞌe ip 
napa ma. — Iwaru ma ocemutaybitbin ip. Jebabim ip ocemutaybitbin 

— ioꞌe ip. 21 — Cedag̃ g̃u iteyũ eꞌeap tag̃ wuyeku am, wuyju Roma ka 
kukukat ebekitkit puye — ioꞌe ip napa ma.

22 G̃ebuje ibo ka watwat oitakomãn ip Pauloyũ kay, imuymuy buje. 
Ika kukukayũ Pauloyũ eekabek oꞌg̃uwekuwek ip.
— Epeyukxabimupokupog̃ cuy daxadaypam — ioꞌe ip.

23 Oꞌyukxabimupokupok cĩcã ip. Daomũnmũnapꞌa be oꞌg̃uõm.
— Ag̃ cuy epesop cekay — ioꞌe ip daomũnmũnapꞌa kukukat pe. — 

Epejowiwi juy ip ijẽmap puxim — ioꞌe ip.
24 Iboap co buje ãmapꞌabi be Pauloyũ oꞌg̃uõm ig̃oꞌa kukukat. Badiatꞌabi 

be ip oꞌg̃uõm, “Xipan cĩcã juy iteyũ epejowiwi,” i juk oꞌe buye. Sui 
oꞌsuimuõm ip iptok pe. Oꞌjekag̃obiece ip parakpe. Cem cĩcã oꞌe ip. 
Ceok paꞌore ip oꞌe.

25 Iximadakpe Pauloyũ oꞌjebibododon Deus kay. Oꞌjekawẽn ip Deus 
eju. Ibibodo aꞌĩjojom oꞌe ip soat daomũnmũnapꞌa beayũ. 26 Ipi oꞌjexixi 
g̃ebuje bit. Imẽnpuye daomũnmũnapꞌabiꞌip oꞌjeꞌabiꞌipekutu. Soat xĩntabi 
dak jekpiwa ma oꞌjeorek. Oꞌtomudipꞌuk. Ikag̃obimuparakapꞌip tak 
oꞌjeipeorek jekpiwan ma.

27 Imẽn cebapuk puje daomũnmũnapꞌa kukukat oꞌjewũrũg̃. Xĩntabi 
tomudipꞌukꞌuk oꞌjojojo. Tũybe taomũnmũnayũ kuy oꞌjẽm iãn oꞌe. 
Imẽnpuye jepaja oꞌjuꞌuk iyuk pewi jewaoka ojuy. 28 Imẽnpuye Paulo 
yaꞌõberen oꞌjewãwã.
— Ecewaoka g̃u juy — ioꞌe yaꞌõberen. — Ocejẽm g̃u buk — ioꞌe. — 

Soat oceju ijoce mabuk — ioꞌe yakukukat pe.
29 — Wexiktak cuy eg̃ũm owebe — ioꞌe jebure be ya kukukat. — 

Etojot cuy kabia iam.
Oꞌg̃ũm cebe. Badi oꞌju.

Pauloyũ kay oꞌju. Ikarabakbak oꞌe jeparara pibun. Oꞌjẽg̃ꞌaecõg̃cõg̃ 
Pauloyũ dopabe. 30 Oꞌtujujẽm ip yabewi.

— Obureyũ — ioꞌe. — Apẽntak wewedaxijo but? — ioꞌe.
31 — Etabun cuy eg̃uy Jesus kay - - wuykukukat kay — ioꞌe. — Etabut 

pima Deus jedaxijo. Edukꞌa watwat tak idaxijo — ioꞌe ip.
32 G̃ebuje Paulo Deus ekawẽn oꞌg̃uwẽn yakukukat pe, soat tukꞌa watwat 

pe dak. 33 Soat ip oitabun wuykukukat Jesus kay. Daomũnmũnapꞌa 
kukukat Pauloyũ oꞌyukxabiwuy iximadakpe ma.

G̃ebuje daomũnmũnapꞌa kukukat oꞌjewemubatisanat “G̃asũ bit 
Jesus ebekitkit oceju” iꞌe am jebureyũ be. Soat tukꞌa watwat tak 
oꞌjewemubatisanat. 34 Pauloyũ oꞌtujowat ip jedukꞌa be. Puybit oꞌg̃ũm 
cebe ip.
— Juku eyxan — ioꞌe. — Epejoꞌo — ioꞌe.

Soat ip icokcok cĩcã oꞌe Jesus kay itabut puye.
35 Kabia buje Filipos ka kukukayũ teꞌe ma sorarayũ oꞌg̃uju 

daomũnmũnapꞌa beayũ dakoy am - - Pauloyũ dakoy am.
— Pauloyũ juy epeg̃ujẽm daomũnmũnapꞌa bewi — ioꞌe ip sorarayũ be.

36 Oꞌju ip daomũnmũnapꞌa be. Ika kukukayũ ekawẽn oꞌg̃uwẽn ip ig̃oꞌa 
kukukat pe.

Ixe oꞌju Pauloyũ kay.
— “Pauloyũ juy epeg̃ujẽm daomũnmũnapꞌa bewi,” i juk oꞌe ip oceka 

kukukayũ — ioꞌe yakukukat Pauloyũ be. — Epejẽm cuy — ioꞌe ip. — 
Eyekupinap tag̃ cuy epeju — ioꞌe Pauloyũ be.
37 Imẽnpit Paulo ika kukukayũ aꞌõ kay g̃u oꞌe.

Oꞌjekawẽn sorarayũ be Paulo.
— Oceju soat eipi kukukat ebekitkit - - César ebekitkit Roma ka 

kukat ebekitkit — ioꞌe. — Soat etabutpe ip ocukxabiaokaka — ioꞌe. — 
Ocedujowat g̃u ip ibimãmãmãmayũ ekawẽn cocoꞌukat kay ocekawẽn 
co am — ioꞌe. — Itaybit g̃u mo aꞌg̃u ip Pauloyũ ikẽrẽat oꞌg̃ujurũg̃ iam, 
oꞌg̃ujurũg̃ g̃u iam tak, ocekawẽn coꞌũm puye. Jetaybitpunꞌũma ip 
ocemuõm daomũnmũnapꞌa be — ioꞌe. — Ibaꞌarẽm ma ip ocemujẽm 
ojuy! — ioꞌe. — Ibaꞌarẽm g̃u juy ip ocemujẽm — ioꞌe. — Soat etabutpe 
juy ip ocemujẽm — Paulo oꞌe.

38 Imẽneju sorarayũ oꞌjepit ika kukukayũ kay. Paulo ekawẽn oꞌg̃uwẽn 
ip cebe ip.
— César ebekitkit teyũbitku — ioꞌe ip. Imẽnpuye ika kukukayũ 

iparara jĩjã ip oꞌe César ebekitkit ukxabi mupok pi osodop buye.
39 Oꞌju ip Pauloyũ kay. Daomũnmũnapꞌa be ip oꞌju.

— Oceju juk aꞌg̃u xipan g̃u eykuk kapusu — ioꞌe ip. — Imẽnpit 
eyag̃uybaꞌũm cuy iboap kay — ioꞌe. — “Filipos ka kukukayũ juk aꞌg̃u 

ikẽrẽm cĩcã ocekuk,” iꞌũmg̃u juy epeꞌe — ioꞌe ip. — Epejẽm oceka 
bewi — ioꞌe ip Pauloyũ be.
40 Oꞌjẽm ip daomũnmũnapꞌa bewi. Oꞌju ip Lídia dukꞌa be. Ixe dukꞌa 
be osodop ip kawẽnwẽn Jesus aꞌõkayayũ eju. Oꞌyawẽwẽ ip. Oꞌjẽm ip 
ibocewi.

17  1 Pauloyũ oꞌju Tessalônica ka kay. Cucum pima oꞌkap ip 
Anfípolis ka dag̃, Apolônia ka dag̃ tak. Oajẽm ip Tessalônica 

ka be. Ebapũg̃ esemana ibo ka be ip osodop. Judeuyũ eꞌaweroroapꞌa 
ibo ka be oꞌyanuy - - Deus eju kawẽnwẽnapꞌa. 2 Ebapũg̃ Sábado bima 
ig̃oꞌa be oꞌjujuju ip. Oõm ip ig̃oꞌa be.

G̃ebuje Paulo Deus ekawẽn oꞌg̃uwẽnuwẽn ig̃oꞌa beacat pe. Imutaybitbin 
oꞌe ip.

3 — Deus ekawẽn muwẽnuwẽnꞌukayũ juk adi Jesus Cristo oꞌg̃uwẽnuwẽn 
— ioꞌe. — Imẽn eꞌem ip:

Deus emunaẽ juy ipiat supiꞌajo, i. Jeꞌũ juy, i. Waram imẽnpit 
jetait, i.

Imẽn eꞌem Deus ekawẽn tup — ioꞌe. — Ibodup ekawẽn tag̃ oꞌjebapuk 
Jesus pe — ioꞌe. — Õn ixe Jesus muwẽnuwẽn eywebe. Deus ixe Jesus 
oꞌtaẽ wuydaxijojoꞌukan — Paulo oꞌe.

4 Iboap co buje ade Judeuyũ oitabun Jesus kay. Pauloyũ eju oekuku 
ip. Ade Grego aꞌõm kawẽnwẽnꞌukayũ dak oitabun Jesus kay - - Deus 
kay itabut osodopꞌiayũ. Ade aoyũ dak oitabun Jesus kay - - Grego aꞌõm 
kawẽnwẽnꞌukayũ - - soat xe ibuyxiayũ.

5 Wararaꞌacayũ bit oitabutkarey Pauloyũ kay Judeuyũ - - itabutꞌũmayũ. 
Itabutkarey oꞌe ip ibadipdipyũ oitabun Jesus kay buye. Itabutkareyayũ 
ikẽrẽat mujurũg̃rũg̃ꞌukayũ oꞌtomuwã jeꞌawero am. Ibukapikꞌũmayũ 
oꞌtomuwã ip - - kaycõmꞌũmayũ. Oꞌjeꞌawero ip itabutkareyayũ Pauloyũ 
oꞌjomuymuy buye. Itabutkareyayũ wararaꞌacayũ oꞌg̃utakomãn ip 
Pauloyũ kay. Puyxibutꞌũm ip oõm Jasão dukꞌa be Pauloyũ bu ojuy. 
Pauloyũ dujowat ojuy ip aweromayũ kay. 6 Pauloyũ bit oꞌtobuxik g̃u 
ip Jasão dukꞌa be. Imẽnpuye Jasão oꞌjat ip Pauloyũ nuyap pe, Pauloyũ 
kaꞌũm puye. Waraꞌacat itabucayũ dak oꞌjat ip.

Ibocewi oꞌtujowat ip ika kukukayũ kay. Pauloyũ oꞌjomuymuy ip 
ika kukukayũ be.
— Soat kaykay teyũku osodop! — ioꞌe ip napa ma. — Soat kaka 

dag̃ ip oekuku wuybadipyũ kaykay — ioꞌe ip napa ma. — Wuyka be 
g̃asũ ip oajẽm — ioꞌe ip. 7 — Jasão ixeyũ oꞌtujuõm jedukꞌa be tũy ãm 

— ioꞌe ip jeka kukukayũ be. — Wuyeipi kukukat aꞌõdadam ip - - César 
aꞌõdadam — ioꞌe ip napa ma. — “César g̃u soat kukukat - - Jesus acã,” 
i napa ma eꞌem ip ocewebe — ioꞌe ip napa ma.

8 Iboap co buje ika kukukayũ oitakomãn Pauloyũ kay Pauloyũ wuyeipi 
kukukat aꞌõdadam tũybe iãn oꞌe buye. Adeayũ dak oitakomãn cekay 
ip. 9 Imẽnpuye ika kukukayũ dinheiro oꞌjat Jasãoyũ xewi Pauloyũ 
mujẽmap teida am.
— Pauloyũ juy epeg̃ujẽm wuyka bewi — ioꞌe ip Jasãoyũ be. — Ixeyũ 

jẽm puje waram eyedinheiro oceg̃ũm eywebe — ioꞌe ip.
Jasãoyũ oꞌg̃uypicat ip waram tukꞌa be. 10 Imẽnpuye Jasãoyũ Pauloyũ 

oꞌg̃ujẽm jeka bewi. Oꞌg̃ujẽm ip ixima be. Oꞌg̃uju ip Beréia ka kay.
Pauloyũ oꞌju Beréia ka kay. Oajẽm. Judeuyũ eꞌaweroroapꞌa be ip 

oõm Deus eju kawẽnwẽnapꞌa be.
11 G̃ebuje Pauloyũ Deus ekawẽn Beréia ka watwat oꞌg̃utaybitbin. 

Beréia ka watwat Tessalônica ka watwat puxim g̃u ip osodop. Itabut 
pin ip osodop icẽmat aꞌõ kay. Paulo ekawẽn cocoꞌuk ip osodop. Soat 
kabia Deus ekawẽn tup cocoꞌuk ip osodop jetaybit am Paulo icẽmãn 
paxi eꞌem iam, icẽmãn g̃u paxi iam tak. 12 Imẽneju ade ma oitabun 
Jesus kay. Ade Judeuyũ itabut oꞌe ip cekay. Ade aoyũ dak itabut oꞌe ip 
Jesus kay - - Grego aꞌõm kawẽnwẽnꞌukayũ - - soat xe yaꞌõbuyxiayũ. Ade 
ag̃okatkayũ dak itabut oꞌe Jesus kay - - Grego aꞌõm kawẽnwẽnꞌukayũ.

13 G̃ebuje Judeuyũ oꞌyawẽg̃tobuxik Paulo Deus ekawẽn muwẽnuwẽn 
Beréia ka be iap awẽg̃ - - Tessalônica ka watwat. Imẽnpuye Paulo kay 
ip oꞌju. Oajẽm ip. Paulo awẽg̃ oꞌyawẽg̃mukẽrẽrẽn ip Beréia ka watwat 
pe. Oꞌjomuymuy jĩjã ip. Oꞌgubuꞌun ip Paulo aꞌĩjo am.

14 G̃ebuje itabucayũ Paulo oꞌtujowat tibog̃ cĩcãati be. Silas pit Beréia 
ka be oꞌjecũ, Timóteo dak. 15 Ibocewi Paulo oꞌtujowat ip Atenas ka 
be. Paulo dujowacayũ oꞌjepit jeka be - - Beréia ka be. Jepitpin pima, 
Paulo oꞌjekawẽn ceweju ip.
— “G̃axĩn ma juy epesot okay,” i juy epeꞌe Silasyũ — ioꞌe cebe ip. 

— “Ibun g̃u juy epesop Beréia ka be,” i juy epeꞌe cebe ip - - Silas pe, 
Timóteo be dak — ioꞌe Paulo cebe ip.

16 Paulo yag̃uybabiꞌũmꞌũm oꞌe Atenas ka watwat kug̃. Silasyũ ajẽmap wiwim 
osunuy ibo ka be. Ade deusbaroyũ kay itabut cĩcã ip osodop Atenas ka 
watwat. Tũybe ade deusyũ iãn oꞌe ip Atenas ka watwat. Paulo oꞌyukpiceg̃ẽn 
deusbaroyũ biõg̃buk cocom puye. Atenas ka watwat kug̃ yag̃uybabiꞌũmꞌũm oꞌe.

17 G̃ebuje Paulo oꞌjekawẽn Atenas ka watwat eju. Oꞌjekawẽn Judeuyũ 
eꞌaweroroapꞌa be - - Deus eju kawẽnwẽnapꞌa be. Judeuyũ eju oꞌjekawẽn 

Atos 17

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



367

Judeuyũꞌũmayũ eju dak - - Deus kayayũ eju. Wuyjuyũ eꞌaweroroap pe 
dak oꞌjekawẽnwẽn soat kabia aweromayũ eju. 18 Itaybit cĩcãayũ dak 
oꞌjekawẽnwẽn Paulo eju - - Estóicoyũ, Epicureuyũ dak. Ixeyũ ag̃okatkayũ 
itaybit cĩcã osodop ip. Paulo oꞌg̃uwẽnuwẽn ip jeweweju.
— Apẽntak sute e ojuy itaybitꞌũmat? — ioꞌe ip.
— Deus muwẽnuwẽn teku oxe bit — ioꞌe wararaꞌacayũ. — Wuyju 

bit wuyetaybit g̃u iꞌem — ioꞌe ip.
Imẽn oꞌe ip, Paulo soat em Jesus muwẽnuwẽn oekukuku buye, wuyeꞌũ 
buje waram acejetait iap muwẽnuwẽn oekukuku buye dak. Jesus 
buten itaybit g̃u ip osodop.

19 G̃ebuje itaybit cĩcãayũ Paulo oꞌtujowat jeꞌaweroroap pe jeweweju 
kawẽn ãm. Jeꞌaweroroap putet Areópago i osunuy.

20-21 — Ekawẽn iisuat cuy epeg̃uwẽn ocewebe — iꞌeꞌeꞌuk osodop ip 
jewewebe Atenas ka watwat soat em.
Soat em iisuat muwẽnuwẽn oekuku ip iisuat cocom tak. Paulo oꞌju 
jeꞌaweroroap pe Atenas ka beayũ eju.
— Ejot cuy oceweju ekawẽn iisuat muwẽn — ioꞌe ip Paulo be. — 

Apẽn etaybit iap cuy eg̃uwẽn ocewebe — ioꞌe ip. — Ekawẽn iisuat 
cuy ocemutaybin ece. Waraꞌan ma ẽn ocemutaybitbin — ioꞌe ip. — 
Oceyaꞌĩjojo g̃u buk iboap. Ocetaybin pin iboam — ioꞌe ip Paulo be.

22 G̃ebuje Paulo oꞌjekawẽn cĩcã ceweju ip iboce Areópago be.
— Atenas ka watwat — ioꞌe Paulo. — Eyetabut cĩcã deusbaroyũ kay. 

23 Deusbaroyũ biõg̃buk cocom ocekukuku ijoce. Pũg̃ꞌa oyajojo witꞌa 
mug̃ẽg̃ẽ - - eyedeusbaroyũ kay eyeg̃ebubuapꞌa. Ibararak opop ig̃oꞌa 
eju. Imẽn eꞌem: “Waraꞌat paxi omuy deus, i. Ocetaybit g̃u buk ixem,” 
i. Ijopꞌa oceyamug̃ẽ cekay oceg̃ebubuapꞌam,” i. Imẽn ibararak opop 
ig̃oꞌa eju — Paulo oꞌe. — Õn pit wetabut ixe kay. Ixe Deusat. Kaꞌũmg̃u 
waraꞌat. Õn wetaybit ixem, eyju bit kaꞌũma. Teꞌe ma ig̃oꞌa mo aꞌg̃u 
epeyamug̃ẽ, eyetaybit g̃u ixem puye. Ixe ekawẽn muwẽnuwẽn õn 
eywebe. 24 Kuyje ixe ipi oꞌg̃ug̃ẽ, soat ipi dag̃acat tak. Ixe kabi beacat 
kukukat, ipi dag̃acat kukukat tak. Ixe bit wuyemuꞌamuyꞌa be g̃u 
nuynuy. 25 Ixe buywat paꞌore wuywebe. Ixe soatkug̃. Kaꞌũma kay ixe. 
Ixe wuymutaicin, wuymuꞌadaꞌadam tak. Ixe wuyxat ũmũm wuywebe. 
Wuydoti dak iũmũm. 26 Soat ka dag̃acat oꞌg̃uꞌacog̃ pũg̃ ag̃okatkat 
pewi. Jebikuyap tag̃ ip oꞌg̃ujuju soat kaka dag̃. Poce ixeyũ jeedop 
iap oꞌg̃uwẽnuwẽn, poce ixeyũ cum iap tak — ioꞌe Paulo. 27 — Deus 
imẽn oꞌg̃uwẽn ixeyũ etaybit am ixem, jekay jetabut am tak. Wũy 
g̃u wuywi nuynuy - - wuytẽg̃ ma. Deus dobuxik pin pima, ibaꞌore g̃u 

wuywebe tobuxik am. 28 Wuyetait ixe itait puye. Soat tag̃ wuyju cũg̃cũg̃ 
cucum ixe ag̃ wuykay buye. Wuyju kake ixe kake buye — Paulo oꞌe. 
— Eybadipyũ dak imẽn oꞌe - - tupmubararakꞌukayũ: “Deus ebekitkit 
wuyju dak,” i mo oꞌe ip. 29 Deus ebekitkit wuyju. Imẽnpit xipat g̃u 
wuywebe iꞌe am: “Deus witaꞌa mug̃ẽg̃ẽ buxim” i, “Deus ouro mug̃ẽg̃ẽ 
buxim” i dak, “Deus prata mug̃ẽg̃ẽ buxim” i dak, “Wuyemuꞌamug̃ẽg̃ẽꞌa 
buxim” i dak — Paulo oꞌe.

30 — Kuyje ma Deus g̃ebum g̃u osunuy apẽn ipi dag̃acat ikẽrẽat 
oꞌg̃ujurũg̃rũg̃ iap kay, kawẽn icẽmãn itaybitꞌũm ip puye. G̃asũ bit “Ikẽrẽat 
mujurũg̃rũg̃ap cuy epeyepere,” iꞌeꞌem Deus soat pe wuywebe — Paulo oꞌe.

31 — Deus ag̃okatkat oꞌtaẽ - - Jesus oꞌtaẽ — ioꞌe. — Kabia oꞌg̃uweg̃ũn. 
Soat ijodiat jeꞌbapuk Deus wap ixe kabia be. Abuyũ ikẽrẽat kug̃ Deus 
xe iap Jesus g̃uwẽn. Abuyũ ikẽrẽat kug̃ g̃u iap tak g̃uwẽn. Cũg̃ ma 
g̃uwẽn itaybit puye. Deus pe waram Jesus mutait puje soat iboap 
oꞌg̃ubapuk soat pe wuywebe — Paulo oꞌe Atenas ka watwat be.

32 “Deus ceꞌũat oꞌg̃utait waram” iꞌe buje Paulo ekawẽn oꞌjowaywayway 
ip Atenas ka watwatꞌin. Wararaꞌacat pit Paulo ekawẽn kay oꞌe ixeyũꞌin.
— Waram pima juy g̃uto ejot iboam ocemutaybin am — ioꞌe ip Paulo be.

33 Paulo oꞌjẽm cexewi ip.
34 Pũg̃pũg̃ ag̃okatkayũ oitabun ip Jesus kay. Paulo eju oekuku ip 

oitabunꞌiayũ. Pũg̃ ma itabucat putet Dionísio i osunuy. Ixe Areópago 
be jeꞌaweroroꞌukat osunuy. Ayacat tak itabut oꞌe Jesus kay. Damáris 
i ibutet osunuy. Pũg̃pũg̃ ã oitabun Jesus kay.

18  1 G̃uyjom Paulo oꞌjẽm Atenas ka bewi. Waraꞌat ka kay oꞌju - - 
Corinto ka kay.

2 Paulo oajẽm ag̃okatkat kay - - Áquila kay. Áquila Roma ka bewiat 
osunuy. Kuy mo oꞌjẽm Roma ka bewi jetayxi eju. Itayxi butet Priscila i 
osunuy. Áquila Judeu osunuy. Bekin pi ma Ponto eipi be osunuy. Kuy 
ma mo oꞌjẽm ip Roma ka bewi Itália eipi bewi. Soat kukukat putet 
Cláudio i osunuy. Oꞌjẽm ip ixe Cláudio jeipi bewi Judeuyũ oꞌg̃ujẽmat 
puye. Oajẽm Áquila kay Paulo. 3 Áquila torojoꞌa mug̃ẽg̃ẽꞌukat osunuy - - 
ixeeꞌaꞌa mug̃ẽg̃ẽꞌukat. Paulo dak ixeeꞌaꞌa mug̃ẽg̃ẽꞌukat osunuy. Ixeeꞌaꞌa 
deidadaꞌuk ip osodop - - Paulo, Áquila dak. Xepxem ip oꞌjekapikpik. 
Imẽnpuye Paulo Áquila dukꞌa be osunuy Corinto ka be bima.

4 G̃ebuje soat Sábado cucuꞌuk osunuy Judeuyũ eꞌaweroroapꞌa be - - Deus 
eju kawẽnwẽnapꞌa be. Ixe dak Jesus oꞌg̃uwẽnuwẽn ig̃oꞌa be Judeuyũ 
ag̃uymuwarururun ojuy, Judeuꞌũmayũ ag̃uymuwarururun ojuy dak.

— Icẽmãn Jesus acã Deus emunaẽ — iꞌeꞌeꞌuk osunuy cebe ip.
5 Silas tak oajẽm Paulo kay, Timóteo dak. Macedônia eipi bewi ip 
oajẽm. Jesus oꞌg̃uwẽnuwẽn cĩcã ip Judeuyũ eꞌaweroroapꞌa be.
— Deus Jesus acã oꞌtaẽ wuydaxijojoꞌukan — ioꞌeꞌeꞌe cebe ip.

6 Pũg̃pũg̃ Judeuyũꞌin Paulo ekawẽn kayꞌũm cĩcã oꞌe. Paulo oꞌjomuymuy 
jĩjã ip. Oꞌyaꞌõdada jĩjã ip. Imẽneju Paulo oibuꞌun ceweju ip jeꞌawero am.
— Jesus ekawẽn og̃uwẽn eywebe — ioꞌe. — Inaka eyetabut g̃u 

wekawẽn kay — ioꞌe. — Ipiatꞌajojoap pe eyju buje, õn ma okpiwat g̃u 
Deus xe. Eyju bit eyukpiwat, cekay eyetabutꞌũm puye — ioꞌe Paulo. 
Paulo jesay oꞌg̃uxikxik ixeyũ xewi ijẽm puje okpiwat g̃u iap mubapuk 
am cebe ip.

7 Ibocewi oꞌjẽm, Judeuyũ cekawẽn kayꞌũm puye.
Tício Justo dukꞌa kay oꞌju. Ixe dukꞌa Judeuyũ eꞌaweroroapꞌa tẽg̃ ma 

oꞌyanuy - - Deus eju kawẽnwẽnapꞌa tẽg̃ ma. Itabut osunuy Deus kay. Ixe 
dukꞌa be oꞌju Paulo. Judeuꞌũmayũ be oꞌju Jesus ekawẽn muwẽn ãm.

G̃ebuje Paulo Jesus oꞌg̃uwẽnuwẽn Tício Justo dukꞌa be. 8 Crispo 
itabut oꞌe wuykukukat Jesus kay - - ixe dukꞌa watwat tak. Ixe Crispo 
Judeuyũ eꞌaweroroapꞌa kukukat osunuy. Itabut oꞌe Jesus kay g̃asũ bit. 
Wararaꞌacayũ dak oitabun Jesus kay. Tak g̃u Corinto ka wat oitabun. 
Deus ekawẽn co buje ip oitabun. Oꞌjemubatisasanat ip “Jesus ebekitkiyũ 
oceju g̃asũ bit” iꞌe am jebureyũ be.

9 G̃ebuje jexey joꞌiat oꞌjojojo Paulo. Wuykukukat oꞌjebapuk Paulo kay 
jexey joꞌiat pe. Ixima be oꞌjekawẽn Paulo eju.
— Epararam g̃u juy eg̃uy — ioꞌe Paulo be. — Mũg̃ g̃u juy eg̃uy — 

ioꞌe. — Ebibuꞌum g̃u juy eg̃uy wekawẽn muwẽn ãm — ioꞌe. 10 — Õn 
ma exe og̃uy — ioꞌe. — Imẽnpuye aoka baꞌore cebe ip — ioꞌe. — Ade 
mabuk itabut jeꞌe okay ijop ka watwat — wuykukukat oꞌe Paulo be 
jexey joꞌiat pe.

11 Imẽnpuye Paulo ibun cĩcã osunuy Corinto ka be. Pũg̃ koato osunuy 
ibo ka be, koato ipidase dak. Soat em Deus ekawẽn muwẽnuwẽnꞌuk 
osunuy ibo ka watwat pe.

12 G̃ebuje Judeuyũ Paulo kay g̃u oꞌe ip. Paulo oꞌjat ip taomũn ojuy. 
Oꞌtujowat ip Gálio be yaꞌĩjo am. Gálio Grécia eipi kukukat osunuy. Iecug̃ap 
osunuy. Oõm ip ibimãmãayũ ekawẽn cocoapꞌa be. Paulo oꞌjomuymuy ip.

13 — Teku ocemubuꞌuꞌun kuyat ekawẽn tag̃ wuyeku am — ioꞌe ip 
Gálio be. — “Xipat ma epesop Deus xe eydobuyũꞌũmꞌũm ekawẽn tag̃ 
jekukum g̃u maꞌg̃u eyju,” i napa ma teku eꞌem wuywebe — ioꞌe ip. — 
Eg̃ukorẽm cuy! — ioꞌe ip.

14 Paulo jede ojuy oꞌe jemuymuyayũ be. Gálio bit:
— Ecede g̃u juy — ioꞌe Paulo be.
Gálio bit oꞌjede Judeuyũ be.
— Judeuyũ — ioꞌe. — Õn pit ite ag̃okatkat og̃ukorẽm g̃u — ioꞌe. 

— Wuykukukat mupubutbun puje, õn kajuk og̃ukorẽm, ikẽrẽat kug̃ 
wuykukukat xe buje dak — ioꞌe. 15 — Jewaꞌõxikxikxi eyju. “Teku 
wuybadip ekawẽn mukẽrẽrẽrẽn,” iꞌeꞌem eyju — ioꞌe. — “Teku 
wuydobuyũꞌũmꞌũm ekawẽn tag̃ g̃u jekukum,” iꞌeꞌem eyju. Imẽnpuye 
õn pit og̃ukorẽm g̃u. Eyju ma juy epeg̃ukorẽm — ioꞌe Judeuyũ be. — 
Eyxe ma ikẽrẽat kug̃. Oxe bit ikẽrẽat kug̃ g̃u — ioꞌe.

16 Oꞌg̃ujẽm ip ibimãmãayũ ekawẽn cocoapꞌa bewi. 17 Imẽneju Judeuꞌũmayũ 
itakoma oꞌe ip Judeuyũ kay, Paulo oꞌtujujẽm puye. Imẽnpuye Sóstenes 
oꞌjat ip Judeuꞌũmayũ. Oꞌjat ip ixe Judeuyũ eꞌaweroroapꞌa kukukat 
puye. Oꞌg̃upokupok cĩcã ip ibimãmãayũ ekawẽn cocoapꞌa exĩntabi 
weg̃ũn. Gálio bit akꞌaditꞌũma osunuy ixeyũ kay.
— Ãg̃ g̃upokupok ip — ioꞌe jewebe ma. — Õn g̃u wukpiwat. Waꞌõbi 

g̃u ip imupokupog̃ — ioꞌe.
18 Pũg̃ kabia g̃u Paulo Corinto ka be osunuy. Ibun ma osunuy Jesus 

aꞌõkayayũ eju. G̃uyjom oꞌjewemuwẽn cebe ip. Corinto ka bewi oꞌjẽm. 
Síria eipi dag̃ cu ojuy.

19 Éfeso ka kay oꞌju. Priscila oꞌju ceweju, Áquila dak. Cencréia ka dag̃ 
ip oꞌkap. Cencréia ka be bima Paulo oꞌjakoeat apẽn kuy bima Deus pe 
oꞌe iap tag̃. Waram ip oꞌju kobexixi dag̃. Oꞌtimudek ip. Oajẽm ip Éfeso 
ka be. Paulo oibuꞌun cewejuwi ip - - Áquila ejuwi, Priscila ejuwi dak.

G̃ebuje Paulo Judeuyũ oꞌtobuxik. Oõm jeꞌaweroroapꞌa be - - Deus 
eju kawẽnwẽnapꞌa be. Jesus oꞌg̃uwẽnuwẽn cebe ip. Oꞌjewaꞌõxikxik 
Judeuyũ eju.

20 — Ibunbun ma juy eg̃uy ocexe — Judeuyũ oꞌe cebe.
Paulo bit ibuꞌu oꞌe cexe ip.

21 — Kaꞌũma — ioꞌe. — Deus ibikuy bima bit ocepit eykay — ioꞌe 
cebe ip.
Oꞌjewemuwẽn cebe ip. Éfeso ka bewi oꞌjẽm. Kobexixi dag̃ oꞌju.

22 Cesaréia ka ebikopap pe cemũg̃ puje oꞌju Jerusalém ka be. Itabucayũ 
kay oꞌju. Oꞌtobede ip.

G̃ebuje kapurũg̃ tag̃ oꞌju Antioquia ka kay Síria eipi beat ka kay. 
23 Jay. Oajẽm. Ibun ma osunuy ibo ka be.

G̃ebuje itabucayũ oꞌg̃utaybinbin. Soat kaka dag̃ imutaybitbin ip 
oekukuku. Oꞌjẽm Antioquia ka bewi. Kapurũg̃ tag̃ oꞌju. Galácia eipi 

dag̃ oekukuku, Frígia eipi dag̃ tak. Jesus aꞌõkayayũ mutaybinbin 
oekukuku. Itabut cĩcã ip oꞌe cũg̃ ma oꞌg̃utaybinbin puye.

24 Apolo oajẽm Éfeso ka be. Apolo ag̃okatkat osunuy. Judeu osunuy. 
Alexandria ka bewiat osunuy. Idim cĩcã oꞌjekawẽnwẽnwẽn. Itaybit cĩcã 
Deus ekawẽn. 25 Kuy bima waraꞌacat ixe oꞌg̃utaybitbin wuykukukat 
e dag̃ wuyeku am iam. Jedokdokap kug̃ oꞌg̃utaybitbin ip. Cũg̃ ma 
oꞌg̃utaybitbin apẽn wuykukukat cuk adi oekuku iam. Itaybit osunuy 
apẽn João Batista adeayũ oꞌg̃ubatisasan ikẽrẽat mujurũg̃rũg̃ap oꞌjepere 
ip iap mubapuk am iam. Itaybit g̃u bit osunuy apẽn g̃asũ wuyju 
jewemubatisasanan “Jesus ebekitkit oceju” iꞌe am wuybureyũ be 
iam. 26 Jecokcokap kug̃ osunuy imutaybitbin Judeuyũ eꞌaweroroapꞌa 
be - - Deus eju kawẽnwẽnapꞌa be. Áquila, Priscila dak Apolo oꞌtujowat 
jedukꞌa be cekawẽn co epere buje. Apẽn wuykukukat e dag̃ ajeku iam 
oꞌg̃utaybin ip. Itaybitꞌũmapi oꞌg̃utaybin ip - - ixe oꞌyaꞌĩjojo g̃u buk iam. 
Cũg̃ cĩcã ma oꞌg̃utaybin ip.

27 Ibocewi Jesus kay itabucayũ Apolo oꞌtomuwã ixe cu ojuy Grécia 
eipi kay buye.
— Cum puk õn Grécia eipi kay — Apolo oꞌe.
— Haꞌa — ioꞌe ip.
Cartadup oꞌtupmubararak ip tupmuju am Apolo eju. Oꞌtupmubararak 

ip Grécia eipi watwat peaptum - - itabucayũ beaptum. Oꞌtupmubararak 
ip xipan cuy Apolo epejukuk iaptum.

G̃ebuje Apolo itabucayũ oꞌg̃utaybitbin cĩcã Deus ekawẽn Grécia eipi 
be jajẽm puje. Oitabun ip Jesus kay, Deus xe ikukpin ip puye. 28 Apolo 
Judeuyũ aꞌõxikxig̃ oꞌe soat etabutpe.
— Jesus acã Deus emunaẽ. Jesus acã oꞌtaẽ wuydaxijojoꞌukan — ioꞌe 

cebe ip. — Imẽn ibararak opop Deus ekawẽn tup pe — ioꞌe cebe ip.
Mũg̃ ma ip osodop. Yaꞌõmuypit paꞌore cebe ip.

19  1 Apolo Corinto ka be bima Paulo oꞌkap soat kaka dag̃. Éfeso 
ka kay oꞌju. Jay. Oajẽm Éfeso ka be.

G̃ebuje Jesus aꞌõkayayũ oꞌtobuxik. Doze be ip osodop. João Batista 
imubatisasan oeku ikẽrẽat mujurũg̃rũg̃ap epereap mubapuk am 
wararaꞌacayũ be. Itaybit oꞌe ip João emumutaybinbinam. 2 Paulo 
oꞌjekawẽn ceweju ip.
— Ibiõg̃buk xipacat oõm tu eywebe, Jesus kay eyetabun puje? — ioꞌe.
— Kaꞌũma. Oõm g̃u — ioꞌe ip. — Ajo xeꞌe Ibiõg̃buk xipacat? Ocejekũyjo 

g̃u buk ixem — ioꞌe ip.

3 — Abu-aꞌõbi juk eymubatisasaan? — Paulo oꞌe.
— João Batista aꞌõbi juk ocemubatisasaan — ioꞌe ip.
4 — João ikẽrẽat mujurũg̃rũg̃ oꞌjepereꞌiayũ mubatisasan oeku — ioꞌe. 

— Imubatisasan pima, “Waraꞌacat omuyku kanomũm. Ibutet Jesus 
i. Ixe kay juy eyetabun epesop,” iꞌeꞌeꞌuk osunuy João — ioꞌe Paulo.

5 Iboap co buje oꞌjewemubatisasaan ip “Oceju Jesus ebekitkiyũ g̃asũ 
bit - - ixe acã ocekukukat” iꞌe am jebureyũ be. 6 Paulo jebu oꞌsubumõg̃ 
yabi jeje ip. Ibiõg̃buk xipacat oõm cebe ip. Yaꞌõbaꞌarẽmat aꞌõm 
oꞌjekawẽnwẽn ip. Deus ekawẽn oꞌg̃uwẽnuwẽn ip. 7 Doze be osodop 
ip - - Jesus kay itabucayũ.

8 G̃ebuje Paulo Deus ekawẽn oꞌg̃uwẽnuwẽn Judeuyũ eꞌaweroroapꞌa 
be - - Deus eju kawẽnwẽnapꞌa be - - Éfeso ka beatꞌa be. Jaꞌõcam Deus 
ekawẽn muwẽnuwẽnꞌuk osunuy ibo ka watwat pe.
— G̃axĩn ma Deus soat kukukan jeꞌe — ioꞌe ibo ka watwat pe.
Ibun osunuy ibo ka be imutaybitbin - - ebapũg̃ kaxi. 9 Pũg̃pũg̃ayũ bit 

Paulo be jemutaybitbinap kay g̃u oꞌe ip. Ibuꞌu ip oꞌe jetabut am Jesus 
kay. Jesus oꞌjomuymuy ip adeayũ be. Imẽnpuye Paulo oꞌjeok cexewi 
ip - - Jesus kay jetabut am ibuꞌuꞌuayũ xewi.

Waraꞌatꞌa kay oꞌju Jesus aꞌõkayayũ eju. Ig̃oꞌa wuymutaybitbinapꞌa 
oꞌyanuy. Soat kabia Paulo imutaybitbin osunuy ig̃oꞌa be. Ig̃oꞌa be Tirano 
imutaybitbinꞌuk osunuy pũg̃pũg̃ ehora dag̃. Ixe imutaybitbinꞌũm pima 
Paulo Jesus ekawẽn imutaybitbinꞌuk osunuy. 10 Imẽn imutaybitbinꞌuk 
osunuy xepxep koato bun. Imẽneju ade jĩjã wuykukukat Jesus ekawẽn 
oꞌyaꞌĩjojo - - Judeuyũ, Judeuꞌũmayũ dak. Soat Ásia eipi watwat oꞌyaꞌĩjojo.

11 G̃ebuje Deus jaꞌõbacaap oꞌg̃ũm Paulo be wuywebe iꞌe baꞌoreat 
mubapuk am adeayũ etabutpe - - oꞌjojojo g̃u buk ip iap mubapuk am. 
12 Imẽnpuye adeayũ Paulo epag̃o oꞌjat cexewi - - pag̃onõmnõm, ikũmpi 
ekabek tak. Ixe pag̃o oꞌjomõg̃ ip iwãtaxipipiayũ be. Oꞌjeꞌadaꞌada ip 
ixe pag̃o mõg̃ puje. Xipat oꞌe ip. Ibiõg̃buk kẽrẽat tak oꞌjẽmjẽm adeayũ 
bewi ixe pag̃o mõg̃ puje.

13 G̃ebuje pũg̃pũg̃ Judeuyũ ibiõg̃buk kẽrẽat oꞌg̃ujẽmjẽm wararaꞌacat 
pewi. Pũg̃ ka be g̃u ip osodop. Soat kaka dag̃ oekukuku ip. Ibiõg̃buk 
kẽrẽat mujẽmjẽmꞌuk oekukuku ip.

Paulo babim imujẽm ojuy ip.
— Ocekukukat Jesus aꞌõbi oceju eꞌem ewebe “Ejẽm cuy cebewi,” i 

— ioꞌe ip ibiõg̃buk kẽrẽat pe.
14 Imẽn imujẽmjẽm ip osodop 7 be ag̃okatkayũ. Ikitpitpityũ osodop 

ip. Cebay butet Ceva i osunuy. Ceva Judeu osunuy. Judeuyũ epaĩyũ 

kukukat osunuy. Jesus aꞌõbi ibiõg̃buk kẽrẽat mujẽmjẽmꞌuk osodop ip 
adeayũ bewi ikitpitpiyũ.

15 Jesus aꞌõbi imujẽm ojuy bima bit, ibiõg̃buk kẽrẽat oꞌjede cebe ip.
— Wetaybit Jesus — ioꞌe. — Wetaybit Paulom tak — ioꞌe. — Pãm 

eyju? Abuyũ eyju? Jesus aꞌõkayayũ g̃u eyju oxe bit — ibiõg̃buk kẽrẽat 
oꞌe cebe ip.

16 Ibiõg̃buk kẽrẽat kukat oꞌjejorojoro cekay ip - - 7 beayũ kay. Toti 
ip oꞌg̃uwekuwek. Oꞌwatwat ip ig̃oꞌa bewi 7 beayũ. Oꞌjenapõn ip soat 
iwekwek. Soat ip yaokaka oꞌjẽm. Ibo oꞌjebapuk Éfeso ka be.

17 Iboap awẽg̃ oꞌyawẽg̃tobuxik ip - - Éfeso ka watwat, Judeuyũ, 
Judeuyũꞌũmayũ dak. Iparara oꞌe ip teꞌe ma “Jesus aꞌõbi õn” iꞌeap puxim.
— Wuykukukat Jesus yaꞌõbuyxi jĩjã — ioꞌeꞌe ip. Ade ixeyũꞌin oitabun 

wuykukukat Jesus kay.
18 Ade wamomoyũ dak oitabun Jesus kay. Apẽn cuk adi ikẽrẽat 

oꞌg̃ujurũg̃rũg̃ ip iap oꞌg̃uwẽn ip Paulo be. Itabut cĩcã oꞌe ip Jesus kay. 
Jebukaypacap oꞌjepere ip.

19 G̃ebuje ibukaypacap ibararak osodop taperadup pe ibibodo. Oibuꞌun 
ip jebibododon. Wararaꞌacat muyꞌũ ãm ip oibuꞌun. Jebukaypacaptup 
oꞌtupmuꞌawero ip tupmupik am soatup. Oꞌtupmupik ip soat etabutpe. 
Teibog̃ cĩcã osodop tuptei. Tuptei 50,000 dinheiro osodop isurũg̃at 
prata mug̃ẽg̃ẽ.

20 Imẽneju wararaꞌacayũ oitabun Jesus kay. Tak g̃u ip oitabun. Deus 
ekawẽn kay jĩjã ip oꞌe, cũg̃ cĩcã cexe ip puye.

21 G̃ebuje Paulo co ojuy Jerusalém ka kay. Deus aꞌõbi cu ojuy oꞌe 
Macedônia eipi dag̃ cu ojuy, Acaia eipi dag̃ tak.
— Jerusalém ka kay oju pin — ioꞌe jewebe ma. — Ibo ka be oju buje 

Roma ka kay dak oju pin — ioꞌe jewebe ma.
22 Xepxep jewejuayũꞌin oꞌg̃uju jewap Macedônia eipi be. Timóteo 

oꞌg̃uju, Erasto dak. Ixe bit Ásia eipi be ibunbun mabuk osunuy.
23 G̃ebuje Demétrio adeayũ oꞌg̃utakomãn Jesus aꞌõkayayũ kay. 

Oꞌg̃utakomãn ip, soat kaka dag̃ayũ oitabun Jesus kay buye. 24-25 Demétrio 
pratam yamug̃ẽg̃ẽꞌukat osunuy. Diana kay jeꞌeꞌeapꞌaꞌitꞌitꞌa mug̃ẽg̃ẽꞌukat 
osunuy. Ade Éfeso ka watwat kapikpikꞌuk ip osodop Demétrio eju 
ibiatꞌa mug̃ẽg̃ẽm. Ade dinheiro bubuꞌuk ip osodop ibiatꞌa mug̃ẽg̃ẽapteim. 
Tũybe Diana Deus iãn oꞌe ip Éfeso ka watwat. Imẽnpuye teꞌe ma Diana 
kay jĩjã ip osodop. Demétrio ibiatꞌa mug̃ẽg̃ẽꞌukayũ oꞌtomuwã jeꞌawero 
am soat jeweju kapikpikꞌukayũ dak.

Ibocewi oꞌjekawẽn cebe ip.

— Oburereyũ — ioꞌe. — Eyetaybit ade dinheiro bubum wuyju 
wuyekapikapteim iam. 26 Paulo bit adeayũ mubuꞌuꞌun jetabut am Diana 
kay. “Ijodiat emumug̃ẽ Deus g̃u,” iꞌeꞌem ixe soat pe. Imẽnpuye adeayũ 
puꞌuꞌun ip jetabut am Diana kay. Jetabucap epereperem ip — ioꞌe.
— Itabut oꞌe ip Paulo ekawẽn kay - - Éfeso ka watwat, soat Ásia eipi 

watwat tak — ioꞌe. — Imẽn xipat g̃u jĩjã wuywebe! 27 Imẽn ibun pima, 
ajo be acejekapik? Wuyekapikap kaꞌũmg̃u oꞌe. “Ibuyxim g̃u oceꞌe 
Diana dukꞌa!” i jeꞌe ip adeayũ - - Ásia eipi watwat, soat ka dag̃ayũ dak 
— ioꞌe. — “Diana Deus g̃u,” i jeꞌe ip — ioꞌe.

28 Imẽneju Demétrio ekawẽn cocoayũ isapkaꞌore oꞌe Paulo kay.
G̃ebuje oꞌjewãwã ip yaꞌõberen - - Diana kay jeꞌeꞌeapꞌaꞌitꞌitꞌa mug̃ẽg̃ẽꞌukayũ.
— Diana yaꞌõbuyxi jĩjã! — ioꞌe ip yaꞌõberen. — Soat ka watwat itabut 

cekay! — ioꞌe ip. — Diana kay acã wuyetabut! Diana acã Deus! — i 
teꞌe ma oꞌe ip yaꞌõberen.
29 Tũybe Diana Deus iãn oꞌe ip. Imẽnpuye soatꞌaꞌa dag̃ ip yaꞌõberen oꞌjewãwã.

Ade ip dao ma oꞌju jeꞌaweroroapꞌa kay - - yabog̃atꞌa kay. Cum pima ip 
xepxepayũ oꞌjat Paulo eju jekukuꞌukayũ - - Macedônia eipi bewiayũ. Gaio oꞌjat 
ip, Aristarco dak. Oꞌtujowat ip jeꞌaweroroapꞌa be - - yabog̃atꞌa be. Tak g̃u ip 
oꞌjeꞌawero ig̃oꞌa be. 30 Paulo õm ojuy oꞌe ig̃oꞌa be. Imẽnpit itabucayũ oꞌg̃uõmat 
g̃u. 31 Wararaꞌacayũ dak oꞌjewaꞌõmuju Paulo be - - Ásia eipi kukukayũ - - ibureyũ.
— Eõm g̃u juy jeꞌaweroroapꞌa be — ioꞌe ip. — Aokam cuy ip — ioꞌe 

ip Paulo be.
— Oõm g̃u — ioꞌe.

32 G̃ebuje aweromayũ warẽmtag̃ ma oꞌjewãwã. Waraꞌat tag̃tag̃tag̃ ma 
ip jewãwãwãm. Apẽg̃ãm ijoce awerom wuyju iam itaybit g̃u oꞌe ip. 
Inaka yaꞌõberen ma jewãwãwãm ip. Itakoma jĩjã ip oꞌe Paulo ejuayũ 
kay, Judeuyũ kay dak.

33 G̃ebuje Judeuyũ itakomaayũ mudin ojuy oꞌe. Imẽnpuye Alexandre 
oꞌg̃uju ip jewãwãayũ dopabe. Alexandre itakomaayũ mudin ojuy oꞌe. 
Oꞌjebaeuru mũg̃ ma epesop iꞌe am aweromayũ be.

34 Teku Judeu iam itaybit puje, big̃ ma ip oꞌjewãwã.
— Diana yaꞌõbuyxi jĩjã! — ioꞌe ip yaꞌõberen. — Ixe Diana deus wuyxe 

soat xe, Éfeso ka watwat xe! — ioꞌe ip yaꞌõberen.
Ibun cĩcã ip oꞌjewãwã. Xepxep hora yaꞌõberen oꞌjewãwã ip. Oꞌjewãwã 

ip tũybe Diana Deus iãn oꞌe ip puye.
35 G̃ebuje ag̃okatkat jewãwãwãayũ oꞌg̃uymũg̃. Ixe ag̃okatkat Éfeso ka 

kukukayũꞌin sunuy. Paꞌorem cĩcã jewãwãwãayũ oꞌg̃uymũg̃. Oꞌjekawẽn 
cebe ip.

— Éfeso ka watwat, eyaꞌõpicũg̃cũg̃ cuy epesop wekawẽn kay! — ioꞌe. 
— Soat kaka dag̃ayũ itaybit ip Éfeso ka watwat Diana kay jeꞌeꞌeapꞌa 
kukan iam - - deus tukꞌa kukan iam - - kuy bima kabi bewi oꞌkopiatꞌa 
kukan iam. 36 Abu kuka oꞌe: “Éfeso ka watwat itabut g̃u Diana kay,” 
i? Kaꞌũma ma! — ioꞌe. — Imẽnpuye juy epeyewãwã g̃u — ioꞌe. — 
Mũg̃ ma epesop! — ioꞌe. — Warẽmtag̃ g̃u juy epeꞌeꞌe! — ioꞌe cebe ip. 
37 — Teꞌe ma juk iteyũ ag̃okatkayũ epetojot ijoce — ioꞌe. — Diana kay 
jeꞌeꞌeapꞌa beat oꞌtujupaꞌum g̃u ip — ioꞌe. — Diana nuyapꞌa oꞌjomuymuy 
g̃u ip — ioꞌe.

38 — Demétrio, ceweju kapikpikꞌukayũ dak wararaꞌacat muy pin 
pima, cum ip ibimãmãat ekawẽn cocoꞌukat topabe — ioꞌe. — Ade ip 
wuyka be. Ijoce g̃u bit ip wararaꞌacat jomuymuy - - ibimãmãat ekawẽn 
cocoꞌukat topabe acã — ioꞌe. — Soat em ip jeꞌawerorom. 39 Ceꞌawero 
buje ip ceweju juy ip epeyekawẽn — ioꞌe. — Wuydobuyũꞌũmꞌũm 
ekawẽn tag̃ cuy ajeku — ioꞌe. — Cedag̃ꞌũm cĩcã wuyju eꞌem g̃asũ 
bit — ioꞌe. — Warẽmtag̃ wuyju eꞌem g̃asũ bit — ioꞌe.

40 — César ebekitkit kuka oꞌe wuywebe: “Cedag̃ g̃u juk adi epeꞌeꞌe,” 
i. “César aꞌõ dag̃ g̃u juk epeyeꞌawero,” i kuka oꞌe ip wuywebe — ioꞌe. 
— Ipiat kuka oꞌsupiꞌajoat ip wuywebe — ioꞌe. — “Cedag̃ ma mo aꞌg̃u 
oceju eꞌem” iꞌe baꞌore wuywebe — ioꞌe cebe ip.

41 Soat aweromayũ oꞌg̃uypit iboap epere buje. Oꞌjepit ip jedukꞌa be.

20  1 Ceꞌaweroap epere buje Paulo Jesus kay itabucayũ oꞌtomuwã 
jeꞌawero am. Oꞌjekawẽn ceweju ip yaꞌõmucan am. G̃uyjom:

— Cum puk õn — ioꞌe cebe ip. — Macedônia eipi kay õn cum. 
Eybuꞌum g̃u juy epesop Jesus kay — ioꞌe cebe ip.
Oꞌjẽm Éfeso ka bewi. Oꞌju.

2 G̃ebuje Macedônia eipi dag̃ oeku. Soat kaka dag̃ oekuku itabucayũ 
jojom. Oꞌg̃ubikuy ip big̃ ma itabut am Jesus kay.

3 Grécia eipi kay oajẽm. Ebapũg̃ kaxi ibo eipi be osunuy. Paulo ma 
tibog̃ cĩcãat mudek ojuy oꞌe Síria eipi kay jeju am. Judeuyũ bit Paulo 
aoka ojuy ip. Oꞌjewawẽ ip Paulo aoka am.
— G̃aꞌa juy ayaoka — ioꞌe ip. — Kobexixi be iõm puje juy ayaoka 

— ioꞌe ip.
Paulo oꞌjekũyjo jaoka ojuy ip iam. Imẽnpuye oibuꞌun tibog̃ cĩcãati 

mudek am.
Fílipos ka kay Paulo oꞌju. Kapurũg̃ tag̃ oꞌju. Macedônia eipi dag̃wi 

oꞌju. Wararaꞌacayũ oꞌju ceweju itabucayũ. 4 Ibũrũ ma ip oꞌju Paulo eju: 

Sópatro, Aristarco, Segundo, Gaio, Timóteo, Tíquico, Trófimo. Sópatro 
Beréia ka bewiat osunuy. Pirro ipot osunuy. Aristarco Tessalônica ka 
bewiat osunuy, Segundo dak. Gaio Derbe ka bewiat osunuy. Tíquico 
Ásia eipi bewiat osunuy, Trófimo dak. Ibũrũ ma ip oꞌju Paulo eju - - 7 
beayũ. 5 Jay. Oajẽm ip. Õn tak cuk adi og̃uy Filipos ka be. Õn Lucas. 
Ijudup mubarararag̃ õn.

Ibocewi 7 beayũ oꞌju ocewap Trôade ka be ocewiwi am. Paulo 
odopabijuk Filipos ka be. 6 Judeuyũ peta mug̃ẽg̃ẽm osodop ixeyũ kabia dag̃. 
Imug̃ẽg̃ẽm pima pãoꞌa oꞌoꞌuk osodop ip - - yamuyuhuhuaptõmtẽmꞌũmatꞌa.

Ixe epeta kap puje Trôade ka kay oceju. Ocejẽm Filipos ka bewi. 
Kobexixi be oceõm. Xet. Xet. Xet. Xet. Xet. Pũg̃põg̃bi xet tibog̃ cĩcãati 
dag̃ oceku. Wararaꞌacayũ ocenomuixik pũg̃põg̃bi xet kap puje - - 
itabucayũ - - 7 beayũ. Ocenomuixik ip Trôade ka be. Xet. Xet. Xet. Xet. 
Xet. Xet. Xet. 7 xet ibo ka be ocesop.

7 Katpuje ocejeꞌawero soat itabucayũ eju Sábado bima. Pãoꞌa o am 
ocejeꞌawero Jesus eꞌũap kay oceg̃ebu am. Yabog̃atꞌabi be ocejeꞌawero - - 
umatꞌabi be. Paulo ocemutaybitbin oꞌe umatꞌabi be, kuyaje waraꞌat 
ka kay cum puye. Ibun osunuy ocemutaybitbin. Iximadakpe mabuk 
ocemutaybitbin osunuy. 8 Torotoroꞌi oeku lamparinaꞌa umatꞌabi dag̃ 
yabimukabia am.

9 Ag̃okatkat tak Paulo ekawẽn oꞌjekũyjo iboce - - yaypanꞌisuat. Ibutet 
Êutico i osunuy. Xikꞌi osunuy ukꞌabaꞌetatok pe. Xiiih. Oixet pin cĩcã 
ibun osunuy kawẽnwẽn puye. Xet. Oꞌxet. Wũn. Bẽkũ. Umwi oꞌat. 
Oꞌg̃uꞌãy ip. Kuy ceꞌũ. 10 Paulo oꞌkop umatꞌabi bewi.

Oꞌkop ceꞌũat kay. Erot ioꞌe. Oꞌjeerot. Ceꞌũat oꞌyakobut. Oꞌjekawẽn 
itabucayũ eju.
— Epeyekuy g̃u juy — ioꞌe. — Ceꞌũ g̃u teku! Itait ma — ioꞌe.
11 G̃ebuje umatꞌabi be g̃uto ocejeu. Pãoꞌa oceyadakat ig̃oꞌabi be Jesus 

eꞌũap kay oceg̃ebu am. Ocejekõn. Paulo kabiam oibuꞌun kawẽnwẽnapi. 
Oikabia kawẽnwẽn. Oꞌjẽm kabia buje.

12 Yaypanꞌisuat oꞌtujowat ip tukꞌa be. Soat ip icokcok oꞌe iꞌatꞌibit 
oꞌjetait puye.

13 — Cum õn Assôs ka kay — Paulo juk oꞌe ocewebe. — Kapurũg̃ 
tag̃wi ma õn cum — ioꞌe. — Iboce õn jeydopabijuk. Kobexixi dag̃wi 
juy eyju bit epeju — ioꞌe ocewebe.

14 Oceju Paulo wap. Kobexixi be oceõm. Oceju Assôs ka be. Paulo dak 
oꞌju kapurũg̃ tag̃wi Assôs ka be. Ibo ka bewi ixe dak oõm kobexixi 
be oceweju.

G̃ebuje oceju Mileto ka kay. Mitilene ka dag̃ oceku. 15 Ocejẽm Mitilene 
ka bewi. Kuyaje ocajẽm tipꞌaweroro weg̃ũn. Tipꞌaweroro butet Quios 
i osunuy. Kuyaje ocejemũg̃ waraꞌat tipꞌaweroro be. Ixe tipꞌaweroro 
butet Samos i osunuy. Kuyaje ocajẽm Mileto ka be. 16 Paulo ibuꞌu 
osunuy ibun jenuy am Ásia eipi be. Imẽnpuye ocejecũ g̃u Éfeso ka 
be. Ocekap ma. Jerusalém ka be yajẽm pin oꞌe peta mug̃ẽ awap - - 
Pentecostes ekabia awap.

17 G̃ebuje Paulo Éfeso ka watwat oꞌtomuwã Mileto ka be bima - - 
Jesus kay itabucayũ kukukayũ. Mileto ka Efeso ka tẽg̃ ma oꞌsukadop. 
Oꞌtomuwã ip tot am jekay.

18 Yajẽm puje Paulo oꞌjekawẽn ceweju ip.
— Oburereyũ — ioꞌe. — Ibun cuk og̃uy eyxe. Wuykukukat peam 

kapikpig̃ pima cedag̃ ma juk adi ojekukuku. Ásia eipi bewi wajẽm 
pujeap ojekukuku cedag̃. Eyetaybit wekukuam. 19 “Soat podi ma 
waꞌõbuyxi õn,” iꞌũmg̃u juk adi ocece eywebe. Og̃uycũg̃ cuk adi 
ojekukuku wararaꞌacayũ ikẽrẽat mug̃ẽg̃ẽm pima. Ipiat cuk adi 
osupiãjojojo. Judeuyũ oaoka ojuy bima. Kawẽn idipat muwẽnuwẽn 
cuk adi ojekukuku soat pe. 20 Obuꞌun g̃u adi kawẽn idipat muwẽn ãm 
eywebe. Soan õn eymukũyjojo. Eymutaybitbitbin cuk adi jeꞌaweroroapꞌa 
be, eydukꞌa be dak.

21 — Jesus muwẽnuwẽn cuk adi ojekukuku soat pe eywebe - - Judeuyũ 
be, Judeuꞌũmayũ be dak. “Eyg̃uycũg̃cũg̃ cuy epesop ikẽrẽat kug̃ puye,” 
i juk adi ocece eywebe. “Ikẽrẽat mujurũg̃rũg̃ap cuy epeyepere,” i juk 
adi ocece eywebe. “Deus ekawẽn tag̃ cuy epekuku,” i juk adi ocece 
eywebe. “Jesus Cristo kay eyetabun cuy epesop - - wuykukukat kay,” 
i juk adi ocece eywebe. Imẽn cuk adi eymutaybitbin ojekukuku. 
Eyetaybit soat iboam — ioꞌe.

22 — G̃asũ bit Jerusalém ka kay õn cum. Deus biõg̃buk aꞌõbi õn cum. 
Wetaybit g̃u apẽn jeꞌbapuk owebe Jerusalém ka be iam. 23 Ipiat cuy 
osupiꞌajo ibo ka be. Obu ip ibo ka be. Omuõm ip daomũnmũnapꞌa be. 
Wetaybit iboam. Soat ka dag̃ õn cucum pima, Deus biõg̃buk kuy juk 
omukũyjojojo iboam. 24 Imẽnpit omuparararan g̃u iboap. Waokapi g̃u. 
Obikuy jĩjã bit soat wekapikap muꞌũm ãm - - Jesus Cristo oꞌg̃ũm owebe 
iap muꞌũm ãm. Ixe juk oꞌe owebe “ ‘Ikẽrẽat mujurũg̃rũg̃ap cuy epeyepere,’ 
i juy ece soat pe,” i. “ ‘Eyepere buje Deus ikẽrẽat juꞌuk eywebewi,’ i juy 
ece soat pe,” ioꞌe owebe. “ ‘Wuykukukat Jesus kay eyetabun puje, Deus 
ikẽrẽat juꞌuk eywebewi,’ i juy ece cebe ip,” ioꞌe. “Deus soat em xipan 
jeykuk,” i juy ece cebe ip,” ioꞌe. “Obikuy jĩjã wekapikap muꞌũm ãm,” ioꞌe.

25 — “Soat ipi dag̃acat jeꞌe ‘Deus acã wuykukukat,’ ” i juk adi ocece 
eywebe kuy bima. 26-27 G̃asũ bit wetaybit waram eyju ojo g̃u ijodi 
iam. Imẽnpit Deus ekawẽn cuk adi og̃uwẽnuwẽn eywebe. Deus pe 
eymukũyjojoap ekawẽn tak og̃uwẽnuwẽn soat pe eywebe. Abu be 
og̃uwẽnꞌũm? Soat pe ma og̃uwẽn. Imẽnpuye pũg̃ eyꞌin Jesus kay 
itabutꞌũm pima, õn g̃u okpiwat. 28 Deus ekawẽn tag̃ cuy epeku — ioꞌe 
cebe ip. — Deus biõg̃buk cuk eynaẽ Jesus kay itabucayũ kukukayũm. 
Jesus ebekitiiyũ ip, ixe oꞌjedoyekereren cebeam ip puye — ioꞌe. — 
Xipan cuy ip epejujuk ovelha kukukꞌukat puxim — ioꞌe.

29 — Wetaybit õn ijoceꞌũm pima ag̃okatkayũ jajẽm eykay iam - - ikẽrẽat 
mujurũg̃rũg̃ꞌukayũ - - ikaꞌuat puximayũ. Napaap ip g̃uwẽn eywebe Jesus 
kay eyetabucap epereap ojuy. Ovelha kay wida ajẽmap puxim jajẽm ip 
eykay. Adeayũ g̃ug̃uykukuku ip. Icẽmãn g̃u ip g̃utaybin - - napaam acã. 
30-31 Wararaꞌacayũ g̃ug̃uykukuku ip jetabucap epereap ojuy. Imẽneju 
ag̃ cuy epesop ixeyũ be eymug̃uykukuap puxim. Pũg̃pũg̃ eyꞌin tak 
wararaꞌacayũ g̃ug̃uykukuku jetabucap epereap ojuy — ioꞌe cebe ip.
— Ebapũg̃ koato ma juk adi eymutaybinbin og̃uyg̃uyg̃uy. Kawẽn 

idipat muwẽnuwẽn cuk adi og̃uyg̃uyg̃uy eywebe kabiam, ixima dag̃ 
tak — ioꞌe. — Ekay wetabotaidabotbon kapikpig̃ cuk adi og̃uyg̃uyg̃uy. 
G̃ebum cuy epesop iboap kay — ioꞌe cebe ip.

32 — Deus pit xipan cĩcã jeykuk — ioꞌe cebe ip. — Deus ekawẽn 
kay juy epesop — ioꞌe. — Ixe ekawẽn kay bima, eypararam g̃u 
epesop. Deus ekawẽn kay bima, jeybuꞌun g̃u Jesus kay eyetabut am. 
Deus xipacat ũmũm jebekitkiyũ be. Eywebe dak xipacat jeꞌg̃ũmg̃ũm 
— ioꞌe. 33 — Eyxe bima wetabikuku g̃u juk og̃uy eybubut kay eyxe 
bima, eyeprata kay dak, eyeouro kay dak, eydoti kay dak. 34 Õn ma 
kapikpikꞌuk og̃uy obubut pu am, odoti bu am tak, owejuayũ bubut 
pu am tak, owejuayũ doti bu am tak. Eyju dak eyetaybit iboam. Imẽn 
cuk adi ojekuku eyxe bima. 35 Eyju dak wekukuap puxim cuy epeku 
g̃asũ — ioꞌe. — Acejekapik cĩcã juy tadaybotbocayũ buywat am. Kuy 
imẽn adi eymutaybitbin og̃uy — ioꞌe. — Wuykukukat Jesus imẽn oꞌe:

Ibubuꞌukat cokcokap podi ma iũmũmꞌukat pit eꞌem, i.
Imẽn oꞌe wuykukukat Jesus Cristo — ioꞌe. — Cekawẽn kay g̃ebum 
cuy epesop — ioꞌe cebe ip.
36 Paulo imẽn oꞌjekawẽn Jesus aꞌõkayayũ kukukayũ eju - - Éfeso ka 
bewiayũ eju.

Iboap e buje Paulo oꞌjẽg̃ꞌaecõg̃cõg̃. Oꞌjekawẽn Deus eju. Soat Éfeso ka 
bewiayũ dak oꞌjekawẽn Deus eju. 37 Soat ip wawa oꞌe Paulo cẽm puye.

G̃ebuje Paulo ip oꞌyakobutbut. Oꞌyag̃obukõnkõn ip cẽm puye. 
38 Ig̃uycũg̃cũg̃ ip oꞌe Paulo ekawẽn kay, “Waram eyju ojo g̃u ijodi,” 
ioꞌe buye.

21  1 Oꞌju ip Paulo eju kobexixi kay. Ocejewemuwẽn cebe ip. 
Ocejẽm cexewi ip. Oceõm kobexixi be.

Tiro ka kay oceju. Cucum pima oceju tipꞌaweroro be. Ocajẽm 
tipꞌaweroro be. Tipꞌaweroro butet Cós i osunuy. Kuyaje ocajẽm Rodes 
ka ebikopap pe. Ibocewi ocajẽm Pátara ka be.

2 Waraꞌat kobexixi ocetobuxik. Oceõm cebe - - Fenícia eipi kay cu 
ojuyat pe. Ocejeok ebikopap pewi. 3 Waraꞌat tipꞌaweroro ocetipcoco 
g̃ebuje. Ibutet Chipre i osunuy. Ocekap wuybaꞌũg̃at kadi. Oceju Síria 
eipi be. Ocejemũg̃ Tiro ka ebikopap pe. Tiro ka Síria eipi be opop. 
Kobexixi be kapikpikꞌukayũ tarekrek tujujẽm ojuy kobexixi bewi 
iboce. Imẽn ocajẽm Tiro ka kay.

4 Jesus kay itabucayũ ocetobuxik ibo ka be. Ibun ma ocesop cexe ip. 
7 xet ocesop cexe ip. Ixeyũ oꞌjekawẽn Paulo eju Deus biõg̃buk aꞌõbi.
— Eju g̃u juy Jerusalém ka be — ioꞌe ip Paulo be. — Jaoka ip 

itakomaayũ — ioꞌe ip.
5 Ocejẽm puje, itabucayũ oꞌjeꞌawero ocewebe jewemuwẽn ãm - - 

ag̃okatkayũ, aoyũ dak, bekitkit tak. Oceweju oꞌju ip ebikopap pe. 
Ocejẽg̃ꞌaecõg̃cõg̃ kaꞌoririt pe. Deus eju ocejekawẽn.
— Cum puk oceju — i oce Tiro ka bewiayũ be.
— Haꞌa — ioꞌe ip. — Deus cuy jeꞌju eyweju — ioꞌe ip ocewebe.

6 Oceõm kobexixi be. Ixeyũ bit oꞌjepit jedukꞌa be. Imẽn ocejẽm Tiro 
ka bewi. 7 Kobexixi dag̃ oceju.

Ocejẽm Ptolemaida ka kay. Itabucayũ ocetobuxik. Pũg kabia ocesop 
cexe ip.

8 Kuyaje ocajẽm Cesaréia ka be. Filipe ocetobuxik. Filipe kawẽn 
idipat muwẽnuwẽnꞌukat osunuy. Kuy bima Jerusalém ka watwat Filipe 
oꞌjomuy itabucayũ buywatwatꞌukan 6 beayũ eju. Ixe dukꞌa be ocesop. 
9 Ixe ebadipdip taxit osunuy. Itoptep gũ ixeyũ bit osodop. Deus ekawẽn 
muwẽnuwẽnꞌukayũ osodop ip. Pug̃ kabia gũ ixe dukꞌa be ocesop.

10 Ag̃okatkat tak oajẽm ocekay. Oajẽm Judéia eipi bewi. Deus ekawẽn 
muwẽnuwẽnꞌukat osunuy. Ágabo i ibutet osunuy. Apẽn g̃uyjom 
jeꞌbapuk iam Deus ocemutaybitbinꞌuk osunuy. 11 Ixe Paulo ukpumũnpu 
oꞌsubuꞌuk. Jebõg̃bi oꞌjomũnmũn Paulo ukpumũnpum. Jekag̃obi dak 
oꞌjomũnmũn yukpumũnpum.

Imũnmũn epere buje, oꞌjekawẽn Paulo eju.
— Deus biõg̃buk omukũyjojom — ioꞌe. — Jerusalém ka watwat 

jedaomũn — ioꞌe. — Jedaomũn ip apẽn obõg̃bi mũnmũn iap puxim 
— ioꞌe. — Jeũm ip Judeuꞌũmayũ be - - itakomaayũ be — ioꞌe.
Ágabo imẽn oꞌe Paulo be. 12 G̃ebuje oceju ocejekawẽn Paulo eju.
— “Eju g̃u juy Jerusalém ka kay,” — i juk ocece ewebe — ioce cebe. 

— Jedaomũn ip — ioce.
— Eju g̃u juy — ioꞌe wararaꞌacayũ dak yaokaap puxim.
Itabucayũ oꞌtõtõn Paulo iju pin puye - - Cesaréia ka watwat.
13 — Apẽnpuye eyju wawa? — ioꞌe Paulo. — Cum cuy õn Jerusalém 

ka kay — ioꞌe. — Omug̃uycũg̃cũg̃ eyju? Apẽnpuye eyju omudaobuꞌun 
ojuy? Wuykukukat Jesus ibikuy bima, obuꞌu g̃u oce ixeyũ be odaomũn 
ãm. Obuꞌu g̃u dak weꞌũ ãm. Wuykukukat Jesus aꞌõbi acã ojeku — ioꞌe.

14 Paulo ag̃uymuwarurun paꞌore oꞌe ocewebe. Imẽnpuye ocebuꞌun 
yag̃uymuwarurun.
— Wuykukukat bikuyap tag̃ cuy ejeku — i oce cebe.
15 Imẽneju ocejewemuxipan Jerusalém ka kay oceju am. Oceju.
16 Jay. Ocajẽm Jerusalém ka kay. Jesus kay itabucayũ oꞌju oceweju. 

Ocedujowat ip Menasom kay Cesaréia ka watwat. Menason Chipre 
eipi bewiat osunuy. Kuyje ma itabucat osunuy Jesus kay. Ixe dukꞌa 
be ocesop.

17 Jerusalém ka be ocajẽm puje itabucyũ jom oceku. Icokcok oꞌe ip 
ocajẽm puje.

18 Kuyaje Paulo oꞌju Tiago kay oceweju. Tiago xe awerom osodop ip 
itabucayũ kukukayũ - - Jerusalém ka watwat. 19 Paulo ixeyũ oꞌtobede.
G̃ebuje:
— Deus jaꞌõbacaap oꞌg̃ubapukpukpuk Judeuꞌũmayũ be õn ixeyũ xe 

bima — ioꞌe Paulo. — Tak g̃u ip oitabun Jesus kay Judeuꞌũmayũ. Ade 
jĩjã ip oitabun — ioꞌe Paulo cebe ip.

20 — Kaꞌũmg̃u Deus coꞌiat xipacat! — ioꞌe ip, iboap co buje.
G̃ebuje itabucayũ kukukayũ oꞌjekawẽn Paulo eju.
— Xipit ma, ocekitpit — ioꞌe ip. — Imẽnpit etaybit ade Judeuyũ 

itabut oꞌe Jesus kay iam — ioꞌe ip. — “Jesus kay wuyetabut puje dak 
Moisés ekawẽn tag̃ cuy ajeku,” iꞌeꞌem pit ip — ioꞌe ip. 21 — “Paulo 
bit warẽmtag̃ ma Judeuyũ mutaybitbin Judeuyũꞌũmayũ ka be bima,” 
iꞌeꞌem ip napa ma — ioꞌe ip Paulo be. — “ ‘Moisés ekawẽn tag̃ g̃u 
juy epeku,’ iꞌeꞌem Paulo,” iꞌeꞌem ip — ioꞌe ip. — “ ‘Eyipotpoyũ juy 
epetaypuꞌag̃obixeedakat g̃u,’ iꞌeꞌem Paulo,” iꞌeꞌem ip — ioꞌe ip. — “ 

‘Aypapayũꞌũmꞌũm ekawẽn tag̃ g̃u juy epeku g̃asũ bit,’ iꞌeꞌem Paulo,” 
iꞌeꞌem ip napa ma — ioꞌe ip Paulo be. — Imẽn emuymuy Judeuyũ, 
itabut maꞌg̃u ip Jesus kay — ioꞌe ip. 22 — Kuy ip oꞌjekũyjo ijoce ajẽmap 
awẽg̃ — ioꞌe ip Paulo be.

23 — Oceꞌeꞌeap tag̃ cuy ece — ioꞌe ip Paulo be. — Ebadipdip ag̃okatkayũ 
jewemuisusun Deus xe, itabucayũ — ioꞌe ip. — “Ocewemuisun cuy,” i 
juk oꞌe ip Deus pe. 24 Ixeyũ ebadipdipayũ juy etujowat eweju. Wuybabi 
dag̃ cuy ecewemuisun ceweju ip — ioꞌe ip Paulo be. — Dinheiro juy 
eg̃ũm ebadipdipayũ be yakoeapteim, iõhõ buap teim tak. Iõhõ juy ip 
jeꞌg̃ũm paĩyũ be imupik am Deus etabixe. Imẽn eꞌe buje, soat itaybit 
jeꞌe icẽm g̃u eꞌem ip Paulo muymuy iam — ioꞌe ip. — Itaybit jeꞌe ip 
ẽn tak Moisés ekawẽn tag̃ jekukum iam — ioꞌe ip Paulo be.

25 — Kuy ocejeꞌawero Judeuꞌũmayũ awẽ ãm — ioꞌe ip. — Cartadup 
ocetupmuju cebe ip - - itabucayũ be. Imẽn eꞌem ig̃odup: “Deusbaroyũ 
wap iẽnmõg̃ꞌibitẽn cuy epesuẽnꞌo g̃u,” i. “Puca doy juy epetoykõn 
g̃u,” i. “Iẽntoyteyatẽn cuy epesuẽnꞌo g̃u,” i. “Waraꞌat tayxi eju g̃u juy 
epeyepo, waraꞌat itop eju g̃u dak,” i. Ibiatup ocetupmubararak ixeyũ 
awẽaptum — ioꞌe ip. — Ocewebe yawẽwẽap tag̃ cuy jeku ip — ioꞌe 
ip Paulo be.
— Ma — Paulo oꞌe. — Eyekawẽn tag̃ cuy oce — ioꞌe.

26 Paulo ixeyũ be jawẽap tag̃ oꞌe. Ebadipdipayũ oꞌtujowat jeweju. Kuyaje 
oꞌju jewemuisun am Deus xe ceweju ip. Oõm Deus eju kawẽnwẽnapꞌa 
be - - yabog̃atꞌa be.
— G̃axĩn ma oceisu oceꞌe — ioꞌe ip paĩyũ be. — Oceisu bima, iõhõ 

oceg̃ũm eywebe imupik am Deus etabixe — ioꞌe ip paĩyũ be.
Paulo iõhõ kuka oꞌg̃ũm ebadipdipayũ muisunapteim 7 xet kap puje. 

Iboap tak oꞌg̃uwẽn paĩyũ be.
27 7 xet kapap wi ijawũn pima Judeuyũ Paulo oꞌjojojo Deus eju 

kawẽnwẽnapꞌa be - - Ásia eipi bewiayũ. Ixeyũ Judeuyũ adeayũ oꞌg̃utakomãn 
Pauloyũ kay. Ixeyũ Paulo oꞌjat. 28 Oꞌjewãwã ip yaꞌõberen adeayũ be.
— Israel naxegebitbit! — ioꞌe ip. — Ocebuywan cuy epeꞌe! — ioꞌe ip. 

— Daosuw! — ioꞌe ip. — Ag̃okatkat cuy ajat — ioꞌe ip. — Ixe warẽmtag̃ 
wuymutaybitbin jekukum soat kaka dag̃ — ioꞌe ip napa ma.
— Ixe eꞌem adeayũ be: “Judeuyũ ikẽrẽat kug̃ Deus xe,” i; “Moisés 

ekawẽn tag̃ g̃u juy epeku,” i dak — ioꞌe ip napa ma. — Ixe Deus eju 
kawẽnwẽnapꞌa muymuy — ioꞌe ip napa ma. — Judeuꞌũmayũ oꞌtujuõm 
ijaꞌa be — ioꞌe ip. — Ijaꞌa mubuyxiꞌũmꞌũm cĩcã ip — Judeuyũ napa 
ma oꞌe - - Ásia eipi bewiayũ.

29 Tũybe Paulo Judeuꞌũmat oꞌtujuõm Deus eju kawẽnwẽnapꞌa be iãn 
oꞌe ip. Imẽnpuye oitakomãn ip Paulo kay. Ixe Judeuꞌũmat putet Trófimo 
i osunuy. Éfeso ka bewiat osunuy. Koap pima Judeuyũ Paulo oꞌjojojo 
Trófimo eju. Xepxem oekuku ip Jerusalém ka be - - Paulo Trófimo eju. 
30 Imẽneju ade Jerusalém ka watwat oꞌjedau Paulo kay. Soat tag̃wi 
oꞌjedau ip. Paulo oꞌjat ip. Kururug̃ oꞌtujujẽm ip ijaꞌa bewi. Akikay 
oꞌtujowat ip. Dao ma ijaꞌa exĩntabi oꞌtomudip ip. 31 Paulo aoka ojuy ip.

Adeayũ dak oꞌjedau 1000 be sorarayũ kukukat kay imukũyjom - - 
Jerusalém ka wiwiꞌukayũ kukukat kay.
— Soat Jerusalém ka watwat jewaokakam! — ioꞌe ip cebe. — Kawẽn 

ikẽrẽ jĩjã — ioꞌe ip. — Jewaoka ojuy ip — ioꞌe ip cebe.
32 Imẽnpuye sorarayũ kukukat dao ma oꞌjedau ig̃oꞌa be. Ade jĩjã jesorarayũ 
oꞌtujowat jeweju. 100 be sorarayũ kukukayũ dak oꞌtujowat jeweju.

Oꞌjedau ip Paulo kay. Itakomaayũ Paulo mupokupog̃ oꞌe. Oibuꞌun ip 
yaoka am sorarayũ dobuxik buje. 1000 be sorarayũ kukukat oajẽm. 
Jesorarayũ oꞌg̃uju Paulo bum ig̃oꞌa beayũ be yaokaap puxim.

33 — Epesubumukirik cuy correntebum - - xepxepum — ioꞌe sorarayũ be.
— Abu ite ag̃okatkan? — ioꞌe yaoka ojuyayũ be. — Apẽn ite oꞌe 

eywebe? — ioꞌe.
34 G̃ebuje yaoka ojuyayũ oꞌjewãwã yaꞌõberen. Waraꞌat tag̃tag̃tag̃ ma 

ip oꞌjewãwã. Imẽnpuye 1000 be sorarayũ kukukat pe itaybit paꞌore 
oꞌe apẽnpuye Paulo aoka ojuy ip iam.
— Epetujowat cuy wuydopdopapꞌa be — ioꞌe jesorarayũ be.

35 Sorarayũ Paulo oꞌtujowat jedopdopapꞌa kay. Toptopapꞌa ewadag̃g̃ũn 
xe bima sorarayũ jaꞌõpiꞌa jeje Paulo oꞌtujuu itakomaayũ be yaokaap 
puxim. 36 Itakomaayũ nomuju oꞌjedau ip Paulo bu ojuy.
— Epeyaoka juy! — ioꞌe ip yaꞌõberen.

37 G̃ebuje Paulo oꞌjekawẽn 1000 be sorarayũ kukukat pe.
— Wekawẽn put tu eweju? — ioꞌe Grego aꞌõm 1000 be sorarayũ kukukat pe.

38 — Etaybit tu Grego aꞌõm? — ioꞌe. — Egito eipi bewiat g̃u du ẽn? — 
ioꞌe. — Kuy bima ixe Egito eipi bewiat adeayũ oꞌg̃uꞌawero jenopag̃og̃o 
ãm Roma ka kukukat esorarayũ eju. 4000 ag̃okatkayũ oekuku ip 
ceweju. 4000 beayũ oꞌtujowat ukꞌaꞌũmat pe. Wararaꞌacat aoka ojuy ip 
oꞌe. Ẽn ixe ag̃okatkat g̃u du? 1000 be sorarayũ kukukat oꞌe Paulo be.

39 — Kaꞌũma — ioꞌe. — G̃ujuat g̃u õn — ioꞌe. — Waraꞌat ma õn 
pit. Judeu õn. Tarso ka be okap - - Cilícia eipi be — ioꞌe. — Tarso 
ka waypanap ka - - ikabog̃atka — ioꞌe. — Wekawẽn pin cĩcã waoka 
ojuyayũ be. Ãg̃ puk ocekawẽn ceweju ip — Paulo oꞌe.

40 — Haꞌa. Ecekawẽn puk — ioꞌe.
Paulo cũg̃ꞌi osunuy sorarayũ dopdopapꞌa ewadag̃g̃ũn ceje. Wẽg̃wẽg̃ꞌi 

oꞌe jebum itakomaayũ muymũg̃ ãm.
G̃ebuje Paulo oꞌjekawẽn itakomaayũ be. Yaꞌõm ma ip oꞌjekawẽn 

ceweju ip - - Judeuyũ aꞌõm - - Hebreu aꞌõm.

22  1 — Tapupuyũ okitpitpiyũ, baybayũ — ioꞌe. — Eyaꞌõpicũg̃cũg̃ 
cuy epesop waꞌõ kay. Ocewedayo juy eywebe waꞌĩjoam — ioꞌe.

2 — Wuyaꞌõm ma teku kawẽnwẽn! — ioꞌe ip Judeuyũ.
Mũg̃ oꞌe ip yaꞌĩjo am. Paulo oꞌjekawẽn ceweju ip.

3 — Ocewedayo juy — ioꞌe. — Judeu õn. Tarso ka be okap Cilícia 
eipi be — ioꞌe. — Ijop ka be ma bit owaypan - - Jerusalém ka be 
Gamaliel be omutaybit am. Moisés ekawẽn omutaybitbin osunuy. 
Ocedobuyũꞌũmꞌũm ekawẽn omutaybitbin osunuy — ioꞌe. — Kaypatpan 
g̃u õn pit wetaybin. Soat eyju Deus bikuyap tag̃ jeku ojuy. Õn tak 
eybuxim cuk adi ibikuyap tag̃ jeku ojuy og̃uy — ioꞌe.

4 — Wetakoma jĩjã juk adi og̃uy Jesus aꞌõkayayũ kay - - ieisuate 
dag̃ jekukuꞌukayũ kay. Ixeyũ kaykay jĩjã ma juk adi og̃uy. Ade ip 
otaomũnmũn. Daomũnmũnapꞌa be ip og̃uõmõm - - ag̃okatkayũ, aoyũ 
dak. Ade ip oyaokaat ixeyũꞌin. 5 Paĩyũ kukukayũ itaybit imẽn cuk adi 
ojekuku iam, Judeuyũ kukukayũ dak — ioꞌe. — Ixeyũ juk cartadup 
oꞌtupũm owebe - - Judeuyũ beaptum - - Damasco ka watwat beaptum 
— ioꞌe.

— Damasco ka kay juk oju. Jesus kay itabucayũ daomũn ãm oju. 
Ijoce taomũnmũn ip tujupit ojuy oju Jerusalém ka be. Ipiat piꞌajoat 
ojuy cebe ip oju.

6 E dag̃ cucum pima juk oajẽm Damasco ka tẽg̃ ma. Kaxicug̃ oajẽm. 
Dao ma oikabia jĩjã ma wakokoreren. 7 Oꞌat ipiju wekuyap pibun.
— G̃ebuje kabi beat oyaꞌĩjojo. Oꞌjekawẽn oweju.
— “Saulo,” ioꞌe. “Apẽnpuye warẽmtag̃ ma ẽn okug̃?” ioꞌe owebe.

8 — “Abu ẽn tak, Kariwa?” i oce cebe.
— “Jesus õn,” ioꞌe. “Nazaré ka be tũibit õn. Ẽn ma ipiat esupiꞌajojoat 

owebe,” ioꞌe.
9 Oweju oekukuiayũ oꞌjekuy jĩjã. Kabiaat oꞌjojojo ip. Oweju kawẽnwẽnat 
aꞌõ bit oꞌjojojo g̃u ip.

10 — “Apẽntak oce, Kariwa?” i oce.
— “Eꞌãy,” ioꞌe. “Damasco ka be juy eju,” ioꞌe. “Ibo ka be ag̃okatkat 

apẽn Deus ibikuy ewebe eku am iap g̃uwẽn ewebe,” ioꞌe — Paulo oꞌe.

11 — G̃ebuje wekabiokok ojekuku ixe kabiaat iepokat wetabimuꞌũmꞌũm 
puye. Owejuayũ obacom okug̃. Imẽn ocajẽm Damasco ka be — ioꞌe.

12 Ibo ka be bima, ag̃okatkat oajẽm okay. Ibutet Ananias i osunuy. 
Moisés ekawẽn tag̃ jekukuꞌukat osunuy. Xipat cĩcã osunuy soat Damasco 
ka watwat xe - - Judeuyũ xe. 13 Oꞌjekawẽn oweju.
— “Obure Saulo, ececoan waram,” i adi oꞌe owebe.
— G̃ebujeꞌisum ma ocecoan. Oceak cekay — ioꞌe Paulo. — Waram 

wetate buje Ananias oꞌjekawẽn oweju.
14 — “Saulo,” ioꞌe. “Kuyje Deus enaẽ,” i adi oꞌe Ananias. “Ocedobuyũꞌũmꞌũm 

itabut osodop ip ixe kay. Ixe juk enaẽ ixe bikuyam etaybit am. Ixe 
juk enaẽ ewebe ixe buywatwatꞌukat co am - - cũg̃ cĩcãat co am. Ixe 
juk enaẽ ibuywatwatꞌukat pe emukũyjo am,” i adi oꞌe owebe. 15 “Ixe 
ekawẽn muwẽnuwẽnꞌukan cuy eg̃uy,” i adi oꞌe. “Apẽn ejojojoiap cuy 
eg̃uwẽnuwẽn, apẽn eyaꞌĩjojoiap tak,” i adi oꞌe Ananias owebe — ioꞌe 
Paulo.

16 — “Ajo wiwim tak ẽn? Eꞌãy!” i adi oꞌe owebe. “Ecewemubatisaan 
cuy!” i adi oꞌe. “ ‘Ikẽrẽat cuy ejuꞌuk owebewi,’ i juy ece wuykukukat 
pe,” i adi oꞌe. “Imẽn eꞌe buje, Deus ikẽrẽat juꞌuk ewebewi,” i adi oꞌe 
owebe.
Imẽn Ananias oꞌjekawẽn owebe — Paulo oꞌe.

17 — Jerusalém ka kay juk ocepit — ioꞌe. — Deus eju kawẽnwẽnapꞌa be 
oju jekawẽn ãm Deus eju. 18 Deus ekawẽn kay g̃ebum pima wuykukukat 
ojojojo wexey joꞌiat pe — Paulo oꞌe.
— G̃ebuje wuykukukat oꞌjekawẽn oweju.
— “Daosuw!” i adi oꞌe owebe. “Ejẽm cuy Jerusalém ka bewi. Ijopka 

beayũ itabut g̃u jeꞌe ip ekawẽn kay cedag̃ maꞌg̃u ẽn omuwẽnuwẽn,” i 
adi oꞌe owebe wexey joꞌiat pe.

19 — “Kaꞌũma, Kariwa,” i adi oce. “Wekawẽn kay itabut jeꞌe ip,” i adi 
oce. “Soat ip itaybit apẽn cuk adi ojekuku iam,” i adi oce cebe. “Itaybit 
ip apẽn soat kaka dag̃ ojekuku iam, apẽn Judeuyũ eꞌaweroroapꞌa be 
juk adi oõmõm itabucayũ bu ojuy iam tak, apẽn taomũnmũn ip cuk 
adi otujupitpit ijop ka be iam tak, apẽn cuk adi ip oyaokaka iam 
tak, apẽn cuk adi daomũnmũnapꞌa be ip og̃uõmõm iam tak,” i adi 
oce cebe. 20 “Estêvão aokam pima, õn tak cuk ojojojo ip - - ekawẽn 
muwẽnuwẽnꞌukat aokam pima,” i adi oce cebe. “Tũybe xipat yaoka 
am iãn mo oce. Estêvãoꞌũm oꞌyaokaꞌiayũ eekabek kug̃ og̃uy,” i adi 
oce. “G̃asũ bit wag̃uyisun ma õn jekukum. Soat ijoceayũ itaybit iboam. 
Imẽnpuye wekawẽn kay jeꞌe ip,” i adi oce wuykukukat pe.

21 — “Kaꞌũma,” i adi oꞌe. “Ejẽm cuy ijocewi,” ioꞌe. “Ewebe omuwẽn 
puje, itabut g̃u jeꞌe ip ekawẽn kay,” i adi oꞌe. “Õn ma wũy ma jemuju. 
Judeuꞌũmayũ kay õn jemuju,” i adi wuykukukat oꞌe owebe — Paulo 
oꞌe adeayũ be.

22 Paulo ekawẽn cocom cĩcã ip osodop. “Judeuꞌũmayũ kay õn jemuju” 
iꞌe buje bit, oibuꞌun ip yaꞌĩjo am. Oꞌjewãwã ip yaꞌõberen.
— Epeyaoka juy! — ioꞌe ip yaꞌõberen. — Epeyaoka juy! — ioꞌe ip. — 

Epejoxik akikay — ioꞌe ip.
23 Yaꞌõberen jewãwãwã ip oꞌe. Jesay wẽg̃wẽg̃ãn ip jetakoma jĩjã buye. 

Kaꞌwi oꞌjoxikxik ip jetakomaap pibun. 24 1000 be sorarayũ kukukat tak 
Paulo oꞌg̃uõmat sorarayũ dopdopapꞌa be - - yabog̃atꞌa be. Itaybin pin 
oꞌe apẽnpuye adeayũ yaꞌõberen oꞌjewãwã iam. Imẽnpuye oꞌjekawẽn 
sorarayũ be.
— Epeg̃upokupok cuy ixee mug̃ẽg̃ẽbum — ioꞌe. — G̃uwẽn paxi 

jekpiwacap jemupikupikap? Apẽnpuye oꞌjewãwã ip yaꞌõberen cekay 
iap g̃uwẽn paxi? — ioꞌe sorarayũ be.

25 Sorarayũ Paulo oꞌsubõg̃bimukirik imupokupok am.
G̃ebuje Paulo oꞌjekawẽn 100 be sorarayũ kukukat eju.
— César ebekit õn - - Roma ka kukukat ebekit õn — ioꞌe. — Cedag̃ tu 

eywebe César ebekit mupokupok am? — ioꞌe. — Eyju odujowat g̃u 
buk ibimãmãmãꞌukat ekawẽn cocoꞌukayũ dopabe — ioꞌe. — Eyetaybit 
g̃u ma buk õn ma xeꞌe okpiwat iam, pãm g̃uto kaꞌũma iam — ioꞌe.

26 Imẽneju 100 be sorarayũ kukukat oꞌjekawẽn 1000 be sorarayũ 
kukukat eju. Apẽn Paulo oꞌe cebe iap ekawẽn oꞌg̃uwẽn cebe.
— Apẽntak ẽn em cebe? — ioꞌe. — Ixe ag̃okatkat César ebekit — ioꞌe.

27 1000 be sorarayũ kukukat oajẽm Paulo kay.
— Cẽm tu ẽn César ebekit? — ioꞌe Paulo be.
— Hm hm — ioꞌe.

28 — Õn tak cebekit ma — ioꞌe. — Ade wedinheiro og̃uꞌũm cebekin 
em pima — ioꞌe.
— Õn pit cebekit okapap ma — Paulo oꞌe.

29 Dao ma oꞌjewede ip cexewi sorarayũ - - Paulo mupokupok ojuyayũ. 
1000 be sorarayũ kukukat tak yag̃uybabiꞌũm oꞌe. Yag̃uybabiꞌũm oꞌe 
Paulo César ebekit iam itaybit puye, oꞌsubõg̃bimukirikat puye dak. 
Soat ip oibuꞌun Paulo kaykay am.

30 1000 be sorarayũ kukukat itaybin pin oꞌe apẽnpuye Judeuyũ Paulo 
oꞌjomuymuy iam. Paulo bõg̃bikirikpu oꞌsubumuwekap kuyaje. Judeuyũ 
yaꞌõbuyxiayũ oꞌtomuwã jeꞌawero am. Paĩyũ kukukayũ dak oꞌtomuwã 

ibimãmãmãat ekawẽn cocoꞌukayũ dak. Soat ip oꞌjeꞌawero. 1000 be 
sorarayũ kukat Paulo oꞌtujowat aweromayũ dopabe - - jewawẽwẽꞌukayũ 
yobog̃ayũ dopabe.

23  1 Paulo oꞌjeak jewawẽwẽꞌukayũ yobog̃ayũ kay. — Oburereyũ 
— ioꞌe. — Apẽn cedag̃ ma oxe iap tag̃ cuk adi ojekuku. Cedag̃ 

ma g̃asũ dak õn jekukum Deus etabutpe — ioꞌe.
2 Iboap co buje paĩyũ kukukat oitakomãn Paulo kay. Paĩyũ kukukat 

putet Ananias i osunuy. Tũybe Paulo Deus muymuy iãn oꞌe.
— Esubioka juy — ioꞌe Paulo xeayũ be. 3 — Deus cuy ipiat supiꞌajoat 

ewebe ma — Paulo oꞌe paĩyũ kukukat pe. — Ocemug̃uykukukuꞌukat ẽn! 
— Paulo oꞌe. — Ẽn xikꞌi ijoce waꞌĩjo am etaybit am wuydobuyũꞌũmꞌũm 
ekawẽn tag̃ ocece iam pãm g̃uto kaꞌũma iam. Imẽn pit wuydobuyũꞌũmꞌũm 
ekawẽn tag̃ g̃u juk ẽn tak obiokaat! — ioꞌe Paulo.

4 — Ẽn Deus epaĩyũ kukukat muymuy — cexeat oꞌe Paulo be.
5 — Obadipdipyũ — ioꞌe. — Wetaybit g̃u juk ixe paĩyũ kukukat iam. 

Wetaybit pima bit imẽn g̃u kajuk oce cebe. Imẽn eꞌem Deus ekawẽn tup:
Eybadipyũ kukukat cuy epejomuymuy g̃u, i.

Imẽn Deus ekawẽn tup eꞌem — Paulo oꞌe.
6 Paulo oꞌjeak Fariseuyũ kay. Oꞌjewãwã yaꞌõberen.

— Obadipdipyũ — ioꞌe. — Fariseu õn! Webay dak Fariseu osunuy. 
Wetabut wuyeꞌũ buje waram g̃uto acejetait iap kay. Imẽnpuye eyju 
waꞌĩjojom g̃asũ eyetaybit am okpiwat paxi iam — ioꞌe cebe ip.

Pũg̃pũg̃ jewawẽwẽꞌukayũ yobog̃ayũꞌin Fariseuyũ ip osodop. 
Wararaꞌacayũ ixeyũꞌin Saduceuyũ ip osodop. Paulo itaybit oꞌe iboam. 
7 Imẽneju oꞌjewãwã yaꞌõberen — Fariseu õn — i. Ade osodop ip 
jewawẽwẽꞌukayũ yobog̃ayũ. 8 Fariseuyũ ma eꞌem — Wuyeꞌũ buje 
waram g̃uto acejetait — i. Itabut ip wuybiõg̃buk kake iap kay, Deus 
ekawẽn tojotjotꞌukayũ kake iap kay dak. Saduceuyũ bit napa ma eꞌem: 

— Wuyeꞌũ buje waram acejetait g̃u — i. Itabut g̃u ip wuybiõg̃buk kake 
iap kay, Deus ekawẽn tojotjotꞌukayũ kake iap kay dak. Paulo itaybit 
oꞌe pũg̃ tag̃ g̃u ip itabut ip iam. Imẽnpuye — Fariseu õn — ioꞌe cebe ip.

9 Iboap co buje oꞌjewaꞌõxikxik cĩcã ip jeweweju jewawẽwẽꞌukayũ 
yobog̃ayũ. Waraꞌat tag̃tag̃tag̃ ma oꞌe ip. Big̃ ma ip oꞌjewãwã yaꞌõberen. 
Fariseuyũ Paulo dayoyom oꞌe - - Moisés ekawẽn imutaybitbitꞌukayũ.
— Ite ag̃okatkat ikẽrẽat mujurũg̃rũg̃ g̃u ocexe — ioꞌe ip. — Warẽmtag̃ 

g̃u juy ajukuk! Ibiõg̃buk xipacat acoꞌi oꞌjekawẽn ceweju. Deus ekawẽn 
tojotjotꞌukat acoꞌi oꞌjekawẽn ceweju — ioꞌe ip.

10 Jewawẽwẽꞌukayũ yobog̃ayũ oꞌjewaꞌõxikxik cĩcã. Imẽnpuye 
jewaokaka ojuy ip.
— Paulo g̃uwekap acoꞌi teyũku — ioꞌe 1000 be sorarayũ kukukat 

jewaꞌõxikxikayũ jojom.
— Paulo juy epejat — ioꞌe jesorarayũ be. — Epetojot cuy wuydopdopapꞌa 

be jewaꞌõxikxikꞌukayũ be yaokaap puxim — ioꞌe cebe ip.
Yaꞌõ dag̃ oꞌe ip sorarayũ. Oꞌtujowat ip jedopdopapꞌa be. Ig̃oꞌa be 
osunuy Paulo.

11 Waram pimaat exima be wuykukukat oꞌjebapuk Paulo kay yaꞌõmucan 
am. Oꞌjekawẽn ceweju.
— Paulo, aꞌõcam cuy eg̃uy — wuykukukat oꞌe cebe - - Paulo be. — 

Apẽn cuk adi Jerusalém ka watwat pe ẽn omuwẽnuwẽn iap puxim 
Roma ka watwat pe dak omuwẽnuwẽn cuy eg̃uy — Jesus oꞌe Paulo be.

12 Kabia buje Judeuyũꞌin oꞌjeꞌawero jewawẽ ãm apẽn Paulo aceyaoka iam.
— G̃aꞌa Paulo ayaoka — ioꞌe ip. — Paulo aokaꞌũm pima juy acejekõn 

g̃u, acetikõn g̃u dak — ioꞌe ip. — Yaokaꞌũm pima juy Deus ipiat 
supiꞌajoat wuywebe — ioꞌe ip jewewebe.
— G̃aꞌa — ioꞌe ip.

13 Imẽn oꞌjekawẽn ip jewewebe Deus etabutpe. 40 be osodop ip imẽn 
oꞌeꞌeꞌiayũ ag̃okatkayũ - - Paulo aoka ojuyayũ.

14 Imẽn jewawẽ buje ip oꞌju paĩyũ kukukayũ kay, Judeuyũ kukukayũ 
kay dak.
— Deus etabutpe juk ocejekawẽn — ioꞌe ip. — Pũg̃ tag̃ ma ocag̃uy — 

ioꞌe ip. — “Paulo aokaꞌũm pima juy acejekõn g̃u, acetikõn g̃u dak,” i 
juk oce — ioꞌe ip. — Imẽnpuye Paulo juy epetomuwã ocewebe jekawẽn 
ãm ceweju — ioꞌe ip. 15 — “Paulo juy eg̃udot ocekay - - jewawẽwẽꞌukayũ 
yobog̃ayũ kay,” i juy epeꞌe 1000 be sorarayũ kukukat pe — ioꞌe ip. 
— “Iwiwim oceju waram cekawẽn co am,” i juy epeꞌe cebe — ioꞌe ip. 
— “Cedag̃ ocewebe waram cekawẽn co am,” juy epeꞌe cebe — ioꞌe ip. 
— Imẽnpit Paulo jajẽm g̃u jĩjã. E dag̃ iwiwim oceꞌe yaoka am — ioꞌe 
ip Paulo aoka ojuyayũ paĩyũ kukukayũ be - - 40 beayũ oꞌe.

16 Imẽnpit ag̃okatkat iboce osunuy - - yaypanꞌisuat - - Paulo ixĩtꞌit. Apẽn 
Paulo aoka ojuy ip iam oꞌjekũyjo.

G̃ebuje ixe yaypanꞌisuat oꞌju Paulo kay imukũyjo am. Oõm sorarayũ 
dopdopapꞌa be. Apẽn cuk oꞌyaꞌĩjojoiap oꞌg̃uwẽn Paulo be. 17 Paulo 100 
be sorarayũ kukukat oꞌtomuwã.
— Ite yaypanꞌisuat cuy etujowat 1000 be sorarayũ kukukat kay, yawẽg̃ 

muwẽn pin cebe — ioꞌe 100 be sorarayũ kukukat pe.

18 Yaypanꞌisuat oꞌtujowat.
— Taomũnmũnat Paulo juk onomuwã ite yaypanꞌisuat tojon ekay — 

ioꞌe. — Yawẽg̃ muwẽn pin ewebe — ioꞌe 1000 be sorarayũ kukukat 
pe - - Cláudio Lísias pe.

19 Cláudio Lísias yaypanꞌisuat pu oꞌsubuixik. Iba com oꞌtujowat jeweju. 
Oꞌtujowat waraꞌacat xewi ixeyũ be yaꞌĩjoap puxim.
— Ajo-muwẽn pin ẽn owebe? — ioꞌe.

20 — Judeuyũ oꞌjewawẽ — ioꞌe. — Kuyaje jeꞌe ewebe ip: “Paulo juy 
eg̃udot ocekay,” i — ioꞌe. — “Kuyaje juy eg̃udot ocewebe waram 
cekawẽn co am,” i jeꞌe ip ewebe — ioꞌe. 21 — Imẽnpit emug̃uykuku 
ojuy ip. Etabun g̃u juy eg̃uy apẽn jeꞌe ip ewebe iap kay — ioꞌe. — 40 
ag̃okatkayũ ebitako be Paulo kapap wiwim. “Paulo aokaꞌũm pima juy 
acejekõn g̃u, acetikõn g̃u dak,” i juk oꞌe ip jewewebe — ioꞌe. — “Paulo 
aokaꞌũm pima wuyekõn puje, Deus cuy ipiat supiꞌajoat wuywebe,” i juk 
oꞌe ip jewewebe — ioꞌe. — G̃asũ ma edeap wiwim ip — yaypanꞌisuat 
oꞌe Cláudio Lísias pe.

22 — Owebe eg̃uwẽn iap cuy eg̃uwẽn g̃u waraꞌacat pe — ioꞌe 
yaypanꞌisuat pe.

Yaypanꞌisuat oꞌg̃uypit tukꞌa be.
23 G̃ebuje Cláudio Lísias xepxep 100 be sorarayũ kukukayũ oꞌtomuwã.

— 200 sorarayũ juy epeg̃uxipanat iju am Cesaréia ka kay — ioꞌe 
cebe. — Iximadakpe juy epeju — ioꞌe. — 70 cavalo akpi jejeayũ juy 
jeꞌju. 200 wararaꞌacayũ dak jeꞌju sorarayũ - - obukakaꞌuk coꞌiat kukayũ. 
24 Cavalo dak epeg̃uxipan Paulo beam. Xipan cuy Paulo epetujowat 
Félix dopabe - - wuyecug̃ap dopabe — ioꞌe 100 be sorarayũ kukukayũ be.

25 G̃ebuje cartadup oꞌtupmubararak tupmuju am Félix mukũyjoaptum. 
Imẽn eꞌem ibo dup:

26 Félix, ocecug̃ap ẽn, i. Obutet Cláudio Lísias, i. Aꞌõbuyxiat oxe, i. 
Kato mujujum õn ewebe ijudup pe, i. 27 Taomũnmũn ag̃okatkat mujujum 
õn ewebe, i. Judeuyũ ixe oꞌjat, i. Yaoka ojuy ip, i. Ixe César ebekit iam 
omutaybin puje wesorarayũ eju oju cekay, i. Otujupaꞌum yaoka ojuyꞌiayũ 
xewi, i. 28 Wetaybin pin og̃uy apẽntak ite ikẽrẽãn oꞌe cebe ip iam, i. 
Imẽnpuye ixe otujowat Judeuyũ kukukayũ dopabe - - jewawẽwẽꞌukayũ 
yobog̃ayũ dopabe, i. 29 “Ite ag̃okatkat wuydobuyũꞌũmꞌũm ekawẽn 
tag̃ g̃u jekukum,” i juk oꞌe ip owebe, i. Imẽnpit wuyeipi kukukat 
oꞌjomuymuy g̃u. Cedag̃ g̃u wuywebe imuõm ãm daomũnmũnapꞌa be, 
yaoka am tak, i. 30 Ibocewi ip omukũyjo Judeuyũ Paulo aoka ojuy 
iam, i. Imẽnpuye ekay õn Paulo mujujum, i. “Félix kay juy epeju 

Paulo awẽg̃ mukẽrẽrẽn ãm,” i juk oce yawẽg̃ mukẽrẽrẽn ojuyayũ be, 
i. Bayꞌa, ewãtaxipipem g̃u juy eg̃uy, i. Imẽn oꞌtupmubararak. Oꞌtupũm 
sorarayũ be tup tujowat am Félix pe.

31 G̃ebuje sorarayũ Paulo oꞌtujowat Cesaréia ka be. Oꞌtujowat ip apẽn 
1000 be sorarayũ kukukat oꞌe cebe ip iap tag̃. Oꞌju ip cavalo akpi jeje. 
Ixima be ip oꞌju. Ixima bun oeku ip cũg̃cũg̃. Kuyaje dak cũg̃cũg̃ ma. 
Jay. Oajẽm ip Antipátride ka be. 32 Ibocewi sorarayũ oꞌjepit Jerusalém 
ka kay - - cavalo akpi jejeꞌũmayũ.

Ibocewi cavalo akpi jejeayũ Paulo oꞌtujowat kabia buje. 33 Jay. Oajẽm 
ip Cesaréia ka be. Iecug̃ap tukꞌa kay oꞌju ip - - Félix dukꞌa kay. Oꞌtupũm 
ip Félix pe - - Cláudio Lísias emudupmubararaktup. Paulo dak oꞌg̃ũm 
cebe. 34 Félix oꞌtupcoco.

Tupco buje Félix oꞌjekawẽn Paulo eju.
— Ajo-eipi wat ẽn? — ioꞌe.
— Cilícia eipi wat õn — ioꞌe.

35 — Awẽg̃mukẽrẽrẽnayũ ajẽm puje jenomuwã õn aꞌĩjo am — ioꞌe 
Paulo be.
— Paulo epeg̃uõm Herodes tũyapꞌa be - - ika kukukat tũyapꞌa be - - 

yabog̃atꞌa be — Félix oꞌe jesorarayũ be.
Oꞌtujuõm ip.

24  1 Judeuyũ Paulo awẽg̃ oꞌyawẽg̃mukẽrẽrẽn Félix pe. 5 xet kap 
puje paĩyũ kukukat oajẽm iecug̃ap kay - - Félix kay. Cesaréia 

ka be oajẽm. Ibutet Ananias i osunuy. Xepxep Judeuyũ kukukayũ 
dak oajẽm ceweju. Ibimãmãat aꞌõbuywatwatꞌukat tak oajẽm ceweju 
ip. Ibutet Tértulo i osunuy. Oajẽm ip cekay. Paulo awẽg̃mukẽrẽrẽn 
ãm ip oajẽm. 2 Félix Paulo oꞌtojocat.

Paulo ajẽm puje Tértulo Paulo awẽg̃ oꞌyawẽg̃mukẽrẽrẽrẽn Félix pe.
— Félix — ioꞌe. — Ocecug̃ap ẽn. Aꞌõbuyxi jĩjã ẽn — ioꞌe. — Soat em 

ẽn xipacan eꞌem ocewebeam. Etaybit cĩcã wuyeipi kukan. Imẽnpuye 
ocecokcok cĩcã ekay. Ade kabia kaꞌũmg̃u nopag̃o soat wuyeipi dag̃ 
ẽn xipan ocekug̃ puye. Ẽn idipan eꞌem ocewebeam. 3 Aꞌõbuyxi jĩjã ẽn 
ocexe. Ocecokcok ẽn soan eꞌem ocewebeam puye. 4 Imẽnpit ibun g̃u 
ocekawẽn eweju. Imẽnpuye eyaꞌõpicũg̃ cĩcã buk — ioꞌe.

5 — Ocetaybit soat em ite ag̃okatkat ocebadipyũ kaykayxi iam. Ite 
ag̃okatkat soat kaka dag̃ jekukum - - jewaoka ojuyap mubapukpug̃. 
Iwarum ma Judeuyũ mutaybitbin. Ite Nazaré ka be tũibit kay itabucayũ 
kukukat - - Jesus kay itabucayũ kukukat — ioꞌe.

6 — Deus eju kawẽnwẽnapꞌa mubuyxiꞌũm ojuy - - yabog̃atꞌa mubuyxiꞌũm 
ojuy — ioꞌe napa ma. — Judeuꞌũmat tujowat ojuy ig̃oꞌa be — ioꞌe 
napa ma. — Imẽnpuye ocejat — ioꞌe. — Oceyaꞌĩjo kajuk ocetaybit am 
ocedobuyũꞌũmꞌũm ekawẽn tag̃ yukpiwat paxi iam, pãm g̃uto kaꞌũma 
ma iam — ioꞌe.

7 — 1000 be sorarayũ kukukat pit oajẽm Paulo kay. Cláudio Lísias 
oajẽm — ioꞌe. — Puyxibut g̃u oꞌtujupaꞌum ocexewi — ioꞌe. — “Félix 
kay juy epeju yawẽg̃ mukẽrẽrẽn ãm,” ioꞌe Cláudio Lísias ocewebe. 
Imẽnpuye ocajẽm ekay — ioꞌe Tértulo.

8 — Ẽn tak cuy ecekawẽn Paulo eju — ioꞌe Félix pe. — Etaybit eceꞌe 
cedag̃ ma oceju Paulo awẽg̃ mukẽrẽrẽrẽn iam — Tértulo oꞌe Félix pe.

9 — Tértulo icẽmãn eꞌem ewebe — soat wararaꞌacayũ Judeuyũ dak 
oꞌe napa ma Félix pe.
Soat ma ip imẽn oꞌe.

10 Félix oꞌjepacũg̃ Paulo kay ẽn pukto ecede iape. Paulo oꞌjewedayo 
Félix pe.
— Ocokcok cĩcã wewedayo am ewebe, ade koato ẽn ocekawẽn 

cocoꞌukat puye - - Judeuyũ ekawẽn cocoꞌukat puye ibimãmãat ekawẽn 
cocoꞌukat puye — ioꞌe.

11 — Kuy jĩjã g̃u oajẽm Jerusalém ka kay - - doze kabia bima ma — ioꞌe. 
— Wajẽm “Ẽn xipat cĩcã oxe” iꞌe am Deus pe. Ẽn tak etaybit icẽmãn 
õn eꞌem iam. 12 Abu-aꞌõxikxig̃ aꞌg̃u og̃uy? Kaꞌũma ma! Kaꞌũma kaykay 
maꞌg̃u og̃uy Deus eju kawẽnwẽnapꞌa be, Judeuyũ eꞌaweroroapꞌa be — 
ioꞌe. — Ag̃oka dag̃ tak kaꞌũma kaykay maꞌg̃u og̃uy — ioꞌe. 13 — Imẽneju 
waꞌõmukorẽnrẽnap mubapuk paꞌore cebe ip wukpiwat g̃u buye — ioꞌe.

14 — Icẽmãn õn eꞌem ewebe — ioꞌe. — Wetabut Deus kay. Ixe kay 
dak ocedobuyũꞌũmꞌũm itabut osodop. Wetabut cekay apẽn g̃asũ oꞌeꞌe 
wuywebe iap tag̃. Judeuyũ g̃axĩat ekawẽn kay g̃u ip g̃ebum. Kuyjeap 
ekawẽn kay ma ip g̃ebum. G̃axĩat ekawẽn cedag̃ g̃u cexe ip. Wetabut 
Deus ekawẽn muwẽnuwẽnꞌukayũ emudupmubararaktup peat ekawẽn 
kay. Wetabut soat Moisés pe wuyawẽwẽap ekawẽn kay dak. 15 Wetabut 
wuyeꞌũ buje waram g̃uto acejetait - - xipacat mujurũg̃rũg̃ꞌukayũ, ikẽrẽat 
mujurũg̃rũg̃ꞌukayũ dak iap kay. Obuxim iteyũ Judeuyũ dak itabut 
iboap kay — ioꞌe.

16 — Apẽn cedag̃ oxe iap tag̃ õn jekukum. Soan õn eꞌem ikẽrẽat kukap 
puxim Deus xe, ijodiacat xe dak. Deus itaybit wekuam, ijodiacat tak — ioꞌe.

17 — Ade koato wũyat eipi dag̃ ojekukuku. G̃ebuje ocepit oka kay. 
Kuyꞌũmꞌũm ma ocepit. Dinheiro ũm ãm tadaybotbocayũ be ocepit - - 

Atos 24

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



391

Jerusalém ka watwat pe. Kuy bima Jesus kay itabucayũ ixe dinheiro 
oꞌg̃ũm owebe iũm ãm cebe ip. Obubutꞌin kuka õn tak og̃ũm Deus 
pe — ioꞌe.

18 — G̃ebuje xepxep Judeuyũ odobuxik Deus eju kawẽnwẽnapꞌa be - - 
yabog̃atꞌa be. Ásia eipi bewiayũ odobuxik. Ocebabi dag̃ jewemuisusun 
og̃uy Deus xe. Adeayũ eju g̃u ip odobuxik. Ig̃oꞌa beayũ kaykay g̃u ip 
odobuxik. Deus eju kawẽnwẽnapꞌa be ip odobuxik Deus pe wedinheiro 
ũmũm pima. 19-20 Odobuxikayũ oajẽm g̃u ijoce. Wawẽg̃ mukẽrẽrẽn pin 
pima juy jajẽm ip ijoce wawẽg̃ mukẽrẽrẽ ãm ewebe — ioꞌe. — Ajo og̃ug̃ẽ 
ikẽrẽãn cexe ip jewawẽwẽꞌukayũ yobog̃ayũ dopabe bima? — ioꞌe Félix pe.
— Jajẽm cuy ip ijoce iboap muwẽn ãm ewebe. 21 “G̃asũ eyju waꞌĩjojom 

wuyeꞌũ buje waram g̃uto acejetait iap kay wetabut puye,” i õn pit mo 
oce cebe ip yaꞌõberen. Iboap xeꞌe cedag̃ g̃u exe? — ioꞌe Félix pe. — 
Wuyeꞌũ buje waram acejetait iap kay wetabut. Imẽnpuye Judeuyũ 
wawẽg̃ mukẽrẽrẽrẽm ojuy — Paulo oꞌe. Imẽn Paulo oꞌjewedayo Félix pe.

22 Félix itaybit cĩcã kuy apẽn Jesus aꞌõkayayũ itabut iam. Waram 
Paulo jo ojuy oꞌe. Waraꞌat kabia oꞌg̃uweg̃ũn waram Paulo aꞌĩjo am.
— 1000 be sorarayũ kukukat ajẽm puje juy waram aꞌĩjom oce - - 

Cláudio Lísias ajẽm puje — ioꞌe Paulo be.
23 — Xipan teku ejukuk — ioꞌe 100 be sorarayũ kukukat pe. — 

Xipan cuy ejowiwi ukꞌa be — ioꞌe. — Ibureyũ juy tot pi g̃u ijo am. 
Cemukaypinput cuy tojot pi g̃u cebe — ioꞌe 100 be sorarayũ kukukat pe.

24 Pũg̃pũg̃ xet kap puje Félix oajẽm jetayxi eju. Itayxi butet Drusila 
i osunuy. Itayxi Judeu osunuy. Ixe dak Paulo oꞌtojocat. Jekũyjo pin 
oꞌe apẽn wuyetabut Jesus Cristo kay iam. Paulo oꞌjekawẽn ceweju ip.

25 — “Xipan cuy epeku wetabutpe,” iꞌeꞌem Deus wuywebe — ioꞌe 
Paulo. — “Jewawẽwẽm cuy epesop ikẽrẽat mujurũg̃ap puxim,” iꞌeꞌem — 
ioꞌe. — Soat acejebapuk Deus xe — ioꞌe. — Ixe kabia be abuyũ ikẽrẽat 
kug̃ jexe iap g̃uwẽn, abuyũ ikẽrẽat kug̃ g̃u iap tak — Paulo oꞌe cebe ip.
Félix tak iparara oꞌe ikẽrẽat mujurũg̃rũg̃ꞌuk osunuy buye.
— G̃asũ bit cuy ejẽm oxewi — ioꞌe Paulo be. — Obaꞌorereꞌũm pima 

waram õn jedojocat — ioꞌe.
Ibocewi Félix Paulo oꞌg̃ujuat g̃u jeju pinap tag̃ iju am. Ade kaxi 

sorarayũ Paulo wiwim osodop. 26 Tũybe Paulo dinheiro jeꞌg̃ũm owebe 
jemujẽmapteim iãn oꞌe Félix. Imẽnpuye ade em Paulo oꞌtojotjocat jekay. 
Ade em oꞌjekawẽnwẽn ceweju. 27 Imẽn osunuy xepxep koato. Pórcio 
Félix jebureyũm Judeuyũ muwexat ojuy. Imẽnpuye Paulo oꞌjepere 
daomũnmũnapꞌa be jejẽm puje.

Waraꞌat ag̃okatkat oajẽm Cesaréia ka kay Félix dieg̃. Ibutet Pórcio 
Festo i osunuy. Judéia eipi kukukan oꞌe Félix dieg̃.

25  1 Ebapũg̃ xet kap puje Festo oꞌjẽm Cesaréia ka bewi. Jerusalém 
ka be oꞌju Judeuyũ kay. 2 Oꞌjekawẽn paĩyũ kukukayũ eju, 

Judeuyũ kukukayũ eju dak. Ixeyũ waram Paulo oꞌjomuymuy cebe - - 
Festo be.

3 — Paulo juy eg̃udot ijoce Jerusalém ka be — ioꞌe ip cebe. — Eg̃udot 
cuy ocewebe waram yaꞌĩjo am — ioꞌe ip. Paulo aoka am ip oꞌjewawẽ. 
E dag̃ iju buje yaoka ojuy ip. Imẽnpit Festo oꞌjede cebe ip.

4 — Paulo taomũnmũn Cesaréia ka be — ioꞌe. — G̃axĩn ma ocepit 
iboce — ioꞌe. 5 — Eyꞌin pit cuy jeꞌju oweju - - iju pinayũ - - eykukukayũꞌin 
— ioꞌe. — Paulo ikẽrẽat oꞌg̃ujurũg̃ pima, iboam cuy ip omukũyjo 
Cesaréia ka be — ioꞌe.

6 Xet. Xet. Xet. Xet. Xet. Xet. Xet. Xet. Xet. Xet. Dez kabia Jerusalém 
ka be osunuy.

G̃ebuje Festo oꞌjepit Cesaréia ka kay. Pũg̃pũg̃ Judeuyũ kukukayũ 
oꞌju ceweju. Jay. Oajẽm ip Cesaréia ka be.

Kuyaje Festo Paulo oꞌtojocat. Oꞌju ibimãmãat ekawẽn cocoapꞌa be. 
Oabik ipi kukukat abikbikap pe. Judeuyũ kukukayũ oꞌjeꞌawero cexe - - 
Jerusalém ka bewi oajẽmꞌiayũ.

7 Yajẽm puje Paulo awẽg̃ oꞌyawẽg̃mukẽrẽrẽn ip Jerusalém ka bewiayũ.
— Paulo ikẽrẽ jĩjããn oꞌe — ioꞌe ip napa ma. — Soat em ikẽrẽat 

mujurũg̃rũg̃ꞌuk osunuy — ioꞌe ip napa ma. Imẽnpit icẽmãn oceju eꞌem 
iap mubapuk paꞌore oꞌe cebe ip.

8 G̃ebuje Paulo oꞌjewedayo.
— Ikẽrẽãn oce g̃u — ioꞌe. — Deus pe Judeuyũ awẽwẽap ekawẽn tag̃ 

acã õn jekukum. Deus eju kawẽnwẽnapꞌa ojomuymuy g̃u. Wuyeipi 
kukukat César dak ojomuymuy g̃u — ioꞌe Paulo.

9 Festo bit Judeuyũ mucokcog̃ ojuy. Imẽnpuye:
— Jerusalém ka be du eju pin? — ioꞌe. — Jerusalém ka be du ixeyũ 

be awẽg̃ mukẽrẽrẽnap co pin oxe? — ioꞌe Paulo be.
10 — Ap! — ioꞌe. — Odaobuꞌu. Cũg̃ꞌi oce g̃asũ eyxe - - César beam 

kapikpikꞌukayũ xe - - Roma ka kukat ebekitkiyũ xe — ioꞌe. — Jerusalém 
ka be g̃u juy wawẽg̃ mukẽrẽrẽnayũ epeyaꞌĩjo - - ijoce acã — ioꞌe. — 
Ajom g̃u ikẽrẽãn oce Judeuyũ be? Kaꞌũma ma! Eyetaybit iboam. 
11 Pũg̃ em ma ikẽrẽat og̃ug̃ẽ ibima acã kuka epeꞌe waokam. Eyxe 
cedag̃ waokam ip ibima, “Omujẽm cuy ece,” iꞌũmg̃u kuka oce. Iteyũ 

be wawẽg̃ mukẽrẽrẽnap icẽmꞌũm pima bit, cedag̃ g̃u waram oũm ãm 
cebe ip. César kay bit oju pin ixe be wawẽg̃ mukẽrẽrẽnayũ aꞌĩjo am. 
Soat eipi kukukat kay bit oju pin — Paulo oꞌe Festo be.

12 Oꞌjekawẽn jeweweju jewawẽwẽꞌukayũ eju Festo. Oꞌjekawẽn Paulo eju.
— “César kay bit oju pin ixe be wawẽg̃ mukẽrẽrẽnayũ aꞌĩjo am,” i 

ẽn eꞌem owebe. Imẽnpuye César kay õn jemuju — ioꞌe Festo.
13-14 Ibunꞌũm pima waraꞌat eipi kukukat oajẽm Cesaréia ka be. Ibutet 

Agripa i osunuy. Jetayxi eju oajẽm. Itayxi butet Berenice i osunuy. 
Oajẽm ip Festo jom. Ade kabia osodop ip iboce.

G̃ebuje Festo Paulo oꞌg̃uwẽn Agripa be.
— Félix ag̃okatkat taomũnmũn oꞌjepere ijoce - - Paulo i ibutet — ioꞌe. 

— Oꞌjepere iecug̃am oõm puje — ioꞌe.
15 — Õn Jerusalém ka be bima paĩyũ kukukayũ Paulo oꞌg̃uwẽn 

owebe Judeuyũ kukukayũ dak. Paulo kay g̃u jĩjã ip. “Teku ikẽrẽ 
jĩjãat oꞌg̃ujurũg̃rũg̃ ocewebe,” i adi oꞌe ip owebe napa ma. “Paulo cuy 
eyaokaat,” i adi oꞌe ip owebe — ioꞌe. 16 — Õn cuk oce cebe ip “Cedag̃ 
g̃u wuywebe imẽn e am Roma ka be,” i, “Waraꞌacat awẽg̃ mukẽrẽrẽn 
puje, ikẽrẽat oꞌg̃ujurũg̃ꞌiat ekawẽn cocom wuyju,” i. “Cekawẽn cocom 
wuyju ixe ag̃okatkat etabutpe, yawẽg̃mukẽrẽrẽnayũ etabutpe dak,” i 
adi oce cebe ip. “Soat ip jekawẽnwẽn jeweweju bima, cekawẽn cocom 
wuyju,” i adi oce cebe ip. “Yawẽg̃mukẽrẽrẽnꞌibit jewedayo but,” i adi 
oce cebe ip — ioꞌe Festo.

17 G̃ebuje Judeuyũ oajẽm ijoce okay. Obuꞌu g̃u og̃uy yaꞌĩjo am ip — ioꞌe. 
— Kuyaje oju ibimãmãat ekawẽn cocoapꞌa be. Paulo otojocat — ioꞌe.

18 G̃ebuje Paulo awẽg̃ oꞌyawẽg̃mukẽrẽrẽn ip. Tũybe “Paulo ikẽrẽat 
oꞌg̃ujurũg̃ César be,” i jeꞌe ip owebe iãn oce. 19 Imẽnpit “Ocedobuyũꞌũmꞌũm 
ekawẽn tag̃ g̃u Paulo jekukum,” adi oꞌe ip owebe — ioꞌe.
— G̃ebuje Jesus oꞌg̃uwẽn ip owebe — ioꞌe. — “Jesusꞌũm oeꞌũ,” i adi 

oꞌe ip owebe — ioꞌe Festo. — “Inaka waram oꞌjetait,” i adi oꞌe ip — 
ioꞌe. — Judeuyũ Paulo oꞌyawẽg̃mukẽrẽrẽrẽn iboap oꞌg̃uwẽnuwẽn 
puye. 20 Imẽneju “Apẽn xeꞌe kuka oce icẽmãn omukũyjo am,” i adi 
oce owebe ma. Paulo eju adi ocekawẽn. “Jerusalém ka be du eju pin?” 
i adi oce cebe. “Ibo ka be du awẽg̃mukẽrẽrẽnayũ oyaꞌĩjo?” i adi oce 
cebe — ioꞌe. — “Ibo ka be du ocejekawẽn eweju icẽmãn wetaybit am?” 
i adi oce cebe. 21 — Imẽnpit Paulo adi oꞌe owebe: “Odaobuꞌu. César 
kay bit oju pin ixe be wawẽg̃ mukẽrẽrẽnayũ aꞌĩjo am,” i. Imẽnpuye 
õn adi oce sorarayũ be: “Taomũnmũnat cuy epejowiwi ukꞌa be,” i. 

“G̃uyjom og̃uju César kay yaꞌĩjo am,” i adi oce — Festo oꞌe Agripa be.

22 Agripa oꞌjede Festo be.
— Õn tak ixe ag̃okatkat ekawẽn co pin — Agripa oꞌe.
— Haꞌa. Kuyaje juy eyaꞌĩjo — Festo oꞌe.

23 Kuyaje Agripa oajẽm ibimãmãat ekawẽn cocoapꞌa kay Berenice 
eju. Oajẽm ip jedoti dip cĩcãat kug̃ - - ipi kukukat toti kug̃. Oajẽm ip 
1000 be sorarayũ kukukayũ eju. Wararaꞌacayũ eju dak ip oajẽm - - 
yaꞌõbuyxiayũ eju - - Cesaréia ka watwat eju. Festo Paulo oꞌtojocat.

24 G̃ebuje Festo oꞌjekawẽn Agripa eju aweromayũ etabutpe.
— Agripa — ioꞌe. — Soat ocewejuayũ dak — ioꞌe. — Ak epeꞌe ite 

ag̃okatkat kay — ioꞌe. — Õn Jerusalém ka be bima ade Judeuyũ 
oajẽm okay ite ag̃okatkat muymuy am — ioꞌe. — Oajẽm ip ijoce dak 
imuymuy am. Soat em eꞌem ip: “Ite ag̃okatkat cuy eyaokaat,” i. 25 Oxe 
bit kaꞌũma ma ikẽrẽãn oꞌe yaoka am — ioꞌe.
— G̃ebuje Paulo adi oꞌe owebe: “César juy wawẽg̃ mukẽrẽrẽnayũ 

yaꞌĩjo - - wuyeipi kukukat,” i. Imẽnpuye ijuju pin õn César kay. 26 Imẽnpit 
apẽn otupmubararak iam wetaybit g̃u César mukũyjoaptum. Wetaybit 
g̃u apẽn ite oꞌe ikẽrẽãn iam tak — ioꞌe.
— Paulo otojocat ewebe, Agripa — ioꞌe. — Cũg̃ꞌi ijoce exe. Ẽn tak 

aꞌõpicũg̃ cuy eg̃uy yaꞌõ kay. Ewebe cekawẽn co buje, wetaybit oce 
tupmubararak am César mukũyjoaptum — ioꞌe. 27 — Apẽnpuye 
Judeuyũ ixe oꞌjomuymuy iap muwẽn paꞌore owebe. Imẽnpuye cedag̃ 
g̃u taomũnmũn imuju am César kay. Cedag̃ꞌũm cĩcã oxe — Festo oꞌe 
cebe ip.

26  1 G̃ebuje Paulo oꞌjewedayo Agripa dopabe. Agripa koam 
oꞌjekawẽn Paulo be.

— Ecewedayo juy — ioꞌe Paulo be.
Paulo oꞌjebueuru. Oꞌjewedayo.

2 — Agripa — ioꞌe. — Ocewedayo edopabe — ioꞌe. — Wuyeipi kukukat 
ẽn — ioꞌe. — Judeuyũ omuymuy jĩjã. Napa ma eꞌem ip. “Ikẽrẽãn 
cĩcã oꞌeꞌe teku,” i. Ocokcok cĩcã wawẽg̃mukẽrẽrẽnayũ aꞌõmuypit am 
edopabe 3 etaybit cĩcã Judeuyũ babim puye, Judeuyũ be jewaꞌõxikxikap 
ekawẽn tak. Imẽnpuye ekpiceg̃ẽm g̃u juy waꞌĩjo am — ioꞌe.

4-5 Bekin pi ma õn adi ojekuku Fariseuyũ etabucap kug̃ — ioꞌe. — 
Fariseuyũ jekukum Moisés pe wuyawẽwẽap ekawẽn tag̃ cĩcã ma. Soat 
Judeuyũ itaybit apẽn ojekuku bekin pi ma iam, okapap ka be bima iam 
tak, Jerusalém ka be bima iam tak. Imuwẽn pin pima iboap muwẽn 
put ip ewebe, ade koato itaybit ip iboam puye — ioꞌe.

6 — G̃asũ ẽn waꞌĩjojom ijoce Deus waram ceꞌũꞌũayũ g̃utait iap kay 
wetabut puye — ioꞌe. — “Waram ceꞌũꞌũayũ og̃utait,” ioꞌe Deus kuyjeayũ 
be. 7 Soat Judeuyũ itabut Deus waram ceꞌũꞌũayũ g̃utait iap kay - - doze 
be tiwatwat — ioꞌe. — Imẽnpuye “Kaꞌũma ma ejoꞌiat xipacat,” iꞌeꞌem 
ip Deus pe. Imẽn eꞌem ip kabiam, ixima be dak. Agripa, Judeuyũ 
ma wawẽg̃mukẽrẽrẽn Deus waram ceꞌũꞌũayũ g̃utiat iap kay wetabut 
puye — ioꞌe. 8 — Apẽnpuye eyetabut g̃u Deus waram ceꞌũꞌũayũ g̃utait 
iap kay? — ioꞌe jaꞌĩjojomayũ be.

9 — Kuy bima ikẽrẽm cĩcã Jesus kay itabucayũ ojukukuk. Tũybe xipat 
cĩcã owebe imẽn ikuk am ip iãn oce - - Nazaré ka be tũibit ebekitkit 
kuk am. 10 Xipanꞌũm cĩcã ip ojukukuk Jerusalém ka be bima. Ade 
itabucayũ og̃uõmõm daomũnmũnapꞌa be. Paĩyũ kukukayũ aꞌõbi ocece 
iboam. “Ayaoka juy ip,” iꞌeꞌem pima ip, õn tak “Epeyaoka juy,” i oce. 
Ade em ipiat osupiꞌajojoat cebe ip itabucap epereap ojuy. “Jesus Deus 
emunaẽ g̃u,” iꞌeꞌe an ip cebe og̃uy. 11 Imẽn cuk adi ojekuku soat kaka 
dag̃, soat Judeuyũ eꞌaweroroapꞌa dag̃ tak - - Deus eju kawẽnwẽnapꞌa 
dag̃. Wetakoma jĩjã juk adi og̃uy cekay ip. Imẽnpuye tobatban ip oju 
waraꞌat ka kay. Ipiatpiꞌajoan cebe ip oju taomũn ãm tak — ioꞌe.

12 — Imẽnpuye Damasco ka kay oju. Paĩyũ kukukayũ aꞌõbi oju. Ade 
itabucayũ daomũnap ojuy oju. Apẽn oꞌjebapuk owebe iap cuy og̃uwẽn 
ewebe, Agripa — Paulo oꞌe.

13 — Kabia yobog̃at ojojojo kaxicug̃. Kabi kadiwi ojojojo. Kabiam 
cĩcã oꞌe. Kaxie bodi ma isopsep oꞌe. Wakokoreren oꞌe kabia, owejuayũ 
akokoreren tak. 14 Oꞌat ipi ju. Owejuayũ dak oꞌat ipi ju — ioꞌe.
— G̃ebuje kabi kadiwiat oꞌjekawẽn oweju waꞌõm - - Judeuyũ aꞌõm. 

“Saulo,” ioꞌe. “Apẽnpuye ẽn ipiatpiꞌajojoan owebe?” ioꞌe. “Imẽn eꞌem 
pima jumento-buxim ẽn. Jumento jejorojorom jeiwat jemuju am 
jekpiokakam pima,” kabi kadiwiat adi oꞌe owebe.

15 — “Abu ẽn, Kariwa?” i adi oce cebe.
— “Jesus õn,” i adi oꞌe owebe. “Ẽn ipiatpiꞌajojoan owebe,” i adi oꞌe 

owebe. 16 “Eꞌãy,” i adi oꞌe owebe. “Cũg̃ꞌi eg̃uy edaocam,” ioꞌe. “Õn ma 
ocebapuk ekay enaẽ ãm wekawẽn muwẽnuwẽnꞌukan,” i adi oꞌe owebe. 

“Õn enaẽ ewebe apẽn g̃asũ ejojojo iap muwẽn ãm waraꞌacat pe. Waraꞌat 
tak og̃ubapuk ewebe g̃uyjom. Iboap tak cuy eg̃uwẽnuwẽn waraꞌacat 
pe,” i adi oꞌe owebe. “Omuwẽnuwẽnꞌukan eg̃uy adeayũ be. 17 Õn jekuk 
Judeuyũ be aokaap puxim, Judeuꞌũmayũ be aokaap puxim tak,” i 
adi oꞌe owebe. “G̃asũ õn jemuju Judeuꞌũmayũ be. Õn jemuju ewebe 
cũg̃ ma ixeyũ mutaybit am. 18 Õn jemuju cebe ip kabiok tag̃ cekuap 

puxixim ip - - kabia dag̃ ceku am acã ip - - Deus bikuyap tag̃ acã. Õn 
jemuju Satanás aꞌõ dag̃ cekuap puxixim - - Deus kay itabut am acã ip. 
Imẽn eꞌe buje Deus ikẽrẽat juꞌuk cebewi ip. Deus pe oꞌtaxijojoꞌiayũ 
eju jeedop ip okay itabut ip puye,” Jesus adi oꞌe owebe — Paulo oꞌe.

19 — Imẽnpuye, Agripa — ioꞌe. — Apẽn kabi kadiwiat oꞌjekawẽn 
owebe wexey joꞌiat pe iap tag̃ ojekuku — ioꞌe.

20 — G̃ebuje kawẽn idipat og̃uwẽnuwẽn. Koam og̃uwẽnuwẽn Damasco 
ka watwat pe. Jerusalém ka watwat pe dak og̃uwẽnuwẽn, Judéia eipi 
watwat pe dak - - soat pe. Judeuyũ be og̃uwẽnuwẽn, Judeuꞌũmayũ be dak. 

“Eyg̃uycũg̃cũg̃ cuy epesop ikẽrẽat kug̃ puye,” i adi ocece cebe ip. “Ikẽrẽat 
mujurũg̃rũg̃ap cuy epeyepere,” i. “Eyetabun cuy epesop Deus kay,” i. 

“Cedag̃ cuy epekuku wararaꞌacat pe itaybit am kuy ikẽrẽat mujurũg̃rũg̃ap 
oꞌjepere ip iam,” i adi ocece cebe ip. 21 Imẽnpuye Judeuyũ obu Deus eju 
kawẽnwẽnapꞌa be. Waoka ojuy ip oꞌe. Deus pit obuywatwan osunuy — ioꞌe.

22 — Jesus muwẽnuwẽn õn g̃asũ soat pe ijodiacat pe - - yaꞌõbuyxiayũ 
be, kaꞌũmaayũ be dak. Imuwẽnuwẽn õn cebe ip Deus ekawẽn 
muwẽnuwẽnꞌukayũ emudupmubararaktup ekawẽn tag̃. Imuwẽnuwẽn 
õn Moisés ekawẽntup ekawẽn tag̃ tak. Iwarum g̃u imuwẽnuwẽn õn. 
Cũg̃ ma imuwẽnuwẽn õn. 23 Imẽn eꞌem kuyatup:

Cristo juy ipiat supiꞌajo wuydaxijojoꞌukan Deus emunaẽ, i. 
Jeꞌũ juy, i. Ceꞌũ buje juy waram itait jeꞌe, i. Ixe koapat jeꞌe 
wuyꞌin waram itait, i. Wuyju waram acejetait Cristo oꞌjetait 
waram puye, i. Iboap icẽmãn, i. Cristo iboap oꞌg̃uwẽn Judeuyũ 
be, Judeuꞌũmayũ be dak, i.

Imẽn eꞌem kuyatup — Paulo oꞌe Festo be.
24 Paulo imẽn jewedayo buje, Festo oꞌjewãwã:

— Paulo, adaodao! — ioꞌe napa ma. — Adaodao ẽn tupcocom cĩcã 
buye — ioꞌe napa ma.

25 — Kaꞌũma! Wadaodao g̃u, Festo — ioꞌe. — Wag̃uysat ma õn. 
Icẽmãn õn eꞌem ewebe — ioꞌe.

26 G̃ebuje Paulo oꞌjekawẽn ipi kukukat eju - - Agripa eju.
— Agripa, waꞌõcam õn jewejom exe — ioꞌe. — Etaybit icẽmãn õn 

eꞌem iam. Soat og̃uwẽn Festo be iam kuy etaybit. Soat iboap oꞌjebapuk 
adeayũ etabutpe — ioꞌe. — Ibaꞌarẽm g̃u oꞌjebapuk — ioꞌe. 27 — Agripa 

— ioꞌe. — Etabut tu Deus aꞌõbi cekawẽn muwẽnuwẽnꞌukayũ ekawẽn 
kay? Wetaybit kuy etabut iam — ioꞌe.

28 — Tũybe dao ma Cristo kay og̃utabun iãn purut ẽn — Agripa oꞌe 
Paulo be.

29 — Xipat kuka oꞌe dao ma etabut am, daoꞌũm pima dak — ioꞌe. — 
Xipat cĩcã kuka oꞌe soat eyju Cristo kay eyetabut am - - ẽn, soat wekawẽn 
cocomayũ dak — ioꞌe. — Xipat kuka oꞌe eyju obuxim an. Xipat kuka 
oꞌe obuxim eyetabut pima. Obamũnmũnap puxim eybamũnmũn pima 
bit xipat g̃u kuka oꞌe — Paulo oꞌe.

30 Iecug̃ap Agripa oꞌjẽm ibocewi. Festo dak oꞌjẽm, Berenice dak, soat 
cewejuayũ dak. 31 Kawẽnwẽn ma oꞌjẽm ip.
— Ite ag̃okatkat xipat — ioꞌe ip jewewebe. — Wuyxe bit kaꞌũma 

ma oꞌe ikẽrẽãn. Cũg̃ g̃u wuyxe taomũn ãm, yaoka am tak — ioꞌe ip.
32 — “César juy wawẽg̃mukẽrẽrẽnayũ yaꞌĩjo,” i juk oꞌeꞌũm pima, kajuk 

og̃ujẽmat daomũnmũnapꞌa bewi — Agripa oꞌe Festo be.

27  1 Paulo muju ap ojuy ip Roma ka kay Festo, Agripa dak. 
Kobexixi dag̃ ip oꞌg̃uju Roma ka kay - - Itália eipi beatka kay.

G̃ebuje Paulo oꞌg̃ũm ip 100 be sorarayũ kukukat pe, waraꞌacayũ 
taomũnmũnayũ dak. 100 be sorarayũ kukukat putet Júlio i osunuy. 
Cesorarayũ ijop eipi kukukat esorarayũ osodop - - César esorarayũ. 
Õn tak oju Paulo eju.

Imẽn oceju Roma ka kay. Aristarco eju oceju - - Macedônia eipi bewiat 
eju - - Tessalônica ka bewiat eju. 2 Kobexixi be oceõm. Ixe kobexixi 
Adramítio ka ebikopap pewiat osunuy. Soat Ásia eipi ebikopap tag̃ 
cum. Purewuh. Ocejẽm Cesaréia ka bewi. Tibog̃ cĩcãati ocetimudek.

3 Kuyaje ocajẽm Sidom ka be. Jay. Júlio xipan cĩcã Paulo oꞌjukuk. 
Paulo iju pi g̃u oꞌe jebureyũ jom. Paulo bureyũ iju pi g̃u oꞌe Paulo 
buywat am.

4 Ibocewi waram oceju. Purewuh. Tibog̃ cĩcãati mudekdeg̃ oceku. 
Kabido oꞌsubidoajẽm ocedopa bewi. Imẽnpuye tipꞌawerorobog̃ kay 
oceju wuybaꞌũg̃at kadi. Tipꞌaweroro butet Chipre i osunuy. 5 Totek. 
Tibog̃ cĩcãati ocetimudek. Cilícia eipi weg̃ũn ocekap, Panfília eipi 
weg̃ũn tak. Jay. Mirra ka be ocajẽm Lícia eipi beatka be. Ibo ka be 
bima ocekap koapat pewi kobexixi bewi. 6 100 be sorarayũ kukukat 
waraꞌat oꞌtobuxik kobexixi. Ixe kobexixi Alexandria ka ebikopap 
pewiat osunuy. Cum Itália eipi kay. Porog̃. Oceõm ixe kobexixi be 
waram oceju am. 7 Pũg̃ kabia g̃u daodaodao g̃u oceju. Paꞌorem cĩcã 
Cnido ebikopap pe ocejemũg̃. Mũg̃.

Ooooh. Kabidoxixi oꞌsubidoꞌat ocedopa bewi. Ibaꞌore oꞌe ocewebe 
oceju pinap tag̃ kabidoxixi ocewap puye. Imẽnpuye oceju tipꞌaweroro 
tẽg̃ ma. Tipꞌaweroro butet Creta i osunuy.

Iboce kabidoxixiꞌũmg̃u oꞌe - - kabidoꞌĩt ma oꞌe. Purewuh. Salmona 
eipi tẽg̃ ma oceju. 8 Paꞌorem cĩcã oceju Creta eipi tẽg̃ ma.

Ibocewi ocejemũg̃ ebikopap pe - - Creta eipi be. Jay. Ebikopap putet 
Bons Portos i osunuy. Ikabog̃atka tẽg̃ ma osunuy - - Laséia ka tẽg̃ 
ma. 9 Ibun cĩcã ocesop ibo ka be. Judeuyũ epeta kuy oꞌkap Deus xe 
jemuisusunap epeta. Imẽnpuye oceku pi oceꞌe kobexixi dag̃. Kabidoxixi 
oeku kabiam, mubaꞌatxiri dak.

G̃ebuje Paulo oꞌjekawẽn kobexixi beayũ eju.
10 — Obureyũ — ioꞌe. — Tibog̃ cĩcãati dag̃ wuyju buje ibaꞌore jĩjã 

kuka oꞌe wuywebe. Wuyju buje bit soat wuybubut kuka oakõm, soat 
kobexixi beat tak — ioꞌe. — Kobexixi dak kuka oꞌjepirig̃. Wuyju dak 
kuka ajeꞌũ — ioꞌe.

11 Imẽnpit 100 be sorarayũ kukukat Paulo aꞌõ kay g̃u oꞌe - - kobexixi 
iwat aꞌõ kay acã, kobexixi mujujuꞌukat aꞌõ kay dak.

Kobexixi iwat aꞌõ kay oꞌe kobexixi mujujuꞌukat aꞌõ kay dak. 
12 Ocesopiat ebikopap xipat g̃u osunuy ihi bun ocedop am kabidoxixi 
buye, mubaꞌatxiri buye dak. Soat wararaꞌacayũ iju pin ibocewi. Waraꞌat 
ebikopap pe ajẽm ojuy wararaꞌacayũ - - Fenice ka ebikopap pe. Ibo ka 
dak Creta eipi be osunuy. Kabidoxixi g̃u ajẽmjẽmꞌuk Fenice ebikopap 
pe - - kaxie tajoreg̃atpido acã. Imẽneju iboce ihi mukap ojuy ip.
— Fenice ebikopap pe juy aju — ioꞌe ip. — Kabidoꞌũm puje juy aju 

— ioꞌe ip.
13 Kaxietajoreg̃atpido oꞌsubidoajẽm - - ibidodipat. Kabido ibidobog̃ g̃u 

oꞌe - - ibidoꞌĩt ma. Oꞌsubidoajẽm ocenomujuwi. Imẽnpuye oꞌjekawẽn 
ip jeweweju.
— Kabido ibidodip g̃asũ — ioꞌe ip. — G̃aꞌa aju — ioꞌe ip. — Kabido 

juy wuydujowat wuyjupinap tag̃ — ioꞌe ip.
Kobexixi muycũcũap oꞌg̃uyu ip - - ipoxiat, icaat mug̃ẽg̃ẽ. Kabido xipan 

ocedujowatwan oꞌe. Oceju tiwãbũ etako dag̃ - - Creta eipi etako dag̃.
14 G̃uyjomsũm kabidoxixi oꞌsubidoajẽm ocekay. Ooooxxxꞌi. Oꞌsubidoajẽm 

ocedopa bewi jĩjã. Oꞌsubidoajẽm kapurũg̃ kadiwi - - Creta eipi kadiwi. 
15 Oꞌsubidoajẽm kobexixi kay. Ixe kabido butet Nordeste i osunuy. 
Oꞌsubidoajẽm ocedopa bewi jĩjã. Ibaꞌore oꞌe kobexixi mukorẽrẽn ãm 
kabidoxixi dopabe. Imẽnpuye ocebuꞌun kobexixi mukorẽrẽn ãm. Kabido 
kobexixi oꞌtujowat. 16 Oceju waraꞌat tipꞌaweroro biõg̃ kay. Tipꞌaweroro 
butet Cauda i osunuy. Kabidoxixiꞌũmg̃u oꞌe iboce - - kabidoꞌĩt ma. 17 Kobe 
yopĩcat kug̃ tak ocesop. Kururug̃ oeku kobexixi nomuju. Paꞌorem kobe 
yopĩcat oceg̃uyu idibi bewi. Oceg̃uyu kobexixi be.

Ibocewi kobexixi be kapikpikꞌukayũ correntebu oꞌsubumukirik 
kobexixi koreren - - ibubog̃atpu. Oꞌsubumukirik ip kobexixi ewekaap 
puxim.
— Kaꞌoririt ijoce ma opop Líbia eipi — ioꞌe ip. — Pipim kobexixi 

kakam iboce! — ioꞌe ip.
Iparara oꞌe ip kaꞌoririt pe kobexixi kakaap puxim. Imẽnpuye kobexixi 
mujujuap epag̃o oꞌg̃ukop ip kapurũg̃ kay, kabidoxixi be kobexixi mujuap 
puxim. Kabidoxixi kobexixi oꞌg̃uju ijuap tag̃. Ocekat. Xet. Ocexet iboce.

18 Kuyaje tarekrek oꞌjoxikxik ip idibi be - - kobexixi be tujowat ojuyap. 
Oꞌjoxikxik ip kobexixi poxi muꞌũm ãm. Oꞌjoxikxik ip tipodoyat 
ocemudekudekun cĩcã buye. Ocekat. Xet. Ocexet iboce.

19 Kuyajebusu kobexixi be kapikpikꞌukayũ kobexixi beat oꞌjoxik 
ipoxiat. Jebum ip oꞌjoxik. Xet. Xet. Xet. Xet.

20 Ade kabia oceju kaxi jojom g̃u, kasopta dak, kabidoxixi buye. 
Ocewedaxijo baꞌore. 21 Ade kabia ocejekõnkõn g̃u.

G̃ebuje Paulo oꞌjekawẽn kobexixi beayũ eju.
— Oburereyũ — ioꞌe. — Eyju juk adi waꞌõ kay g̃u epesop. Creta ka 

be bima juk waꞌõ kay g̃u epesop. Creta ka bewi wuyjuap g̃u.
— Wuyjẽmꞌũm pima kajuk teꞌe ma soat tarekrek ag̃upaꞌũm g̃u, xipat 

kajuk wuywebe dak — ioꞌe.
22 — G̃asũ bit eyaꞌõcam cuy epesop — ioꞌe. — Kobexixi juy jepirig̃. 

Kaꞌũma ma wuyꞌin pit jeap — ioꞌe.
23 — Koapat exima Deus ekawẽn tojotjotꞌukat oꞌjebapuk okay — 

ioꞌe. — Deus ixe oꞌg̃udot okay. Ixe Deus okukukat. Ixe Deus ebekit 
õn. Cekawẽn tojotjotꞌukat oꞌjekawẽn oweju.

24 — “Paulo, epararam g̃u juy eg̃uy,” ioꞌe owebe — ioꞌe Paulo. “Ajẽm 
cuy César kay - - Roma ka kukukat kay,” ioꞌe. “Õn ag̃ ekay, ewejuacat 
kay dak eyeꞌũap puxim, ẽn cuk imẽn ejoojuy oxewi buye,” ioꞌe. 

“Deus jeꞌe ewebeam apẽn cuk ejoojuy cexewi iap tag̃,” Deus ekawẽn 
tojotjotꞌukat oꞌe owebe — ioꞌe Paulo.

25 — Imẽnpuye, eyaꞌõcam cuy epesop, oburereyũ — ioꞌe. — Deus 
kay wetabut. Apẽn jeꞌbapuk wuywebe iap oꞌg̃uwẽn owebe Deus imẽn 
ebapuk awap. Imẽn jeꞌbapuk. 26 Imẽnpit pipim cuy acejemũg̃ tipꞌaweroro 
be — Paulo oꞌe kobexixi beayũ be.

27 Xepxep semana kap puje:
— Kapurũg̃ kay acoꞌi ajẽmjẽm oceju — ioꞌe kobexixi be kapikpikꞌukayũ.
Uhum oceju jekukum iximadakpe tibog̃ cĩcãati dag̃. Tibog̃ cĩcãati 

butet Mediterrâneodi i osunuy. 28 Imẽnpuye oꞌtibimuweg̃ũn ip 

tibimuweg̃ug̃ũnãm. Tibiraat 36 metros oꞌe. Bosusu oceju. Waram 
oꞌtibimuweg̃ũn ip. Tibiraat 27 metros oꞌe - - tibira g̃ũn ma.

29 Iparara oꞌe ip witaꞌa be kobexixi kakaap puxim. Imẽnpuye ebadipdip 
kobexixi muycũcũap oꞌg̃uakõm ip. Oꞌg̃uakõm ip kobexixi ukpu bewi 
kobexixi muycũ ãm. Oꞌjecũ. Cucum g̃u oꞌe g̃asũ - - iwiwim acã. Kabia 
pin cĩcã oꞌe ip.

30 G̃ebuje kobexixi be kapikpikꞌukayũ kobexixi bewi jenapõn ojuy. 
Kobeꞌitꞌit oꞌg̃ukop ip tibog̃ cĩcãati be jewexe kobexixi muycũcũap 
muakõmkõm pima.
— Kobexixi muycũcũap muakõmkõm oceju — ioꞌe ip napa ma ocewebe.

31 Imẽnpit kobexixi bewi jenapõn ojuy ip. Paulo oꞌjekawẽn l00 be 
sorarayũ kukukat pe - - waraꞌacat sorarayũ be dak.
— Ixeyũ kobexixi be kapikpikꞌukayũ watwat puje wuyewedaxijo 

baꞌore aceꞌe — ioꞌe.
32 Imẽnpuye sorarayũ kobeꞌitꞌit ekabobu oꞌsubudakat. Kobeꞌitꞌit oꞌat 
idibi be. Uhum oꞌjewede kobexixi xewi.

33 Kabiaꞌisum Paulo oꞌjekawẽn kobexixi beayũ eju.
— Epeyekõn g̃asũ bit — ioꞌe. — 14 kabia eyag̃uybabiꞌũmꞌũm epeku. 

Jekõnkõn g̃u epeku — ioꞌe. 34 Epeyekõn cuy eybaca am — ioꞌe. — 
Eyag̃uybabiꞌũmꞌũm g̃u juy epsop — ioꞌe. — Kaꞌũma ma wuyꞌin jeꞌũ 
— ioꞌe.

35 Paulo pãoꞌa oꞌyabu. Oꞌjekawẽn Deus eju pãoꞌa kug̃ puye. Soat 
etabun oꞌjekawẽn ceweju.
— Bay xipat cĩcã ẽn — ioꞌe cebe.
Oꞌyadakat. Oꞌyaꞌo. 36 Imẽneju soat ip waram oꞌyaꞌõcan - - kobexixi 

beayũ. 37 Soat ip oꞌjekõn. Ade jĩjã ocesop kobexixi be. 276 be ocesop.
38 Ibeg̃beg̃ puje kobexixi be kapikpikꞌukayũ tarekrektata oꞌtaxikxik 

ip idibi be - - badi oꞌtadopꞌiata - - trigoda. Oꞌtaxikxik ip kobexixi poxi 
muꞌũm ãm. Jepirig̃ap puxim ip oꞌtaxikxik.

39 Kabia buje tinebabaat oꞌtobuxik ip kobexixi be kapikpikꞌukayũ. 
Tinebabaat kay oceju. Itaybit g̃u oꞌe ip apoceat ipi iam. Kaꞌoririt ixe 
tinebabaat pe osodop. Adeg̃u witaꞌa oꞌyadop iboce. Kobexixi muymũg̃ 
ojuy ip iboce. 40 Imẽnpuye kobexixi muycũcũapu oꞌsubudakat ip. 
Oꞌsubudakat ip tinebabaat xe bima. Pilatokukatpu oꞌsubumurore ip. 
Kobexixi mujujuap epag̃o oꞌg̃upaya ip kabido at am. Kobexixi oꞌju 
kaꞌoririt kay.

41 Imẽnpit kabido kobexixi oꞌg̃uyjayjay tibacaat ewebotbocap kay. 
Iboce kobexixiꞌa oꞌjeaece. Oꞌjecug̃. Iju baꞌore oꞌe. Kobexixi ukpu 

oꞌjekpuewekap. Tipodoyat paca ma oꞌyukpumuweka. Imẽn kobexixi 
oꞌjepirig̃.

42 Sorarayũ taomũnmũnayũ aoka ojuy dokdog̃ jenapõnap puxim 
kapurũg̃ kay. 43 Imẽnpit l00 be sorarayũ kukukat ibuꞌu oꞌe Paulo eꞌũ 
ãm. Taomũnmũnayũ oyaokaat g̃u sorarayũ be.
— Kapurũg̃ kay epeyedok! — ioꞌe taomũnmũnãyũ be. — Epakõm! 

— ioꞌe l00 be sorarayũ kukukat itaybit jedog̃ayũ be.
44 — Kobexixi bag̃bag̃ epejat! — ioꞌe. — Kapurũg̃ kay juy epeju ip 

com! — ioꞌe itaybitꞌũm jedog̃ayũ be.
Imẽneju soat ocejeu kapurũg̃ pe.

28  1 Tipꞌaweroro kay ocajẽm. Iboce bima ocetaybit ocesop tip 
puten. Tip putet Malta i osunuy.

2 Tipꞌaweroro watwat oajẽm ocekay. Ocedobede ip. Xipan cĩcã ip 
ocekuk. Daxa oꞌg̃usop ip ocewewe am kajuk kukug̃ puye, mubaꞌat 
oeku buye dak. 3 Paulo daxadaypa oꞌtaypabu. Oꞌjomõg̃ daxa be.

G̃ebuje puybu oꞌjẽm daxadaypa diotpewi. Paulo oꞌsubua. Tore iãn 
oeku Paulo bu eju. 4 Iboceayũ puybu oꞌsubujojo tore iãn Paulo bu eju. 
Imẽnpuye oꞌjekawẽn ip jeweweju.
— Wuyjuyũ aokakaꞌukat acoꞌi teku — ioꞌe ip teꞌe ma. — Tibog̃ cĩcãati 

be oeꞌũ g̃u. Puybu nuy pibun pit jeꞌũ ikẽrẽat oꞌg̃ujurũg̃ puye — ioꞌe 
ip teꞌe ma jewewebe.

5 Imẽnpit bug̃ꞌi oꞌsubuxik. Paulo oꞌsubumuyꞌat daxa be. Iboceayũ 
itabẽg̃bẽg̃ oꞌe ip Paulo jojom. 6 Ibu euhuap wiwim oꞌe ip, ceꞌũap wiwim 
tak. Ibun ma iwiwim osodop ip Paulo jojom. Imẽnpit Paulo bu oꞌjebuehu 
g̃u. Oeꞌũ g̃u dak. Xipat ma osunuy. Imẽnpuye oꞌjeag̃uymuwarurun 
ip Paulo kay.
— Wuyjuyũ g̃u teku - - deus ma! — ioꞌe ip napa ma jewewebe.

7 G̃ebuje Públio ocenomuwã jedukꞌa kay. Públio Malta eipi kukukat 
osunuy. Ixe ka oceweweweap tẽg̃ oꞌsukadop. Oceju cekay. Iboce 
ocesop ebapũg̃ kabia. Xipan cĩcã ocekuk. Ocexan oꞌg̃ũm ocewebe, 
soat ocemukuypinput tak.

8 Paulo oꞌju Públio ebay kay. Iwãtaxipi osunuy. Ipaꞌi osunuy, yukpidi 
dak. Paulo oꞌjekawẽn Deus eju Públio ebay beam. Jebu oꞌsubumõg̃ 
cebe. Oꞌg̃uꞌada. Xipat oꞌe.

9 Ceꞌadaap awẽg̃ tobuxik puje, ade iwãtaxipipiayũ oꞌju ip Paulo kay. 
Jay. Oajẽm ip. Ixeyũ dak oꞌg̃uꞌadaꞌada Paulo. Xipat ip oꞌe. 10 Imẽnpuye 
ade ip jebubut oꞌg̃ũm ocewebe “Eyju xipat ocexe” iꞌe am ocewebe. 

Kobexixi be õm ojuy bima ocemukaypinput oꞌjomõg̃ ip kobexixi be. 
Purewuh. Ocejẽm tipꞌaweroro bewi.

11 Ebapũg̃ kaxi kap puje oceju Roma ka kay. Ocejẽm Malta eipi 
bewi. Waraꞌat tag̃ ocejẽm kobexixi dag̃. Ixe kobexixi Malta ebikopap 
pe osodop ihi bun. Ixe kobexixi Alexandria ebikopap pewiat osunuy. 
Kobexixi butet deusyũ xepxem ikapꞌibiyũ i osunuy. 12 Mũg̃. Ocejemũg̃ 
Siracusa ebikopap pe. Iboce ocesop ebapũg̃ kabia.

13 Ibocewi tiwãbu dag̃ oceju. Mũg̃. Ocejemũg̃ Régio ebikopap pe. 
Kabido oꞌsubidoajẽm kaxietajoreg̃at kadiwi kuyaje. Purewuh. Waram 
ocejẽm ibocewi. Pozuoli ebikopap pe ocejemũg̃ xepxep kabia kap puje. 
Jay. Kapurũg̃ pe ocejeu ibocewi. 14 Jesus ebikitkit ocetobuxik. 7 xet 
ocesop ixeyũ xe.

Purewuh. Ibocewi kapurũg̃ tag̃ oceju. Roma ka kay oceju e dag̃. 
15 Jesus ebekitkit Pauloyũ e dag̃ ajẽmap awẽg̃ oꞌyawẽg̃tobuxik Roma 
ka watwat. Imẽnpuye oꞌjẽm ip ebidase ocedopabijuk am. Ocedopabijuk 
ip oceju Roma ka wuyꞌũmꞌũm pima. Ocedopabijuk ip Praça de Ápio 
ka be, Três Tavernas ka be dak. Paulo icokcok cĩcã oꞌe ixeyũ jo buje.
— Bay, xipan cĩcã ẽn ocekug̃ — ioꞌe Deus pe. 16 Imẽn ocajẽm Roma ka be.
G̃ebuje 100 be sorarayũ kukukat Paulo oꞌg̃ũm 1000 be sorarayũ 

kukukat pe. Ixe Paulo oꞌg̃uju daomũnmũnapꞌa be g̃u - - ukꞌa be acã. 
Jag̃epũg̃ ma osunuy ukꞌa be. Imẽnpit pũg̃ sorara ceweju osunuy soat 
em. Xet. Xet. Xet. Ebapũg̃ xet oꞌkap.

17 G̃ebuje Paulo Judeuyũ kukukayũ oꞌtojocat jewekay Roma ka beayũ.
Ceꞌawero buje Paulo oꞌjekawẽn ceweju ip.
— Oburereyũ — ioꞌe. — Cedag̃ cuk adi ojekukuku. Deus pe ocemukũyjojoap 

ekawẽn tag̃ cuk adi ojekukuku, aypapayũꞌũmꞌũm ekawẽn tag̃ tak. 
Ixeyũ ekawẽn ojomuymuy g̃u - - pũg̃ em tak kaꞌũma — ioꞌe. — Imẽnpit 
Judeuyũ obu Jerusalém ka be. Oũm ip César ebekitkit pe. César ebekitkit 
oꞌjekawẽn oweju. Ixeyũ xe ikẽrẽat og̃ujurũg̃ g̃u - - pũg̃ em tak kaꞌũma. 
Cũg̃ g̃u ixeyũ xe odaomũn ãm, waoka am tak — ioꞌe cebe ip.

18 — César ebekitkit ma omujẽm ojuy daomũnmũnapꞌa bewi. 19 Judeuyũ 
bit ibuꞌu jĩjã osodop omujẽm ãm yabewi. Imẽnpit “Judeuyũ yukpiwat,” 
iꞌũmg̃u adi oce. “César wawẽg̃mukẽrẽrẽnayũ yaꞌĩjo,” i acã adi oce. 
20 Imẽnpuye õn eymudocat ijoce owebe eyjo am, eyweju jekawẽn ãm 
tak — ioꞌe.
— Kuy bi ma wuydaxijo am Deus emunaẽ ajẽmap wiwim Judeuyũ. 

Ixe kay wetabut - - Jesus kay. Imẽnpuye obamũnmũn oce correntebum 
— Paulo oꞌe Judeuyũ kukukayũ be.

21 — Judéia eipi watwat cartadup oꞌtupmudot g̃u ocekay - - apẽn 
Paulo eꞌem iaptup — ioꞌe ip Paulo be. 22 — Ijoce oajẽmjẽmꞌiayũ dak 

“Paulo ikẽrẽat oꞌg̃ujurũg̃,” i juk oꞌe g̃u ip ocewebe - - Judeuyũ — ioꞌe 
ip. — Imẽnpit ekawẽn co pin cĩcã oceju. Soat ka dag̃ayũ Jesus kay 
itabucayũ muymuy. Imẽnpuye etabucam cuy ocemukũyjo — ioꞌe ip 
Paulo be.

23 Imẽnpuye kabia oꞌg̃uweg̃ũn ip waram Paulo ekawẽn co am.
G̃ebuje ade Judeuyũ oꞌjeꞌawero ip Paulo nuyapꞌa be ixe kabia. 

Kabiaꞌisum Paulo apẽn Deus soat kukukan oꞌe iap oꞌg̃uwẽnuwẽn cebe 
ip. Kabiꞌisum piap imuwẽnuwẽn osunuy. Oikat imuwẽnwẽn.
— Jesus ma Deus emunaẽ — ioꞌe cebe ip. — Deus Jesus ma oꞌtaẽ soat ipi 

dag̃at taxijo am — ioꞌe. — Ixe muwẽg̃aptup Moisés emudupmubararaktup, 
soat Deus ekawẽn muwẽnuwẽnꞌukat emudupmubararaktup tak — ioꞌe. 

— Jesus ma Deus emunaẽ — ioꞌe.
24 Xepxep ixeyũꞌin Paulo aꞌõ kay oꞌe. Itabut ip oꞌe Jesus kay. Wararaꞌacayũ 

bit itabut g̃u oꞌe. 25 Waraꞌat tag̃tag̃tag̃ ma jewag̃uyg̃uy oꞌe ip.
Ade ixeyũꞌin Paulo aꞌõ kay g̃u ip oꞌe. Oꞌãy ip jedukꞌa be jepit ojuy. 

Paulo oꞌjekawẽn cebe ip.
— Kuyje Isaías icẽmãn oꞌe wuydobuyũꞌũmũm pe — ioꞌe. — Iboam 

Isaías oꞌe Deus biõg̃buk aꞌõbi. Imẽn eꞌem ixe emudupmubararaktup:
 26 “Eju juy ixeyũ wuyjuyũ kay,” ioꞌe Deus owebe, i. Imẽn ece cebe 

ip: “Deus eꞌem: ‘Jekũyjojom cĩcã eyju. Imẽnpit eyetaybit g̃u. 
Jeakag̃ cĩcã eyju. Ijojom eyju. Imẽnpit ibaꞌarẽm cĩcã eyxe,’ 
i,”. 27 “Imẽn ece cebe ip,” ioꞌe Deus owebe, i. “Ixeyũ wuyjuyũ 
itabut g̃u, ibuꞌu ip jetabut am puye. Yaꞌõpicũg̃cũg̃ g̃u ip waꞌõ 
kay jekũyjopinꞌũm puye,” ioꞌe. “Ibuꞌu ip kawẽn icẽmat co am 
ibuꞌu ip jetabut am puye,” ioꞌe. “Ibuꞌu ip ikẽrẽat mujurũg̃rũg̃ap 
epere am Deus pe ikẽrẽat uk am cebewi,” ioꞌe, i.

Imẽn eꞌem Isaías emudupmubararaktup - - Deus ekawẽntup — Paulo oꞌe.
28 — Oburereyũ — ioꞌe Paulo Judeuyũ be. — Eyetaybin cuy epeꞌe 

iboap ekawẽn! G̃asũ bit Judeuꞌũmayũ be juy kawẽn idipat oceg̃uwẽn. 
“Deus jeydaxijo,” i oceꞌe cebe ip. Ixeyũ bit xipan yaꞌĩjo. Deus ixeyũ 
acã idaxijo — ioꞌe Judeuyũ be.

29 Imẽneju Judeuyũ oꞌjẽm Paulo xewi. Jewaꞌõxikxig̃ cĩcã jeweweju 
ip oꞌjẽm.

30 Paulo kawẽn idipat oꞌg̃uwẽnuwẽn Roma ka watwat pe. Xepxep 
koato Roma ka be osunuy. Ixe ma jedinheiro oꞌg̃ũmg̃ũm ukꞌa be 
jenuyapteim. Icokcok oꞌe wararaꞌacayũ ajẽm puje jejo am.

31 — Deus soat tiwatwat kukukan jeꞌe — ioꞌe cebe ip.
Cũg̃ ma ip oꞌg̃utaybitbin. Wuykukukat Jesus Cristo oꞌg̃uwẽnuwẽn cebe 
ip. Kaꞌũma ma ixe oꞌg̃uymũg̃ kawẽn idipat muwẽnap puxim. Soat pe 
wuykukukat Jesus Cristo ekawẽn oꞌg̃uwẽnuwẽn. 

1  1 Cartadup mubarararag̃ õn eywebeaptum - - Roma ka watwat 
peaptum. Õn Paulo. Jesus Cristo beam kapikpikꞌukat õn. Jesus 

Cristo emumuju õn. Deus cuk onaẽ.
— Waꞌõbi omuwẽnuwẽn cuy eg̃uy soat ka watwat pe — i juk oꞌe 

owebe. — Kawẽn idipat acã juy eg̃uwẽnuwẽn — i juk oꞌe owebe.
2 — Kawẽn idipat og̃uwẽg̃at soat pe ipi dag̃acat pe — ioꞌe Deus kuyje. 

Kawẽn idipat muwẽnuwẽn osodop ip cekawẽn muwẽnuwẽnꞌukayũ. Iboap 
ekawẽn tak ibararak opop Deus ekawẽntup pe. Waraꞌat ekawẽn podi ma 
iboap ekawẽn kawẽn idip. Kaꞌũmg̃u xipatꞌũmat iboap ekawẽnꞌin. 3 Iboap 
ekawẽn co buje wuyetaybit abu Deus ipot iam. Ixe ipot wuykukukat - - 
Jesus Cristo. Deus ipot ijodian oꞌe. Davi naxeg̃ebit osunuy - - Judeuyũ 
kukukat naxeg̃ebit. 4 Ixe Jesus Deus coꞌi osunuy. Imẽn ikẽrẽat oꞌjukuk g̃u 
ipi ju bima - - pũg̃ em tak kaꞌũma. Deus jaꞌõbacaan jekpot oꞌg̃utait ceꞌũap 
tomukadi. Oꞌg̃utait teku okpot iam wuymutaybit am, teku soat podi ma 
yaꞌõbaca iam wuymutaybit am tak. Ixe Jesus Cristo wuykukukat. 5 Ixe 
xipan okug̃. Ixe dak cuk onaẽ kawẽn idipat muwẽn ãm soat kaka dag̃. 
Ixe emumuju õn. Imẽnpuye soat ka dag̃ayũꞌin itabut jeꞌe Cristo kay - - 
pũg̃pũg̃pũg̃. Cristo ekawẽn kay kũyjobit jeꞌe ip. Ibuyxin ip Cristo jukuk. 
6 Eyju dak Deus cuk eynaẽ, Roma ka watwat. Jesus Cristo kadiayũm 
cuk eynaẽ. G̃asũ bit ixe kadiayũm epesop.

PAULO 
EMUDUPMUBARARAKTUP 

ROMA KA WATWAT 
BEAPTUP

7 Imẽneju cartadup mubarararag̃ õn soat peaptum eywebeaptum, 
Roma ka watwat. Deus xe eykukpin cĩcã. Ixe juk eynaẽ jebekitkiyũm.
— Bay, xipan cuy Roma ka watwat ejukuk — i õn eꞌem Deus 

pe - - wuyebay be, Jesus Cristo be dak, wuykukukat pe. — Ixeyũ 
ag̃uymubabibin cuy eg̃uy — i õn eꞌem cebe ip.

8 Roma ka watwat itabut cĩcã Jesus Cristo kay iap awẽg̃ oꞌyawẽg̃tobuxik 
ip soat ka watwat. Imẽnpuye ocokcok cĩcã eykay. Imẽnpuye:
— Bay, ẽn xipat cĩcã — i õn eꞌem Deus pe.

9 Deus itaybit soat kabia õn g̃ebum eykay iam. Kapikpig̃ cĩcã õn Deus 
peam ocokcok cekay buye. Kawẽn idipat muwẽnuwẽn õn soat kaka 
dag̃. Ixe ipot ekawẽn muwẽnuwẽn õn. 10-11 Eyjo pin cĩcã oce. Deus 
biõg̃buk omutaybitbin iam eymukũyjo pin cĩcã õn. Ibiõg̃buk aꞌõbi 
eyaꞌõmucan ojuy õn big̃ ma eyetabut am Jesus kay. Imẽneju:
— Roma ka watwat com cuy omujum ece — i õn eꞌem cebe. — Ebikuy 

bima juy omujum ece — i õn eꞌem cebe.
Soat em imẽn õn eꞌem Deus eju kawẽnwẽn pima. 12 Õn acã g̃u 
jeyaꞌõmucan eywebe big̃ ma eyetabut am. Jewewaꞌõmucanucan pit 
acesop big̃ ma wuyetabut am cekay. Big̃ ma eyetabut epeꞌe wetabucap 
co buje. Õn tak big̃ ma wetabut oce eyetabucap co buje.

13 Okitpitpiyũ, soat em cuk adi cu ojuy og̃uy eykay. Iboam eymukũyjo 
pin õn. Imẽnpit soat em omujuꞌũmꞌũm osunuy. Eywebe Deus ekawẽn 
muwẽn pin cuk adi og̃uy big̃ ma eyetabut am Jesus kay apẽn eybadipyũ 
oitabun iap coꞌi - - Judeuꞌũmayũ oitabun iap coꞌi.

14 — Omuwẽnuwẽn cuy eg̃uy soat kaka dag̃ayũ be — i juk oꞌe Jesus 
Cristo owebe.
Imẽnpuye Cristo juy og̃uwẽnuwẽn soat pe - - cewag̃õnayũ be, 
cewag̃õnꞌũmayũ be dak. Deus ekawẽn cuy og̃uwẽnuwẽn itaybicayũ 
be, itaybitꞌũmayũ be dak. 15 Imẽnpuye obicokcok cĩcã kawẽn idipat 
muwẽn ãm eywebe, Roma ka watwat.

16 Deus jaꞌõbacaan kawẽn idipat kay itabucayũ daxijojom. Koap 
Judeuyũ daxijojom itabut puje ip. Judeuꞌũmayũ dak taxijojom itabut 
puje ip. Imẽneju obisũsũn g̃u kawẽn idipat muwẽn ãm soat ka watwat 
pe - - obicokcok cĩcã ma. 17 Kawẽn idipat co buje, wuyetaybit apẽn Deus 
wuymucũg̃ucũg̃ iam.
— Jesus Cristo kay itabucayũ acã cũg̃ ma oxe — iꞌeꞌem Deus. Soat 

kabia: — Big̃ ma itabut ip cekay — iꞌeꞌem Deus.
Imẽn eꞌem Deus ekawẽntup: — Deus emumucũg̃yũ soat em itait jeedop 
ip Deus xe itabut ip puye, — i.

18 Deus kabi be omuy. Ixe itakoma jĩjã jekayꞌũmayũ kay, ikẽrẽat 
mujurũg̃rũg̃ꞌukayũ kay. Ibuꞌu jĩjã ip Deus ekawẽn co am - - kawẽn icẽmat 
co am, ikẽrẽat mujurũg̃rũg̃ ojuy jĩjã ip puye. Ikẽrẽat mujurũg̃rũg̃ꞌukayũ 
kawẽn idipat muwẽnap mubaꞌoreren tak ip ibuꞌu wararaꞌacayũ dak 
itabut am ibuye. 19 Deus kuy apẽn ixe eꞌem iam oꞌg̃utaybin ijodiacat. 
Imẽn apẽn Deus eꞌem iam itaybit put cebe ip. Inaka cekay g̃u jĩjã ip. 
Imẽnpuye Deus ipiatpiꞌajojoan cebe ip. 20 Deus ma ijo baꞌore wuywebe. 
Ixe bit soat oꞌg̃ug̃ẽ ipi dag̃acat. Ixe emumug̃ẽ jo buje, wuyetaybit soat 
podi ma Deus yaꞌõbaca iam - - yaꞌõbacaap iꞌũm g̃u iam. Wuyetaybit 
tak ixe acã Deusat iam. Kuyje itaybit osodop ip iboam ipi dag̃acayũ. 
Imẽnpuye “Deus kake iap ibaꞌarẽm wuyxe” iꞌe baꞌore cebe ip. 21 Itaybit 
maꞌg̃u ip Deus kake iam. Imẽnpit ibuyxim g̃u ip ikug̃.
— Ẽn acã Deusat — iꞌeꞌem g̃u ip. — Ẽn xipat cĩcã — iꞌeꞌem g̃u ip 

Deus pe.
Cũg̃ꞌũma jewag̃uyg̃uy ip. Kabiok tag̃ jekukuꞌukat itaybit g̃u poma oju 
iam. Imẽnpuxim itaybitꞌũma jewag̃uyg̃uy ip. Yag̃uyꞌũm ip.

22 — Ocetaybit cĩcã ma oceju bit — i teꞌe ma eꞌem ip.
Deus xe bit itaybit g̃u jĩjã ip. 23 Imẽnpit Deus acã jeꞌũ g̃u. Soat em itait 
nuynuy. Ixeyũ bit ibuꞌu jĩjã ibuyxim Deus kuk am, ijo baꞌore buye. 
Imẽneju ijodiat coꞌiat mug̃ẽg̃ẽm ip witaꞌam, im tak, ourom tak. Soat 
ijodiacat pit jeꞌũ. Soat em g̃u itait nuynuy ip. Wasũ joꞌiat tak imug̃ẽg̃ẽm 
ip, puca joꞌiat tak, jewururug̃at coꞌiat tak. Jemumug̃ẽ wap jẽg̃ꞌaecõg̃cõg̃ 
ip “Eyju acã Deusyũ ocexe” iꞌe am cebe.

24 Ikẽrẽat mujurũg̃ pin acã ip. Imẽnpuye jekupinap tag̃ ceku am ip 
Deus oꞌjepere. Imẽnpuye yukpiwatpi ma ip jekukum ikẽrẽat mujurũg̃rũg̃. 
Isũsũnꞌũma ip jekukum jeweweju ikẽrẽat mug̃ẽg̃ẽm. 25 Imẽnpuye kawẽn 
icẽmat ip ibuꞌu napaap ekawẽn kay am.
— Ẽn acã aꞌõbuyxi — iꞌeꞌem ip soat mug̃ẽg̃ẽꞌukat pe g̃u - - cemumug̃ẽ 

be acã.
Deus pe acã wuyeꞌe but:
— Soat podi ma ẽn aꞌõbaca — i.

Soat em ma juy imẽn acece cebe.
26 Soat mug̃ẽg̃ẽꞌukat kug̃ g̃u ip ibuyxim - - jemumug̃ẽ kug̃ acã. 

Imẽnpuye Deus oꞌjepere ip ikẽrẽat mug̃ẽ ãn. Imẽnpuye ag̃okatkat kay 
oibuꞌun ip aoyũ. Jewenuyꞌũnakẽkẽm ã ip oꞌe jeweweju. 27 Imẽnpuxim 
ag̃okatkayũ aoyũ aoyũ kay oibuꞌun. Ag̃okatkayũ acã oꞌe ip cekay jĩjã. 
Jewenũnꞌoꞌom ã oꞌe ip. Imẽg̃ap pit ikẽrẽ jĩjã Deus xe. Imẽneju jeweweju 
ma ip ipiatꞌajojom xipatꞌũm cĩcã ip puye.

28 Deus ekawẽn kay pin g̃u ip. Itaybin pin g̃u ip kawẽn icẽmãn. 
Imẽnpuye Deus ip oꞌjepere ikẽrẽat kay g̃ebum am, warẽmtag̃ ceku 
am tak. 29 Imẽnpuye kaꞌũma ma ixeyũꞌin cũg̃ ma jekukum. Soat 
kabia warẽmtag̃ cĩcã ip jekukum Deus etabutpe, jebureyũ etabutpe 
dak. Ikẽrẽat mujurũg̃rũg̃xi ip. Itabikuku ip soat kay jebubun. Ikẽrẽm 
wararaꞌacat kug̃ ip. Itabutkarey ip wararaꞌacat kay. Wararaꞌacat 
aokakaxi ip. Dapxixiꞌuk cĩcã ip. Wararaꞌacat mug̃uykukukuxi ip. Soat 
em itakoma ip wararaꞌacat kay. Wararaꞌacat ekawẽn mukẽrẽrẽrẽnxi 
ip. 30 Wararaꞌacat muymuyxi ip. Itakoma jĩjã ip Deus kay. Ibuyxim g̃u 
wararaꞌacat kug̃ ip. Jewexe ip yaꞌõbuyxi.
— Oceju acã ocaꞌõbaca — i napa ma eꞌem ip jewawẽg̃mubog̃ am 

jewexe. Soat em: — Apẽn g̃uto aceꞌe ikẽrẽan? — iꞌeꞌem ip jewewebe.
Kũyjobitꞌũm cĩcã ip jebay aꞌõ kay. 31 Itaybitꞌũm cĩcã ip apẽn cũg̃ ma iam, 
apẽn cũg̃ g̃u iam tak. Jaꞌõ dag̃ g̃u ip jekukum. Kaꞌũma ma ikukpin 
cexe ip. Itabotaidabotbot g̃u ip wararaꞌacat kay.

32 — Ikẽrẽat mujurũg̃rũg̃ꞌukayũ jeꞌju ipiatꞌajojoap kay — iꞌeꞌem Deus. 
— Soat em jeedop ip ipiatꞌajojom — iꞌeꞌem.
Itaybit ip iboap ekawẽn. Inaka ip big̃ ma buk ikẽrẽat kay. Icokcok ip 
eꞌem wararaꞌacat pe ikẽrẽat mujurũg̃ ãm, jebuxim iꞌeat pin ip puye.

2  1 Eyju bit acoꞌi eꞌem eyewewebe: — Ocebuximꞌũma ixeyũ ikẽrẽat 
kug̃ Deus xe — i.

Imẽnpit ixeyũ ekukuap coꞌi eyju dak jekukum. Imẽnpuye eyju dak 
ikẽrẽat kug̃ cexe. “Ikẽrẽat kug̃ g̃u oceju bit” iꞌe baꞌore eywebe.

2 — Ipiat osupiꞌajoat eywebe, ikẽrẽat kug̃ eyju buye — iꞌeꞌem Deus 
pit ikẽrẽat mujurũg̃rũg̃ꞌukayũ be.
Deus soat em cũg̃ ma eꞌem. Imẽnpuye wuyetaybit cũg̃ ma ixe ipiatpiꞌajoan 
ikẽrẽat mujurũg̃rũg̃ꞌukayũ be iam. 3 Oburereyũ, tũybe Deus ocewebe 
g̃u ipiat supiꞌajoat wararaꞌacat pe acã iãn eyju eꞌem. Inaka ixeyũ 
ekukuap coꞌi eyju dak jekukum. Imẽneju Deus ipiat supiꞌajoat eywebe 
ixeyũ beap coꞌi. Tũybe ocenapõn ipiatpiꞌajoap puxim iãn eyju eꞌem.

4 — G̃axĩn ma acoꞌi ikẽrẽat mug̃ẽg̃ẽap jepere ip — iꞌeꞌem Deus jewebe ma.
Imẽnpuye soat em xipan eykug̃. Yukpiceg̃e g̃u eykug̃.
— Ipiat osupiꞌajoat g̃u buk cebe ip — iꞌeꞌem jewebe ma.

Ixe xipan eykug̃ ibikuy eywebe ikẽrẽat mujurũg̃rũg̃ap epere am puye. 
Eyju bit eꞌem:
— G̃aꞌa ikẽrẽat ag̃ujurũg̃rũg̃ — i. — Deus ipiat supiꞌajoat g̃u wuywebe 

— i napa ma eyju eꞌem.

5 G̃uyjom Deus jetakomaap g̃ubapuk ikẽrẽat mujurũg̃rũg̃ꞌukayũ be. Ibo 
kabia be ipiat supiꞌajoat ixeyũ be. Cũg̃ ma ipiat supiꞌajoat cebe ip. Eyju 
bit eybuꞌu jĩjã ikẽrẽat mujurũg̃rũg̃ap epere am. Eybuꞌu jĩjã kũyjobit 
am ixe aꞌõ kay. Imẽneju ikẽrẽat mujurũg̃rũg̃ꞌukayũ be ipiatpiꞌajoat 
puje, wararaꞌacat podi ma eywebe ipiat supiꞌajoat. 6 G̃uyjom Deus 
apẽn cuk adi oekuku ip iaptei ideida soat pe ijodiacat pe. 7 Pũg̃pũg̃ 
ijodiacayũꞌin xipacat mujurũg̃rũg̃xi. Deus bikuyap tag̃ ceku pin cĩcã ip. 
Deus coꞌian jedipap kudadam tak ip. Deus eꞌem cebe ip: “Eyju xipat 
oxe” iap kudadam tak ip. Deus xe jedop ip iap kudadam tak ip. Soat 
em itait jeedop ip cexe jeꞌũ buje ixeyũ ma. 8 Wararaꞌacayũ bit jewekay 
acã g̃ebum jewemucokcokap ojuy. Cũg̃at oꞌjepere ip xipatꞌũmat kay jeꞌe 
am. Deus itakoma jĩjã jeenuy ixeyũ kay. Ipiat supiꞌajoat cebe ip. 9 Deus 
ipiat supiꞌajoat soat pe ikẽrẽat mujurũg̃rũg̃ꞌukayũ be. Wararaꞌacat podi 
ma ipiat supiꞌajoat Judeuyũ be. Judeuꞌũmayũ be dak ipiat supiꞌajoat. 
Ipiatpiꞌajojom cĩcã jeedop ip. Imẽn Deus warẽmtag̃ ip cuk adi oekuku 
iaptei ideida cebe ip. 10 Deus xipacat mujurũg̃rũg̃ꞌukayũ g̃uwarurun. 
Jesus Cristo joꞌiayũm jeedop ip jedipap kug̃, jaꞌõbuyxiap kug̃ tak. 
Yag̃uybabibi jeedop ip soat em. Deus ixeyũ ag̃uymubabibin jeenuy. 
Imẽn Deus apẽn cũg̃ ma ip cuk adi oekuku iaptei ideida cebe ip. Koap 
Judeuyũ be ideida. Kanomũm Judeuꞌũmayũ be ideida. 11 Imẽn Deus 
cũg̃ ma soat kug̃ - - Judeuyũ kug̃, Judeuꞌũmayũ kug̃ tak.

12-15 Judeuꞌũmayũ ma Deus pe wuyawẽwẽap ekawẽn tup kug̃ g̃u ip, 
Deus Moisés pe oꞌg̃uwẽn iap ekawẽn tup kug̃ g̃u. Imẽnpuye itaybit 
g̃u ip ixe ekawẽn. Ikẽrẽat mujurũg̃rũg̃ ip. Inaka Deus ixeyũ g̃uju 
ipiatꞌajojoap kay ikẽrẽat mujurũg̃rũg̃apteim. Imẽnpit:
— Wekawẽn tag̃ g̃u juk adi epekuku — iꞌũmg̃u jeꞌe cebe ip, ixe 

ekawẽn tup kug̃ꞌũm puye. — Cũg̃ ma eyju oxe — i jeꞌe Deus jekawẽn 
cocoꞌukayũ be g̃u - - jekawẽn tag̃ jekukuꞌukayũ be acã. Imẽn jeꞌe. 
Judeuꞌũmayũ Moisés ekawẽn tup kug̃ g̃u. Jekpiwatpin ma acoꞌi cekawẽn 
tag̃ jekukum ip itaybit g̃u maꞌg̃u ip cekawẽn. Cekawẽn tag̃ jekukuꞌukat 
coꞌi ip g̃ebuje bit. Ixeyũ ekukuap co buje, wararaꞌacayũ eꞌem:
— Jebinũn pewi ma teyũku Deus pe wuyawẽwẽap ekawẽn tag̃ 

jekukum cekawẽn tup kug̃ g̃u maꞌg̃u — i.
Jebinũn pewi ma ip itaybit apẽn cedag̃ iam, apẽn cedag̃ g̃u iam tak. 
Ikẽrẽat mujurũg̃ puje, “Ikẽrẽat og̃ujurũg̃,” iꞌeẽm ip jewebe ma. Cũg̃ ma 
jeku buje dak, “Cũg̃ ma õn jekukum,” iꞌeꞌem ip jewebe ma. Judeuyũ bit 
Deus pe wuyawẽwẽap ekawẽn tup kug̃. Itaybit ip ixe ekawẽn. Inaka 
ikẽrẽat mujurũg̃rũg̃ ip. Imẽnpuye Deus ixeyũ g̃uju ipiatꞌajojoap kay.

— Wekawẽn tag̃ g̃u juk adi epekuku — i jeꞌe cebe ip.
16 G̃uyjom Deus Jesus Cristo jomuy apẽn cuk adi oekuku ip iaptei 
teida am soat pe. Xipacat jeꞌg̃ũm xipacayũ be xipacat mug̃ẽg̃ẽapteim. 
Kũyjobitꞌũmayũ bit g̃uju ipiatꞌajojoap kay kũyjobitꞌũmapteim.

17 Pãm eyju? Ajo-kay eyju jeg̃ebubum?
— Oceju bit Judeuyũ — i eyju eꞌem. — Oceju acã cũg̃ ma Deus xe 

ixe be wuyawẽwẽap ekawẽn tup kug̃ puye — i eyju eꞌem.
Jewexe eyaꞌõbuyxi.
— Oceju acã Deus ocenaẽ jebekitkiyũm — iꞌeꞌem eyju teꞌe ma. 

18 — Oceju acã ocetaybit apẽn Deus ibikuy iam — i teꞌe ma eyju dak 
eꞌem. — Oceju acã ocetaybit apẽn cũg̃ ma iam, apẽn cũg̃ g̃u iam 
tak, Deus pe wuyawẽwẽap ekawẽn cocoꞌuk puye — i teꞌe ma eyju 
eꞌem. 19 — Wararaꞌacayũ itaybit g̃u apẽn cũg̃ ma iam, apẽn cũg̃ g̃u 
iam tak — i eyju eꞌem. — Oceju acã ocetaybit — i teꞌe ma eyju eꞌem. 
— Wararaꞌacayũ itaybit g̃u Deus ekawẽn — i dak eyju eꞌem. — Soat 
podi ma oceju bit ocetaybit — i teꞌe ma eyju eꞌem. — Oceju acã 
wararaꞌacayũ oceg̃utaybitbin — i teꞌe ma eyju eꞌem. 20 — Oceju acã 
itaybitꞌũmayũ mutaybitbin kawẽn icẽmãn — i teꞌe ma eyju eꞌem. — 
Kawẽn icẽmãn yaypanꞌisuayũ mutaybitbin tak oceju bit — i teꞌe ma 
eyju eꞌem. — Oceju acã ocetaybit kawẽn icẽmãn, kawẽn cũg̃an, Deus 
pe wuyawẽwẽap ekawẽn tup kug̃ puye — i teꞌe ma eyju eꞌem.
21 Wararaꞌacayũ mutaybitbin acã eyju jekukum. Jewemutaybitbinꞌũma 
eyju bit jekukum.
— Wararaꞌacat pubut epetujupaꞌum g̃u juy — i eyju eꞌem wararaꞌacat 

pe ma. Eyju dak tujupaꞌumꞌum ma.
22 — Wararaꞌacat tayxi kaykay g̃u juy epesop — i eyju eꞌem wararaꞌacayũ 

be. Eyju dak wararaꞌacat tayxi kaykay ma.
— Deusbaroyũ kay g̃u juy epeku — i eyju eꞌem wararaꞌacayũ be.

Eyju bit ijodiat kay jĩjã Jesus Cristo kayap podi ma.
23 — Deus pe wuyawẽwẽap ekawẽn tup kug̃ oceju bit — i eyju eꞌem 

soat pe teꞌe ma.
Cekawẽn tag̃ g̃u eyju bit jekukum. Imẽnpuye Judeuꞌũmayũ cekawẽn 
tup kug̃ꞌũmayũ Deus mubuyxiꞌũmꞌũm cũg̃ꞌũma eyju jekukum puye. 
24 Imẽn eꞌem Deus ekawẽn tup: Judeuyũ, Judeuꞌũmayũ Deus muymuy 
eyju cũg̃ꞌũma jekukum puye, i.

25 Imẽntak Deus pe wuyawẽwẽap ekawẽn kay kũyjobit pima, cũg̃ 
ma eywebe ikapꞌisuat taypuꞌag̃obixeedakat am teku Deus ebekit iap 
mubapuk am soat pe - - Judeuꞌũmayũ be. Eyju ixeedakatkan oceju Deus 

ebekitkiyũ iap mubapukpug̃ soat pe. Deus ekawẽn kay kũyjobitꞌũm 
pima bit, teꞌe ma ixeedakatkan eyju, Deus ebekitꞌũmat coꞌi eyju 
jekukum puye. 26 Judeuꞌũmayũ bit jedaypuꞌag̃obixeedakatkan g̃u. Deus 
pe wuyawẽwẽap ekawẽn kay kũyjobit pima bit, Judeuyũ joꞌi eꞌem ip 
Deus xe - - jebekitkiyũ joꞌi - - kũyjobicayũ joꞌi.
— Eyju webekitkit — iꞌeꞌem Deus cebe ip ixeedakat g̃u maꞌg̃u ip.

27 Eyju ma eyxeedakatkanat. Deus pe wuyawẽwẽap ekawẽn tup kug̃ eyju. 
Imẽnpuye eyetaybit cũg̃ ma jeku am Deus xe iam. Inaka eyju kũyjobitꞌũm 
cekawẽn kay. Judeuꞌũmayũ bit ixeedakacap g̃u ip. Deus pe wuyawẽwẽap 
ekawẽn tup kug̃ g̃u ip. Inaka cekawẽn kay kũyjobit pima, ikẽrẽat kug̃ 
g̃u ip Deus xe - - Kũyjobicayũ - - Judeuꞌũmayũ. Eyju bit ikẽrẽat kug̃ cexe 
kũyjobitꞌũm puye, Judeuyũ. 28 Wuyju Deus ebekitkit wuyxeedakacap tomuju 
g̃u - - ixe ekawẽn kay kũyjobicap tomuju acã. Pũg̃pũg̃ayũ teꞌe ma eꞌem:
— Deus ebekitkit oceju — i. Teꞌe ma ip jexeedakatkacan.

Teꞌe ma ip Deus ekawẽn tup kug̃, kũyjobitꞌũm ip puye.
— Webekitkiyũ g̃u eyju — iꞌeꞌem Deus ixeyũ be, kũyjobitꞌũm puye.

29 Wararaꞌacayũ cũg̃ ma eꞌem:
— Judeuat oceju bit — i. — Deus ebekitkiyũ oceju — i dak.

Jebikuyap tag̃ g̃u ip jekukum - - Deus bikuyap tag̃ acã. Deus biõg̃buk 
nuynuy cebe ip.
— Eyju ma webekitkiyũ — iꞌeꞌem Deus ixeyũ be, jexeedakatkanat 

g̃u maꞌg̃u ip. — Xipat cĩcã eyju — iꞌeꞌem Deus cebe ip.
“Eyju xipat oxe” iꞌeap kudadam g̃u ip ijodiat pe. Deus pe acã “Eyju xipat 
oxe” iꞌeap wiwim ip. Soat Deus ekawẽn kay kũyjobicayũ cebekitkiyũ - - 
Judeuyũ, Judeuꞌũmayũ dak.

3  1 — Jewewejoꞌi kũyjobicayũ Deus ebekitkiyũ bima, apeg̃ãm paxi 
wuyju judeuyũ? — i du eyju eꞌem owebe? — Apẽg̃ãm paxi wuyju 

wuydaypuꞌag̃obixeedakatkan? — i du eyju eꞌem owebe? — Xipat g̃u 
acoꞌi wuyju Judeuyũ iap — i du eyju eꞌem owebe?

2 — Xipat cĩcã ma wuyju Judeuyũ iap — i õn pit eꞌem eywebe. Deus 
jekawẽn oꞌg̃uwẽn Judeuꞌũmayũ be g̃u - - wuyꞌajojoyũꞌũmꞌũm pe acã. 
Imẽnpuye wuyju Judeuyũ iap xipat cĩcã. Jekawẽn oꞌg̃uwẽn cebe ip 
ixeyũ be imuwẽn ãm wararaꞌacayũ be.

3 — Imẽnpit pũg̃pũg̃ wuyꞌajojoyũꞌũmꞌũmꞌin oibuꞌun ip ixe ekawẽn 
tag̃ jeku am — i du eyju eꞌem owebe? — G̃asũ acoꞌi Deus jeꞌe g̃u 
wuywebeam apẽn cuk adi oꞌeꞌe iap tag̃, cekawẽn tag̃ oibuꞌun ip puye 
— i du eyju eꞌem owebe?

4 — Jaꞌõ dag̃ ma Deus jeꞌe wuywebeam tak — i õn pit eꞌem eywebe.
Soat ma napapaꞌuk. Deus pit napapaꞌuk g̃u. Imẽn eꞌem Deus ekawẽn tup:

Deus, ẽn acã icẽmãn eꞌem, i. “Cũg̃ꞌũma ẽn ocekug̃” i napa 
ma eꞌem emuymuyꞌukayũ, i. Inaka ẽn acã cũg̃ ma soat kug̃, i.

Imẽn eꞌem Deus ekawẽn tup.
5 — Cũg̃ꞌũma wuyeku buje bit, Deus acã cũg̃ ma jekukum iap ibapuk 

eꞌem wuyekukuap cocoayũ xe — i acoꞌi eyju eꞌem owebe.
Eyxe xipat wuywebe cũg̃ꞌũma jeku am wararaꞌacayũ mutaybit am 
Deus acã cũg̃ ma iam. Imẽnpuye:
— Cũg̃ g̃u Deus pe ipiatpiꞌajoan wuywebe warẽmtag̃ wuyekukuapteim 

— i teꞌe ma eyju eꞌem owebe.
Ijodiat puxim õn kawẽnwẽn g̃asũ, adeayũ icẽm g̃u eꞌem puye.

6 — Deus soat em cũg̃ ma wuykug̃ — i õn pit eꞌem. — Deus cũg̃ꞌũma 
ibima, ibaꞌore kuka oꞌe ixe be cũg̃ ma apẽn cuk adi ajekuku iap teida 
am soat pe wuywebe. Imẽnpit ixe cũg̃ ma iboap ideida — i õn pit eꞌem.

7 — Cũg̃ꞌũma weku buje, “Deus acã cũg̃ ma jekukum,” i jeꞌe ip 
ocekukuap cocoayũ — i du eyju eꞌem owebe? — “Soat podi ma Deus 
cũg̃ ma,” i jeꞌe ip — i du eyju eꞌem owebe? — Imẽnpuye warẽmtag̃ 
cuy ajeku wararaꞌacayũ be “Deus acã cũg̃ ma” iꞌe am — i teꞌe ma eyju 
eꞌem. — Imẽnpuye cũg̃ g̃u Deus pe ipiatpiꞌajoan ocewebe warẽmtag̃ 
ocekukuapteim — i teꞌe ma eyju eꞌem owebe. 8 Imẽneju:
— G̃aꞌa ikẽrẽat ag̃ujurũg̃ — iꞌũmg̃u juy ace. — Wuywebe ikẽrẽat 

mujurũg̃ puje, adeayũ itabut jeꞌe Deus acã xipat iap kay — iꞌũmg̃u 
juy ace. — G̃aꞌa ikẽrẽat ag̃ujurũg̃ Deus acã xipat iam itabutꞌũmayũ 
mutaybit am — iꞌũmg̃u juy ace.
— Imẽn eꞌem Paulo dak — i napa ma eꞌem omuymuyꞌukayũ dak.

Deus cũg̃ ma ipiat supiꞌajoat omuymuyꞌukayũ be.
9 Deus xe Judeuꞌũmayũ podi ma xipat tu wuyju Judeuyũ buye? Kaꞌũma! 

Jewewejoꞌi ma wuyju ikẽrẽat kug̃ Deus xe - - Judeuyũ, Judeuꞌũmayũ 
dak. Wuywebe dak ikẽrẽat mujurũg̃rũg̃ap epere baꞌore. Kuy iboap 
og̃uwẽn eywebe. 10 Imẽn eꞌem Deus ekawẽn tup:

Kaꞌũmg̃u cedag̃ ma jekukuꞌukat - - pũg̃ tak kaꞌũma ma, i. 
11 Soat ip itaybit g̃u apẽn cũg̃ ma Deus xe iam, apẽn cũg̃ 
g̃u iam tak, i. Kaꞌũmg̃u Deus aꞌõ dag̃ cekupinat, i. 12 Wũy 
ma oꞌe ip Deus wi oitabidaoat puxim, i. Kaꞌũmg̃u xipacat 
mujurũg̃rũg̃ꞌukat - - pũg̃ tak kaꞌũma, i. 13 Cekawẽnkẽrẽ jĩjã 
ip itaypi koceat puxim, i. Napapaꞌuk cĩcã ip, i. Wararaꞌacat 
muymuyap cẽmcẽm ikõmbie dag̃wi ip puybu tũypiat puxim, 

i. 14 Warẽmtaksug̃ eꞌem ip wararaꞌacat pe, i. 15 Itadaodao ip 
wararaꞌacat ekawẽn mukẽrẽrẽnap kay, yaokaap kay dak, i. 
16 Soat em jexeat cokcokap muꞌũm ojuy ip, i. Wararaꞌacat 
mutabibin ip soat em, i. 17 Itaybit g̃u ip kabaꞌũm jedop am 
wararaꞌacat eju, i. 18 Itaybit g̃u ip Deus kuk am ibuyxim, i.

Imẽn eꞌem Deus ekawẽn tup.
19 Ibo dup ekawẽn icẽmãn! Imẽn Deus Judeuyũ awẽwẽm jekawẽn. 

Wuyetaybit iboam. Imẽnpuye teꞌe ma eꞌem ip Deus pe: — Oceju acã 
ekawẽn tag̃ jekukum — i. Judeuꞌũmayũ dak ixe ekawẽn tag̃ g̃u jekukum. 
Imẽneju mũg̃ ma ip Deus etabutpe soat ip ikẽrẽat kug̃ puye - - Judeuyũ, 
Judeuꞌũmayũ dak. 20 Kaꞌũma ma soat ekawẽn tag̃ jekukum - - Deus ekawẽn 
tag̃. Imẽnpuye abu be Deus eꞌem “Cũg̃ ma juy epesop oxe wekawẽn 
tag̃ eyekuap tomuju” i? Kaꞌũma be ma! Deus ekawẽn wuyetaybit puje, 
wuyetaybit soat wuyju ikẽrẽat kug̃ Deus xe iam.

21 G̃asũ bit apẽn õn ipi watwat mucũg̃cũg̃ iap Deus oꞌg̃uwẽn wuywebe.
— Eyju cũg̃ ma eꞌem oxe eyawẽwẽap ekawẽn tag̃ eyekukuap tomuju 

g̃u — ioꞌe Deus wuywebe.
Imẽn Moisés wuymutaybitbin tak. Deus ekawẽn muwẽnuwẽnꞌukayũ 
dak iboam wuymutaybitbin.

22 — Eyju bit cũg̃ ma oxe — iꞌeꞌem Deus ipi watwat pe Jesus Cristo 
kay itabut puje acã.
Soat pe itabucat pe: — Ẽn cũg̃ ma oxe — iꞌeꞌem Deus - - Judeu be - - 
Judeuꞌũmat pe dak.
23 Soat ipi watwat ikẽrẽat oꞌg̃ug̃ẽ. Kaꞌũma ma ikẽrẽat kug̃ g̃u. Wũy 
ma oꞌe ip Deus wi - - wararaꞌacat podi ma idipat wi, ikẽrẽat kug̃ puye. 
24 Deus pit ikẽrẽat ukꞌug̃ wuywebewi Jesus Cristo oeꞌũ wuywebeam 
puye. Ikẽrẽat mug̃ẽg̃ẽaptei oꞌteida jeꞌũ ãm. Imẽnpuye wuyju cũg̃ ma 
Deus xe ixe oeꞌũ buye. Deus teiꞌũma wuymucũg̃ucũg̃, ixe soat em xipan 
wuykug̃ puye. Cristo Jesus kay wuyetabun puje acã, wuymucũg̃ucũg̃. 
25 Deus Jesus Cristo oꞌg̃udot ijodi ceꞌũ ãm wuywebeam. Ixe oeꞌũ ikẽrẽat 
mujurũg̃rũg̃apteida am. Ixe kay wuyetabut puje, Deus ikẽrẽat ukꞌug̃ 
wuywebewi. Jesus Cristo oꞌg̃udot ceꞌũ ãm õn cũg̃ ma eykug̃ iam 
wuymutaybit am. Kuyje Deus ikẽrẽat mujurũg̃rũg̃ꞌukayũ oꞌg̃uju g̃u 
ipiatꞌajojoap kay. Yukpiceg̃e g̃u osunuynuynuy ixeyũ kug̃.
— G̃uyjom okpot jeꞌũ soat peam — ioꞌe jewebe ma. — Ixe kay 

itabucayũ og̃uju g̃u ipiatpiꞌajojoap kay — ioꞌe jewebe ma. 26 G̃asũ bit: 
— G̃ebum õn ipi watwat ikẽrẽat mujurũg̃rũg̃ iap kay — iꞌeꞌem Deus. — 
Cug̃ ma kuka oꞌe owebe ipiatpiꞌajoan cebe ip, ikẽrẽat ip oꞌg̃ujurũg̃rũg̃ 

iapteim — iꞌeꞌem ixe. — G̃asũ bit cũg̃ ma kuka oꞌe owebe ikẽrẽat uk am 
eywebewi, Cristo oeꞌũ buye — iꞌeꞌem Deus Jesus Cristo kay itabucayũ 
be. — Eyju cũg̃ ma oxe Jesus oeꞌũ buye — iꞌeꞌem itabucayũ be.

27 Imẽneju “Wararaꞌacat podi ma cũg̃ ma oceju bit,” iꞌe but tu wuywebe? 
Kaꞌũma. Iꞌe but g̃u wuywebe. Kaꞌũma ma cũg̃ ma Deus xe xipacat 
mujurũg̃rũg̃ap tomuju. Cũg̃ ma wuyju cexe Jesus Cristo kay wuyetabut 
puye acã. Imẽnpuye “Wararaꞌacat podi ma cũg̃ ma oceju bit” iꞌe baꞌore 
wuywebe. 28 Wuyju cũg̃ ma Deus xe xipacat mujurũg̃rũg̃ap tomuju 
g̃u - - Jesus Cristo kay wuyetabucap tomuju acã. Iboam wuyetaybit kuy. 
29 Deus Judeuyũ mucũg̃ ojuy acã du? Ibuꞌu du Judeuꞌũmayũ mucũg̃ ãm? 
Kaꞌũma! Ibikuy ma. Soat itabucayũ mucũg̃ucũg̃ ixe - - Judeuyũ mucũg̃ucũg̃, 
Judeuꞌũmayũ mucũg̃ucũg̃ tak. 30 Imẽnpuye pũg̃ tag̃ ma Deus soat kug̃ 
ipi watwat kug̃. Jesus Cristo kay itabun puje acã Judeuyũ mucũg̃ucũg̃. 
Cekay itabun puje acã Judeuꞌũmayũ mucũg̃ucũg̃ tak. 31 Imẽneju:
— Moisés ekawẽn tag̃ g̃u ajeku - - Deus oꞌg̃uwẽn cebe iap ekawẽn tag̃ 

g̃u - - Jesus Cristo kay wuyetabut puye — iꞌũmg̃u juy ace.
Cekay wuyetabut pima dak, kuyjeat ekawẽn cuy ibuyxim ajukuk.

4  1 — Ajoap tomuju Abraão cũg̃ ma osunuy Deus xe? — i du eyju 
eꞌem owebe?

Wuydobuꞌũm Abraãoꞌũm Judeuyũ dobuꞌũm. Apẽnpuye “Ẽn cũg̃ ma 
oxe” ioꞌe Deus cebe iam õn jeymutaybin.

2 — Ẽn cũg̃ ma oxe — ioꞌe Deus Abraão be.
Imẽn Deus eꞌem xipacat mug̃ẽg̃ẽap tomuju ibima: “Wararaꞌacat podi ma 
õn cũg̃ ma Deus xe” i kuka juk oꞌe Abraão. Imẽnpit xipacat mug̃ẽg̃ẽap 
tomuju g̃u “Cũg̃ ma ẽn oxe” ioꞌe Deus cebe.
3 Imẽn eꞌem Deus ekawẽn tup:

Abraão bit itabut osunuy Deus kay, i. Deus tak oꞌe cebe “Cũg̃ 
ma ẽn oxe” i, cekay itabut puye, i.

Imẽn eꞌem Deus ekawẽn tup. 4 Wuyekapik puje wuyekapikaptei bubum 
wuyju. Teiꞌũm iũmꞌibit pupum g̃u wuyju. Wuyekariwa ceweroap 
wuyweju iap pupum acã wuyju. 5 Imẽn g̃u bit Deus wuykug̃. Deus eꞌem:
— Ẽn cũg̃ ma oxe — i xipacat mug̃ẽg̃ẽꞌukat pe g̃u - - jekpot kay 

itabucat pe acã.
Itabun puje acã:
— Ẽn cũg̃ ma oxe — iꞌeꞌem Deus ikẽrẽat mujurũg̃rũg̃ꞌuk osunuyiat pe.

Ikẽrẽat mujurũg̃rũg̃ꞌuk osunuyiat cũg̃ ma Deus xe xipacat mug̃ẽg̃ẽap 
tomuju g̃u - - Jesus kay itabucap tomuju acã.

6 — Ẽn cũg̃ ma oxe, xipacat mug̃ẽg̃ẽap tomuju g̃u, etabucap tomuju 
acã — iꞌeꞌem Deus.
Imẽnpuye cũg̃at icokcok cĩcã eꞌem. Davi dak iboap cuk adi oꞌg̃uwẽnuwẽn. 
Imẽn Davi oꞌe:
 7 Kuy bima kũyjobitꞌũm osunuy iat icokcok eꞌem Deus pe cebewi 

ikẽrẽat uk puje, i. Ikẽrẽat mujurũg̃rũg̃ꞌuk osunuyiat icokcok 
eꞌem Deus pe ikẽrẽat muꞌũm puje, i. 8 Cũg̃at kay ibuꞌu tũibit 
icokcok eꞌem, i. Deus apẽn ixe juk adi ikẽrẽat oꞌg̃ujurũg̃rũg̃ 
iap kay g̃ebumꞌũm pima, icokcok eꞌem, i.

Imẽn Davi oꞌe kuyje.
9 — Icokcok ip eꞌem — i mo adi aꞌg̃u oꞌe Davi. Abuyũ icokcok soat 

em? Taypuꞌag̃obixeedakatꞌibiyũ acã du? Judeuyũ acã du? Kaꞌũma! 
Ixeedakatꞌũmꞌibiyũ dak icokcok ma - - Judeuꞌũmayũ. Imẽn eꞌem Deus 
ekawẽn tup:

Abraão itabut oꞌe Deus kay, i. Deus oꞌe cebe “Ẽn cũg̃ ma oxe” 
i, cekay itabut puye, i.

10 Puje “Cũg̃ ma ẽn oxe” ioꞌe Deus Abraão be? Abraão jedaypuꞌag̃obixeedakacat 
puje du? Kaꞌũma!
— Cũg̃ ma ẽn oxe — ioꞌe ixeedakatꞌũm pima.

11 G̃uyjom acã oꞌjedaypuꞌag̃obixeedakacat Abraão.
— Ẽn cũg̃ ma oxe — ioꞌe Deus Abraão be ixeedakacat awap ma. — 

Ẽn cũg̃ ma oxe — ioꞌe Abraão be, jekay itabut puye.
G̃uyjom oꞌjedaypuꞌag̃obixeedakacat “Õn cũg̃ ma Deus xe wetabucap 
tomuju” iꞌe am soat pe wararaꞌacat pe. Abraão cũg̃ ma osunuy Deus 
xe itabut puye. Cũg̃ ma osunuy ixeedakacatꞌũm awap ma. Imẽnpuxim 
Judeuꞌũmayũ dak cũg̃ ma Deus xe itabun puje. Cũg̃ ma ip cexe ixeedakacat 
g̃u maꞌg̃u ip. Imẽneju Abraão ixeyũ ebay joꞌi Abraão etabucap coꞌi 
ip itabut Deus kay buye. 12 Judeuyũ etabun puje, cũg̃ ma ip Deus xe. 
Cũg̃ ma cexe jexeecukap tomuju g̃u, jetabucap tomuju acã. Abraão 
etabucap coꞌi ma ip itabut. Imẽneju Abraão ixeyũ ebay buxim Deus 
xe ixe buxim ixeedakacap tomuju g̃u - - ixe buxim itabucap tomuju acã.

13 — Waꞌõbi soat ka dag̃acat kukan ecesũy — i juk oꞌe Deus Abraão 
be. — Enaxeg̃ebitbit tak soat ka dag̃acat kukan jeꞌe ip — i juk oꞌe. — 
Soat eipi og̃ũm eywebe — i dak oꞌe Deus. Ibaꞌore soat pe wuywebe 
soat ekawẽn tag̃ jeku am - - wuyawẽwẽap ekawẽn tag̃. Imẽnpuye 
Deus oꞌe: “Xipacat og̃ũm ewebe,” i Abraão be wuyawẽwẽap ekawẽn 
tag̃ cekuap tomuju g̃u - - itabucap tomuju acã; cũg̃ ma Deus xe iap 
tomuju dak. 14 Imẽnpuye Deus xipacat ũmũm wuyawẽwẽap ekawẽn 

tag̃ jekukuꞌukayũ be acã g̃u. Ixeyũ be acã iũmũm pima, teꞌe ma 
kuka juk ace wuyetabut Jesus Cristo kay; teꞌe ma dak kuka juk Deus 
oꞌe wuywebe “Xipacat og̃ũm eywebe” i. 15 Imẽn Deus ipiatpiꞌajojoan 
jekawẽn kay kũyjobitꞌũmayũ be.
— Kũyjobit g̃u eyju wekawẽn kay — i g̃u bit eꞌem cekawẽn coꞌũmayũ 

be, itaybit g̃u ip cekawẽn puye.
16 Imẽneju Deus tacup g̃u.

— Xipacat og̃ũm ewebe, okay etabut puye — i juk oꞌe wuydobuꞌũm 
pe - - Abraãoꞌũm pe.
Deus soat em jaꞌõ dag̃ eꞌem wuywebe. Imẽnpuye soat itabucayũ xipacat 
jeꞌjat Deus xewi Abraão buxim.
— Soat em wekawẽn kay kũyjobicayũ be acã xipacat og̃ũm — iꞌũmg̃u 

oꞌe Deus. — Soat pe okay itabucayũ be xipacat og̃ũm — i acã oꞌe.
Imẽneju Abraão wuyebay buxim Deus xe, ixe etabucap coꞌi wuyetabut 
puye. 17 Imẽn eꞌem Deus ekawẽn tup:

Waꞌõbi ade ka watwat jeꞌe “Abraão wuyebay joꞌi Deus xe, 
ixe etabucap coꞌi wuyetabut puye,” i, ioꞌe Deus Abraão be, i.

Abraão itabut osunuy Deus kay. Ixe Deus waram ceꞌũꞌũayꞌu mutaicin. 
Kaꞌũmg̃u osodop iat mubapukpug̃ ixe. Ixe Deus jaꞌõ dag̃ ma juk adi 
Abraão kug̃ osunuy.

18 — Enaxeg̃ebitbit ma jeedop ade jĩjã — i juk oꞌe Deus Abraão be. 
— Waꞌõbi ade ka watwat kukukan ecesũy — ioꞌe.
Iboap kay itabut osunuy Abraão.
— Deus jaꞌõ dag̃ jeꞌe owebe — i juk adi oꞌe Abraão jewebe ma.

Itabut cĩcã osunuy imujurũg̃ paꞌoren maꞌg̃u ipot aypa buye. Owebe 
jekpot ũmap wiwim osunuy Deus cebe. 19 Ixe aypa jĩjã osunuy. Ijasũn 
100 koatoap wi osunuy.
— Okpotpet put g̃u ma oce aypa oce buye — ioꞌe jewebe ma. — Otayxi 

Sara dak iꞌitꞌet put g̃u oꞌe yabut puye — ioꞌe jewebe ma.
Inaka itabutbũt g̃u osunuy Deus ekawẽn kay - - itabut cĩcã ma.

20 — Deus okpon jeꞌg̃ũm g̃u — iꞌũmg̃u oꞌe Abraão. — Jeꞌg̃ũm paxi? 
— iꞌũmg̃u dak oꞌe.
Ixe bit itabut cĩcã osunuy Deus okpon jeꞌg̃ũm iap kay aypa maꞌg̃u. 
Jewaꞌõmucanucan osunuy, itabut Deus kay buye. Imẽnpuye:
— Ẽn soat podi ma xipan okug̃ — iꞌeꞌeꞌuk osunuy Deus pe. 21 — Soat 

ibaꞌore g̃u Deus pe — iꞌeꞌeꞌuk osunuy Abraão. — Jaꞌõ dag̃ em owebe 
— iꞌeꞌeꞌuk osunuy. — Okpon jeꞌg̃ũm jaꞌõbacaan iꞌeꞌeꞌuk osunuy jewebe 
ma. 22 Imẽne ju:

— Ẽn cũg̃ ma oxe — i juk oꞌe Deus cebe.
Imẽn Deus oꞌe Abraão itabut osunuy buye. 23 Ixe cũg̃ ma osunuy Deus 
xe iap ibararak opop Deus ekawẽn tup pe. Abraão cũg̃ ma osunuy 
jetabucap tomuju iaptup oꞌtupmubararak kuyjeayũ. Kuyjeayũ mutaybit 
am acã g̃u ibodup oꞌtupmubararak ip. 24 Wuymutaybit am tak ibodup 
oꞌtupmubararak ip.
— Eyju cũg̃ ma oxe — i jeꞌe Deus wuywebe, ixe kay wuyetabun puje.

Ixe Deus Jesus oꞌg̃utait ceꞌũap tomukadi. Wuykukukat oꞌg̃utait waram. 
25 Deus Jesus oꞌg̃udot ijodi ceꞌũ ãm. Oeꞌũ ikẽrẽat uk am wuywebewi. 
Jesus oꞌg̃utait ceꞌũap tomukadi Deus pe “Cũg̃ ma eyju oxe” iꞌe am 
wuywebe - - oꞌg̃utaitꞌiat kay itabucayũ be.

5  1 Imẽneju Deus eꞌem wuywebe: — Cũg̃ ma eyju oxe — i, Jesus 
Cristo kay wuyetabut puye. Kuy bima kabaꞌũm ajop Deus eju 

wuyetabutꞌũm pima. G̃asũ bit kabaꞌũm ace Deus eju wuykukukat 
Jesus Cristo kay wuyetabut puye. 2 Jesus Cristo kay juk oꞌe jebay be:
— Teyũku itabut okay — i.

Imẽnpuye Deus xipan wuykug̃. Wuycokcok cĩcã ixe xipat wuykay buye. 
G̃uyjom Deus dipap coꞌi acesop. Wuycokcok cĩcã iboap wiwim. 3 Iboap 
wiwim pima wuyju ipiatpiꞌajojom ijodi. Wuyetaybit wuyetaxi acesop 
ipiatpiꞌajojom puye iam. Imẽnpuye ipiatpiꞌajojom pima dak wuycokcok 
wuyju eꞌem. 4 Ipiatꞌajoam wuyetaxi bima, Deus eꞌem wuywebe:
— Xipat cĩcã eyju oxe — i.

Deus “Eyju xipat cĩcã oxe” iꞌeꞌem pima, wuycokcog̃ acesop Deus xe 
acesop soat em iap wiwi am. 5 Jewemug̃uykukukum g̃u wuyju Deus 
coꞌi acesop iap wiwi am. Ixe jebiõg̃buk oꞌg̃uõm wuywebe - - xipacat 
oꞌg̃uõm. Oꞌg̃uõm wuymukũyjo am eykukpin cĩcã oxe iam.

6 Wuywebe xipacat mug̃ẽ baꞌore bima Cristo oeꞌũ wuydaxijo am. 
Wuywebeam ixe oeꞌũ xipatꞌũmayũ beam. Deus “Ejeꞌũ juy” iꞌe buje, 
oeꞌũ. 7-8 Deus xe wuykukpin cĩcã. Imẽnpuye ixe jekpot oꞌg̃udot ceꞌũ ãm 
wuywebeam. Wuyju ma wuybuꞌu jeꞌũ ãm wararaꞌacat eꞌũap puxim, 
cũg̃ maꞌg̃u ip jekukum, xipacat mug̃ẽg̃ẽm maꞌg̃u ip. Cristo bit ibuꞌu g̃u 
osunuy jeꞌũ ãm wuywebeam ikẽrẽat mujurũg̃rũg̃ maꞌg̃u wuyju. 9 G̃asũ 
wuyju cũg̃ ma Deus xe wuywebeam Cristo oeꞌũ buye - - oꞌjedoyekereren 
puye. Cristo bureyũ ma wuyju bit g̃asũ. Imẽnpuye Deus wuymuju 
g̃u ipiatꞌajojoap kay. 10 Wuyetakoma juk adi ajop Deus kay. Deus pit 
wuymuwexat jebureyũm wuywebeam ipot oeꞌũ buye. G̃asũ bit Cristo 
waram itait oꞌe. Deus wuydaxijo Cristo itait puye, wuyju ibureyũ buye 

dak. 11 Wuykukukat Jesus Cristo juk wuymuwexat Deus bureyũm, ixe 
xe wuykukpin puye, wuywebeam oeꞌũ buye dak. Imẽnpuye:
— Obureyũ eyju — iꞌeꞌem Deus wuywebe.

Imẽnpuye soat podi ma wuycokcok, wuyju Deus bureyũ buye.
12-19 Imẽnpit ipi watwat ikẽrẽat mujurũg̃rũg̃ꞌuk osodop ip Deus jekawẽn 

muwẽn awap Moisés pe. Deus pit ipiat oꞌsupiꞌajoat g̃u cebe ip jekawẽn 
tag̃ g̃u juk adi oekuku ip iap teim, Moisés pe wuyawẽwẽap ekawẽn 
muwẽn awap. Adão koap ikẽrẽat oꞌg̃ujurũg̃. Soat ipi watwat oꞌjebapuk 
ixe Adão bewi. Soat ixe ebekitkiyũ ikẽrẽat mujurũg̃rũg̃ꞌukayũm oꞌe 
Deus xe ixe ikẽrẽat oꞌg̃ujurũg̃ puye.
— Ikẽrẽat mujurũg̃rũg̃ꞌukayũ jeꞌũ — i juk oꞌe Deus Adão be.

Imẽnpuye soat ipi watwat jeꞌũꞌũm g̃asũ dak. Soat wuyeꞌũꞌẽ ace Adão 
buxim wuyju dak ikẽrẽat mujurũg̃rũg̃ puye. Soat cebekitkiyũ ikẽrẽat 
oꞌg̃urũg̃rũg̃ Adão juk ikẽrẽat oꞌg̃ujurũg̃ iap coꞌiꞌũmg̃u. Inaka oeꞌũꞌũ ip 
soat - - Adão badipyũ, Moisés badipyũ dak. Oeꞌũꞌũ ip Adão koap ikẽrẽat 
oꞌg̃ujurũg̃ puye. Soat Adão ebekitkiyũ ikẽrẽat mujurũg̃rũg̃ꞌukayũm 
oꞌe Deus aꞌõ kay kũyjobitꞌũm ip puye. Adão kũyjobitꞌũm pima, soat 
ixe ebekitkiyũ dak kũyjobitꞌũmayũm oꞌe Deus xe. Imẽneju soat ipi 
watwat ikẽrẽat kug̃ oꞌe Deus xe pũg̃ ag̃okatkat ikẽrẽat oꞌg̃ujurũg̃ puye.

Soat Adão ebekitkiyũ ixe buxim oꞌe - - ikẽrẽat kug̃. Imẽnpuxim Jesus 
Cristo kay itabucayũ ixe buxim eꞌem - - ikẽrẽat kug̃ g̃u. Ixe Jesus Cristo 
oeꞌũ ikẽrẽat uk am ipi watwat pewi - - soat uk am. Imẽnpuye soat em 
itait jeedop ip Deus xe cekay itabucayũ. Adão kũyjobitꞌũm oꞌe Deus aꞌõ 
kay. Imẽnpuye soat ixe naxeg̃ebitbit jeꞌũꞌũm. Jesus Cristo bit kũyjobit 
osunuy Deus aꞌõ kay. Imẽnpuye soat em Deus xe itait jeedop ip cekay 
itabucayũ. Pũg̃ ag̃okatkat kũyjobitꞌũm osunuy Deus aꞌõ kay. Imẽnpuye 
adeayũ ikẽrẽat mujurũg̃rũg̃ꞌukayũm oꞌe Deus xe. Kũyjobitꞌũm cĩcã ip 
osodop Adão buxim. Waraꞌat pit kũyjobit cĩcã osunuy Deus aꞌõ kay. 
Imẽnpuye Deus jeꞌe adeayũ be:
— Eyju cũg̃ ma oxe — i.

Ixeyũ adeayũ kũyjobit Jesus Cristo buxim. Jewejojoꞌi g̃u bit osodop ip 
Adão Cristo eju. Jesus xipan wuykug̃ wararaꞌacat podi ma. Ade Adão 
ebekitkiyũ bit oꞌju ipiatꞌajojoap pe ixe pũg̃ em ma ikẽrẽat oꞌg̃ujurũg̃ 
puye. Deus pit soat podi ma xipan wuykug̃. Imẽnpuye Cristo oꞌg̃udot 
ikẽrẽat uk am soat pewi - - ijodiacat pewi. Deus teiꞌũma adeayũ 
daxijojom ijodiacayũ daxijojom, pũg̃ em ma Cristo oeꞌũ buye. Adão 
pũg̃ ma osunuy. Soat ixe ebekitkiyũ ikẽrẽat mujurũg̃rũg̃ꞌukayũm oꞌe 
Deus xe, Adão ikẽrẽat oꞌg̃ujurũg̃ puye.

— Ikẽrẽat kug̃ eyju oxe — iꞌeꞌem Deus soat pe Adão ebekitkiyũ be 
Adão pũg̃ em ikẽrẽat oꞌg̃ujurũg̃ puye. Deus eꞌem taxijoꞌibiyũ be bit:
— Ikẽrẽat kug̃ g̃u eyju oxe — i, ade em maꞌg̃u ip ikẽrẽat oꞌg̃ujurũg̃rũg̃. 

— Webekitkiyũ eyju — iꞌeꞌem cebe ip, ixe xipat wuykay buye.
Pũg̃ ag̃okatkat imẽn ikẽrẽat oꞌg̃ujurũg̃ - - Adão. Imẽnpuye soat wuyeꞌũꞌẽ 
ace. Waraꞌacat pit ikẽrẽat kug̃ g̃u oeꞌũ - - Jesus Cristo. Imẽnpuye soat 
podi ma Deus xipan wuykug̃.
— Cũg̃ ma eyju oxe — iꞌeꞌem wuywebe - - Jesus Cristo kay itabucayũ be.

Imẽneju soat em wuyetait acesop Deus xe. Soat kukukan acesop Cristo 
eju. Jesus eꞌeap Adão eꞌeap podi ma xipacat kug̃.

20-21 Imẽntak Deus jekawẽn oꞌg̃uwẽn Adão ebekitkiyũ mukũyjo am eyju 
ikẽrẽat mujurũg̃rũg̃ cĩcã iam. Ipi watwat pit big̃ ma ikẽrẽat oꞌg̃ujurũg̃rũg̃. 
Soat ipi watwat jeꞌũꞌũm ikẽrẽat mujurũg̃rũg̃ puye. Jeꞌũ buje ip wũy 
ma dopdom Deus wi. Deus pit wararaꞌacat podi ma xipan wuykug̃. 
Ixe Cristo oꞌg̃udot ceꞌũ ãm ikẽrẽat uk am wuywebewi. Imẽnpuye 
wuyeꞌũ buje soat wuyju Deus xe wuyetait acesop, wuykukukat Jesus 
Cristo kay wuyetabun puje. Wuykukukat Jesus Cristo xe ma acesop 
soat em wuyetait

6  1 — Deus pit big̃ ma xipan wuykug̃ big̃ maꞌg̃u wuyju ikẽrẽat 
mujurũg̃rũg̃ — i õn eꞌem eywebe.

Imẽnpuye:
— Big̃ ma juy ikẽrẽat ag̃ujurũg̃rũg̃, big̃ ma Deus xipan wuykuk am 

— i du eyju eꞌem owebe?
2 Imẽn g̃u juy eꞌem! Ceꞌũat jepidowatwan g̃u oꞌe. Imẽnpuxim wuyju dak 
ikẽrẽat mujurũg̃ pin g̃u aceꞌe Cristo kay wuyetabut puye. 3 Wuymubatisan 
puje, g̃asũ bit Jesus Cristo eju mũg̃ꞌi ojeku iap mubapukpug̃ wuyju 
soat pe wuyjojoayũ be. Ikẽrẽat mug̃ẽg̃ẽap acepere kuy apẽn ceꞌũat 
jepidowatwanap epererem. Kuy eyetaybit iboam. 4 Jesus eju kuy ip 
wuykot iap puxim ikẽrẽat mug̃ẽ pin g̃u aceꞌe, ceweju kuy ajeꞌũ iap 
puxim tak. Iboap mubapukpug̃ wuyju wuymubatisan puje. Cristo oeꞌũ 
jebay bikuyap tag̃. Wuyju dak Jesus Cristo bikuyap tag̃ ajeku g̃asũ 
bit. Jaꞌõbacaan Deus ixe waram oꞌg̃utait. Soat podi ma Deus yaꞌõbaca, 
idip tak. Jesus puxim wuyju dak acejetait waram. Imẽneju g̃asũ dak 
wuyag̃uyꞌisum ajeku.

5 Imẽntak Cristo jekpiwatpin ma oeꞌũ korosa be. Imẽnpuxim wuyju dak 
wuyukpiwatpin ma ikẽrẽat ag̃ujurũg̃ g̃u. Deus jaꞌõbacaap oꞌjomõg̃ Cristo 
be waram imutait puje. Imẽnpuxim wuyju dak Cristo aꞌõbacaap kug̃ g̃asũ. 

Ikẽrẽm cuk adi ajekuku iap kuy juk acepere. Wuyag̃uyꞌisum wuyju jekukum 
g̃asũ bit ixe aꞌõbacaap kug̃ puye. 6 Kuy bima juk adi ikẽrẽat ag̃ujurũg̃rũg̃. 
Soat em ikẽrẽat mujurũg̃rũg̃ꞌuk cuk adi ajop. Imẽn jewemudadaybotbon 
cuk adi ajekuku. Cekariwa be imudadaybotbotꞌibit enapõn paꞌoreap 
puxim ikẽrẽat mujurũg̃rũg̃ap epereap paꞌore osunuy wuywebe. G̃asũ bit 
ikẽrẽm cuk adi ajekuku iap acepere Jesus aꞌõbacaap kug̃ puye. Korosa 
be Jesus oeꞌũ jaꞌõbacaap muõm ãm wuywebe ikẽrẽat mujurũg̃ap puxim. 
Imẽnpuye ikẽrẽat ag̃ujurũg̃ g̃u g̃asũ bit. 7 Ikẽrẽat mujurũg̃rũg̃ap epere but 
wuywebe. Ceꞌũat jepidowatwanap epereperem. Imẽnpuxim wuyju dak 
ikẽrẽat mujurũg̃rũg̃ap acepere kuy. Cekariwa be imudadaybotbotꞌibiyũ 
buximayũ g̃u wuyju g̃asũ bit. 8 Cristo jekpiwatpin ma oeꞌũ. Wuyju dak 
wuyukpiwatpin ma ikẽrẽm cuk adi ajekukuiap acepere. Imẽneju wuyetabut 
soat em wuyetait acesop Cristo xe iap kay. 9 Deus Cristo waram oꞌg̃utait 
ceꞌũap tomukadi. Waram pit jeꞌũ g̃u. Abu-be ixe imuyꞌũ but? Kaꞌũma be 
ma! Kuy wuyetaybit iboam. 10 Pũg̃ em ma ixe oeꞌũ. Oeꞌũ ikẽrẽat uk am 
soat pewi wuywebewi. Waram pit jeꞌũ g̃u. G̃asũ bit itabẽg̃ omuy soat em 
Deus bikuyap tag̃ jeku am.

11 — Ikẽrẽm cuk adi ajekukuiap kuy acepere — i juy epeꞌeꞌe eyewewebe. 
— Ikẽrẽat ag̃ujurũg̃ g̃u g̃asũ bit — i juy epeꞌeꞌe. — Ceꞌũat g̃ebum g̃u 
oꞌe ikẽrẽat mug̃ẽap kay — i. — Wuyju dak cuy g̃ebum g̃u ace ikẽrẽat 
mug̃ẽap kay — i juy epeꞌeꞌe eyewewebe. — Deus bikuyap tag̃ acã 
ajeku g̃asũ bit — i juy epeꞌeꞌe eyewewebe. — Mũg̃ꞌi wuykukukat Jesus 
Cristo eju ajeku g̃asũ bit — i juy epeꞌeꞌe eyewewebe.

12 Imẽneju g̃ebum g̃u juy epesop ikẽrẽat mujurũg̃rũg̃ap kay. Ikẽrẽat epeg̃ug̃ẽ 
g̃u eyjebit tag̃. Ikẽrẽat epeg̃ug̃ẽ g̃u eybinũnpe. Eybikuyap tag̃ g̃u juy epeku - - 
Deus bikuyap tag̃ acã. 13 Ikẽrẽat mujurũg̃rũg̃ꞌukayũ cucum ipiatꞌajojoap kay. 
Yag̃uyꞌisum jekukuꞌukayũ bit kabi kay cucum. Kuy bima ikẽrẽat mujurũg̃rũg̃ꞌuk 
cuk adi epesop. G̃asũ bit eyag̃uyꞌisum eyju jekukum. Imẽnpuye:
— Ẽn ocekukan — iꞌũmg̃u juy epeꞌe Satanás pe. — Ikẽrẽat oceg̃ujurũg̃ 

aꞌõbi — iꞌũmg̃u juy epeꞌe Satanás pe ma. Deus pe bit:
— Ẽn acã ocekukukan soat em — i juy epeꞌe. — Aꞌõbacaap cuy 

eg̃uõm ocewebe cũg̃ ma oceku am — i juy epeꞌe cebe.
14 G̃asũ bit cũg̃ ma wuyju Deus xe kuyat ekawẽn tag̃ wuyju jekukum 
puye g̃u - - Deus xipan wuykug̃ puye acã. Imẽnpuye ikẽrẽat ag̃ujurũg̃ g̃u.
— Ẽn ma ocekukan — iꞌũmg̃u aceꞌe Satanás pe.
15 G̃asũ bit cũg̃ ma wuyju Deus xe kawẽn kuyat tag̃ wuyju jekukum 

puye g̃u - - wuyawẽwẽap ekawẽn tag̃ wuyju jekukum puye g̃u dak. 
Deus xipan wuykug̃ puye acã wuyju cũg̃ ma Deus xe. Imẽnpuye:

— Ag̃ug̃ẽ juy waram ikẽrẽat! — i du eyju eꞌem? Imẽn g̃u juy eꞌem! 
16 “Ocekariwam cuy ece” i eyꞌe buje ag̃okatkat pe, eyekariwam jeꞌe. 
Kũyjobin epesop yaꞌõ kay. Eyekariwa epeyepere g̃u ikukpin cĩcã 
eyxe buye. Imẽnpuxim ikẽrẽat mujurũg̃rũg̃ꞌukayũ ikẽrẽat mug̃ẽap 
epereperem g̃u, ikẽrẽat kay jĩjã ip puye. Imẽnpuye soat em Deus wi 
wũy jeedop ip jeꞌũ buje. Deus aꞌõ kay kũyjobicayũ bit cũg̃at ekawẽn 
epereperem g̃u Deus aꞌõ kay jĩjã ip puye. Imẽnpuye cũg̃ ma ip Deus 
xe. Deus xe itait jeedop ip jeꞌũ buje. Kuy eyetaybit cĩcã iboam. 17 Kuy 
bima juk adi Satanás aꞌõ kay kũyjobit epesop. Kawẽn idipat co buje bit, 
eyetabun epesop iboap ekawẽn kay. Iboap ekawẽn icẽmãn. Eycokcog̃ 
epesop iboap ekawẽn kay am. Eybikuy jĩjã iboap ekawẽn tag̃ jeku 
am. Imẽneju:
— Bay, ẽn xipat cĩcã — i oceju eꞌem Deus pe.

18 Deus kuy jaꞌõbacaap oꞌg̃uõm eywebe waram Satanás aꞌõ kay 
kũyjobicap puxim. G̃asũ bit Deus aꞌõ kayayũm epesop. Eybikuy epesop 
ikẽrẽat mug̃ẽ ãm g̃u - - xipacat mug̃ẽ ãm acã. 19 Kawẽn ibapukan õn 
kawẽnwẽn eywebe, apẽn ikẽrẽat acepere wuyag̃uyꞌisum wuyeku am 
iap ibaꞌarẽm eyxe buye. Kuy bima juk adi ikẽrẽat kay g̃ebum epesop. 
Ikẽrẽat mujurũg̃rũg̃ cuk adi epekuku. Xipatꞌũmayũ kukukat aꞌõ kay 
kũyjobin epesop. G̃asũ bit cũg̃ ma juy epeku. Xipacat kay juy g̃ebum 
epesop. Deus aꞌõ kay juy kũyjobin epesop.

20 Ikẽrẽat mujurũg̃rũg̃ꞌuk pima, Deus bikuyap tag̃ g̃u epeku. 21 Xipacat 
tu epejat ikẽrẽat mujurũg̃rũg̃apteim? Kaꞌũma! Eyetaybit ikẽrẽat 
mujurũg̃rũg̃ꞌukayũ soat em Deus wi wũy ma jeedop ip iam. G̃asũ bit 
eysũsũn epeꞌe ikẽrẽat mujurũg̃rũg̃ꞌuk puye. 22 Deus aꞌõ kay kũyjobicayũm 
epesop g̃asũ bit. Deus kuy jaꞌõbacaap oꞌg̃uõm eywebe waram ikẽrẽat 
mug̃ẽap puxim. Soat em eyju ixe mucokcokcog̃ g̃asũ bit. Eyeꞌũ buje 
soat em Deus xe eyetait epesop. 23 Kapikpikꞌukat jekapikaptei bubum. 
Imẽnpuxim ikẽrẽat mujurũg̃rũg̃ꞌukat Deus wi wũy ma jeenuy jeꞌũ buje. 
Ixe wi wũy ma jeenuy ikẽrẽat oꞌg̃ujurũg̃rũg̃iap teim.
— Soat em oxe eyetait epesop — iꞌeꞌem Deus wuywebe bit, wuykukukat 

Jesus Cristo eju mũg̃ꞌi wuyju jekukum puye.
Soat em ixe xe wuydopap teiꞌũmat coꞌi. Kapikpig̃ g̃u wuyju iboap pu 
am. Teiꞌũma Deus iũmũm wuywebe.

7  1 Okitpitpiyũ, eyetaybin put apẽn õn em iam eyetaybit wuyawẽwẽap 
ekawẽn puye. Wuyetabẽg̃ pima acã wuyawẽwẽap ekawẽn tag̃ wuyju 

jekukum. Wuyeꞌũ buje bit ibaꞌore eꞌem. 2 Imẽnpuxim “Ayacat itoptep pima, 

jektop xe ma juy jeenuy itop itait pima” iꞌeꞌem iboap ekawẽn. “Ektop 
eperem g̃u juy waraꞌat pu am” iꞌeꞌem iboap ekawẽn. Itop eꞌũ buje bit, ite 
ayacat itoptepꞌũmat coꞌi eꞌem. Wuyawẽwẽap ekawẽn mupubutbun g̃u 
waraꞌat pu buje itopꞌũm kuy oeꞌũ buye. 3 Waraꞌat pu buje jektom koapat 
itop itait pima bit, ikẽrẽat mug̃ẽg̃ẽm koapat pe jektop pe. Itopꞌũm eꞌũ 
buje bit, ayacat ikẽrẽat mug̃ẽg̃ẽm g̃u waraꞌat pu buje. Wuyawẽwẽap 
ekawẽn kuka oꞌg̃upubun g̃u waraꞌat pu buje. 4 Okitpitpiyũ, ixe ayacat 
puxim eyju. Wuyawẽwẽap ekawẽn koapatꞌũm itopꞌũm puxim - - kawẽn 
kuyat. Jektopꞌũm eꞌũ buje jektop eju g̃u eꞌem ayacat. Imẽnpuxim wuyju 
dak kawẽn kuyat tag̃ g̃u wuyju jekukum g̃asũ bit, Jesus Cristo ekawẽn 
tag̃ acã. Ixe ekawẽn tag̃ wuyju jekukum wuyju Cristo jebitꞌin puye. 
Ixe ebekitkiyũm acesop g̃asũ. Deus waram ixe oꞌg̃utait. 5 Kuy bima 
wuyekpiwatpin ma juk adi ajekuku. Imẽnpit wuyawẽwẽap ekawẽn co 
buje, wuybikuy juk adi ajop - - ikẽrẽat mujurũg̃ ãm acã. Wuybuꞌu juk adi 
ajop kũyjobit am iboap ekawẽn kay. Ikẽrẽm wuyekuap epereꞌũm pima, 
wũy ma kuka juk ajop Deus wi. 6 Kuy bima wuyawẽwẽap ekawẽn tag̃ 
cuk adi jeku ojuy ajop correntebum taomũnmũnat puxim. G̃asũ bit Jesus 
oeꞌũ wuywebeam. Imẽnpuye g̃asũ bit Deus bikuyap tag̃ wuyeku but. Ixe 
bikuyap tag̃ wuyju jekukum g̃asũ, “Obikuyap tag̃ cuy epeku” iap ibararak 
opop kawẽn kuyatup pe buye g̃u - - ixe biõg̃buk wuymuisusun puye acã.

7 — Kawẽn kuyat pit ikẽrẽ — i du aceꞌe? — Wuyawẽwẽap ekawẽn 
pit ikẽrẽ — i du aceꞌe?
Imẽn g̃u juy ace - - pũg̃ em tak kaꞌũma. Wuyawẽwẽap ekawẽn cuk 
adi omutaybitbin apẽn ikẽrẽ Deus xe iam. Wuyawẽwẽap ekawẽn 
wuymutaybitbin eyetabikukum g̃u juy epesop wararaꞌacat pubut kay 
iam. Iboap ekawẽn coꞌũm pima, kuka juk wuyetaybit g̃u ikẽrẽ Deus xe 
wuyetabikukuap iam. 8 Iboap ekawẽn co buje bit, wuyetaybit cuk ace ikẽrẽ 
Deus xe wuyetabikukuap iam. Imẽnpit big̃ ma juk adi wuyetabikukum 
ace wararaꞌacat pubut kay iboap ekawẽn cocom maꞌg̃u wuyju. Iboap 
ekawẽn wuyetaybitꞌũm pima, wuyetaybit g̃u kuka ace apẽn ikẽrẽ Deus 
xe iam. 9 Kuy bima õn tak wetaybit g̃u juk adi og̃uy wuyawẽwẽap ekawẽn. 
Tũybe xipat cĩcã õn Deus xe iãn cuk adi oce. Iboap ekawẽn wetaybin 
puje bit, ikẽrẽat kug̃ õn Deus xe iam tak wetaybit oce. 10 Deus ibikuy 
osunuy soat ipi watwat pe top am ip soat em jexe itait. Imẽnpuye jekawẽn 
oꞌg̃uwẽn wuyawẽ ãm. Imẽnpit ikẽrẽat kug̃ õn iam wetaybin puje:
— Ibaꞌore owebe Deus xe onuy ãm ikẽrẽat kug̃ puye — i juk oce 

owebe ma. — Wũy ma og̃uy Deus wi soat em, ikẽrẽat kug̃ puye — i 
juk oce owebe ma.

11 Tũybe xipat õn Deus xe iãn cuk adi oce kuy bima. Imẽnpit ikẽrẽat 
mujurũg̃rũg̃ꞌuk cuk adi og̃uy. Imẽn cuk adi ocewemug̃uykuku, ikẽrẽat 
mujurũg̃ ojuy buye. Wuyawẽwẽap ekawẽn wetaybin puje bit, “Ikẽrẽat 
kug̃ õn Deus xe” i juk oce owebe ma.
— Wũy ma og̃uy cewi — i juk oce owebe ma.
12 Inaka iboap ekawẽn xipat - - wuyawẽwẽap ekawẽn. Ikẽrẽat kug̃ g̃u. 

Soat ekawẽn tag̃ xipat. Cũg̃ cĩcã iboap ekawẽn. Cekawẽntip cĩcã dak. 
13 Wuyawẽwẽap ekawẽn wetaybicap tomuju g̃u Deus wi wũy ma og̃uy. 
Soat em õn ikẽrẽat kug̃ iap tomuju acã cewi wũy ma og̃uy. Iboap 
ekawẽn xipat cĩcã. Imẽnpit iboap ekawẽn wuymutaybitbin soat ipi 
dag̃acat ikẽrẽat mujurũg̃rũg̃ iam. Iboap ekawẽn wetaybitꞌũm pima, 
tũybe xipat õn Deus xe iãn cuk adi oce. Iboap ekawẽn wetaybin puje 
bit, “Ikẽrẽat kug̃ õn Deus xe,” i juk oce owebe ma.

14 Wuyetaybit Deus jebiõg̃buk aꞌõbi wuyawẽwẽap ekawẽn oꞌg̃uwẽn 
wuywebe iam. Õn pit ijodiat ma. Obuyxi g̃u õn pit. Ikẽrẽat mujurũg̃rũg̃ꞌukat 
õn pit. 15 Xipacat mujurũg̃ pin maꞌgu oxe. Õn pit xipacat mujurũg̃rũg g̃u. 
Ikẽrẽat mujurũg̃ pin g̃u maꞌg̃u oxe. Õn pit ikẽrẽat mujurũg̃rũg̃. Wetaybit 
g̃u apẽnpuye imẽn õn jekukum iam. 16 E buꞌuap tag̃ õn jekukum obuꞌu 
maꞌg̃u jekum. Imẽnpuye wetaybit wuyawẽwẽap ekawẽn cũg̃ ma iam. Cũg̃ 
g̃u maꞌg̃u õn pit iam tak wetaybit. 17 Imẽneju okpiwatpi g̃u õn ikẽrẽat 
mujurũg̃rũg̃. Imẽnpit ikẽrẽat opop obinũnpe. Imẽnpuye obinũn pewi 
ma õn ikẽrẽat mujurũg̃rũg̃. 18 Wetaybit kaꞌũmg̃u xipacat opop owebe 
iam. Obikuy jĩjã xipacat mujurũg̃ ãm. Inaka xipacat mujurũg̃ paꞌore 
owebe. 19 Imẽn obikuy jĩjã xipacat mujurũg̃ ãm. Inaka imujurũg̃rũg̃ g̃u 
õn. Obuꞌu jĩjã ikẽrẽat mujurũg̃ ãm. Inaka soat em ma imujurũg̃rũg̃ õn. 
20 E buꞌuap tag̃ acã õn jekukum. Okpiwatpi g̃u õn ikẽrẽat mujurũg̃rũg̃. 
Ikẽrẽat mujurũg̃rũg̃ õn ikẽrẽat opop obinũnpe buye.

21 Xipacat mujurũg̃ ojuy bima, imujurũg̃ paꞌore owebe xipatꞌũmat 
opop obinũn pe buye. Imẽg̃ap ibapuk cĩcã oxe. 22 Deus ekawẽn kay jĩjã 
õn - - soat ekawẽn kay jĩjã - - wuyawẽwẽap ekawẽn kay jĩjã. 23 Obikuy 
jĩjã ma xipacat mujurũg̃ ãm. Imẽnpit:
— Ikẽrẽat og̃ujurũg̃ ojebin — i õn eꞌem owebe ma, ikẽrẽat opop 

obinũnpe buye.
Taomũnmũnat puxim õn. Taomũnmũnat pe ibaꞌore ijẽm ãm daomũnmũnapꞌa 
bewi taomũnmũn puye. Imẽnpuxim xipacat mujurũg̃rũg̃ paꞌore owebe 
obacaꞌũm puye. 24 Imẽnpuye og̃uycũg̃ cĩcã. Abu kuka omubacan owebe ikẽrẽat 
mujurũg̃ap puxim - - soat em ipiatꞌajojoap pe onuyap puxim? 25 Wuykukukat 
Jesus Cristo soat podi ma yaꞌõbacaat. Ixe ma juy omubacan. Imẽnpuye:

— Ẽn xipat cĩcã — i õn eꞌem Deus pe.
Kũyjobit cĩcã õn e ojuy Deus aꞌõ kay. Õn acã bima bit, kuka juk 

ikẽrẽat acã og̃ujurũg̃ - - Jesus Cristo aꞌõbacaap kug̃ꞌũm pima.

8  1 Imẽneju Deus Jesus Cristo eju mũg̃ꞌi jekukuꞌukayũ g̃uju g̃u 
ipiatꞌajojoap kay. 2 Deus cuk jaꞌõbacaap oꞌg̃uõm wuywebe waram 

ikẽrẽat mug̃ẽap puxim. Imẽn Ibiõg̃buk xipacat wuymuisusun, wuyju 
Jesus Cristo eju mũg̃ꞌi jekukum pima. Imẽneju aceju g̃u ipiatꞌajojoap kay. 
3 Ibaꞌore wuyeku am wuyawẽwẽap ekawẽn tag̃, wuyaꞌõbacaꞌũm puye. 
Imẽnpuye kaꞌũma ma cũg̃ ma Deus xe iboap ekawẽn tag̃ jekuap tomuju. 
Deus pit jekpot oꞌg̃udot ijodi. Ijodian oꞌe. Ikẽrẽat mujurũg̃rũg̃ꞌukat 
coꞌian oꞌe, ikẽrẽat kug̃ g̃u maꞌg̃u. Imẽn ixe wuywebewi ikẽrẽat ukaptei 
oꞌteida jeꞌũ buje. Oꞌteida jaꞌõbacaap ũm ãm wuywebe ikẽrẽat mug̃ẽap 
puxim. 4 Imẽn oꞌteida wuywebe wuyawẽwẽap ekawẽn tag̃ wuyeku 
am. G̃asũ wuyaꞌõbacaap kug̃ g̃u wuyju jekukum - - Deus aꞌõbacaap 
kug̃ acã. Ibiõg̃buk xipacat aꞌõ dag̃ tak wuyju jekukum. Imẽnpuye 
wuyeku but wuyawẽwẽap ekawẽn tag̃. 5 Jebikuyap tag̃ jekukuꞌukayũ 
ma soat em g̃ebum jemukaypinput kay acã. Deus biõg̃buk bikuyap 
tag̃ jekukuꞌukayũ bit Ibiõg̃buk yag̃uydadam ip. 6 Imẽn soat em 
jemukaypinput kay g̃ebumayũ soat em ipiat supiꞌajojo. Wũy jeedop 
ip Deus wi jeꞌũ buje. Ibiõg̃buk yag̃uydadaꞌukayũ bit yag̃uyꞌisum jeku 
ijodi. Yag̃uybabi ip jeku ijodi - - yag̃uykorereren g̃u. Soat em Deus xe 
jeedop ip jeꞌũ buje. 7 Jemukaypinput kay g̃ebumayũ bit itakoma eꞌem 
Deus kay. Kũyjobit g̃u ip Deus ekawẽn kay - - wuyawẽwẽap ekawẽn 
kay. Ibaꞌore ma dak ixeyũ be kũyjobit am iboap ekawẽn kay. 8 Ibaꞌore 
jebikuyap tag̃ jekukuꞌukayũ be Deus mucokcok am.

9 Eyju bit eybikuyap tag̃ g̃u jekukum. Deus biõg̃buk bikuyap tag̃ eyju 
bit jekukum g̃asũ ixe biõg̃buk eywebe bima. Cristo biõg̃buk kug̃ꞌũmayũ 
cebekitkiyũ g̃u. 10 Cristo biõg̃buk kug̃ pima, Cristo omuy eywebe iap 
puxim. Inaka eyjebit jeꞌũꞌũm cuk adi ikẽrẽat epeg̃ujurũg̃rũg̃ puye. Deus 
biõg̃buk pit waram jeymutait soat em Deus xe eyetait eydop am eyjebit 
eꞌũ maꞌg̃u. Ixe waram jeymutait “Eyju cũg̃ ma oxe,” i juk oꞌe Deus 
eywebe buye. 11 Deus ma waram Jesus Cristo oꞌg̃utait. Eyju dak Deus 
biõg̃buk kug̃ pima, Cristo mutaicap puxim waram jeymutait eyeꞌũap 
tomukadi. Eyjebit g̃uyu ceꞌũꞌũayũ dopdopap pewi. Iisuat jeꞌg̃ũm eyjebin. 
Deus jebiõg̃buk aꞌõbacaan iboap jeꞌg̃ũm eywebe - - xipacat aꞌõbacaan.

12 Okitpitpiyũ, imẽn Deus xipan wuykug̃. Imẽnpuye wuybikuyap tag̃ 
g̃u juy ajeku. Wuyemukaypinput kay g̃u juy g̃ebum ajop. 13 Wuybikuyap 

tag̃ jekukum pima, wuyemukaypinput kay g̃ebum pima dak, wũy ma 
acesop Deus wi. Ipiatꞌajojoap kay aceju. Deus biõg̃buk aꞌõbacaan ikẽrẽat 
mujurũg̃rũg̃ꞌũm pima bit soat em cexe acesop wuyetait. 14 Soat Deus 
biõg̃buk aꞌõ kay kũyjobicayũ Deus ebekitkiyũ. 15 Deus jebiõg̃buk oꞌg̃uõm 
wuywebe. Ixe biõg̃buk wuymudadaybotbon g̃u, wuymuparararan g̃u 
dak. Ixe wuymuy Deus ipotpoyũm. Imẽnpuye:
— Bay — i wuycokcog̃ wuyju eꞌem Deus pe, ixe biõg̃buk aꞌõbi. 16 — Bay 

— i wuyju eꞌem cebe, wuyetaybit puye Deus ebekitkiyũ wuyju iam.
Ixe biõg̃buk tak:
— Eyju Deus ebekitkiyũ — iꞌeꞌem wuywebe.

17 Imẽn Deus ebekitkiyũ wuyju. Imẽnpuye wuyju dak jebekitkiyũ be 
oꞌg̃uxipaniatꞌin ajat. Jekpot pe oꞌg̃uxipaniatꞌin wuyju dak ajat Cristo 
eju. Deus kayꞌũmayũ bit ipiat supiꞌajojoat wuywebe Cristo aꞌõ kay 
wuyju buye. G̃uyjom pit Cristo dipap kug̃ acesop. Cristo soat kukan 
pima bit wuyju dak soat kukukayũm acesop ixe eju, ipiatpiꞌajojom 
maꞌg̃u wuyju ijodi.

18 Ipiatꞌajojom maꞌg̃u wuyju ijodi bima. G̃uyjom pit xipat cĩcã acesop. 
Kaꞌũma ma ibo joꞌiat xipacat. Imẽnpuye wuyag̃uykorereren g̃u juy 
ajop ipiatꞌajoap puxim. 19 “Teyũku webekitkiyũ” i Deus eap wiwim 
cĩcã soat cemumug̃ẽyũ. “Okpot coꞌi ip g̃asũ bit” iꞌeap wiwim cĩcã ip. 
20-21 Soat Deus emumug̃ẽ jeꞌũꞌũm. Imẽn ixe emumug̃ẽyũ teꞌeam ma 
oꞌe. Jekpiwatpi g̃u ip teꞌeam oꞌe kuy bima. Teꞌe ma oꞌe ip Adão ikẽrẽat 
oꞌg̃ujurũg̃ puye.
— Teꞌeam jeedop ip g̃asũ wemumug̃ẽyũ — i mo oꞌe Deus.

Inaka Deus soat g̃uisun iap wiwim cĩcã ip. Ixe ebekitkiyũ Jesus Cristo 
joꞌi bima, Deus soat jemumug̃ẽyũ g̃uisun. Imuisun puje, jeꞌũ g̃u ip. 
22 G̃asũ mabuk soat ma ipi dag̃ayũ ipiatꞌajojom omuisunꞌũm puye. 
Ipiatꞌajojom ip ayacat jeꞌit piap oꞌsupiꞌajoꞌiat coꞌi. 23 Wuyrem. Wuybipurug̃. 
Wuyewãtaxipim. Xipatꞌũmat jebapukpug̃ wuywebe. Imẽneju jeꞌũhꞌũm 
wuyju dak. Imẽnpit Deus jebiõg̃buk oꞌg̃uõm wuywebe wuymutaybit 
am Jesus Cristo joꞌiayũm epesop iam. “Teyũku okpot coꞌiayũ” i Deus 
eap wiwim cĩcã wuyju. Wuyjebit g̃uisuniap wiwim cĩcã dak wuyju. 
24 Wuymuisunap wiwim mabuk wuyju. Wuydaxijo buje, wuyetaybit ajop 
Deus g̃uyjom wuymuisun iam. Wuyemumuwiwi bu buje kuka juk iboap 
ajowiwi g̃u. Abu kuy oꞌjatiat wiwim? Kaꞌũma ma! 25 Imẽnpit ijoꞌibitꞌũmat 
wiwim wuyju. Imẽnpuye wuyukpiceg̃ẽm g̃u wuymuisunap wiwim.

26 Imẽnpuxim Deus biõg̃buk kawẽnwẽn Deus eju wuywebeam. 
Wuybikuyap muwẽnuwẽn cebe.

— Apẽn xeꞌe acejekawẽn Deus eju? — i wuyju eꞌem. — Apẽn xeꞌe 
acejoojuy cexewi? — i dak wuyju eꞌem.
Ceweju jekawẽn ãm wuyetaybitꞌũm pima, jeꞌũhuꞌũm acã wuyju. 
Deus biõg̃buk pit wuybuywatwan wuywebe jekawẽn ãm ceweju. 
Ixe wuyaꞌõmucanucan wuyaꞌõbacaꞌũm puye. 27 Deus bikuyap tag̃ 
ixe biõg̃buk kawẽnwẽn Deus eju cebekitkiyũ beam. Deus itaybit 
wuyag̃uyda am. Itaybit ajo-kug̃ g̃u wuyju iam. Itaybit tak ajo ũm ojuy 
jebiõg̃buk wuywebe iam. 28 Deus xe wuykukpin cĩcã. Jebikuyap tag̃ 
cuk wuynaẽ jebekitkiyũm. Imẽnpuye soat wuywebe jeꞌbapukiap xipat 
jeꞌe wuywebe ixe aꞌõbi. 29 Deus itaybit osunuy abuyũ webekitkiyũm 
jeꞌe iam ipi mujurũg̃ awap.
— Okpot ixeyũ wag̃õm jeꞌe — ioꞌe kuyje. — Ade okpot kitpitpiyũm 

jeꞌe — ioꞌe.
Ixeyũ ma oꞌtomuwã jekpot coꞌiayũm. 30 Imẽn tomuwãꞌibiyũ oꞌtaẽ 
jebekitkiyũm.
— Eyju cũg̃ ma oxe — iꞌeꞌem taẽꞌibiyũ be. — Okpot coꞌĩayũm epesop 

— ioꞌe imucũg̃ꞌibiyũ be.
Deus dipap kug̃ acesop. Imẽneju soat wuywebe jebapukiat xipat jeꞌe 
wuywebe Deus aꞌõbi, Deus ikukpin wuyxe buye.

31 Soat xipat jeꞌe wuywebe iap kay g̃ebum pima apẽn xeꞌe aceꞌe? Deus 
wuywebe jaꞌõbacaap ũm puje, teꞌe ma jeꞌe wuykaykay kũyjobitꞌũmayũ. 
32 Deus jekpot oꞌtaxijo g̃u yaokaap puxim. Oꞌg̃udot ma ijodi ceꞌũ ãm 
soat peam wuywebeam. Ixe dak tacup xeꞌe jeꞌe g̃asũ soat ũm ãm 
wuywebe - - xipacat ũm ãm? Tacup g̃u jeꞌe! 33 Deus ma eꞌem wuywebe:
— Ikẽrẽat kug̃ g̃u eyju oxe — i.

Imẽnpuye abu kuka oꞌe wuywebe: — Ikẽrẽat kug̃ eyju Deus xe — 
i - - Deus emunaẽyũ be? Kaꞌũma ma! 34 Jesus Cristo kuy oeꞌũ ikẽrẽat 
mujurũg̃rũg̃ap teida am. Imẽnpuye kaꞌũma be ma “Ikẽrẽat cuk adi 
epeg̃ujurũg̃rũg̃iaptei juy epeteida,” iꞌe but wuywebe. Ixe dak waram 
g̃uto oꞌjetait. Deus xe g̃asũ omuy. Deus aꞌõbacaap coꞌi ixe yaꞌõbaca. Ixe 
dak kawẽnwẽn Deus eju wuywebeam. 35 Ijodiat pe Cristo mubuꞌun paꞌore 
ikukpin wuykuk am. Itabutꞌũmayũ acoꞌi ikẽrẽm wuykuk. Ipiat acoꞌi 
ip supiꞌajoat wuywebe. Wuymunapõn acoꞌi ip wuyka bewi. Wuyrem 
acoꞌi aceku. Wuydadaybot acoꞌi aceku. Wuyaoka pinap cocom acoꞌi 
aceku. Wuyaoka ip acoꞌi pajam. Kaꞌũma be bit Cristo mubuꞌun put 
ikukpin wuykuk am. 36 Imẽn eꞌem Deus ekawẽn tup:

Ocaoka pinap cocom oceju soat kabia, ebekitkit oceju buye, 
i. Ovelha kukap puxim ip ocekug̃ - - yaokam pimaap puxim, i.

Ibo dup ekawẽn puxim xipatꞌũmat jebapukpug̃ wuywebe. 37 Inaka 
wuyaꞌõbacaap muꞌũm paꞌore ip. Soat em wuycokcog̃ acesop ipiatꞌajojom 
maꞌg̃u wuyju, Cristo xe wuykukpin puye; ixe wuyaꞌõmucanucan puye 
dak. 38 Imẽn wuyetaybit cĩcã kaꞌũma be ma Deus mubuꞌun put ikukpin 
wuykuk am. Wuyeꞌũ buje, ixe xe wuykukpin acesop, wuyetait pima 
dak. Deus ekawẽn tojotjotꞌukayũ be ixe mubuꞌun paꞌore xipan wuykuk 
am - - kũyjobitꞌũmayũ be. Iecug̃cug̃apap pe dak ixe mubuꞌun paꞌore 
xipan wuykuk am - - ijodiacayũ - - kũyjobitꞌũmayũ. Kabi watwat pe dak 
ixe mubuꞌun paꞌore xipan wuykuk am - - kũyjobitꞌũmayũ. Kaꞌũma ma 
ixe mubuꞌun g̃asũ. G̃uyjom tak ibuꞌu g̃u jeꞌe xipan wuykuk am. 39 Ixe 
ibuꞌu g̃u xipan wuykuk am wuyju um pima, badi bima dak. Deus 
xe wuykukpin cĩcã, wuykukukat Jesus Cristo kay wuyetabut puye. 
Imẽnpuye kaꞌũma be ma, Deus emumug̃ẽ be ma ixe mubuꞌun put 
xipan wuykuk am.

9  1-2 — Og̃uycũg̃ cĩcã obadipyũ kay - - Judeuyũ kay — i õn eꞌem.
Imuꞌũm paꞌore ma og̃uycũg̃ap. Icẽmãn õn eꞌem eywebe. Cristo 

kay wetabut. Imẽnpuye napapaꞌuk g̃u õn. Ibiõg̃buk xipacat omuy 
owebe wag̃uymucũg̃ucũg̃. Imẽnpuye napa g̃u õn eꞌem:
— Og̃uycũg̃ cĩcã obadipyũ kay - - Judeuyũ kay — i.

3 Obikuy jĩjã Deus pe okitpitpiyũ mutabun am Jesus kay. Obadipyũ 
ip. Pũg̃ ma ocedobu bit.
— Bay, wũy ma og̃uy Cristo wi soat em ipiatꞌajojom ewebe obadipyũ 

daxijoap teim — i õn e ojuy acoꞌi Deus pe.
4 Obadipyũ Israel naxeg̃ebitbit. Kuyje:
— Eyju webekitkiyũ — ioꞌe Deus cebe ip.

Deus ixeyũ oꞌjomuy jebekitkiyũm. Deus jedipap oꞌg̃ũm cebe ip jewejoꞌi 
iꞌe am.
— Xipan õn jeykuk — i juk adi oꞌeꞌe Deus cebe ip. — Ade jĩjã jeꞌe 

ip enaxeg̃ebitbiyũ — i juk adi oꞌeꞌe cebe ip. — Ipi og̃ũm eyipim — i 
juk adi oꞌeꞌe. Jekawẽn oꞌg̃uwẽn Moisés pe ixeyũ awẽ ãm. Icẽmãn ip 
Deus mubuyxixin.
— Eynaxeg̃ebit ma otaẽ ipi dag̃ayũ daxijojoꞌukan — i juk adi oꞌeꞌe 

Deus cebe ip.
5 Israel ipotpot naxeg̃ebitbiyũ ip - - doze beayũ naxeg̃ebitbiyũ. Ijodi ikap 
puje Cristo dak ixeyũ badim oꞌe. Ixe Cristo soat podi ma yaꞌõbacaat.
— Soat podi ma ẽn aꞌõbuyxi — i juy acece cebe.

Soat em ma juy imẽn acece.

6 Deus jaꞌõ dag̃ g̃u eꞌem, xepxep ã Judeuyũ itabut g̃asũ Deus kay 
buye — iꞌũmg̃u juy ace.
Soat g̃u Israel naxeg̃ebitbit Deus emunaẽyũ - - pũg̃pũg̃ ã. 7 Soat g̃u 
Abraão naxeg̃ebitbit tak taxeg̃ebitbicat Deus xe - - pũg̃pũg̃ ã.
— Pũg̃at taxeg̃ebitbit acã enaxeg̃ebitbicat oxe - - Isaque naxeg̃ebitbit 

acã — i juk oꞌe Deus Abraão be.
8 Imẽneju wuyetaybit soat g̃u Abraão naxeg̃ebitbit Deus oꞌtaẽ jebekitkiyũm 
iam. Deus aꞌõ dag̃ oꞌkapiat taxeg̃ebitbit acã Deus ebekitkiyũ. Waraꞌat 
taxeg̃ebitbit pit kaꞌũma.

9 — Waraꞌat koato dak oajẽm ekay ija ekaxi ma — i mo aꞌg̃u oꞌe 
Deus. — Ija ekaxi ma Sara iꞌitꞌet jeꞌe — i juk oꞌe Deus Abraão be.
Imẽn Deus oꞌjekawẽn Abraão be.

10 Waraꞌat ekawẽn tak og̃uwẽn eymutaybit am soat g̃u Deus 
oꞌtaẽ - - pũg̃pũg̃ ã iam. Deus oꞌjekawẽn Rebeca eju xepxepayũ yuk pe 
bima - - wuydobu Isaque ipotpoyũ yuk pe bima.

11-12 — Iwag̃o kũyjobit jeenuy jekitpit aꞌõ kay — ioꞌe Deus Rebeca be 
xepxepayũ yuk pe bima.
Xipatꞌũmat oꞌg̃ug̃ẽ g̃u buk ip - - xipacat tak kaꞌũma. Deus pũg̃ ma jebekin 
oꞌtaẽ. Waraꞌat pit kaꞌũma. Apẽn kuy bima jewag̃uyg̃uy osunuy iap tag̃ 
oꞌtaẽ. Apẽn ixeyũ juk adi oekuku iap tomuju g̃u oꞌtaẽ. Jebikuyap tag̃ 
acã oꞌtaẽ. 13 Imẽn eꞌem Deus ekawẽn tup: Jacó ikukpin oꞌe oxe, Esaú 
bit ikukpin g̃u oxe oꞌe, i.
Imẽn oꞌtupmubararak ip Rebeca iyũ muwẽnuwẽn.

14 Pũg̃ ma oꞌtaẽ, waraꞌat pit kaꞌũma. Imẽnpuye:
— Deus cũg̃ g̃u — i du aceꞌe?

Imẽn g̃u juy ace! 15 Imẽnpuye:
— Wetabotaidabotbot pin pima, wetabotaidabotbon oce — ioꞌe Deus 

Moisés pe. — Obuꞌu bima bit, wetabotaidabotbon g̃u oce — ioꞌe cebe. 
Imẽnpuye:
— Wemukaypinpucayũ kay acã wetabotaidabotbon oce — ioꞌe Deus 

Moisés pe.
16 Imẽn Deus itabotaidabotbot wuykay “Etabotaidabotbon cuy eg̃uy 
ocekay,” i wuyju eꞌeap tomuju g̃u, wuyju xipacat mujurũg̃rũg̃ap 
tomuju g̃u dak. Ixe itabotaidabotbon wuykay, itabotaidabotbot pin 
puye acã. 17 Imẽn eꞌem Deus ekawẽn tup - - Faraó be kuyje oꞌjekawẽn 
iaptup - - Egito eipi kukukat pe oꞌjekawẽn iaptup:

“Õn ma juk emuy adeayũ kukan,” ioꞌe Deus, i. “Ade em 
waꞌõbacaap og̃ubapukpuk etabutpe,” ioꞌe Deus, i. “Imẽnpuye 

soat kaka watwat itaybit jeꞌe obuten. Itaybit ip jeꞌe Deus soat 
podi ma yaꞌõbacaat iam” iꞌeꞌem Deus, i.

Imẽn eꞌem Deus ekawẽn tup. 18 Imẽneju Deus itabotaidabotbot 
jemukaypinpucayũ kay. Kũyjobitꞌũmayũ mukũyjobitꞌũmꞌũm tak big̃ ma.

19 — Deus ma “Ãg̃ jeenuy itabutꞌũmãn” iꞌeꞌem Judeuyũ be bima, cũg̃ 
g̃u Deus pe iꞌe am cebe ip “Ipiat osupiꞌajoat eywebe eyetabutꞌũm puye,” 
i kuka ece teꞌe ma owebe. — Deus ibuꞌu bima, itabut paꞌore ip — i 
teꞌe ma kuka ece owebe.

20 — Tapu, imẽn g̃u juy ece — i õn pit eꞌem.
Ecede g̃u juy Deus pe:
— Apẽnpuye dak ẽn imẽn omug̃ẽ? — iꞌũmg̃u eꞌem itĩg̃ꞌa bit jamug̃ẽat pe.

21 Wuynõm mug̃ẽg̃ẽꞌukat jebikuyap tag̃ yamug̃ẽg̃ẽm. Pũg̃tõm pewi ma 
xepxepꞌa yamug̃ẽg̃ẽm. Pũg̃ꞌa yadeibog̃atꞌa yamug̃ẽg̃ẽm. Waraꞌatꞌa bit 
yadeiꞌĩcatꞌa yamug̃ẽg̃ẽm. Jebikuyap tag̃ ma yamugẽg̃ẽm.

22-24 Wuynõm mug̃ẽg̃ẽꞌukat puxim Deus Judeuyũ kug̃. Jebikuyap tag̃ 
ma ip ikug̃. Jetakomaap mubapuk ojuy osunuy kũyjobitꞌũmayũ be. 
Jaꞌõbacaap mubapuk ojuy dak osunuy. G̃uyjom pit ipiat supiꞌajoat cebe 
ip, kũymobitꞌũm puye. Inaka tog̃a osunuy jetakomaap kug̃ - - ade koato. 
Ipiat oꞌsupiꞌajoat g̃u cebe ip. Wararaꞌacayũ nomuwãwãm jebekitkiyũm 
pima, ipiat oꞌsupiꞌajoat g̃u Judeuyũ be - - kũyjobitꞌũmayũ be. Imẽn Deus 
cuk wuynaẽ jebekitkiyũm. Pũg̃pũg̃ wuyꞌin Judeuyũ. Wararaꞌacayũ 
Judeuꞌũmayũ. Deus pit soat wuynaẽ jebekitkiyũm.
— G̃asũ bit okpot kay itabucayũ acã webekitkiyũm jeꞌe — i juk adi 

oꞌeꞌe Deus jewebe ma.
Imẽnpuye ixe juk wuynaẽ wuyetabut am Jesus kay.
— Wetabotaidabotbot eykay — i juk adi oꞌeꞌe jekpot kay itabucayũ 

be. — Ojoꞌi jeꞌe ip jedipap kug̃ okpot kay itabucayũ — i juk adi oꞌeꞌe 
Deus jewebe ma.
Imẽg̃ap soat podi ma odip iam jekayayũ mutaybitbin. 25 Imẽn Deus 
eꞌem Oséias emudupmubararaktup pe:

“Webekitkinꞌũm topibiyũ webekitkiyũm jeꞌe,” ioꞌe Deus, i. 
“Ikukpin g̃u ip osodop oxe iayũ ikukpin jeꞌe oxe,” ioꞌe, i.

 26 “Eyju dak webekitkit g̃u,” i mo aꞌg̃u oꞌe Deus cebe ip pũg̃ ka 
be ma, i. G̃uyjom pit: “Webekitkit eyju - - soat em itaicat 
ebekitkit,” i jeꞌe Deus ibo ka be ma, i.

Imẽn Deus eꞌem Oséias emudupmubararaktup pe, apẽn Judeuꞌũmayũ 
dak Deus ebekitkin jeꞌe iap tup pe.

27 Isaías tak Israel naxeg̃ebitbit mug̃ẽaptup oꞌtupmubararak:

Israel naxeg̃ebitbit ade jĩjã - - kaꞌoririt puxim, i. Xepxep ã bit 
Deus idaxijo, i. 28 Deus ipiat supiꞌajoat soat kũyjobitꞌũmayũ be, 
i. Apẽn kuy oꞌeꞌe iap tag̃ ipiat supiꞌajoat cebe ip, i. G̃axĩn ma 
ipiat supiꞌajoat cebe ip, i. Pũg̃ em ma ipiat supiꞌajoat cebe ip, i.

Imẽn Isaías eꞌem jemudupmubararaktup pe. 29 Waraꞌatup pe imẽn ibararak - - 
Isaías emudupmubararaktup pe - - kuy bima oꞌtupmubararakiatup pe:

Wuykukukat soat podi ma yaꞌõbacaat, i. Ixe pũg̃ wuyꞌinat 
taxijoꞌũm pima, soat kuka juk oap - - apẽn Sodoma ka 
watwatꞌũmꞌũm oap iap puxim - - apẽn Gomorra ka watwatꞌũmꞌũm 
oap iap puxim, i.

Imẽn ibararak opop Isaías emudupmubararaktup pe - - apẽn Deus 
pũg̃pũg̃ ã Judeuyũ idaxijo iap tup pe.

30 — Apẽnpuye ade Judeuꞌũmayũ itabut Jesus kay xepxep ã Judeuyũ 
itabut pima? — i du eyju eꞌem owebe?
Apẽn cũg̃ ma ajeku Deus xe iap oꞌjokudada g̃u Judeuꞌũmayũ. Inaka:
— Eyju cũg̃ ma oxe — ioꞌe Deus cebe ip, Jesus Cristo kay itabut ip 

puye.
31 Tũybe cũg̃ ma acesop Deus xe wuyawẽwẽap ekawẽn tag̃ wuyekuap 
tomuju iãn oꞌe ip Judeuyũ bit - - Deus emunaẽyũ.
— Cũg̃ ma eyju oxe — iꞌũmg̃u oꞌe Deus pit cebe ip, iboap ekawẽn 

tag̃ ceku baꞌore cebe ip puye.
32-33 Itabut g̃u ip osodop cũg̃ ma wuyju Deus xe wuyetabucap tomuju 
iap kay. Imẽnpuye:
— Cũg̃ ma eyju oxe — iꞌũmg̃u oꞌe Deus cebe ip. Tũybe cũg̃ ma acesop 

Deus xe wuyawẽwẽap ekawẽn tag̃ wuyekuap tomuju iãn oꞌe ip. Ibuꞌu 
ip oꞌe jetabut am Jesus Cristo kay. Imẽn eꞌem Deus ekawẽn tup:

Pũg̃ꞌa oyamuy Sião ka be witaꞌa, i. Ig̃oꞌa be Sião ka watwat 
jeweikaka, i. Jeꞌatꞌat ip ya be, i. Cekay itabucayũ bit soat 
em icokcok jeedop ip jetabucap kug̃, i.

Iboap tup ekawẽn pe Cristo witaꞌa buxim eꞌem - - Judeuyũ jeweikakaꞌibiyũ 
buxim.

10  1 Okitpitpiyũ, obikuy jĩjã Deus pe obadipyũ daxijo am.
— Bay, obadipyũ juy etaxijo — i õn eꞌem Deus pe. — Israel 

naxeg̃ebitbit cuy etaxijo — i õn eꞌem cebe.
2 Ixeyũ dak ibikuy jĩjã Deus bikuyap tag̃ jeku am. Kawẽn icẽmãn pit 
itaybit g̃u ip. Apẽn cũg̃ ma aceku Deus xe iam itaybit g̃u ip. 3 Imẽn 
itaybit g̃u ip osodop Deus acã wuymucũg̃ucũg̃ iam. Imẽnpuye jag̃uy 

dag̃ ma ip jewemucũg̃ ojuy osodop. Deus wuymucũg̃ucũg̃ Jesus Cristo 
kay wuyetabut pima. Imẽnpit ip ibuꞌu osodop jetabut am cekay. 4 Cristo 
oajẽm ijodi wuymucũg̃ ãm. Wuymucũg̃aptei oꞌteida jeꞌũãm. Cekay 
wuyetabut pima acã, cũg̃ ma acesop Deus xe. Imẽnpit:
— Wuyawẽwẽap ekawẽn tag̃ wuyeku buje cũg̃ ma acesop Deus xe 

— iꞌeꞌem ip teꞌe ma.
5 Imẽntak: “Cũg̃ ma acesop Deus xe wuyawẽwẽap ekawẽn tag̃ wuyeku 

buje” i teꞌe ma eꞌeꞌukayũ oꞌyawẽ Moisés kuyje.
— Soat tag̃ cekawẽn tag̃ ceku buje, kuka juk cũg̃ ma oꞌe ip Deus 

xe — ioꞌe Moisés cebe ip.
6 — Cristo kay eyetabut puje acã cũg̃ ma eyju oxe — iꞌeꞌem Deus 

pit. — Ixe eymucũg̃ucũg̃aptei kuy oꞌteida — iꞌeꞌem Deus.
Pũg̃pũg̃ayũ bit teꞌe ma eꞌem:
— Cristo oꞌteida g̃u buk — i.

Imẽnpuye teꞌe ma eꞌem ip:
— Abu paxi jeu kabi kay Cristo mukop am wuymucũg̃ ãm?” i.

Imẽn ip teꞌe ma eꞌem itabutꞌũm puye ixe kuy oꞌkop ijodi wuymucũg̃ 
ãm iap kay.

7 — Abu paxi jeꞌkop ceꞌũꞌũayũ dopdopap pe Cristo muyu am wuymucũg̃ 
ãm? — i teꞌe ma eꞌem ip.
Imẽn teꞌe ma eꞌem ip itabutꞌũm puye Cristo waram g̃uto oꞌjetait 
wuymucũg̃ ãm iap kay. 8 Imẽn eꞌem Deus ekawẽn tup pit:

Eyetaybin put cũg̃ ma wuyju Deus xe wuyetabun puje iam, i. 
Iboap ekawẽn kuy epejojojo, i. Kuy iboap ekawẽn epeg̃uwẽn, 
i. Kuy g̃ebum epesop iboap ekawẽn kay, i.

— Cristo kay eyetabun cuy epesop — i õn eꞌem pima, iboap ekawẽn 
imuwẽnuwẽn õn. 9 Imẽneju Deus jeydaxijo. “Jesus ocekukukat,” i eyꞌe 
buje, Deus jeydaxijo. Deus waram Jesus oꞌg̃utait ceꞌũap tomukadi 
iap kay eyetabut pima, ixe jeydaxijo. 10 Jesus kay wuyetabun puje, 
Deus eꞌem wuywebe: — Cũg̃ ma eyju oxe — i. “Jesus ocekukukat,” 
i wuyꞌe buje dak, Deus wuydaxijo. 11 Imẽn eꞌem Deus ekawẽn tup: 

“Cekay itabucat soat em icokcok jeenuy jetabucap kug̃,” i. 12 Imẽn 
Judeu Judeuꞌũmat coꞌi Deus xe. Jesus Cristo soat kukukat - - Judeu 
kukukat, Judeuꞌũmat kukukat tak. Imẽntak ixe soat em xipan soat 
kug̃ - - “Obuywatwan cuy eg̃uy” iꞌeꞌem cebe iayũ kug̃ - - Judeuyũ kug̃, 
Judeuꞌũmayũ kug̃ tak. 13 Imẽn eꞌem Deus ekawẽn tup:

“Obuywatwan cuy eg̃uy, ocekukukat,” iꞌeꞌeꞌukayũ idaxijo - - 
soat ip idaxijo, i.

14 Ixe kay itabutꞌũm pima bit, “Obuywatwan cuy eg̃uy” iꞌe baꞌore jeꞌe 
cebe ip. Ixe ekawẽn coꞌũm pima, ibaꞌore jeꞌe cebe ip jetabut am cekay. 
Wararaꞌacat ixe ekawẽn muwẽnꞌũm pima, yaꞌĩjo baꞌore jeꞌe cebe ip. 
15 Deus pe wararaꞌacat mujuꞌũm soat ka be bima, ixe ekawẽn muwẽn 
paꞌore jeꞌe cebe ip. Imẽn eꞌem Deus ekawẽn tup:

Yawẽg̃tipat muwẽnuwẽnꞌukat ajẽmap xipat cĩcã ocexe, i.
Imẽn eꞌem kuyatup.

16 Soat g̃u bit kawẽn idipat kay oꞌe - - xepxep ã. Imẽn Isaías oꞌe Deus 
pe kuyje:

— Okukukat, abu xeꞌe itabut oꞌe wekawẽn kay? Xepxep ã — i.
17 Imẽneju wuyetabut Cristo kay ixe awẽg̃ tobuxik puje acã. Ayawẽg̃tobuxik 
tak waraꞌacat yawẽg̃ muwẽn puje acã.

18 — Judeuyũ bit kawẽn idipat oꞌyaꞌĩjojo — i õn eꞌem eywebe.
Oꞌyaꞌĩjojo ip. Imẽn eꞌem Deus ekawẽn tup - - Isaías emudupmubararaktup:

Ixeyũ ekawẽn oꞌyaꞌĩjojo ip soat kaka dag̃ayũ, i. Ag̃okaꞌabi 
dag̃ oꞌyawẽg̃mupõg̃põg̃põg̃, i.

Imẽn eꞌem Deus ekawẽn tup.
19 Cristo ekawẽn ibaꞌarẽm tu osodop Judeuyũ xe? Ibaꞌarẽm g̃u. Imẽn 

eꞌem Moisés emudupmubararaktup:
Eyju Judeuyũ, i. Deus kuka Judeuꞌũmayũ g̃u oꞌtaẽ jebekitkiyũm, 
i tete ma eyju eꞌem, i. Itaybitꞌũmayũ g̃u kuka oꞌtaẽ jebekitkiyũm 
i tũybe eꞌem iãn eyju, i. Eyetabutkarey epesop cekay ip, 
owebe webekitkiyũ ixeyũ naẽ buje, i. Eyetakoma epesop 
cekay ip, owebe webekitkiyũ ixeyũ naẽ buje, i.

Imẽn eꞌem kuyatup.
20 Isaías iparara g̃u osunuy icẽmãn iꞌe am. Imẽn eꞌem cemudupmubararaktup:

Ikudadamꞌumayũ Deus oꞌtobuxik, i. Tomuwãwãꞌũmayũ kay 
oꞌjebapuk, i.

Imẽn eꞌem Isaías emudupmubararaktup.
 21 Imẽntak Judeuyũ oꞌg̃uwẽn Isaías. “Kabia bun ‘Eyetabun cuy 

epesop okay,’ i juk adi oꞌeꞌe Deus kũyjobitꞌũmayũ be - - 
jekawẽn kayꞌũmayũ be,” ioꞌe Isaías.

11  1 — Deus jebekitkit oꞌjepere - - Judeuyũ oꞌjepere — i du eyju 
eꞌem owebe?

— Kaꞌũma! Oꞌjepere g̃u — i õn pit eꞌem.
Õn tak Israel naxeg̃ebit. Abraão naxeg̃ebit õn. Benjamin diwat õn. 
2 Deus Judeuyũ oꞌtaẽ jebekitkiyũm kuyje ma - - ipi mujurũg̃ puje. G̃asũ 

dak ixeyũ oꞌjepere g̃u. Elias Israel naxeg̃ebitbit oꞌg̃uwẽnuwẽn Deus 
pe. Eyetaybit g̃u du iboap ekawẽntum? Imẽn eꞌem ijudup:
 3 “Kariwa, ekawẽn muwẽnuwẽnꞌukayũ oꞌyaoka ip,” i. “Etabutpe 

tõmteꞌokuatõm mupikupikapꞌa oꞌyamukẽrẽrẽn ip,” i. “Õn acã 
ocepoyat ekay itabucayũꞌin,” i. “G̃asũ okudadam ip oaoka am,” 
ioꞌe Elias Deus pe kuyje.

4 Imem Deus oꞌjede Elias pe:
“Ẽn ã g̃u etabucat okay,” ioꞌe Deus Elias be, i. “Ade ma 
osubuywan ixeyũ be okay jetabucap epereap puxim - - 7,000 
beayũ,” ioꞌe ixe bit, i. “Imẽnpuye oꞌjẽg̃ꞌaecõg̃cõg̃ g̃u ip Baal 
wap - - deusbaro wap ‘Ẽn acã deus,’ iꞌe am cebe,” ioꞌe Deus, i.

5 Elias itabẽg̃ osunuy bimaayũ etabucap puxim g̃asũ dak pũg̃uũg̃ ã 
itabut Judeuyũ. Kuyje 7000 be osodop iayũ buxim, g̃asũ dak Deus 
pũg̃pũg̃ oꞌtaẽ Israel naxeg̃ebitbiyũꞌin. Ixeyũ oꞌtaẽ, xipan ip ikug̃ puye. 
6 Idipat oꞌg̃ujurũg̃rũg̃ ip ibuye g̃u oꞌtaẽ - - jexe ikukpin ip puye acã. 
Idipat mujurũg̃rũg̃ap tomuju wuynaẽ bima, jexe ikukpinap tomuju 
g̃u kuka juk wuynaẽ.

7 Eyaꞌõpicũg̃cũg̃ cuy epesop waꞌõ kay! Israel naxeg̃ebitbit ibikuy 
osodop Deus pe jemucũg̃ ãm. Imẽnpit cũg̃ g̃u oꞌe ip cexe. Xepxep ã 
ixeyũꞌin cũg̃ ma oꞌe cexe - - kuy oꞌtaẽꞌiayũ acã. Apẽn cũg̃ ma acesop 
Deus xe iap ibaꞌarẽm osodop wararaꞌacayũ xe. Yaꞌõpiꞌũmayũ buxim 
ip osodop Deus aꞌõ kay. 8 Imẽn eꞌem Deus ekawẽn tup:

Deus ixeyũ ooꞌg̃ubuꞌun jekay itabucan, i. Deus ekawẽn 
ibaꞌarẽm cexe ip cekawẽn cocom maꞌg̃u ip, i. Ixeyũ dak itabut 
g̃u cekay kawẽn icẽmat aꞌĩjojom maꞌg̃u ip, i.

Ibodup ekawẽn puxim g̃asũ dak itabut g̃u ip Israel naxeg̃ebitbiyũ. 
9 Imẽn Davi dak oꞌe:

Jewemug̃uykukukum ip jekukum, i. Cedag̃ꞌũm cĩcã ip 
jewag̃uyg̃uy, i. Imẽnpuye cũg̃ ma Deus pe ipiatpiꞌajoan cebe 
ip, i. Ixeyũ juy jewemug̃uykuku wuyju wasũ mug̃uykukukum 
ibu am iap puxim, wuyju puca mug̃uykukukum ibu am iap 
puxim tak, i. 10 Itaꞌũmat puxim cuy jeku ip, i. Ipoxiat kukat 
puxim cuy ip ipiat supiꞌajo, i.

Imẽn Davi oꞌe kũyjobitꞌũmayũ be.
11 Soat em g̃u bit jeedop ip cedag̃ꞌũma je wag̃uyg̃uy Judeuyũ - - darem 

ma. Soat kabia g̃u Deus ipiat supiꞌajoat ixeyũ be - - darem ma. Judeuyũ ma 
kũyjobitꞌũm osodop. Deus pit Judeuꞌũmayũ daxijojom Judeuyũ etabutkarey 
am. Deus ibikuy Judeuyũ etabutkarey am Judeuꞌũmayũ kay taxijo ip puye.

— “Wuyju dak cuy acetabun Deus kay ixe be wuydaxijo am,” i xeꞌe 
jeꞌe Judeuyũ ioꞌe Deus jewebe ma.
12 Judeuyũ kũyjobitꞌũm osodop. Imẽnpuye Deus Judeuꞌũmayũ daxijojom 
oꞌe g̃asũ. Itabut g̃u ip osodop Judeuyũ. Imẽnpuye Judeuꞌũmayũ itabut 
eꞌem g̃asũ. G̃asũ Deus xipacat ũmũm Judeuꞌũmayũ be Judeuyũ 
kũyjobitꞌũm puye. G̃uyjom pit bũrũmaku ip jeꞌe itabut Judeuyũ. Deus 
itaybit bũrũku iam. Ixeyũ itabun puje, ibodi ma xipacat jeꞌg̃ũm cebe ip.

13 Judeuꞌũmayũ, eywebe ma õn kawẽnwẽn g̃asũ. Deus cuk omuju 
jaꞌõbi jekawẽn muwẽn ãm eywebe. Ocokcok cĩcã cekawẽn muwẽnuwẽn. 
14 Obadipyũ itabutkarey jeꞌe xeꞌe eykay, ade Judeuꞌũmayũ itabun puje. 
Obadipyũ dak xeꞌe itabut jeꞌe Jesus kay - - Judeuyũ. Imẽn Jesus ixeyũꞌin 
idaxijo. 15 Deus Judeuyũ kayꞌũm pima, xipat oꞌe Judeuꞌũmayũ be. Deus 
bureyũm oꞌe ip. Deus pe waram Judeuyũ kay buje bit, ibodi ma xipat 
jeꞌe soat peam ijodiat peam. Waram ceꞌũat mutaicap puxim xipat jeꞌe.

16 Pãoꞌa yaꞌĩn ma xipat pima, soatꞌa dag̃ xipat. Imẽnpuxim tũmũnꞌipꞌip 
tãbu xipat pima, soatꞌip tag̃ xipat. Imẽnpuxim Deus kuy bima itabucayũ 
kay bima, g̃asũayũ kay dak jeꞌe itabucayũ kay. Abraão kuy bima 
itabucat osunuy. Deus ebekit osunuy. Imẽnpuye ixe naxeg̃ebitbiyũ 
dak Deus ebekitkiyũ. 17 Wuyju oliveiraꞌip takũ dakatkan tiptag̃at 
takũ muy am ixe nakũ dieg̃. Idibi mujujum wuyju ig̃o dakũ kay takũ 
nojẽm ãm. Imẽnpuxim pũg̃pũg̃ Judeuyũꞌin kuy oꞌtakũdakatꞌiatakũ 
buxim. Ixeyũ oibuꞌun Deus ebekitkiyũm itabutꞌũm puye. Eyju bit Deus 
ebekitkiyũm epesop eyetabut puye. Eyju Judeuꞌũmayũ. Imẽnpuye 
eyju oꞌtakũmuyiatakũ buxim - - tiptag̃atakũ buxim. 18 Tãbu tãbuetait 
takũkẽ buye g̃u. Takũ bit takũetait tãbube buye. Imẽnpuye:
— Deus Judeuyũ kay g̃u - - ocekay acã — iꞌũmg̃u juy epeꞌe. — Oceju 

acã ixe juk ocenaẽ jebekitkiyũm — iꞌũmg̃u juy epeꞌe.
19 — Tiptag̃atakũ muyap coꞌi Deus ocemuy jebekitkiyũm Judeuyũ 

dieg̃ — i eyju acoꞌi eꞌem.
20 Icẽmãn eyju eꞌem. Imẽnpit takũ dakacap puxim darem Deus Judeuyũ 
kay g̃u osunuy Cristo kay itabutꞌũm puye. Jebekitkiyũm cuk eymuy 
ixeyũ dieg̃ Cristo kay eyetabut puye. Imẽneju:
— Oceju acã Deus ebekitkiyũ — iꞌũmg̃u juy epeꞌe.

Eydayꞌemꞌum ma juy epesop eyetabucap epereap puxim! 21 Takũdakacap 
coꞌi Deus ipiat oꞌsupiꞌajoat Judeuyũ be itabutꞌũm puye. Ipiat oꞌsupiꞌajoat 
cebe ip takũat puxim maꞌg̃u ip. Eyetabutꞌũm pima, eywebe dak ipiat 
supiꞌajoat. 22 Cristo kay itabutꞌũm puye Deus ipiatpiꞌajoan Judeuyũ be 
ibima, “Cũg̃ ma Deus,” i wuyju eꞌem. Cristo kay ip puye, Judeuꞌũmayũ 

kay jĩjã ibima dak, “Xipat cĩcã Deus” i wuyju eꞌem. Eyju bit eydayꞌemꞌum 
cuy epesop Cristo kay eyetabucap epereap puxim. Eyetabucap epere 
buje, eyju dak takũdakacatakũ buxim epesop. 23 Judeuyũ oibuꞌun 
Deus ebekitkiyũm. Itabut g̃u oꞌe ip cekay. Imẽnpuye Deus tak oibuꞌun 
cekay ip takũ dakatꞌibit puxim. Waram ibikuy buje bit, waram 
Deus ebekitkiyũm jeedop ip waram oꞌtakũdakatꞌiatakũ muyap coꞌi. 
Ibaꞌore g̃u Deus pe imẽg̃ap. 24 Eyju Judeuꞌũmayũ. Tiptag̃atakũ buxim 
eyju. Tiptag̃atakũ imẽn atakũmuy oliveiraꞌip pe. Imẽnpuxim kuy 
bima Deus ebekitkiyũm g̃u epesop. G̃asũ bit ixe ebekitkiyũm epeꞌe. 
Imẽnpit Deus pe ibaꞌore g̃u waram Judeuyũ muy am jebekitkiyũm 
oꞌtakũdakatꞌiatakũ muyap puxim oliveiraꞌip pe. Itabun puje, waram 
ixeyũ jomuy jebekitkiyũm.

25 Soat em g̃u Judeuyũ ibuꞌu jeedop jetabut am Cristo kay. Deus 
Judeuꞌũmayũ mutabutbun pima acã, ibuꞌu ip jeedop - - Deus jemunaẽꞌibiyũ 
mutabutbun pima. Deus iboam ibikuy osunuy kuy bima ma. Bũrũmaku 
itabut jeꞌe ip. Wuyxe bit ibaꞌarẽm osodop iboap. G̃asũ acã õn iboap 
muwẽnuwẽn eywebe ibapuk oꞌe owebe g̃asũ bit puye. Okitpitpiyũ, 
g̃ebum cuy epesop iboap kay “Deus oceju acã juk ocenaẽ jebekitkiyũm” 
i eyꞌeap puxim. 26 Deus soat Judeuyũ idaxijo. Imẽn eꞌem Deus ekawẽn tup:

Ipi watwat taxijojoꞌukat jajẽm Sião ka watwat xewi, i. Soat 
ikẽrẽat juꞌuk Jacó naxeg̃ebitbit pewi - - Judeuyũ bewi, i. 
27 Ixeyũ bewi ikẽrẽat uk puje, apẽn kuyje juk adi ocece cebe 
ip iap tag̃ oce, i.

28 Pũg̃pũg̃ Judeuyũ Jesus ekawẽn kay g̃u oꞌe ip. Imẽnpuye ip Deus kay 
itakomaat coꞌi oꞌe. Iboap puye eyetabut put Jesus Cristo kay, Judeuyũ 
g̃u maꞌg̃u eyju. Kuyje bit Deus Judeuyũ oꞌtaẽ jebekitkiyũm. Kuyje:
— Webekitkiyũ eyju — ioꞌe ixeyũ ebika be - - Abraão be, Isaque be 

dak, Jacó be dak.
Imẽnpuye ikukpin cĩcã ip cexe. 29 Deus pit jewag̃uymuwarururun 
g̃u - - pũg̃ tag̃ ma yag̃uy. “Xipan ixeyũ ojukuk” iꞌe buje, xipan ma ixeyũ 
jukuk. “Xeyũku otaẽ webekitkiyũm” iꞌe buje, ixeyũ inaẽ jebekitkiyũm. 
30 Imẽneju Deus itabotaidabotbot g̃asũ eykay, Judeuyũ kũyjobitꞌũm 
pima. Kuy bima juk adi epesop kũyjobitꞌũm ixe aꞌõ kay. G̃asũ bit 
itabotaidabotbot eykay. 31 Judeuyũ kũyjobit g̃u Deus aꞌõ kay g̃asũ, Deus 
itabotaidabotbot eykay buye. G̃uyjom pit itabotaidabotbon jeꞌe ixeyũ 
kay eykay itabotaidabotbocap coꞌi. 32 Jewejojoꞌi ma ip kũyjobitꞌũmap 
kug̃ Deus xe - - Judeuyũ, Judeuꞌũmayũ dak. Imẽnpuxim ma jewejojoꞌi 
ma itabotaidabotbon jeꞌe cekay ip.

33 Soat podi ma Deus xipat wuykay! Kaꞌũma ma ibaꞌarẽm cexe. Soat 
podi ma itaybitbit tak. Ibaꞌore wuywebe bit wuyetaybitbit am apẽn 
ixe jewag̃uyg̃uy iam. Ibaꞌarẽm wuyxe bit ixe jewag̃uymug̃ẽg̃ẽmap. 
34 Imẽn eꞌem Deus ekawẽn tup:

Kaꞌũma ma itaybit apẽn Deus jewag̃uyg̃uy iam, i. Kaꞌũma 
ma ixe awẽwẽm, i. 35 Kaꞌũma xe ma ixe eweroap opop, i.

Imẽn eꞌem Deus ekawẽn tup.
36 Soat Deus emumug̃ẽ. Yaꞌõbi soat kake. Cebeam tak kake soat. Soat 

kake “Soat podi ma ẽn xipat ocexe” iꞌe am cebe.
— Soat podi ma Deus yaꞌõbuyxi, idip tak — i juy ace cebe dak.

Soat em ma juy imẽn acece.

12  1 — Okitpitpiyũ, epeyeweũm Deus pe soat em kũyjobit am 
yaꞌõ kay — i õn eꞌem eywebe.

Apẽn kuyje wũnca ũmap puxim cuy epeyeweũm cebe. Deus 
itabotaidabotbot wuykay iap ibapuk cĩcã wuyxe. Imẽneju kũyjobin cuy 
epesop yaꞌõ kay. Eycokcog̃ cuy epeyekapik cebeam. Ibikuyap tag̃ cuy 
epeku imucokcok am. Ixe aꞌõ kay kũyjobit pima, teꞌe g̃u kuka epeꞌe 
cebe “Ẽn xipat ocexe” i. Icẽmãn imẽn kuka epeꞌe. 2 Deus kayꞌũmat 
ekukuap puxim g̃u juy epeku. Deus pe juy epeyewag̃uymuisunat. Ixe 
be eyag̃uymuisun puje, eyetaybit epeꞌe apẽn Deus ibikuy wuyeku 
am iam. Iboam eyetaybit pima xipan epeku itabutpe. Ikẽrẽat kug̃ g̃u 
epesop cexe. Soat em Deus mucokcokcog̃ epeku.

3 Deus kuy jaꞌõbacaap oꞌg̃uõm owebe jekawẽn muwẽn ãm soat pe. 
Imẽnpuye õn jeymukũyjo Deus bikuyap tag̃ eyeku am. Eyag̃uytog̃ cuy 
epesop jewewekay. Ajo iꞌe but eywebe iap pe ma juy epeyekapik - - 
waraꞌat pe bit kaꞌũma. Deus ma oꞌg̃ũm eyekapik am. Ajo eyxe ibapuk 
imug̃ẽ ãm iat Deus ma oꞌg̃ũm eywebe. 4 Ade opop wuyjebit pe - - wuyeta, 
wuyba dak, wuyi dak. Imẽnpit pũg̃pũg̃pũg̃ soat mug̃ẽg̃ẽm ip. Soat 
cewedapdepdapdep. Onejujujun ma. Soat wuyju ikug̃iat waraꞌat puxim 
g̃u - - jexeat puxim g̃u. Waraꞌat tak imẽnpuxim ma ikug̃. 5 Imẽnpuxim 
tak wuyju - - Jesus Cristo kay itabucayũ. Ade wuyju. Pũg̃at puxim pit 
wuyju Cristo eju mũg̃ꞌi wuyju jekukum puye. Jewebuywatwan wuyju 
wuyekapikap kug̃ wuyjebit puxim. 6 Deus xipan wuykug̃. Imẽnpuye 
ixe jaꞌõbacaap ũmũm soat pe wuywebe waraꞌat pe jekapik am jebeam. 
Pũg̃pũg̃ayũ wuyꞌin yaꞌõbacaap kug̃ ixe ekawẽn muwẽn ãm. Ixeyũ 
juy jeedop imuwẽnuwẽn. 7 Wararaꞌacayũ wuyꞌin pit yaꞌõbacaap kug̃ 
wararaꞌacat peam kapik am. Ixeyũ juy jeedop wararaꞌacat puywatwan. 

Wararaꞌacayũ wuyꞌin pit yaꞌõbacaap kug̃ wararaꞌacat mutaybit am. 
Ixeyũ juy jeedop wararaꞌacat mutaybitbin. 8 Wararaꞌacayũ wuyꞌin 
yaꞌõbacaap kug̃ wararaꞌacat aꞌõmucan am. Ixeyũ juy jeedop wararaꞌacat 
aꞌõmucanucan. Wararaꞌacayũ bit ade kug̃ jebubut kug̃. Tacum g̃u juy 
jeedop ip. Ade ma juy jeg̃ũmg̃ũm ip ikug̃ꞌũmat pe. Wararaꞌacayũ bit 
yaꞌõbacaap kug̃ wararaꞌacat kukan. Yaꞌõpurug̃ g̃u juy jeedop ip ikug̃ - - 
yaꞌõdidin ma. Wararaꞌacayũ bit yaꞌõbacaap kug̃ tadaybocayũ buywat 
am. Icokcog̃ cuy jeedop ip ixeyũ buywatwan.

9 Jewexe g̃u ikukpin eyxeat epejukuk - - icẽmãn. Ikẽrẽat kay g̃u juy 
epesop. Xipacat acã epeg̃ujurũg̃. 10 Ikitpitpiyũ eyju, Cristo kay eyetabut 
puye. Imẽnpuye xipan cuy epeyewekuk eydukꞌa beat kukpinap coꞌi. 
Ibuyxim cuy epeyewekuk. 11 Eybuꞌuꞌum g̃u juy epesop kapik am. 
Kapikpikꞌukayũm cuy epesop. Wuykuukat peam cuy epesop kapikpig̃. 
Eycokcokap kug̃ cuy epesop kapikpig̃ cebeam. 12 Soat em Deus xe 
wuyetait acesop iap wiwim wuyju. Imẽnpuye eycokcog̃ cuy epesop. 
Eyukpiceg̃ẽm g̃u juy epesop xipatꞌũmat jebapukpug̃ eykay bima dak. 
Deus eju kawẽnwẽg̃ap cuy epeyepeg̃u. 13 Eybubutꞌin cuy epeg̃ũm 
ikug̃ꞌũmat pe - - itabucayũ be. Xipan cuy powatwat epeg̃uõm eydukꞌa be.

14 Itabutꞌũmayũ eykaykay bima:
— Bay, ipiat cuy esupiꞌajoat cebe ip — iꞌũmg̃u juy epeꞌe Deus pe. — 

Xipan cuy ejukuk ip — i acã.
15 Icokcokayũ xe bima, eyju dak eycokcog̃ epesop. Waayũ xe bima, 
eyju dak epetõtõn. 16 Pũg̃ tag̃ ma juy epeyewag̃uyg̃uy.
— Soat podi ma oceju xipat — iꞌũmg̃u juy epeꞌe.

Ibuyxiꞌũmat ekapikap cuy epejoixik g̃u.
— Soat podi ma ocetaybit cĩcã — iꞌũmg̃u juy epeꞌe.
17 Wararaꞌacat pe ikẽrẽm eykuk puje, ikẽrẽm g̃u juy epejukuk 

ikẽrẽm eykukapteim. Xipan cuy epeku soat etabutpe wararaꞌacat pe 
eymuymuyap puxim. 18 Eywebe ibaꞌoreꞌũm pima, kabaꞌũm cuy epesop 
soat eju eyxeat eju. 19 Okitpitpiyũ, Deus acã juy ipiat supiꞌajoat ikẽrẽat 
kukayũ be. Imẽnpuye epeyeweik g̃u juy - - pũg̃ em tak kaꞌũma. Imẽn 
eꞌem Deus ekawẽn tup:

“Õn ma oceweik,” iꞌeꞌem wuykukukat, i. “Õn ma ipiat 
osupiꞌajoat cebe ip ikẽrẽm eykukapteim,” i.

20 Imẽn eꞌem Deus ekawẽn tup:
Ekay itakomaat ire bima, eg̃uykõn cuy, i. Puybit cuy eg̃ũm 
cebe, i. Ibipuruk pima, idibi juy etiũm cebe, i. Imẽn isũsũn 
cĩcã jeꞌe, i. Ig̃uycũg̃ jeꞌe xipanꞌũm ekug̃ pima, i.

21 Ikẽrẽat mug̃ẽg̃ẽꞌukayũ be juy ikẽrẽat mug̃ẽan g̃u eywebe. Xipacatꞌin 
cuy epeg̃ug̃ẽ ixeyũ beam imubuꞌun am ip ikẽrẽat kay.

13  1 Kũyjobin cuy ajop iecug̃ap ebekitkit aꞌõ kay. Deus ma ixeyũ 
oꞌjomuyat ipi watwat kukan. Imẽnpuye soat ixeyũ opop Deus 

aꞌõbi. 2 Imẽnpuye iecug̃ap ebekitkit aꞌõ kayꞌũmat Deus oꞌjomuyiat aꞌõ 
kay g̃u. Ipiat supiꞌajoat ip jeweju ma. 3 Xipacat mujurũg̃rũg̃ꞌukayũ 
g̃u iparara iecug̃ap ebekitkit puxim - - ikẽrẽat mujurũg̃rũg̃ꞌukayũ acã. 
Yaꞌõbuyxiayũ buxim eyparara pinꞌũm pima, xipacat cuy epeg̃ujurũg̃. 
Xipacat mujurũg̃ puje:
— Xipat ma eyju ocexe — i jeꞌe ip eywebe.

4 Deus ma ixeyũ oꞌjomuyat eykukan. Xipan eykuk ojuy ip. Eywebe 
ikẽrẽat mujurũg̃ puje bit, eypararam cuy epesop cebuxim ip. Deus ixeyũ 
oꞌjomuyat ipiatpiꞌajoan ikẽrẽat mujurũg̃rũg̃ꞌukayũ be. Imẽnpuye cũg̃ ma 
cebe ip ipiatpiꞌajoan wuywebe. 5 Imẽneju kũyjobin cuy epesop iecug̃ap 
ebekitkit aꞌõ kay. “Deus acoꞌi ipiat supiꞌajoat ocewebe kũyjobitꞌũm 
pima,” i wuyju eꞌem puye g̃u kũyjobin cuy ajop ixeyũ aꞌõ kay. Cedag̃ ma 
wuywebe kũyjobit am ixeyũ aꞌõ kay buye juy kũyjobin ajop yaꞌõ kay ip.

6 Xipan kapikpig̃ pima, Deus aꞌõbi ip kapikpig̃ eykukayũ. Deus ma 
dinheiro bubuꞌukayũ dak oꞌjomuyat wuykukan. Imẽneju wuyedinheirom 
wuyju dak imposto deidadam cebe ip. 7 Eyeweroap cuy epeteida cebe ip. 
Eipi etaxa dak cuy epeteida. Ibuyxim cuy iecug̃ap ebekitkit epejukuk. 
Ixeyũ aꞌõ mupubutbun g̃u juy epesop.

8 Eyeweroap kug̃ g̃u juy epesop. Eyeweroap cuy epeg̃uꞌũm. Ikukpin 
wararaꞌacat kug̃ pima, wuyeweroap ateida iap puxim. Xipan wararaꞌacat 
kug̃ pima, Deus pe wuyawẽwẽap ekawẽn tag̃ wuyju jekukum. 9 Imẽn 
Deus wuyawẽwẽm:
— Wararaꞌacat tayxi eju epeyepo g̃u juy — i. — Wararaꞌacat 

epeyaoka g̃u juy — i. — Wararaꞌacat pubut epetujupaꞌum g̃u juy — i. 
— Eyetabikukum g̃u juy wararaꞌacat pubut kay — i.
Kanomũm tak imẽn wuyawẽwẽm:
— Xipan cuy eyxeat epejukuk apẽn xipan eyju jewekug̃ iap puxim 

— i. Kanomũm eyawẽwẽap tag̃ eyeku buje, koap eyawẽwẽap tag̃ tak 
epeku. 10 Ikukpin wuyxeat kug̃ pima, ikẽrẽm g̃u ixe ajukuk. Imẽnpuye 
ikukpin wuyxeat kug̃ pima, soat ekawẽn tag̃ wuyju jekukum - - Deus 
ekawẽn tag̃ - - wuyawẽwẽap ekawẽn tag̃.

11 Waram Jesus ajẽmap kabia wũy ma osunuy wuyetabun puje. G̃asũ 
bit wũy g̃u oꞌe. G̃axĩn ma wuydaxijojoap kabia jajẽm. Imẽnpuye xetxiat 

puxim g̃u juy ajop. Wuyawẽwẽap ekawẽn tag̃ cuy ajeku. 12 Wuykukukat 
ajẽmap kabia kabiam wuyju bimãn coꞌi. Kabiok ajẽm pasug̃ pimãn 
coꞌi. Kuy kabia ijasũn, g̃axĩn ma ixe jajẽm puye. Imẽnpuye acepere juy 
ikẽrẽat mujurũg̃ap! Ikẽrẽat mujurũg̃rũg̃ꞌukayũ kabiok tag̃ jekukuꞌukayũ 
buxim. G̃aꞌa ajeku Deus bikuyap tag̃ acã! Sorara icaat kug̃ jekukum 
jaokaap puxim. Cristo aꞌõbacaap kug̃ cuy ajeku waram wuywebe 
ikẽrẽat kukap puxim. 13 Cũg̃ ma juy ajeku wuysũsũnap puxim. Cũg̃ ma 
juy ajeku kabiam soat etabutpe jekukum iat puxim. Wuybabitorog̃ g̃u 
juy ajeku. Wuykaꞌokẽrẽm g̃u juy ajeku. Wararaꞌacat tayxi kaykay g̃u 
juy ajeku, wararaꞌacat itop kaykay g̃u dak. Wuysũsũg̃ap g̃u juy ajeku. 
Wararaꞌacat aꞌõdawutwun g̃u juy ajeku. Wuyetabutkarey g̃u juy ajop. 
14 Wuyag̃uy dag̃ jekukum pima, ikẽrẽat mujurũg̃rũg̃ wuyju. Eyag̃uy 
dag̃ g̃u juy epeku! Wuykukukat jaꞌõbacaap ũmũm wuywebe sorarayũ 
kukat jesorarayũ be icaat ũmap coꞌi itakomaat yaokaap puxim.
— Aꞌõbacaap cuy eg̃ũm ocewebe — i juy epeꞌe Jesus Cristo be.

14  1 Eyukpiceg̃ẽm g̃u juy epesop “Apẽn g̃u xeꞌe kuka cũg̃ Deus 
xe?” iꞌeꞌeꞌukayũ kay - - itabucayũ kay. Jewaꞌõxikxig̃ g̃u juy 

epesop ceweju ip yag̃uymuwarurun am. 2 Pũg̃pũg̃ itabucayũꞌin eꞌem:
— Cũg̃ ma wuywebe deusbaroyũ wap iẽnmõg̃ꞌibitẽn o am — i.

Imẽnpuye soat ẽn oꞌom ip. Wararaꞌacayũ bit eꞌem:
— Cũg̃ g̃u wuywebe ibiat ẽn o am — i.

Imẽnpuye iẽn oꞌom g̃u ip - - kadai oꞌom acã ip. 3 Iẽn oꞌoꞌukat — Etaybitꞌũm 
cĩcã — i jeꞌe g̃u kadai oꞌoꞌukat pe. Kadai oꞌoꞌukat tak: — Cedag̃ g̃u 
ẽn jekukum iẽn oꞌoꞌuk puye — i jeꞌe g̃u iẽn oꞌoꞌukat pe, Deus ixe kay 
buye. 4 Cũg̃ g̃u wuywebe “Cedag̃ g̃u ẽn jekukum” iꞌe am wararaꞌacat 
aꞌõkayat pe. Deus aꞌõkayat ixe. Cũg̃ pima, Deus acã jeꞌe cebe “Cũg̃ ma 
ẽn jekukum” i. Cũg̃ꞌũm pima dak, “Cũg̃ g̃u ẽn jekukum” i jeꞌe cebe. 
Wuykukukat jaꞌõbacaap jeg̃ũm cebe cũg̃ ma jeku am. Imẽnpuye cũg̃ 
ma jeku.

5 Pũg̃pũg̃ xe ma pũg̃pũg̃ kabia kabiaꞌipi. Wararaꞌacayũ xe bit kaꞌũmg̃u 
kabiaꞌipiat. Soat kabia ma ipi g̃u. Jewejojoꞌi ma soat kabia ma cexe ip. 
6 Pũg̃pũg̃ayũ xe pũg̃pũg̃ kabia kabiaꞌipiat wuykukukat aꞌõmubuyxin 
ojuy ip. Iẽn oꞌoꞌukat tak soat ẽn oꞌom wuykukukat aꞌõmubuyxin ojuy. 
Jekõn pima:
— Bay, ẽn xipan ocekug̃. Iẽn ũmũm ocexatẽn — iꞌeꞌem Deus pe.

Iẽn om ibuꞌuat tak iẽn oꞌom g̃u wuykukukat aꞌõmubuyxin ojuy. Jekõn 
pima:

— Bay, ẽn xipan ocekug̃. Soat em kadai ũmũm ocewebe ocexan — 
iꞌeꞌem Deus pe.
7 Deus wuyekukuap cocom wuyetabẽg̃ pima, wuyeꞌũ buje dak, wuyju 
Cristo aꞌõ kayayũ buye. 8 Wuyetabẽg̃ pima wuykukukat bikuyap tag̃ 
wuyju jekukum. Wuyeꞌũ buje dak cexe acesop - - wuykukukat xe. 
Imẽneju wuykukukat aꞌõkayayũ wuyju wuyetabẽg̃ pima, wuyeꞌũ 
buje dak. 9 Imẽneju Cristo oeꞌũ. Waram g̃uto oꞌjetait jeꞌũap tomukadi. 
Waram oꞌjetait soat itabucayũ kukukan - - itabẽg̃ayũ kukukan, ceꞌũꞌũayũ 
kukukan tak. 10 Pãm eyju? Apẽnpuye dak eyju eykitpitpiyũ muymuy? 
cũg̃ g̃u eywebe imuymuy am. G̃uyjom soat wuyju acejebapuk Deus wap. 
Ixe apẽn ijodi bima juk adi ajekuku iaptei ideida wuywebe. Xipacat 
jeꞌg̃ũm xipacayũ be xipacat mujurũg̃rũg̃apteim. Kũyjobitꞌũmayũ bit 
g̃uju ipiatꞌajojoap pe kũyjobitꞌũmapteim. Imẽnpuye cũg̃ g̃u eywebe 
dak “Ikẽrẽat kug̃ eyju Deus xe” iꞌe am eykitpitpiyũ be. 11 Imẽn eꞌem 
Deus ekawẽn tup:

“Soat ipi watwat jẽg̃ꞌaecõg̃cõg̃ owap kũyjobit waꞌõ kay am, 
soat em wetait puye,” iꞌeꞌem Deus, i. “Soat ip ‘Ẽn acã Deusat,’ 
i jeꞌe owebe,” iꞌeꞌem, i.

12 Imẽneju soat wuyju apẽn ijodi bima juk adi ajekuku iap ag̃uwẽn 
Deus pe.

13 Imẽnpuye wuykitpitpiyũ muymuyap cuy acepere. Cũg̃ ma juy 
ajeku wuykitpitpiyũ etabutpe ixeyũ be “Teku cedag̃ꞌũma jekukum” 
iꞌeap puxim. Cedag̃ꞌũm ixeyũ xe bima juy ayag̃uymuwarurun g̃u. 
Ãg̃ ip jeedop. 14 Wuykukukat Jesus eju mũg̃ꞌi õn jekukum. Imẽnpuye 
wetaybit soat iꞌopi g̃u owebe iam. Wararaꞌacat pe bit “Ibo iꞌopi 
owebe” iꞌe buje, iꞌopi ma oꞌe cebe. Ixe be iꞌo buje, cedag̃ g̃u jekukum, 
cedag̃ g̃u cexe buye. 15 Eykitpitpiyũ juy epeg̃ug̃uycũg̃ g̃u soat oꞌo am. 
Soat oꞌoap tomuju eykitpitpiyũ mug̃uycũg̃ pima, ikukpin g̃u ip eyxe. 
Cristo oeꞌũ eykitpitpiyũ beam. Epeg̃ubuꞌun g̃u juy ip Jesus kay am 
soat oꞌoam. Ibuꞌu ip pima, soat em Deus wi wũy ma jeedop ip, ixeyũ 
etabutpe ikukpin g̃u ip epejukuk puye. 16 Imẽnpuye eykitpitpiyũ xe 
xipatꞌũm pima:
— Eyetaybit g̃u eyju bit — iꞌũmg̃u juy epeꞌe cebe ip. — Xipat ma iẽn 

o am ocewebe bit — iꞌũmg̃u juy epeꞌe cebe ip.
Ikukpin g̃u ip ikug̃ pima ip jeymuymuy.
— “Soat ẽn xipat iꞌo am,” i teꞌe ma teyũku eꞌem — i jeꞌe ip.

17 Deus ma wuykukukat. Ixe ebekitkiyũm acesop wuyxat oꞌomap tomuju 
g̃u, wuyxati kõnkõnap tomuju g̃u ma dak. Cũg̃ ma wuyju jekukum 

pima bit, ixe ebekitkiyũm acesop, kabaꞌũm wararaꞌacat kug̃ pima dak, 
wuycokcog̃ jekukum pima dak. Deus biõg̃buk wuymucokcokcog̃at. 
18 Imẽn Cristo aꞌõ dag̃ jekukum pima, Deus mucokcokcog̃ acesop. 
Ijodiacat tak eꞌem: — Teyũku cũg̃ ma jekukum — i.

19 Imẽneju xipan cuy acewewekuk wuyweweju kabaꞌũm wuydop am. 
Jewewaꞌõmucanucan cuy ajop big̃ ma wuyetabut am Jesus kay. 20 Deus kuy 
juk eykitpitpiyũ mutabun Jesus kay. Epeg̃ubuꞌun g̃u juy ip soat ẽn oꞌoam. 
Soat iꞌopi g̃u wuywebe. Inaka wuykitpit pe ikẽrẽat mujurũg̃at puje, wuyju 
dak ikẽrẽat mujurũg̃rũg̃ soat oꞌom pima. 21 Wuykitpit pe ikẽrẽat ag̃ujurũg̃at 
g̃u juy! Wuyxe ma xipat soat ẽn oꞌoap, uvaꞌabidi kõnkõg̃ap tak. Wuykitpit xe 
cedag̃ꞌũm pima bit asuẽnꞌo g̃u, atikõn g̃u dak. 22 Soat oꞌoap eyxe xipat pima:
— Soat iꞌopi g̃u ocewebe — i juy epeꞌe wararaꞌacayũ be g̃u - - Deus pe acã.

Cũg̃ ma juy ajeku wuyag̃uy dag̃. Apẽn xipat wuyxe iap tag̃ wuyju 
jekukum pima, wuycokcok aceꞌe. 23 Itabutbũt xipat g̃u xeꞌe owebe 
ibiat o am iap kay bima bit, ig̃uycũg̃ jeꞌe iꞌo buje.
— Ikẽrẽat g̃u xeꞌe oꞌgujurũg̃? — i jeꞌe jewebe ma. — Deus xeꞌe ipiat 

supiꞌajoat owebe? — i jeꞌe jewebe ma.
Itabutbũt pima oꞌjoꞌo. Imẽnpuye xipat g̃u tũybe osunuy cexe. Iboap xipat 
Deus xe iap kay wuyetabutꞌũm pima, wuyju dak ikẽrẽat mujurũg̃rũg̃, 
iboap mujurũg̃ puje.

15  1 Pũg̃pũg̃ wuyꞌin eꞌem: — Ocetaybit cedag̃ ma jeku am Deus 
xe iam — i. Wuyukpiceg̃ẽm g̃u juy ajop “Apẽn g̃u xeꞌe kuka 

cedag̃ ajeku Deus xe?” iꞌeꞌeꞌukayũ kay. Itaybitbũcayũ buywatwan cuy 
ajop. Jewekay acã g̃u juy ajop g̃ebum. 2 Wuykitpitpiyũ kay dak cuy 
ajop g̃ebum. Wuykitpitpiyũ kay g̃ebum cuy ajop xipan ip ikuk am, 
Jesus kay itabut cĩcã ip jedop am tak. 3 Cristo dak jewekay g̃u g̃ebum 
osunuy - - wararaꞌacayũ kay acã. Cristo juk oꞌe Deus pe:
— Ikẽrẽm ip cuk adi okuk apẽn ip ikẽrẽm ekuk iap coꞌi — i.

Imẽn Cristo oꞌe Deus pe kuyje. 4 Kuyjeayũ Deus ekawẽntup oꞌtupmubararak 
wuymutaybit am - - soatup. Ibiatup kawẽn wuymutaybitbin wuyetaxiꞌũmap 
puxim ipiat kay. Wuyaꞌõmucanucan tak ibiatup ekawẽn. Ibiatup ekawẽn 
kay wuyetabut pima, Deus xe acesop iap acejowiwi jĩjã. 5 Deus ma 
wuybuywatwan wuyetaxi am ipiatꞌajo am. Wuyaꞌõmucanucan tak. 
Ixe eju õn kawẽnwẽn eywebeam.
— Bay, Roma ka watwat aꞌõmucanucan cuy eg̃uy — i õn eꞌem cebe. 

— Esubuywan cuy ip ixeyũ be wararaꞌacat kay g̃ebum am Jesus Cristo 
wararaꞌacat kay g̃ebum osunuy iap coꞌi — i õn eꞌem cebe.

6 Imẽn õn kawẽnwẽn eywebeam Deus eju, pũg̃ tag̃ ma eyeku am. 
Ceweju õn kawẽnwẽn “Kaꞌũmg̃u ejoꞌiat xipacat” iꞌe am Deus pe - - 
wuykukukat ebay be - - Jesus Cristo ebay be.

7 Imẽneju xipan cuy epeyewekuk apẽn Cristo xipan eykuk iap coꞌi. 
Xipan eyju jewekug̃ pima:
— Deus xipat cĩcã acoꞌi, cebekitkiyũ xipan jewekug̃ puye — i jeꞌe 
eyjojoayũ.
8 Imẽn Cristo oajẽm ijodi. Judeuyũ daxijojoꞌukan oꞌe. Deus soat em 
jaꞌõ dag̃ eꞌem iam ixeyũ mutaybit am oajẽm. Oajẽm ijodi apẽn Deus 
oꞌe kuyjeayũ be iap tag̃ - - Judeuyũ dobuyũꞌũmꞌũm pe iap tag̃. 9 Judeuyũ 
daxijojoꞌukan oꞌe, Judeuꞌũmayũ be “Ẽn xipan cĩcã ocekug̃, ocekay 
etabotaidabotbot puye” iꞌe am Deus pe. Imẽn eꞌem Deus ekawẽn 
tup - - Davi emudupmubararaktup:

Imẽneju “Soat podi ma ẽn xipat cĩcã,” i oce Deus pe 
Judeuꞌũmayũ aꞌõpiju, i. Jebibododon oce ẽn xipat cĩcã iꞌeꞌem 
ewebe yaꞌõpiju ip, i.

10 Waraꞌatup tak imẽn eꞌem - - Moisés emudupmubararaktup:
Judeuyũ g̃u eyju, i. Inaka eycokcog̃ cuy epesop soat Deus 
emunaẽyũ eju, i.

Imẽn eꞌem ig̃odup. 11 Waraꞌatup tak imẽn eꞌem - - Davi emudupmubararaktup:
— “Ẽn acã aꞌõbacaat,” i juy epeꞌe Deus pe — i õn eꞌem 
Judeuꞌũmayũ be, i. — Soat eyju “Ẽn soat podi ma xipan 
ocekug̃,” i juy epeꞌe cebe — i õn eꞌem soat tag̃acat pe, i.

12 Waraꞌatup tak imẽn eꞌem - - Isaías emudupmubararaktup:
Bekicat jeꞌkap - - Jessé naxeg̃ebit, i. Ixe bekicat Judeuꞌũmayũ 
kukukan jeꞌe, i. Judeuꞌũmayũ dak ixe jowiwi jedaxijo am, i.

Imẽn Isaías oꞌtupmubararakat Cristo ekawẽntup - - Jessé naxeg̃ebit 
ekawẽntup.

13 Imẽn Deus soat em jexe wuyetait acesop iap wiwian wuywebe. 
Ixe eju õn kawẽnwẽn eywebeam:
— Bay, Roma ka watwat itabut ekay — i õn eꞌem cebe. — Imucokcokcog̃ 

cuy ip eg̃uy — i õn eꞌem cebe. — Yag̃uymubabibin cuy ip eg̃uy — i 
õn eꞌem cebe.
Imẽn õn kawẽnwẽn Deus eju eywebe big̃ ma iboap wiwian jebiõg̃buk 
aꞌõbacaan - - Xipacat piõg̃buk aꞌõbacaan.

14 Okitpitpiyũ, õn ma wetaybit eyjum. Soat em eyju xipan wararaꞌacat 
kug̃. Soan eyetaybit. Eyetaybit tak Jesus Cristo ekawẽn. Jewawẽwẽ 
but eyeweweju. 15 Inaka ijudup pe osũsũn g̃u waꞌõbapug̃ eyawẽ ãm 

Romanos 15

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



443

eyag̃uybaꞌũmap puxim icẽmat ekawẽn kay. Osũsũn g̃u Deus aꞌõbiat õn 
puye. 16 Ixe Deus cuk onaẽ Jesus Cristo ekawẽn muwẽn ãm Judeuꞌũmayũ 
be. Paĩ buxim Deus ekawẽn muwẽnuwẽn õn cebe ip - - kawẽn idipat 
muwẽnuwẽn. “Ẽn soat podi ma aꞌõbuyxi” i ixeyũ e buje, Deus icokcok 
eꞌem. Xipacayũm ip jeꞌe Deus xe, Ibiõg̃buk xipacat ixeyũ muisun puje. 
17 Imẽn kapikpig̃ õn Deus peam Jesus Cristo eju mũg̃ꞌi õn jekukum 
puye. Imẽnpuye:
— Ocokcok wekapikap kug̃ — i õn eꞌem Deus pe.

18 Cristo ma waꞌõmucanucan osunuy owebe Judeuꞌũmayũ mutabun 
am jekay. Cũg̃ ma juk adi ocekawẽnuwẽn ceweju ip. Cũg̃ ma juk adi 
ojekukuku cetabutpe ip. Imẽnpuye itabut ip oꞌe Jesus kay. Deus aꞌõ 
kay ip oꞌjekũyjobin, Cristo bikuyap tag̃ õn jekukum puye. Obisũsũn 
g̃u “Obuye adeayũ itabut oꞌe” iꞌe am eywebe. 19 Deus biõg̃buk cuk 
adi jaꞌõbacaap oꞌjomõg̃mõg̃ owebe. Imẽnpuye wuywebe iꞌe baꞌoreat 
og̃ubapukpuk Judeuꞌũmayũ be. Itabẽg̃bẽg̃ oꞌe ip Deus aꞌõbacaap cocom. 
Imẽnpuye soat ka dag̃ cuk adi ojekukuku.
— Cristo kay eyetabun puje, Deus jeydaxijo — iꞌeꞌem cuk adi 

ojekukuku. Koap Jerusalém ka watwat og̃ukũyjojo. Ibo ka bewi juk 
ojẽm. Soat kaka dag̃ cuk adi ojekukuku adeayũ mukũyjojom, kawẽn 
idipat muwẽnuwẽn. Wũyat eipi be oajẽm g̃ebuje - - Ilíria eipi be. 
20 Kawẽn idipat muwẽn ojuy og̃uy Jesus Cristo awẽg̃ tobuxikayũ be 
g̃u - - yawẽg̃ tobuxikꞌũmayũ be acã, itaybitꞌũm ip puye. 21 Imẽn eꞌem 
Deus ekawẽn tup:

Yawẽg̃ tobuxikꞌũmayũ yawẽg̃tobuxik, i. Yawẽg̃paꞌarẽm g̃u 
jeꞌe cexe ip, i.

Imẽnpuye ibo dup ekawẽn tag̃ õn kawẽn idipat muwẽnuwẽn 
yawẽg̃tobuxikꞌũmayũ be acã.
22 Eyjo am omujuꞌũmꞌũm osunuy soat em maꞌg̃u oju pin, yawẽg̃tobuxikꞌũmayũ 
be õn kawẽn idipat muwẽnuwẽn puye. 23 Ade koato eyjo pin cuk adi 
og̃uy. Imẽnpit g̃asũ acã ijop kaka dag̃ kawẽn idipat muwẽg̃ap og̃uꞌũm. 
24 Imẽnpuye g̃axĩn ma acoꞌi oju eyjom. Espanha eipi kay cum pima 
eyjo pin oce. Eyxe dak ibun onuy buje, obuywan cuy epeꞌe Espanha 
eipi kay oju am. 25-26 G̃asũ bit õn cum Jerusalém ka kay. Judeuꞌũmayũ 
jedinheiro muꞌawero ojuy ip osodop - - Macedônia eipi beayũ - - Grécia 
eipi beayũ dak. Iboap edinheiro ũm ojuy ip Jerusalém ka beayũ 
be - - Judeuyũ be - - itabucayũ be - - tadaybotbocayũ be. Imẽneju iboap 
edinheiro dujowan õn iũm ãm cebe ip. 27 Ixeyũ Macedônia eipi beayũ 
Judeuyũ g̃u - - Grécia eipi beayũ dak. Imẽnpit itabut ip oꞌe Jesus kay, 

Judeuyũ kawẽn idipat oꞌg̃uwẽn cebe ip puye - - Jerusalém ka beayũ. 
Imẽnpuye ip jedinheiro ũm ojuy cebe ip. Xipat imẽn Judeuꞌũmayũ be 
Judeuyũ buywat am - - jekitpitpiyũ buywat am - - tadaybotbocayũ buywat 
am. 28 Imẽneju ibiat dinheiro og̃ũm cebe ip. Soat oꞌg̃uxipanꞌiat og̃ũm 
cebe ip. Iũm puje Espanha eipi kay oju. Espanha eipi kay cucum pima 
eyjom oju. 29 Eyxe wajẽm puje, apẽn Cristo xipan okug̃ iap og̃uwẽn 
eywebe. Soat podi ma Cristo xipan okug̃ iap og̃uwẽn eymucokcok am.

30 Okitpitpiyũ, eyju dak eyetabut wuykukukat Jesus Cristo kay. Eyju 
xipan jewewekug̃ Deus biõg̃buk aꞌõ kay kũyjobit puye. Imẽnpuye 
epeyekawẽn cuy Deus eju owebeam. Owebeam Deus eju eyekawẽnap 
ojuyjuy jĩjã õn.

31 — Paulo kay juy ag̃ eg̃uy Judéia eipi watwat pe yaokaap puxim - - 
itabutꞌũmayũ be yaokaap puxim — i juy epeꞌe Deus pe. — Jerusalém 
ka watwat cuy eg̃ubikuy - - itabucayũ juy eg̃ubikuy Paulo xewi ibo 
edinheiro bu am — i juy epeꞌe Deus pe.
32 Imẽn cuy epeyekawẽn owebeam Deus eju. Imẽn kawẽnwẽn 
pima, ocokcok cĩcã oajẽm eykay. Deus ibikuy bima ocokcok cĩcã 
oajẽm eykay. Eyju dak omucokcokcog̃ epesop. 33 Okitpitpiyũ, Deus 
wuyag̃uymubabibinꞌukat.
— Roma ka watwat kay juy ag̃ eg̃uy — i õn eꞌem cebe.

Imẽn ma ag̃ jeenuy eykay.

16  1 Wuyixĩg Febe og̃uju eykay. Ixe Febe Jesus kay itabucayũ 
buywatwatꞌukat - - Cencréia ka watwat buywatwatꞌukat. 

2 Imẽnpuye ixe juy epeg̃uõm eydukꞌa be tũy ãm. Wuykukukat kay 
itabucayũ juy ag̃uõm wuydukꞌa be pũg̃ kay ma wuyetabut puye. Ixe 
Febe juk adi adeayũ buywatwatꞌuk osunuy. Õn tak cuk adi xeku 
obuywatwatꞌuk osunuy. Imẽnpuye eywebe ibuywan put pima, eyju 
dak cuy epesubuywan!
3 “Kato” i juy epeꞌe Priscila be, Áquila be dak. Ixeyũ juk adi oꞌjekapikpik 
oweju Jesus Cristo beam. 4 Oeꞌũ pin ip Áquilayũ weꞌũap puxim.
— Xipat cĩcã eyju — i õn eꞌem cebe ip.

Imẽn tak eꞌem soat Judeuꞌũmayũ - - Jesus kay itabucayũ. 5 “Kato,” i 
juy epeꞌe Áquilayũ dukꞌa be jeꞌaweroroꞌukayũ be dak - - Jesus kay 
itabucayũ be.

Obure Epêneto be dak, “Kato,” i juy epeꞌe. Koap ixe oitabun Jesus 
kay Ásia eipi watwatꞌin. 6 Maria be dak, “Kato,” i juy epeꞌe. Ixe juk adi 
oꞌjekapikpik cĩcã eywebeam. 7 Obadipyũ be dak, “Kato,” i juy epeꞌe - - 

Andrônico be, Júnias pe dak. Daomũnmũnapꞌa be osodop ip oweju. 
Doze beayũ Jesus emumujuyũ itaybit cĩcã ixeyũm xepxepayũm. Ixeyũ 
oitabun Cristo kay wetabut awap.

8 Amplíato be dak, “Kato,” i juy epeꞌe. Ixe obure ikukpin cĩcã oxe 
wuykukukat kay ixe dak itabut puye. 9 Urbano be dak, “Kato,” i juy 
epeꞌe. Ixe dak oceweju juk adi Cristo muwẽnuwẽn oeku. Estáquis pe 
dak, “Kato,” i juy epeꞌe. Ixe obure ikukpin cĩcã oxe. 10 Apeles pe dak, 

“Kato,” i juy epeꞌe. Cristo kay jetabucap kug̃ jekukum ixe soat etabutpe. 
Aristóbolo badipyũ be dak, “Kato,” i juy epeꞌe - - soat pe. 11 Obadip 
Herodião be dak, “Kato,” i. Soat wuykukukat kay itabucayũ be dak, 

“Kato,” i juy epeꞌe - - Narcisco badipyũ be.
12 Wuyixĩt Trifena be dak, “Kato,” i juy epeꞌe, wuyixĩt Trifosa be dak. 

Kapikpig̃ cĩcã ip wuykukukat peam. Wuyixĩt Perside be dak, “Kato,” 
i. Wuyxe ixe ikukpin cĩcã. Ixe juk adi oꞌjekapikpik cĩcã wuykukukat 
peam. 13 Rufo be dak, “Kato,” i. Ixe dak kapikpig̃ cĩcã wuykukukat peam. 
Ixe xi be dak, “Kato,” i juy epeꞌe. Ixe juk adi xipan okuk jeꞌit kukap 
coꞌi. 14 Asíncrito be dak, “Kato,” i, Flegonte be dak, Hermes pe dak, 
Pátrobas pe dak, Hermas pe dak, ixeyũ xeayũ be dak - - wuykitpitpiyũ 
be. 15 “Kato,” i juy epeꞌe Filólogo be dak, Júlia be dak, Nereu be dak, ixe 
ixĩt pe dak, Olimpas pe dak, ixeyũ xeayũ be dak - - Deus ebekitkiyũ be.

16 Epeyewakobotbot cuy wuykukpin wuyeweweju iap mubapuk am 
soat pe. Soat Cristo ebekitkiyũ kato mujujum eywebe - - soat ka watwat.

17 Okitpitpiyũ, jeyawẽ õn. Eydayꞌemꞌum cuy epesop cewejakꞌũm 
jewewekayayũ kay - - eymutaybitbinap muwarururun ojuyayũ kay - - 
Cristo ekawẽn muwarururun ojuyayũ kay. Ixeyũ burem g̃u juy epesop. 
18 Wuykukukat Cristo mucokcokcog̃ g̃u ip jekukukum - - jemucokcokcog̃ 
acã. Idim cĩcã ip kawẽnwẽn. “Eyju xipat cĩcã” iꞌeꞌem ip wararaꞌacat 
pe jekay am. Imẽn ip itaybitꞌũmꞌũmayũ mug̃uykukukum. 19 Soat kaka 
dag̃ayũ kuy itaybit eyetabut cĩcã Jesus kay iam. Imẽnpuye ocokcok 
eykay. Obikuy jĩjã eyetaybit cĩcã ãm xipacat mujurũg̃ ãm. Ikẽrẽrẽat 
mujurũg̃ ãm pit cuy õn eykay g̃u. 20 Deus ma Satanás aꞌõbacaap 
g̃uꞌũm g̃axĩn ma ixe be waram wuymug̃uykukuap puxim. Ixe Deus 
wuyag̃uymubabibinꞌukat. Wuykukukat Jesus Cristo xipan cuy jeykuk.

21 Wuykitpit Timóteo kato mujujum eywebe. Ixe kapikpig̃ oweju. 
Wuykitpit Lúcio dak kato mujujum eywebe, Jasão dak, Sosípatro 
dak. Obadipyũ ip.

22-23 Gaio dak kato mujujum eywebe. Ixe dukꞌa be õn g̃asũ. Ixe dukꞌa 
be Jesus kay itabucayũ jeꞌawerorom. Erasto dak kato mujujum eywebe. 

Ixe Corinto ka kukat edinheiro muxipanpanꞌukat. Wuykitpit Quarto 
kato mujujum eywebe.

Õn tak - - Tércio õn. Õn tak kato mujujum eywebe, pũg̃ kay ma 
wuyetabut puye wuykukukat kay. Õn ijudup mubarararag̃ eywebeaptum 
Paulo aꞌõbi. 24 Wuykukukat Jesus Cristo cuy xipan jeykuk - - soat jukuk. 
Imẽn cuy jeykuk.

25 — Ẽn soat podi ma aꞌõbuyxi — i juy ace Deus pe.
Ixe be wuyaꞌõmubacan put wuybuꞌuap puxim Jesus kay. Jesus Cristo 
ekawẽn muwẽnuwẽn cuk adi og̃uy - - kawẽn idipat muwẽnuwẽn. Kuyje 
Deus iboap ekawẽn oꞌg̃uwẽn g̃u ipi watwat pe. Kawẽn ibaꞌarẽm 
osunuy soat xe ipi watwat xe. Ibun ibaꞌarẽm osunuy. 26 Ibaꞌarẽm 
ma juk adi iboap ekawẽn muwẽnuwẽnꞌuk ip osodop Deus ekawẽn 
muwẽnuwẽnꞌukayũ kuyjeayũ be. G̃asũ bit ibapug̃ ma Deus aꞌõbiayũ 
iboap ekawẽn muwẽnuwẽn soat ka watwat pe. Ixe Deus soat em itait. 
Ibapug̃ ma oꞌg̃uwẽnat adeayũ be itabut am Cristo kay, kũyjobit am 
tak ip yaꞌõ kay.

27 — Soat podi ma edip — i juy acece soat em Deus pe. — Soat podi 
ma aꞌõbuyxi — i dak.
Imẽn cuy ace cebe itaybit soan puye; ixe Jesus Cristo oꞌg̃udot wuykay 
buye dak. Imẽn cuy acece cebe. Ixe acã Deusat. 

1  1 Corinto ka watwat, cartadup mubararag̃ õn eywebeaptum. Õn 
Paulo. Tupmubararag̃ õn wuykitpit Sóstenes eju. Jesus Cristo 

emumuju õn Deus bikuyap tag̃. 2 Tupmubararag̃ oceju soat pe Deus 
ebekitkiyũ be - - wuykukukat Jesus Cristo kay itabucayũ be. Deus cuk 
eynaẽ jebekitkiyũm Cristo eju mũg̃ꞌi eyju jekukum puye. Soat ixe 
ebekitkiyũ eꞌem:
— Ocebuywatwan cuy eg̃uy — i soat ka watwat. Ixe Jesus Cristo 

wuykukukat - - ixeyũ kukukat tak.
3 — Bay, xipan cuy Corinto ka watwat ejukuk — i õn eꞌem Deus 

pe - - wuyebay be, Jesus Cristo be dak - - wuykukukat pe. — Ixeyũ 
ag̃uymubabibin cuy eg̃uy — i õn eꞌem cebe ip.

4 Deus soat em xipan eykug̃, Jesus Cristo eju mũg̃ꞌi eyju buye. Imẽnpuye:
— Bay, ẽn xipat cĩcã — i õn eꞌem Deus pe soat em ma.

5-6 Cristo juk adi oceg̃uwẽnuwẽn eywebe. Imẽnpuye ixe aꞌõ dag̃ eyju 
jekukum g̃asũ. Soat kug̃ eyju, Cristo eju mũg̃ꞌi eyju jekukum puye. 
Imẽnpuye eyetaybit kawẽn icẽmat muwẽn ãm. Kaꞌũma ma ibaꞌarẽm 
eyxe, eyetaybit cĩcã buye. 7 Imẽnpuye soat kug̃ eyju - - Deus biõg̃buk 
emumuũm kug̃. Deus waram wuykukukat Jesus Cristo g̃ubapuk soat 
ijodiacat etabutpe. Ixe mubapukap wiwim eyju. Iwiwim pima soat kug̃ 
eyju. Deus biõg̃buk emumuũm kug̃. 8 Soat em Deus eyaꞌõmucanucan 
jeenuy eywebe eyetabucap epereap puxim. Imẽnpuye ikẽrẽat kug̃ g̃u 
epesop Deus xe wuykukukat Jesus Cristo ajẽmap kabia be. Ixe kabia 

CORINTO KA WATWAT 

be abuyũ xipat iap g̃uwẽn. Abuyũ xipat g̃u iap tak g̃uwẽn. 9 Deus soat 
em eꞌem jaꞌõ dag̃. Ixe juk eynaẽ eywebe jekpot eju jeburere am - - Jesus 
Cristo eju jeburere am. Ixe Jesus Cristo wuykukukat.

10-11 Okitpitpiyũ, Cloe badipyũ bit cuk oꞌe owebe:
— Corinto ka watwat jewaꞌõdawutwun cĩcã jeweweju, Jesus Cristo 

kay itabut maꞌg̃u ip — i.
Imẽnpuye jeymukũyjo õn, okitpitpiyũ. Wuykukukat aꞌõbi õn jeymukũyjo 
Jesus Cristo aꞌõbi. Jewaꞌõxikxig̃ g̃u juy epesop. Waraꞌat tag̃tag̃tag̃ g̃u 
dak cuy epeyewag̃uy - - pũg̃ tag̃ ma. Pũg̃ tag̃ ma dak cuy epeyekawẽn 
soat em. Pũg̃ tag̃ ma dak cuy eybikuy eyeku am. 12 Pũg̃pũg̃ eyꞌin eꞌem: 

— Paulo kadiayũ oceju bit — i. Wararaꞌacayũ eꞌem: — Apolo kadiayũ 
oceju bit — i. Wararaꞌacayũ eꞌem: — Pedro kadiayũ oceju bit — i. 
Wararaꞌacayũ eꞌem: — Cristo kadiayũ oceju bit — i.
Iwarururum ma eyju eꞌem. 13 Waraꞌat tag̃tag̃tag̃ ma eyju eꞌem pima, 
eyju Cristo muweutun iap puxim. Õn g̃u obamupaya ip korosa be 
weꞌũ ãm eywebeam - - Cristo acã. “Paulo ebekin õn g̃asũ bit” iꞌe am 
g̃u jewemubatisasan epesop - - “Cristo ebekin õn g̃asũ bit” iꞌe am acã. 
Imẽnpuye jewaꞌõdawutwun g̃u juy epesop.

14-15 Imẽnpuye teꞌe ma eyju eꞌem:
— Paulo juk omubatisasan jekadian — i.

Õn pit cuk imubatisasan teku okadiat iam g̃u - - pũg̃ em tak kaꞌũma. 
Imẽnpuye ocokcok oce ade g̃u eyꞌin og̃ubatisasan puye - - pũg̃pũg̃ 
ã. Crispo og̃ubatisasan, Gaio dak. Wararaꞌacayũ bit acoꞌi kaꞌũma. 
16 Icẽmãn. Waraꞌat kay oceg̃ebu g̃asũ bit. Estéfanas tak cuk og̃ubatisasan. 
Ibadipyũ dak cuk og̃ubatisasan. Wag̃uybaꞌũm wararaꞌacat tak paxi 
juk og̃ubatisasan iap kay. 17 Ijodiat mubatisasan am g̃u Cristo juk 
omuju - - kawẽn idipat muwẽn ãm acã.
— Kawẽn idipat muwẽn puje, itaybit cĩcãat ekawẽn g̃u juy eg̃uwẽn - - 

Jesus Cristo juk oeꞌũiap ekawẽn acã — i juk oꞌe owebe.
Itaybit cĩcãat ekawẽn imuwẽn puje:
— Teku itaybit cĩcã — i kuka oꞌe ip waꞌĩjojoayũ.
— Jesus oeꞌũ korosa be wuywebeam — iꞌũmg̃u bit kuka oꞌe ip.
18 Korosa be Jesus oeꞌũ wuywebeam iap ekawẽn co buje, Deus pe 

taxijoꞌibiyũ ma eꞌem:
— Deus jaꞌõbacaam wuydaxijojom jekpot oceꞌũ buye — i.

Ipiatꞌajojoap kay cumayũ bit eꞌem:
— Apẽnpuye dak oeꞌũ? — i. — Teꞌe ma oeꞌũ — i napa ma eꞌem ip.

19 Imẽn eꞌem Deus ekawẽntup:

Itaybit cĩcãayũ jewexe ip itaybit iap og̃ubapuk soat pe, i. 
Itaybit cĩcã ip ipi juacat xe, i. Oxe bit itaybit g̃u, i.

20 Yaꞌõbuyxi g̃u ip Deus xe itaybit cĩcãat, ibabi jĩjãat tak, xipan 
cekawẽnat tak.
— Ipi juayũ xe teyũku itaybit cĩcã, itabutꞌũmayũ xe - - oxe bit kaꞌũma 

— iꞌeꞌem Deus.
— Oceju cũg̃ ma Deus xe ocetaybit cĩcã buye — i teꞌe ma ip eꞌem.

21 — Ocetaybit Deus, soat podi ma ocetaybit puye — iꞌeꞌem teꞌe ma 
itabutꞌũmayũ.
Deus pit soat podi ma itaybit.
— Eyetaybicap tag̃ g̃u eyetaybit õn - - eyetabucap tag̃ acã — iꞌeꞌem Deus.
“Jesus oeꞌũ wuywebeam,” iꞌeꞌem pima:
— Eybidaodao — iꞌeꞌem itabutꞌũmayũ wuywebe.

Deus pit wuydaxijojom wuyetaybit soan puye g̃u - - jekpot oeꞌũ iap 
kay wuyetabut puye acã.

22 — Wuywebe iꞌe baꞌoreat cuy epeg̃ubapuk ocetabun — iꞌeꞌem 
Judeuyũ wuywebe. — Wuywebe iꞌe baꞌoreat mubapuk puje acã kuka 
ocetabut oceꞌe — iꞌeꞌem Judeuyũ ma. — Eywebe itaybit cĩcãat ekawẽn 
imuwẽn puje acã kuka ocetabut oceꞌe — iꞌeꞌem Judeuꞌũmayũ.
23 Wuyju bit imẽn g̃u eꞌem.
— Cristo oꞌsubamupaya ip korosa be ceꞌũ ãm soat peam wuywebeam 

— i wuyju bit eꞌem.
Imẽn eꞌem pima:
— Eybidaodao ocexe — iꞌeꞌem Judeuꞌũmayũ wuywebe. — Eyekawẽnkẽrẽ 

jĩjã ocexe — iꞌeꞌem Judeuyũ wuywebe.
24 Deus emunaẽyũ xe bit Cristo oeꞌũ korosa be soat peam wuywebeam 
iap awẽg̃ yawẽg̃tip cĩcã - - Judeuyũ xe, Judeuꞌũmayũ xe dak. Deus 
jaꞌõbacaap mubapukpug̃ wuydaxijo am Cristo oeꞌũ buye. Jetaybicap 
mubapukpug̃ tak wuydaxijo am.

25 — Deus pit itaybit g̃u — i teꞌe ma eꞌem itabutꞌũmayũ.
Ixeyũ xe itaybitꞌũmat pit, soat ijodiacat etaybitbicap podi ma itaybit.
— Deus pit yaꞌõbaca g̃u — i teꞌe ma eꞌem ip.

Ixeyũ xe yaꞌõbacaꞌũmat pit soat ijodiacat aꞌõbacaap podi ma yaꞌõbaca.
26 Okitpitpiyũ, g̃ebum cuy epesop apẽn kuy bima epesop iap kay, 

Deus pe eynaẽ awap iap kay. Ade g̃u epesop itaybit cĩcãayũm ipi 
watwat xe. Yaꞌõbuyxiayũm tak kaꞌũma. Kariwawayũm tak kaꞌũma. 
27 Deus pit abuyũ ipi watwat xe itaybitꞌũmayũ oꞌtaẽ jebekitkiyũm 
itaybit cĩcãayũ musũsũn ãm. Abuyũ ijodiacat xe yaꞌõbuyxiꞌũmayũ oꞌtaẽ 

jebekitkiyũm yaꞌõbuyxiayũ musũsũn ãm. 28 Deus ijodiat emumuymuyũ 
oꞌtaẽ jebekitkiyũm. Ijodiat emumupubutbunyũ oꞌtaẽ. Ijodiat xe kaꞌũm 
cĩcãayũ oꞌtaẽ. Ixeyũ ma oꞌtaẽ ipi watwat xe yobog̃at aꞌõbacaap muꞌũm 
ãm. 29 Imẽneju abu be xipan jewemuwẽn put? Kaꞌũma be ma! Xipan 
wuyewemuwẽn paꞌore g̃asũ dak Deus pe. 30 Deus pit cuk eymuwedayo 
Jesus Cristo kay. Imẽnpuye jetaybicap mõg̃mõg̃ wuywebe. Imẽnpuye 
Jesus Cristo eju mũg̃ꞌi wuyju jekukum g̃asũ. Imẽnpuye:
— Cũg̃ ma eyju oxe — iꞌeꞌem Deus wuywebe. Deus ebekitkiyũm 

acesop. Ixe dak wuydaxijojom. Wuyaꞌõmucanucan wuywebe ikẽrẽat 
kukap puxim. 31 Imẽnpuye xipan g̃u acewemuwẽn. Imẽn eꞌem Deus 
ekawẽntup:

“Xipat cĩcã oceju bit,” iꞌũmg̃u juy ace, i. “Wuykukukat soat 
em xipat cĩcã eꞌem wuykay,” i acã juy ace, i.

2  1-2 — Waraꞌat g̃u og̃uwẽnuwẽn cebe ip - - Jesus Cristo acã — i 
juk adi oce owebe ma eyxe bima. — Korosa be oeꞌũiat acã 

og̃uwẽnuwẽn cebe ip — i juk adi oce owebe ma. — Itaybit cĩcãat 
puxim g̃u juy iboap ekawẽn og̃uwẽnuwẽn cebe ip — i juk adi oce 
owebe ma. — Adem g̃u og̃uwẽn cebe ip — i juk adi oce owebe ma.
Imẽneju õn adi oajẽm eykay, okitpitpiyũ. Oajẽm Deus ekawẽn muwẽn 
ãm eywebe - - kawẽn icẽmat muwẽn ãm. Iboap ekawẽn ibaꞌarẽm 
osodop kuy bima soat xe wuyxe. G̃asũ bit ibapuk oꞌe. 3 Eyxe bima õn 
pit wag̃uyꞌũm cuk adi og̃uy. Õn cuk adi oparara og̃uy Deus bikuyap tag̃ 
g̃u paxi aꞌg̃u og̃uwẽn iap puxim. 4 Kawẽn icẽmat cuk adi og̃uwẽnuwẽn 
eywebe. Itaybit cĩcãat emumutaybitbinap tag̃ g̃u juk adi og̃uwẽnuwẽn - - 
Deus aꞌõbacaam acã.
— Wetaybit cĩcãap tomuju g̃u ixeyũ og̃utabun Jesus kay — i juk adi 

oce owebe ma.
Owebe imuwẽn puje, Deus biõg̃buk Deus aꞌõbacaap oꞌg̃ubapukpuk eywebe. 
Imẽnpuye Jesus kay juk eyetabut epeꞌe. 5 Jesus Cristo kay juk eyetabut 
epesop itaybit cĩcãat ekawẽn co buje g̃u - - Deus aꞌõbacaap co buje acã.

6 Deus biõg̃buk aꞌõ kay kũyjobicayũ be bit itaybit cĩcãat ekawẽn 
muwẽnuwẽn õn. Itabutꞌũmayũ ekawẽn muwẽnuwẽn g̃u bit õn cebe 
ip. Yaꞌõcam wararaꞌacat kukukayũ ekawẽn muwẽnuwẽn g̃u dak õn. 
G̃asũ acã yaꞌõbuyxi jĩjã ip. G̃uyjom pit yaꞌõbuyxian g̃u ip jeꞌe. Abuyũ 
kukukan jeꞌe ip g̃uyjom? Kaꞌũma kukukan ma ip jeꞌe. Deus ixeyũ 
aꞌõbacaap g̃uꞌũm. 7 Soat podi ma Deus itaybit. Ixe Deus ekawẽn 
muwẽnuwẽn acã õn eywebe eyetaybit am.

— Cekay itabucayũ otaxijo korosa be okpot oeꞌũ buye. Okpot coꞌiayũm 
jeꞌe ip — ioꞌe Deus jewebe ma ipi mujurũg̃ꞌũm awap.
Kuy bima ibaꞌarẽm osodop iboap ekawẽn. G̃asũ bit ibapuk oꞌe wuyxe. 
8 Ijodiat kukukayũ itaybit g̃u osodop iboap kawẽn. Itaybit pima ip kuka 
juk wuykukukat oꞌsubamupaya g̃u korosa be ceꞌũ ãm. Ixe Jesus soat 
podi ma jedipap kug̃, jaꞌõbuyxiap kug̃ tak. 9 Imẽn eꞌem Deus ekawẽntup:

Deus idip cĩcãat oꞌg̃uxipan iꞌũm ãm jekayayũ be, i. Ajojojoiat 
podi ma idip, ayaꞌĩjojoiat podi ma dak, i. Wuyag̃uy bodi ma 
dak idip, i.

10 Ibiat pit Deus oꞌg̃ubapuk wuywebe. Kuy bima ibaꞌarẽm osodop soat 
xe wuyxe. G̃asũ bit oꞌg̃ubapuk wuywebe. Jebiõg̃buk oꞌg̃uõm wuywebe 
iboap mubapuk am wuywebe. Ibiõg̃buk xipacat soat cocoꞌukat. Imẽnpuye 
itaybit soan. Itaybit apẽn Deus ibikuy wuydaxijo am iam, ibaꞌarẽm maꞌg̃u 
wuyxe. 11 Wararaꞌacat g̃u itaybit apẽn wuyju jewag̃uyg̃uy iam - - wuyju 
acã. Imẽnpuxim wararaꞌacat g̃u itaybit apẽn Deus jewag̃uyg̃uy iam - - 
ixe biõg̃buk acã. 12 Wuyju itabutꞌũmayũ g̃u - - itabucayũ ma. Itabutꞌũmat 
biõg̃buk g̃u juk ajat - - Deus biõg̃buk acã. Deus ma jebiõg̃buk muõmõm 
wuywebe wuymutaybit am ajo kuy oꞌg̃uxipan iũm ãm wuywebe iam.

13 Ijodiat g̃u juk wuymutaybitbin osunuy - - Deus biõg̃buk acã. Imẽnpuye 
ijodiat ekawẽn muwẽnuwẽn g̃u wuyju wararaꞌacayũ be - - Deus ekawẽn 
acã. Deus biõg̃buk pe wuymutaybitbinap ekawẽn muwẽnuwẽn wuyju 
ixe biõg̃buk kukayũ be. 14 Ibiõg̃buk kug̃ꞌũmat pe bit Deus biõg̃buk ũmap 
ibu baꞌore. Itaybit paꞌore dak ip cebe apẽnpuye iũmũm wuywebe iam. 
Ibaꞌarẽm cebe ip.
— Apẽg̃ãm tak kuka iboap ojat? — i teꞌe ma eꞌem ip jewebe ma, 

Deus biõg̃buk kug̃ꞌũm puye.
Wuyetaybit Deus biõg̃buk emumuũm xipat cĩcã iam ibiõg̃buk wuywebe 
bima acã. 15 Ibiõg̃buk xipacat kukat ma soat em itaybit ajo xipat cĩcã 
iam, ajo xipatpũt iam tak, ajo xipat g̃u iam tak. Ibiõg̃buk kug̃ꞌũmat pe 
bit iboap ibaꞌarẽm. Imẽnpuye ibiõg̃buk kug̃ꞌũmayũ teꞌe ma ibiõg̃buk 
kukat aꞌõ waywayway ip. 16 Imẽn eꞌem Deus ekawẽntup:

Abu xeꞌe itaybit apẽn Deus jewag̃uyg̃uy iam? Kaꞌũma ma, i. 
Abu be ixe awẽ but? Kaꞌũma be ma, i.

Cristo ag̃uy dag̃ wuyju bit jewag̃uyg̃uy, ixe biõg̃buk omuy wuywebe 
buye. Imẽneju teꞌe ma ibiõg̃buk kug̃ꞌũmat wuyaꞌõxikxig̃.

3  1 Okitpitpiyũ, bekicat ikapꞌisuat puxim epesop Deus biõg̃buk 
aꞌõ kay kũyjobitbũt puye. Imẽnpuye Deus biõg̃buk kukat eju 

wekawẽnap puxim g̃u juk adi ocekawẽn eyweju - - kũyjobitꞌũmat eju 
wekawẽnap puxim acã. 2 Apẽn wuyju kũmti ũmũm bekicat pe iap 
puxim kawẽn ibaꞌarẽmãn g̃u og̃uwẽnuwẽn eywebe kawẽn ibapukan 
acã Deus ekawẽnꞌin. Kawẽn ibaꞌarẽmãn pit eyetaybit paꞌore epesop. 
G̃asũ dak eyetaybit paꞌore ma, 3 itabutꞌũmayũ buxim eyju jekukum puye.

Eyetabutkarey eyewewekay. Jewaꞌõxikxig̃ eyju eyeweweju. Imẽn eyeku 
buje, itabutꞌũmayũ joꞌi eyju jekukum, Deus biõg̃buk aꞌõ kayꞌũmayũ 
joꞌi - - ibiõg̃buk kug̃ꞌũmayũ joꞌi. Imẽneju ibaꞌore owebe eymutaybit am 
yaypanat mukũyjoap puxim.

4 — Paulo kadiayũ oceju bit — iꞌeꞌem eyꞌin.
Wararaꞌacayũ bit eꞌem:
— Apolo kadiayũ oceju bit — i.

Imẽnpuye eyju itabutꞌũmayũ joꞌi jekukum.
5 Apolo bit yobog̃at g̃u. Õn tak yobog̃at g̃u. Õn Deus peam kapikpikꞌukat 

acã. Apolo dak ibicat ma. Jesus Cristo muwẽnuwẽnꞌukayũ acã oceju. 
Eyetabut cekay g̃asũ, juk adi ixe oceg̃uwẽn eywebe buye. Wuykukukat 
kapikap ũmũm soat pe wuywebe. Imẽg̃ap pe acã kapikpig̃ wuyju. 6-9 Eyju 
Deus kat puxim. Kat iwat puxim Deus eykug̃ xipan. Apolo, õn tak Deus 
kat pe kapikpikꞌukayũ buxim. Oceju eymutaybitbin. Cristo muwẽnuwẽnap 
ig̃o kat pe kadai daidadamap puxim. Koap õn cuk adi Cristo og̃uwẽnuwẽn 
eywebe. Imẽnpuye eyetabut cekay. Cristo ekawẽn imutaybitbinap kadai 
abibimap puxim. G̃uyjom Apolo juk adi Cristo ekawẽn eymutaybitbin 
osunuy. Deus pit cuk eymubikay jebiõg̃buk aꞌõ kay am. Deus pe acã kadai 
muaypan put. Imẽnpuxim Deus acã wuymubikuy jebiõg̃buk aꞌõ kay am. 
Imẽnpuye yobog̃ g̃u Cristo muwẽnuwẽnꞌukat, cekawẽn imutaybitbinꞌukat 
tak. Deus acã yobog̃, ixe wuymubikuy jebiõg̃buk aꞌõ kay am puye. Cristo 
muwẽnuwẽnꞌukat cekawẽn imutaybitbinꞌukat coꞌi Deus xe. Jewejojoꞌi 
ma ip. Deus kapikaptei ideida soat pe kapikpikꞌukat pe. Apẽn cuk adi 
oꞌjekapikpik ip iap tag̃ ideida ip cebe. Ade xipacat jeꞌg̃ũm cedag̃ ma 
oꞌjekapikpikꞌiat pe. Warẽmtag̃ ma oꞌjekapikpikꞌiat pe bit yopit ma jeꞌg̃ũm.

Deus emuamuyꞌa buxim eyju. Ukꞌa iwat puxim Deus eykug̃ xipan. 
10 Cristo ukꞌa muycemucemꞌiat puxim. Wuyju ukꞌa muycemucemap mõg̃mõg̃ 
ukꞌaꞌabi dag̃ yaꞌacap puxim. Imẽnpuxim cuk adi Cristo og̃uwẽnuwẽn 
eywebe eyetabut am cekay, ipiatꞌajojoap pe eyjuap puxim. Deus 
jaꞌõbacaap oꞌjomõg̃ owebe Cristo muwẽn ãm itabutꞌũmayũ be. Cristo 
muwẽnuwẽnap ukꞌa muycemucemap mõg̃mõg̃ap puxim. Wararaꞌacat 
cekawẽn eymutaybitbin g̃asũ odieg̃. Ixe ukꞌa muymuyꞌukat puxim. 
Ixe cũg̃ ma juy jeymutaybin. 11 Deus kuy Jesus Cristo oꞌg̃udot ijodi.

1 Coríntios 3

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



453

— Wararaꞌacat kay g̃u juy epesop eyetabun - - okpot kay acã — iꞌeꞌem 
Deus ijodiacat pe.
Wuyju ukꞌa muycemucemap mõg̃mõg̃ yamuycem am. Imẽnpuxim Deus 
jekpot oꞌg̃udot ijodi wuywebe wuyetabut am cekay ipiatꞌajojoap pe 
wuyjuap puxim. 12 Eymutaybitbinꞌukayũ ukꞌa muymuyꞌukayũ buxim. 
Pũg̃pũg̃ ukꞌa muymuyꞌukayũ yakoroatꞌa muymuy. Ourom yamuymuy 
ixeyũ, pratam tak, witaꞌam tak - - yasopsepatꞌam - - yadeibog̃atꞌam. Cũg̃ ma 
eymutaybitbinꞌukayũ buxim ixeyũ ma. Wararaꞌacayũ bit yakoroꞌũmatꞌa 
muymuy. Im yamuymuy ip, kapiꞌidim tak, uktum tak. Cũg̃ꞌũma 
eymutaybitbinꞌukayũ buxim ip. 13 Daxam yamupik puje abuyũ yacematꞌa 
oꞌyamuy iap ibapuk eꞌem soat xe, abuyũ yacemꞌũmatꞌa oꞌyamuy iap 
tak, yakoroꞌũmatꞌa yamupik puye. Imẽn tak jeꞌe Cristo ajẽmap kabia, 
kũyjobitꞌũmayũ be ipiatpiꞌajoan iap kabia. Ibapuk jeꞌe abuyũ juk adi 
cũg̃ ma eymutaybitbin iap, abuyũ cũg̃ꞌũma juk adi eymutaybitbin iap 
tak. Cũg̃ ma eymutaybitbin pima, eyetabut cĩcã epesop yajẽm puje. 
Cũg̃ꞌũma eymutaybitbin pima bit, kuy juk adi eyetabucap epeyepere 
yajẽm puje. 14 Yapikpekꞌũmatꞌa dukꞌa iwat tukꞌaꞌe mabuk daxa epirẽm 
puje. Imẽnpuxim cũg̃ ma eymutaybitbinꞌukayũ xipacat jeꞌjat Deus 
xewi jekapikapteim. 15 Yapikpekatꞌa dukꞌa iwat pit tukꞌaꞌe g̃u eꞌem, soat 
oꞌyapik puye. Imẽnpuxim cũg̃ꞌũma eymutaybitbinꞌukayũ xipacat jeꞌjat 
g̃u jekapikapteim. Imẽnpit idaxijo ma ip daxa bewi oꞌjenapõniat puxim. 
16 Eyju g̃ebum g̃u acoꞌi Deus biõg̃buk nuynuy wuywebe iap kay. Eywebe 
dak ixe nuynuy ma. Imẽnpuye Deus nuynuyap coꞌi wuyju. 17 Deus 
nuynuyap ikẽrẽat kug̃ g̃u. Idip cĩcã soat tag̃. Wuyju ma ixe nuynuyap 
coꞌi. Imẽneju Deus ipiat supiꞌajoat cũg̃ꞌũma eymutaybitbinꞌukayũ be 
jenuynuyap mukẽrẽrẽnꞌiayũ buxim ip puye.

18 Jewemug̃uykukum g̃u bit cuy epesop.
— Itabutꞌũmayũ xe ocetaybit cĩcã — i teꞌe ma pũg̃pũg̃ eyꞌin eꞌem.

Jewexe eyetaybicap cuy epeyepere icẽmãn eyetaybit am Deus xe. 
19 Itabutꞌũmayũ xe itaybit cĩcãayũ ibidaodao ip Deus xe. Imẽn eꞌem 
Deus ekawẽntup:

Deus aꞌõbi jewexe itaybicat jewemug̃uykuku jetacokcokap 
kug̃, i.

20 Waraꞌatup eꞌem:
Deus itaybit jewexe itaybicat teꞌe ma jewag̃uyg̃uy iam, i.

21 Imẽneju:
— Wuyetaybit soan ma — iꞌũmg̃u juy ace. Soat kukat puxim eyju 

Cristo eykukat puye. 22 Õn eybuywatwatꞌukat Cristo aꞌõbi, Apolo dak, 

Pedro dak. Deus soat ipi dag̃acat oꞌg̃ug̃ẽ xipan eykuk am. Eyetabẽg̃ 
pima, xipan eykug̃. Eyeꞌũ buje dak, xipan jeykuk. Xipan eykug̃ g̃asũ. 
G̃uyjom tak xipan jeykuk. 23 Deus Cristo kukat. Cristo dak eykukat. 
Imẽneju soat kukat puxim eyju.

4  1 Cristo buywatwatꞌukayũ kukap puxim cuy ocekug̃ epesop, oceju 
Deus ekawẽn muwẽnuwẽn puye - - kuyje ibaꞌarẽm osunuy iap 

ekawẽn muwẽnuwẽn puye - - g̃asũ ibapuk oꞌe iap ekawẽn muwẽnuwẽn 
puye. 2 Kariwa eꞌem jebekitkit pe:
— Waraꞌacat aꞌõ kay g̃u bit cuy ece - - waꞌõ kay acã — i.

Waraꞌan g̃u eꞌem cebe ip - - jebekitkit pe. Imẽnpuxim Deus eꞌem 
jebuywatwatꞌukat pe:
— Waraꞌacat aꞌõ kay g̃u bit cuy ece - - waꞌõ kay acã — i.

Waraꞌan g̃u eꞌem cebe. 3 Akꞌaritꞌũma oce eyekawẽn kay “Paulo jekariwa 
aꞌõ dag̃ jekukum” iꞌe buje. Wararaꞌacat pe “Paulo jekariwa aꞌõ dag̃ 
jekukum” iꞌe buje dak, akꞌaritꞌũma oce cekawẽn kay. Owebe “Wekariwa 
aꞌõ dag̃ õn jekukum” iꞌe buje dak, akꞌaritꞌũma oce wekawẽn kay. 
4 Oweweju bit aꞌg̃u wekariwa aꞌõ dag̃ õn jekukum. Imẽnpit wekariwa 
aꞌõ dag̃ õn jekukum iap ibapuk g̃u soat xe ijodiat xe, “Wekariwa aꞌõ 
dag̃ õn jekukum” i maꞌg̃u õn eꞌem. Wuykukukat Jesus pe “Paulo 
waꞌõ dag̃ jekukum” iꞌe buje bit, ibapuk eꞌem yaꞌõ dag̃ õn jekukum iap. 
5 Imẽnpuye waram wuykukukat ajẽmꞌũm pima:
— Ikẽrẽat kug̃ ẽn Deus xe — iꞌũmg̃u juy epeꞌe wararaꞌacat pe.

Wuykukukat ma apẽn cuk adi ibaꞌarẽm maꞌg̃u ag̃ujurũg̃rũg̃ iap g̃ubapuk 
soat pe. Jajẽm puje iboap g̃ubapuk. Apẽn cuk adi wuybikuy iꞌe am 
ajop iap tak g̃ubapuk soat pe. Ixe jeꞌe: — Xipat eyju oxe — i wuywebe, 
cedag̃ ma ajekuku bima.

6 — Eybureyũ ejomuymuy g̃u juy waraꞌat muwẽnuwẽn xipan pima 
— iꞌeꞌem Deus ekawẽntup.
Imẽnpuye:
— “Paulo yaꞌõbuyxi g̃u ocexe - - Apolo acã” iꞌũmg̃u juy epeꞌe — i õn 

eꞌem eywebe, okitpitpiyũ.
Eyju pũg̃ tag̃ ma ocekug̃ pima, kuka ibo dup ekawẽn tag̃ epeku.
— Pũg̃ tag̃ ma juy soat epejukuk i õn eꞌem waram eywebe.

7 Ibit wedep ma soat wuyju Deus xe. Kaũmg̃u iwaruat cexe. Imẽnpuye 
pũg̃ tag̃ ma juy soat epeyewekuk. Ajo-kug̃ eyju Deus oꞌg̃ũm g̃u eywebe 
iat? Kaꞌũma kug̃ ma! Apẽnpuye dak eyju napa ma eꞌem: — Deus soat 
g̃u oꞌg̃ũm ocewebe — i?

8 Tũybe oceju soat kug̃ iãn eyju eꞌem. Tũybe oceju ibubut adeayũ 
iãn eyju eꞌem.
— Deus eju wararaꞌacat kukukayũ oceju, Paulo bit kaꞌũma, Apolo 

dak kaꞌũma — i eyju eꞌem teꞌe ma.
Eyju wararaꞌacat kukukan pima bit, kuka juk ocokcok oce. Eyju 
wararaꞌacat kukukan pima, wuyju dak kuka juk ixeyũ kukukan 
acesop eyweju. 9 Deus acoꞌi juk ocemuy kaꞌũmaayũm ma soat xe, 
ixe emumujuyũ maꞌg̃u oceju. “Ixeyũ juy ayaoka soat etabutpe 
xipatꞌũm cĩcã ip puye” iꞌeꞌem ip iat puxim acoꞌi oceju. Soat acoꞌi 
ocejojom - - kabi beacat, ipi juacat tak. 10 Itabutꞌũmat xe ocadaodao, 
Cristo kay ocetabut puye. Eyju bit eyetaybit cĩcã ceweju mũg̃ꞌi eyju 
jekukum puye. Itabutꞌũmat xe ocaꞌõca g̃u. Eyju bit eyaꞌõca cexe ip. 
Ocemuybuyxiꞌũmꞌũm ip. Eybuyxim pit ip eykug̃. 11 Ocereren ma juk 
adi ocekuku, ocebipurukruk tak. Iokokat kug̃ ma dak cuk adi ocekuku 
ocedotim. Wararaꞌacat tak cuk adi ocemupokupok. Pũg̃ ka be g̃u dak 
cuk adi ocekuku - - soat kaka dag̃. Imẽn ma oceju jekukum g̃asũ dak. 
12 Kapikpig̃ cĩcã ocexat pu am, ocedoti bu am tak. Wararaꞌacat pe 
ocemuymuy buje, ocejede g̃u cebe ip.
— Deus cuy xipacat jeꞌg̃ũm eywebe — i bit oceju eꞌem cebe ip.

Ipiatꞌajojom pima dak ocetaxi jĩjã. 13 Wararaꞌacat pe ocemuymuy buje, 
ikẽrẽm g̃u bit ocejede - - xipan ma. Kaokok coꞌi oceju itabutꞌũmat xe.

14 Imẽg̃aptup mubararag̃ õn eymusũsũn ãm g̃u - - eymukũyjo am acã. 
Eykukpin cĩcã oxe. Webekitkiyũ joꞌi eyju oxe. Imẽnpuye õn eymukũyjo 
ojuy. 15 Adeayũ kuka eymutaybin Cristo ekawẽn - - 10,000 beayũ ma. Pũg̃ 
ma eyebay bit. Kuy juk eyetabut epesop Jesus Cristo kay kawẽn idipat 
og̃uwẽn eywebe buye. Ceweju mũg̃ꞌi eyju jekukum g̃asũ. Imẽnpuye 
õn eyebay joꞌi. Imẽnpuye õn eymukũyjo ojuy. 16 Imẽnpuye:
— Obuxim cuy epesop yobog̃an pin g̃u — i õn eꞌem eywebe.
17 Imẽnpuye Timóteo juy og̃uju eykay. Ixe Timóteo okpot coꞌi. Ixe 

cũg̃ ma kapikpig̃ wuykukukat peam. Ikukpin cĩcã oxe.
— Paulo yag̃uyisu jekukum Jesus Cristo aꞌõ dag̃ jekukum puye — i 

jeꞌe eywebe ixe Timóteo ma. — Imẽn Paulo itabunꞌisuayũ mutaybitbin 
tak soat ka watwat mutaybitbin — i jeꞌe eywebe eyag̃uybaꞌũmap puxim.

18 Pũg̃pũg̃ eyꞌin pit jewexe itaybicayũm oꞌe. Tũybe Paulo omuyku 
g̃u ocejo am iãn oꞌe ip. 19 Deus ibikuy bima bit, g̃axĩn ma oju eyjo am. 
Wetaybit maꞌg̃u g̃asũ jewexe itaybicayũ ekawẽn. Eyjo buje bit, wetaybit 
oce Deus aꞌõbacaap kug̃ ip iam, ikug̃ g̃u ip iam tak. 20 Deus wuykukukat 
eꞌem “Ẽn ma ocekukukat” i wuyju eꞌem pima g̃u - - yaꞌõbacaap kug̃ 

wuyju jekukum pima acã. 21 Eybuꞌu du omudon waꞌõpurug̃ eymukorẽm 
ãm? Eybuꞌu g̃u xeꞌe owebe eykuk am xipan? Eybikuy owebe eykuk 
am xipan pima, ikẽrẽat mug̃ẽg̃ẽap cuy epeyepere.

5  1 — Corinto ka beat jexidaap eju oꞌjepo itabut maꞌg̃u Jesus kay 
— iꞌeꞌem owebe yajẽmꞌisuat.

Imẽg̃ap ikẽrẽ jĩjã Deus xe. Itabutꞌũmayũ bit isũsũn kuka oꞌe imẽn iꞌe 
am. 2 Teꞌe ma eyju bit eꞌem:
— Xipat cĩcã oceju — i.

Imẽn g̃u juy epeꞌe! Eyg̃uycũg̃cũg̃ cuy epesop ixe ag̃okatkat ikẽrẽat 
mujurũg̃rũg̃ puye. Ixe ag̃okatkat ikẽrẽat kay ig̃uycũg̃ꞌũm pima, epeg̃uõm 
g̃u juy Deus eju kawẽnwẽnapꞌa be jeꞌawero am eyweju. 3 Wũy ma õn 
pit eywi. Inaka g̃ebum cĩcã ma õn eykay soat em.
— Ixe ag̃okatkat ikẽrẽ jĩjã, Deus xe ikẽrẽat mujurũg̃rũg̃ puye — i õn 

eꞌem eywebe Jesus Cristo aꞌõbi.
Eyxe bima dak imẽn ma kuka oce eywebe. Imẽneju awerom g̃u juy 
epesop ixe eju. 4 Eyeꞌawero buje wuykukukat Jesus jeenuy eyxe. Soat 
em ma wuykukukat Jesus jekukum wuyweju wuyaꞌõmucanucan. 
Eyeꞌawero buje dak jeenuy eyxe. Õn tak eyxe bimaap coꞌi ma og̃uy, soat 
em õn g̃ebum eykay buye. 5 Eyeꞌawero buje juy epeꞌe ixe ag̃okatkat pe:
— Satanás acã juy ekukan — i.

Imẽn cuy epeꞌe ixe mubuꞌun am ikẽrẽat mujurũg̃ap puxim. Jeꞌũ acoꞌi 
xeku. Ikẽrẽat mujurũg̃ap oꞌjepere bima bit Deus ixe ag̃okatkat biõg̃buk 
idaxijo. Ibiõg̃buk idaxijo wuykukukat ajẽm puje, kũyjobitꞌũmayũ be 
ipiatpiꞌajoan iap kabia be.

6 Teꞌe ma eyju eꞌem: — Wararaꞌacat podi ma oceju xipat — i, cũg̃ g̃u 
eyju jekukum puye. Pãoꞌa muyuhuaptõm ikẽrẽat mujurũg̃rũg̃ap puxim.
— Tõmꞌĩcatõm pãoꞌa muyuhum - - yabog̃atꞌa muyuhum — i wuyju eꞌem.

Imẽnpuxim pũg̃ ma wuyꞌinat ikẽrẽat kug̃ pima, wararaꞌacayũ dak 
ikẽrẽat mujurũg̃ ojuy ma eꞌem ixe buxim. 7 Ikẽrẽat mujurũg̃rũg̃ap 
cuy epeyepere - - soat eyju! Ikẽrẽat mujurũg̃ꞌũm pima, ikẽrẽat kug̃ g̃u 
epesop. Pãoꞌa buxim epesop - - yamuyuhuhuaptõmtẽmꞌũmatꞌa buxim. 
Kuyje Judeuyũ ovelha oꞌyaoka ip Egito eipi bewi cẽm pima. Ovelha 
oeꞌũ ukꞌa beat eꞌũap puxim. Imẽnpuxim Cristo oeꞌũ wuyeꞌũꞌũap puxim. 
Páscoa epeta bima Judeuyũ g̃ebum wuydobuyũꞌũmꞌũm eꞌũap puxim 
ovelhaꞌũm oeꞌũiap kay. Wuyju dak cuy aceg̃ebu wuyeꞌũꞌũap puxim 
Cristo oeꞌũiap kay. 8 Jesus oeꞌũ wuyeꞌũꞌũap puxim. Imẽnpuye ikẽrẽat 
mujurũg̃rũg̃ap cuy acepere. Ikẽrẽat ag̃ujurũg̃ g̃u auy g̃asũ bit. Cũg̃ ma 

juy aceku. Icẽmãn cuy acekawẽn. Imẽn jekukum pima, Jesus eꞌũap 
kay juy aceg̃ebu apẽn Judeuyũ ovelha eꞌũap kay g̃ebum iap puxim.

9 Waraꞌatup kuy otupmubararak eywebeaptum cartadup. Ixedup pe 
juk oce eywebe:
— Aoyũ kaykayat purem g̃u juy epeku, wararaꞌacat itop kaykayat 

purem g̃u dak, jewekpidaodaoꞌukat purem g̃u dak, jenuyꞌũnakẽkẽꞌukat 
purem g̃u dak — i.
10 Itabutꞌũmayũ wararaꞌacat tayxi kaykay ip, wararaꞌacat itop kaykay 
dak. Itabikuku jĩjã dak ip wararaꞌacat pubut kay. Kũyjobit g̃u dak ip 
jeka kukat aꞌõ kay. Teꞌe ma dak itabut ip jewexe deusꞌiayũ kay - - witaꞌa 
mug̃ẽg̃ẽ kay. Itabutꞌũmayũ xe eydop pinꞌũm pima bit, kuka epejẽm ipi 
dag̃wi. “Ixeyũ xe epesop g̃u” iꞌũmg̃u juk oce eywebe, “Ixeyũ burem 
g̃u juy epeku” acã. 11 Wararaꞌacat pit jewexe itabut Jesus kay. Teꞌe ma 
wuyju eꞌem “Ocekitpit” i ixeyũ be. Wararaꞌacat tayxi eju jepopoꞌuk ip. 
Wararaꞌacat itop eju dak jepopoꞌuk ip. Itabikuku dak ip wararaꞌacat 
pubut kay. Teꞌe ma dak itabut ip jewexe deusꞌiayũ kay - - witaꞌa mug̃ẽg̃ẽ 
kay. Jebureyũ muymuyꞌuk tak ip. Ikaꞌoꞌom tak ip jekukum. Kaꞌũma 
am ma ip xipat.
— Jewexe itabucayũ burem g̃u juy epesop — i õn eꞌem eywebe.

Epeyekõn g̃u dak cuy ceweju ip - - pũg̃ em tak kaꞌũma.
12-13 — Ikẽrẽat kug̃ eyju Deus xe — iꞌũmg̃u õn pit eꞌem itabutꞌũmayũ be.

Deus pit imẽn jeꞌe cebe ip. Õn pit, kaꞌũma. Cũg̃ ma eywebe bit “Ikẽrẽat 
kug̃ ẽn Deus xe” iꞌe am eyxeat pe - - Jesus kay itabucat pe - - eyweju 
jeꞌaweroroꞌukat pe. Imẽn eꞌem Deus ekawẽntup:

Ikẽrẽat mujurũg̃rũg̃ꞌukat cuy epeg̃ujẽm eyxewi, i.

6  1 Eyju ikitpitpiyũ Jesus Cristo kay eyetabut puye. Eyeweweju 
jewaꞌõmukorẽmrẽm pima, itabutꞌũmat kay bit cuy epeju g̃u 

ibimãmãat ekawẽn cocoꞌukat kay ixe be eymudin am. Eykitpit kay 
acã juy epeju - - itabucat kay acã. Ixe kay juy epeju ixe be eymudin am. 
2 Wuyju Deus ebekitkit. Ipiꞌũm puje abuyũ ipi dag̃ayũꞌin ikẽrẽ Deus 
xe iap aceg̃uwẽn. Abuyũ ikẽrẽ g̃u cexe iap tak aceg̃uwẽn. Eyetaybit 
g̃u du iboam? Ibaꞌore xeꞌe eywebe eykitpitpiyũ mudin am? 3 Abuyũ 
Deus ekawẽn tojotjotꞌukayũꞌin ikẽrẽ Deus xe iap aceg̃uwẽn. Abuyũ 
ixeyũꞌin ikẽrẽ g̃u cexe iap tak aceg̃uwẽn. Eyetaybit g̃u du iboam? 
Imẽnpuye eybuꞌum g̃u juy epesop eykitpitpiyũ mudin am. 4 Imẽnpuye 
eyju jewaꞌõxikxig̃ pima, itabutꞌũmat kay g̃u juy epeju ixe be eymudin 
am - - yaꞌõbuyxi g̃u ip Jesus kay itabucayũ xe buye. 5 Eysũsũn cuy 

epesop itabutꞌũmat kay eyju cucum pima. Kaꞌũmg̃u du eyparakpeat 
itaybicat? Kake ma! Ibaꞌore du eywebe jewemudin am? Ibaꞌore g̃u 
ma! 6 Inaka eyju eykitpit tujowatwan itabutꞌũmat kay imuymuy am. 
Imẽg̃ap pit cũg̃ g̃u!

7 Eykitpit tujowatwan itabutꞌũmat kay imuymuy am pima, itabutꞌũmat 
ekukuap coꞌi ma eyju dak jekukum. Deus ekawẽn tag̃ꞌũma. Epetujowat 
g̃u juy. Ãg̃ jeenuy ikẽrẽm eykug̃. Akꞌaritꞌma juy eybubut tujupaꞌum puje 
dak. 8 Eyju ma warẽmtag̃ wararaꞌacat kug̃ jeweik am. Wararaꞌacat pubut 
tujupaꞌumꞌum tak eyju jeweik am. Warẽmtag̃ eykitpit kug̃ tak eyju 
jeweik am. Eykitpit pubut tujupaꞌumꞌum tak eyju jeweik am. Imẽnpuye 
cũg̃ g̃u eyju jekukum. 9 Deus soat kukukan pima, cũg̃ꞌũma jekukuꞌukayũ 
g̃u bit jeedop cexe. G̃ebum cuy epesop iboap kay. Jewemug̃uykukukum 
g̃u juy epesop iboap kay. Ikẽrẽat mujurũg̃rũg̃ꞌukayũ g̃u bit jeedop 
cexe Deus soat kukukan pima; wararaꞌacat tayxi eju jepopoꞌukayũ 
g̃u dak; wararaꞌacat tayxi eju jepopoꞌukayũ g̃u dak, jewexe deusꞌiat 
kayayũ g̃u dak; jewekpidaodaoꞌukayũ g̃u dak; jenuyꞌũnakẽkẽꞌukayũ 
g̃u dak; 10 wararaꞌacat pubut tujupaꞌumꞌumꞌukayũ g̃u dak; wararaꞌacat 
pubut kay itabikukuayũ g̃u dak; ikaꞌoꞌonꞌukayũ g̃u dak; jebureyũ 
muymuyꞌukayũ g̃u dak; jeka kukat aꞌõ kayꞌũmayũ g̃u dak. Ixeyũ g̃u 
bit jeedop Deus xe ixe soat kukukan pima. 11 Pũg̃pũg̃ eyꞌin tak imẽn 
cuk adi epekuku kuy bima - - eyetabutꞌũm pima. G̃asũ bit Deus ikẽrẽat 
oꞌjuꞌuk eywebewi. Ixe kuy juk eynaẽ jebekitkin soat em jaꞌõ dag̃ eyeku 
am. Ixe eꞌem eywebe:
— Cũg̃ ma eyju oxe — i.

Imẽn Deus eꞌem wuywebe, wuyetabut wuykukukat Jesus Cristo kay 
buye. Imẽn ixe eꞌem wuywebe, Deus biõg̃buk omuy wuywebe buye dak.

12 Eyꞌinat pit acoꞌi jeꞌe owebe: — Õn pit Cristo ebekit. Imẽnpuye 
soat iꞌepi g̃u owebe — i. Icẽmãn ixe eꞌem. Soat iꞌepi g̃u wuywebe. 
Imẽnpit soat g̃u xipat wuywebe iꞌe am. “Soat iꞌepi g̃u ocewebe” iꞌe but 
wuywebe. Inaka soat g̃u ojoixik cepere baꞌoreap puxim. 13 Wararaꞌacat 
pit acoꞌi jeꞌe owebe:
— Wuyxaxet wuydadade buye - - wuydadade wuyxaxet puye dak — i.

Icẽmãn ixe eꞌem. G̃uyjom pit Deus xepxem ma g̃uꞌũm - - wuyxat, 
wuydada dak. Deus cuk wuymug̃ẽ wararaꞌacat tayxi eju wuyepo am 
g̃u, wararaꞌacat itop eju wuyepo am g̃u dak; wuyekpidaodao am g̃u 
dak; wuyenuyꞌũnakẽkẽ ãm g̃u dak. Deus cuk wuymug̃ẽ jaꞌõ kay am 
acã. Jewebe am kapik am tak cuk wuymug̃ẽ. Yaꞌõ kayꞌũm pima, teꞌe 
ma kuka ajeku. 14 Deus pit wuykukukat oꞌg̃utait ceꞌũap tomukadi. 

Imẽnpuxim wuyju dak wuymutait wuyeꞌũap tomukadi. Jaꞌõbacaan 
ma wuymutait.

15 Jesus kay wuyetabun puje wuyjebit Cristo jebitꞌinat eꞌem. Imẽnpuye 
ikẽrẽ jĩjã wuyewedaodao am yapoat eju. Ikẽrẽ jĩjã Deus xe wuyjebit 
Cristo jebitꞌinat puye. Imẽnpuye yapoat eju epeyepo g̃u juy - - pũg̃ em 
tak kaꞌũma. 16 Yapoat eju jewedaodao bima pũg̃at puxim wuyju eꞌem 
ceweju. Eyetaybit iboam. Imẽn eꞌem Deus ekawẽntup: Xepxepayũ 
pũg̃at puxim eꞌem, i. 17 Wuykukukat eju mũg̃ꞌi jekukum pima bit, pũg̃at 
puxim wuyju dak eꞌem ceweju ibiõg̃buk aꞌõbi.

18 Tapupuyũ, wararaꞌacat tayxi eju juy epeyepo g̃u. Tũꞌũꞌũyũ, 
wararaꞌacat itop eju juy epeyepo g̃u. Waraꞌat mujurũg̃rũg̃ pima ikẽrẽat 
kuka wuyjebit ag̃ukẽrẽrẽn g̃u. Yapoat eju jepopom pima bit, kuka 
wuyjebit ag̃ukẽrẽrẽn. 19 Eyag̃uybaꞌũm g̃u juy iboap kay. Wuyjebit 
Deus biõg̃buk tũytũyap - - Ibiõg̃buk xipacat tũytũyap. Ixe biõg̃buk 
omuy wuyjebit pe - - Deus wuywebe oꞌg̃uõmiat. Wuyju g̃u jewekukat. 
Deus acã wuykukat. 20 Deus ma juk ikẽrẽat oꞌjuꞌuk eywebewi. Cristo 
eꞌũap eywebe ikẽrẽat mug̃ẽg̃ẽaptei oꞌteida. Imẽnpuye idipat acã juy 
ag̃ug̃ẽ ijodi. Idipat mug̃ẽg̃ẽm pima bit, “Kaꞌũmg̃u Deus coꞌi idipat” i 
jeꞌe itabutꞌũmayũ eyekukuap co buje.

7  1 Kuy juk eyemudupmubararaktup otupu cartadup. Ibodup pe juk 
epeꞌe owebe “Xipat tu ocewebe jewebumũn ãm? Xipat g̃u xeꞌe?” 

i. Iboam õn jeymukũyjo g̃asũ. Ag̃okatkat ewebumũnꞌũm pima, xipat 
ma jeku. 2 Imẽnpit adeayũ ikẽrẽat mujurũg̃rũg̃ cewebumũnꞌũm pima. 
Cewebumũnꞌũm pima wararaꞌacat tayxi eju jepopom ag̃okatkat. Ayacat tak 
jepopom wararaꞌacat itop eju. Imẽnpuye juy epeyewebumũn. Xipat soat 
pe ag̃okatkat pe cewetayxida am. Xipat soat pe ayacat pe dak ceweitopta 
am. 3 Tapupuyũ, etayxi eju juy ecepo, cepo pin pima. Aoyũ, ektop eju 
juy ecepo, cepo pin pima. Eybuꞌum g̃u juy epesop jepo am eytayxi eju 
eytop eju dak. 4 Aoyũ, eybikuy bima acã g̃u juy epeyepo eyitop eju, ixe 
ibikuy bima dak. Tapupyũ, eybikuy bima acã g̃u juy epeyepo eytayxi 
eju - - ixe ibikuy bima dak. 5 Pũg̃ em g̃u acoꞌi epeꞌe eyewewebe:
— G̃asũ bit acejewedaodao g̃u dak — i. — Deus eju acã acejekawẽn 

g̃asũ bit — i acoꞌi epeꞌe eyewewebe.
Ade kabia g̃u bit epeꞌe:
— G̃asũ bit ocepo g̃u eweju — i eytayxi be, eyitop pe dak.

Deus eju eyekawẽnap kabia kap puje juy waram g̃uto epeyepo eyitop 
eju, eytayxi eju dak. Ade kabia “Acepo g̃u g̃asũ bit” i eyju eꞌem pima, 

Satanás “Wararaꞌacat eju juy epeyepo” i jeꞌe eywebe. Ade kabia 
jepopomꞌũm pima, kuka Satanás aꞌõ kayan epeku.

6 — Imẽn cuy epeku — iꞌũmg̃u õn pit eꞌem eywebe. — Oxe bit xipat 
kuka oꞌe imẽn eyeku am — i acã õn eꞌem.
7 Otayxixe g̃u õn pit. Soat eytayxixeꞌũm pima, xipat kuka oꞌe. Deus 
pũg̃pũg̃ayũ buywatwan ixeyũ be ikẽrẽat kukap puxim itayxixe g̃u 
maꞌg̃u ip. Wararaꞌacat pe bit ibaꞌore cũg̃ ma jeku am itayxixeꞌũm pima. 
Ikẽrẽat mujurũg̃rũg̃ ip itayxixeꞌũm pima. Imẽnpuye Deus ibikuy ixeyũ 
ewebumũn ãm ikẽrẽat kukap puxim.

8 — Epeyewebumũn g̃u juy — i õn eꞌem tak oꞌjewebumũn g̃u buk 
ip iayũ be. — Obuxim cuy epesop — i õn eꞌem cebe ip. — Waram g̃u 
juy epeyewebumũn — i õn eꞌem itopꞌũm eꞌũꞌibiyũ be, itayxi eꞌũꞌibiyũ 
be dak.
9 Soat em g̃ebum ayacat kay bima juy epeyewebumũn. Aoyũ kay 
eyetabikukuap xipat g̃u. Jewebumũn ãm acã kuka oꞌe xipat eywebe.

10-11 Cewebumũnꞌibiyũ og̃ukũyjo g̃asũ bit. Waꞌõbi g̃u õn jeymukũyjo - - 
wuykukukat aꞌõbi acã. Tapupuyũ, eytayxi juy epeyepere g̃u. Aoyũ, 
eyitop cuy epeyepere g̃u. Eyitop epere buje bit cuy waram epeyewetopta 
g̃u. Eyepit put koap epesop ikug̃ iat kay eyitop kay.

12 Wararaꞌacayũ og̃ukũyjo g̃asũ bit. Itabutꞌũmat eju cewebumũnꞌibiyũ 
og̃ukũyjo g̃asũ - - itabucayũ og̃ukũyjo. Deus aꞌõbi g̃u õn jeymukũyjo. 
Okpiwatpi ma õn eꞌem eywebe. Okitpitpiyũ, pũg̃pũg̃ eyꞌin cuk 
epeyewebumũn itabutꞌũmat eju. Eytayxi itabut g̃u Jesus kay. Eyxe 
tũy pin cĩcã bima bit cuy epeyepere g̃u. 13 Wuyĩxĩyũ, pũg̃pũg̃ eyꞌin 
cuk epeyewebumũn itabutꞌũmat eju. Eyitop itabut g̃u Jesus kay. Eyxe 
tũy pin pima bit cuy epeyepere g̃u. 14 Ixeyũ epereꞌũm pima, Deus 
xipacat jeꞌg̃ũm eyitop pe, itabut g̃u maꞌg̃u ip, itabucat xe nuynuyꞌuk 
puye - - jetayxi xe nuynuyꞌuk puye. Imẽnpuxim Deus xipacat jeꞌg̃ũm 
eytayxi be, itabut g̃u maꞌg̃u ip, itabucat xe nuynuyꞌuk puye - - jektop xe 
nuynuyꞌuk puye. Imẽnꞌũm pima, itabutꞌũmayũ ebekitkiyũ joꞌi ma kuka 
oꞌe eyebekitkiyũ. Deus pit xipacat ũmũm eywebe, eyebekitkiyũ be dak 
itabucat xe nuynuyꞌuk puye. 15 Deus cuk wuynaẽ kabaꞌũma wuydop am 
wuyitop eju, wuytayxi eju dak. Imẽnpuye itabutꞌũmat jetayxi epere 
pin pima, itabucat epere pin pima, xipat kuka oꞌe jetayxi epere am.
— Operem g̃u juy ece — iꞌũmg̃u juy jeꞌe itabucat itabutꞌũmat pe.

Ãg̃ jeꞌju ip. 16 Imẽnpuye eyitop xe juy epesop, wuyĩxĩt! Ixeyũ xe eynuy 
buje, kuka itabut oꞌe ip Jesus kay. Imẽnpuye, eytayxi xe juy epesop, 
okitpitpiyũ. Ixeyũ xe eynuy buje, kuka itabut oꞌe ip Jesus kay.

17 Deus jaꞌõbacaap ũmũm wuywebe soat tag̃ wuyekapik am cebeam. 
Imẽnpuye ibikuyap tag̃ cuy epekuku. Deus pe eynaẽ buje eyekapikap 
kug̃ cuk adi epesop. Ibeat kug̃ cuy epeyekapik g̃asũ dak. Imẽn soat 
ka watwat mukũyjojom õn - - itabucayũ mukũyjojom. 18 Deus eꞌem 
taypuꞌag̃obixeedakatꞌibit pe:
— Webekin cuy ece — i.

“Ebekin oce g̃asũ” iꞌeꞌem pima, waram pit suxeemõg̃ g̃u juy. Imẽnpuxim 
Deus eꞌem taypuꞌag̃obixeedakꞌũmat pe:
— Webekin cuy ece — i.

“Ebekin oce g̃asũ” iꞌeꞌem pima, jedaypuꞌag̃obidakacat g̃u juy.
19 — Ecewedaypuꞌag̃obixeedakat tu? — iꞌũmg̃u Deus eꞌem wuywebe. 

— Ecewedaypuꞌag̃obixeedakat g̃u du? — iꞌũmg̃u dak. — Wekawẽn tag̃ 
tu eyju jekukum? — i acã Deus eꞌem wuywebe.
20 Deus pe eynaẽ buje eyekapikap kug̃ epesop. Ibeat kug̃ cuy epeyekapik 
g̃asũ dak. 21 Pũg̃pũg̃ eyꞌin teiꞌũma kapikpikꞌukayũm cuk adi epesop 
Deus pe eynaẽ buje. Eyag̃uybabiꞌũm g̃u bit cuy iboap kay. Kapikpig̃ 
cuy epesop eyekariwa beam. Eyekariwa xewi eyjẽm put pima bit, 
epejẽm cuy teihem kapik am wararaꞌacat peam. 22 Inaka teiꞌũma 
kapikpikꞌukayũ jekpiwatpin g̃u jekukum - - jekariwa ukpiwatpi acã. 
Wuykukukat pe ixeyũ naẽ buje bit, wuykukukat ukpiwatpi jeku ip. 
Teihem kapikpikꞌukat pit jekpiwatpi jekukum. Wuykukukat pe ixeyũ 
naẽ buje bit, jekpiwatpin g̃u jeku ip - - wuykukukat ukpiwatpi acã. 
23 Deus cuk teihem wuydaxijo. Imẽnpuye ijodiat ukpiwatpin g̃u juy 
epesop. Cristo ukpiwatpi acã epeku. 24 Okitpitpiyũ, Deus pe eynaẽ 
buje, eyekapikap kug̃ epesop. Ibeat kug̃ cuy epeyekapik g̃asũ dak. 
Deus tak eybuywatwan jeenuy.

25 Kuyatup pe owebeaptup pe “Apẽn xeꞌe kuka cwebumũnꞌũmayũ 
oceg̃ukuyjo?” i juk epeꞌe owebe. Wuykukukat pit cuk omukũyjo g̃u 
iboam. Jeymukũyjo õn wuykukukat aꞌõbi g̃u - - wag̃uybin ma. Imẽnpit 
wuykukukat Jesus itabotaidabotbot cĩcã osunuy okay. Imẽnpuye yaꞌõ 
dag̃ õn jekukum. Imẽnpuye eyetabun cuy epesop wekawẽn kay.

26 Wuykay itakomaayũ ipiatꞌajojoan cĩcã wuywebe - - itabutꞌũmayũ. 
Imẽnpuye:
— Xipat kuka wuywebe wuyewebumũnꞌũm ãm — i õn eꞌem.

27 Eytayxixe bima bit cuy epeyepere g̃u. Eytayxixeꞌũm pima bit cuy 
epeyewetayxida g̃u. 28 Eyewebumũn puje bit, ikẽrẽat epeg̃ug̃ẽ g̃u. Imẽnpit 
eyewebumũn puje, g̃ebum cĩcã epesop eyxat puap kay, eytayxi esay 
buap kay dak. Õn pit obuꞌu eywebe eyeg̃ebu am ijodiap kay.

29-31 Okitpitpiyũ, g̃axĩn ma acoꞌi Cristo jajẽm waram. Ijop eipi 
dao ma jeekop. Apẽn g̃asũ dopdom iap iꞌũm. Imẽnpuye itayxixeat 
cuy itayxixeꞌũmat coꞌi jeku. Waat tak cuy icokcokat puxim jeku. 
Jewaywaywayat tak cuy ig̃uycũg̃at puxim jeku. Tarekrek pupuꞌukat 
tak cuy oꞌjat g̃u bukꞌiat puxim jeku. Tarekrek kukukꞌukat tak cuy 
ikukukꞌũmat puxim jeku.

32 Õn pit obuꞌu eywebe soat em g̃ebum am ijodiap kay - - eybubut 
puap kay. Itayxixeꞌũmat soat em g̃ebum Deus kay. Soat em Deus 
mucokcok pin.
— Apẽn xeꞌe oce Deus mucokcok am? — iꞌeꞌem soat em jewebe ma.

33 Itayxixeat pit soat em g̃ebum ijodiap puap kay tarekrek puap kay, 
jetayxi mucokcok pin puye. Soat em ixe eꞌem jewebe ma:
— Apẽn xeꞌe oce otayxi mucokcok am? — i.

34 Xepxep aꞌõ kay pin ma - - Deus aꞌõ kay - - jetayxi aꞌõ kay dak. Itoptepꞌũmat 
pe soat em cekapik put wuykukukat peam. Ixe soat em jekukukat 
mucokcok pin. Soat em jekukukat kay g̃ebum. Itoptepat pit soat em 
g̃ebum jebubut puap kay. Jektop mucokcok pin soat em.

35 Imẽg̃ap pit imuwẽnuwẽn õn eywebe eybuywat pin puye. 
Eyewebumũnap mubaꞌoren pin g̃u bit õn.
— Epeyewebumũn g̃u juy ibaꞌore jĩjã maꞌg̃u eywebe — iꞌũmg̃u õn 

eꞌem eywebe. — Cũg̃ ma epeku Deus xe — i acã õn eꞌem eywebe. 
— Ixe ekawẽn tag̃ cuy epeku — i dak õn eꞌem eywebe. — Soat em 
g̃ebum cuy epesop waraꞌat kay g̃u - - wuykukukat kay acã — i dak õn 
eꞌem eywebe.

36 G̃asũ iwadipyũ og̃ukũyjo. “G̃asũ bit puk wewebumũn pin g̃u oce” 
i kuy juk oꞌeꞌeꞌiayũ og̃ukũyjo.
— Wewebumũnꞌũm pima bit cedag̃ g̃u kuka owadip kug̃ oce — iꞌeꞌem 

ag̃okatkat jewebe bima, juy jewebumũn ip.
Ceweju jewedaodao pin cĩcã bima dak, cuy jewebumũn ip. “Ocewebumũn 
cuy g̃asũ bit” iꞌe buje dak cuy jewebumũn ip. Cewebumũn puje 
ikẽrẽat oꞌg̃ug̃ẽ g̃u ip. 37 Imẽnpit ag̃okatkat jekpiwatpin ma “G̃asũ bit 
wewebumũn pin g̃u oce” iꞌe buje, xipat kuka oꞌe cewebumũnꞌũm ãm. 
Ibuꞌu jewebumũn ãm pima dak, xipat kuka oꞌe cewebumũnꞌũm ãm. 
Jewedaodao pin cĩcãꞌũm pima dak, xipat kuka oꞌe cewebumũnꞌũm ãm. 
38 Imẽneju xipacan eꞌem ip jewadip eju cewebumũn puje. Jewebumũnꞌũm 
pima bit, ibodi ma xipacan eꞌem ip.

39 Itop eꞌũꞌibiyũ og̃ukũyjo g̃asũ. Itop itait pima, ayacat jektop xe ma 
jeenuy. Cũg̃ g̃u jektop epere am. Itop eꞌũ buje bit, cũg̃ ma wararaꞌacat 

eju jewebumũn ãm - - jemukaypinput eju. Imẽnpit cũg g̃u itabutꞌũmat 
eju jewebumũn ãm - - itabucat eju acã. 40 Imẽnpit itop eꞌũꞌibit ibodi ma 
icokcok kuka oꞌe waram jewebumũnꞌũm pima. Waram pit cewebumũnap 
g̃u oxe ma ibodi ma kuka oꞌe icokcok. Deus biõg̃buk omuy owebe. 
Imẽnpuye eyaꞌõpicũg̃cũg̃ cuy epesop waꞌõ kay.

8  1 Kuyatup pe juk epeꞌe owebe: “Xipat tu ocewebe deusbaro wap 
iẽnmõg̃ꞌibitẽn o am? Ocesuẽnꞌo g̃u xeꞌe?” i. Iboam õn jeymukũyjo 

g̃asũ.
— Icẽmãn ocetaybit Deusan — i wuyju eꞌem. “Soat podi ma ocetaybit” 

iꞌeꞌem pima bit, xipat g̃u kuka oꞌe. Wararaꞌacat kug̃ xipan pima bit, 
xipat kuka oꞌe soat peam. 2 Soan g̃u wuyetaybit - - pũg̃pũg̃ ã. Imẽnpuye 
wuyju teꞌe ma eꞌem:
— Ocetaybit cĩcã — i.

3 Wuyxe Deus ikukpin cĩcã bima bit, Deus itaybit wuyjum. Deus 
burem tak cuy ajop.

4 Deusbaroyũ wap iẽnmõg̃ꞌibitẽn jeymukũyjo õn g̃asũ. Deusbaro 
kaꞌũmaap ma ibiõg̃buk. Ade g̃u Deus - - pũg̃ ma. Wuyetaybit iboam. 
5 Ade ipi watwat xe bit ade ma desuyũ. Tũybe ade deusyũ iãn eꞌem 
ip. Tũybe ade wuykukukꞌukayũ iãn eꞌem ip. Tũybe ipi dag̃, kabi 
be dak omuy ip iãn eꞌem ip. 6 Wuyxe bit pũg̃ ma Deusat. Ixe Deus 
wuyebay. Soat ixe emumug̃ẽ. Ixe beam ma soat wuyju dopdom. Pũg̃ 
ma wuykukukat - - Jesus Cristo acã. Ixe aꞌõbi Deus soat oꞌg̃ug̃ẽ kuyje - - 
Jesus Cristo aꞌõbi. Ixe aꞌõbi ma wuyju dak dopdom.

7 Soat g̃u bit itabucayũ iboam itaybit. Ikabap cĩcã ip deusbaroyũ kug̃. 
Kuy ade kabia ma teꞌe ma itabut osodop ip ixeyũ kay - - deusbaroyũ 
kay. Imẽnpuye tũybe ijopẽn deusbaroyũ xatẽn iãn eꞌem ip. G̃asũ dak 
imẽn eꞌem ip. Itaybit g̃u ip deusbaroyũ kaꞌũma am ma ibiõg̃buk ip 
iam. Tũybe ig̃o ẽn o buje, ikẽrẽat kug̃ kuka oce Deus xe iãn eꞌem ip. 
8 Wuyju bit cũg̃ ma Deus xe iẽn oꞌoap tomuju g̃u. Iwaru g̃u Deus xe. 
Ibit wedep ma - - iẽn oꞌoap, iẽn oꞌoꞌũmap tak.

9 Xipat eyxe ig̃o ẽn o buje, iẽn oꞌũm pima dak. Eykitpit xe bit, 
itabutcũcat xe, cũg̃ g̃u ig̃o ẽn o am. Eykitpit pe ikẽrẽat epeg̃ujurũg̃at 
g̃u juy - - itabutbũcat pe. Ixe xe cũg̃ꞌũm pima, ig̃o ẽn o am, epesuẽnꞌo 
g̃u juy. 10 Eyetaybit deusbaroyũ kake g̃u iam. Imẽnpuye:
— Cũg̃ ma wuywebe ig̃o ẽn o am — iꞌeꞌem eyju.

Imẽnpuye deusbaroyũ dukꞌa be eyju õmõm, ixe xatẽn o am. Itabutbũcat 
eyjojom ig̃o ẽn oꞌom pima bit:

— Cũg̃ ma owebe dak ig̃o ẽn o am — i acoꞌi jeꞌe jewebe ma.
Imẽnpit cũg̃ g̃u buk ixe xe bit ig̃o ẽn o am, tũybe deusbaroyũ kake 
iãn eꞌem puye. 11 Ixe dak acoꞌi iẽn o eyjojom iẽn oꞌom puye. Iẽn o buje 
bit ig̃uycũg̃ cĩcã jeꞌe itabutbũcat.
— Ojeꞌũ acoꞌi ikẽrẽat og̃ujurũg̃ puye — i teꞌe ma jeꞌe jewebe ma.

Cristo oeꞌũ ixe eꞌũap puxim. Ixe ekitpit. Imẽnpit ig̃uycũg̃ ma jeku, ẽn 
ma ikẽrẽat eg̃ujurũg̃at cebe buye. 12 Cũg̃ g̃u cexe iꞌo am pima:
— Ẽn tak esuẽnꞌo — iꞌũmg̃u juy epeꞌe cebe.

Imẽn iꞌe buje, warẽmtag̃ ma eykitpit kug̃ tak eyju. Warẽmtag̃ eykitpit kug̃ 
pima, eyju dak ikẽrẽat kug̃ epesop Cristo xe. 13 Imẽneju okitpit pe ikẽrẽat 
og̃ujurũg̃at g̃u. Okitpit xe ig̃o ẽn oꞌoap cũg̃ g̃u bima, õn tak kuka osuẽnꞌo 
g̃u - - pũg̃ em tak kaꞌũma. Osuẽnꞌo g̃u okitpit pe ikẽrẽat mujurũg̃ap puxim. 
Imẽnpuxim eyju dak cuy eykitpitpiyũ be ikẽrẽat epeg̃ujurũg̃at g̃u.

9  1 Cũg̃ ma owebe wekupinap tag̃ weku am. Cristo emumuju õn. 
Wuykukukat Jesus cuk ojojojo. Kuy bima juk eyetabut wuykukukat 

Jesus Cristo kay õn ma juk ixe ekawẽn og̃uwẽn eywebe buye. 
2 Wararaꞌacayũ xe ma Cristo emumuju g̃u õn. Eyxe bit cemumuju õn.
— Corinto ka watwat Cristo eju mũg̃ꞌi jekukum oꞌe g̃asũ bit, Paulo 

cekawẽn oꞌg̃uwẽn cebe ip puye. Imẽnpuye ocetaybit Paulo Cristo 
emumuju iam — iꞌeꞌem adeayũ.

3 Waraꞌacat omuymuy bima, jewedayoyom õn.
— Õn tak Cristo emumuju ma — i õn eꞌem cebe ip.

4 Cũg̃ ma owebe oxat pu am, oxati bu am tak kawẽn idipat muwẽnuwẽnapteim. 
5 Wararaꞌacayũ Cristo emumujuyũ jetayxi eju jekukum - - itabucat eju. 
Imẽn cũg̃ ma Deus xe. Wuykukukat kitpitpiyũ dak jetayxi eju jekukum ip, 
Pedro dak. Cũg̃ ma kuka oꞌe owebe dak. 6 Wararaꞌacayũ Cristo emumujuyũ 
waraꞌat pe g̃u kapikpig̃ ip - - kawẽn idipat muwẽnuwẽn acã. Cũg̃ tu eyxe 
owebe waraꞌat pe kapik am, Barnabé be dak?
— Cũg̃ g̃u — i õn pit eꞌem.

7 Sorarayũ teihem jenopag̃õg̃õm. Jenopag̃õg̃õaptei bubum ip. Waraꞌat 
pe g̃u ip kapikpig̃ jemukaypinput pu am. Kadaidip iwat tak teihem 
jekat pe kapikpig̃. Jekat peatꞌa oꞌom ip jekapikapteim. Waraꞌat pe g̃u 
ip kapikpig̃ jemukaypinput pu am. Ovelha kukukꞌukat tak teihem 
ovelha kug̃. Jeõhõ kũmti kõnkõn ip ikukapteim.

8 Ixeyũ buxim wuyju dak cũg̃ ma wuyekapikaptei bu am - - Deus 
ekawẽn muwẽnuwẽnapteim. Moisés tak imẽn cuk adi wuymutaybitbin 
osunuy. 9 Moisés ekawẽntup imẽn eꞌem:

Taixeeꞌuk am kadaida mucakucan pima, juy biopakpi 
esubimukirik g̃u, i. Ãg̃ cuy jekõn kapikpig̃ puye, i.

Iboaptup mubarararag̃ pima biopak kay acã du g̃ebum osunuy Deus? 
10 Kaꞌũma! Wuykay dak g̃ebum ma osunuy. Õn tak oxatꞌam cuy oyabu 
iap kay g̃ebum taidadaꞌukat, ku beatꞌa bubuꞌukat tak. 11 Kawẽn idipat 
muwẽnuwẽn eywebe juk adi ocekuku apẽn ayacat ku beat taidadam 
iap puxim. Cũg̃ ma g̃asũ ocewebe dak ocekapikaptei bu am eyxewi. 
12 Cedag̃ ma wararaꞌacat pe dinheiro ojuyjuy am eyxewi, kawẽn idipat 
oꞌg̃uwẽn ip eywebe buye. Ixeyũ bodi ma oceju bit cuy iojuy eyxewi.

Oceju bit cuk ocejoojuy g̃u eyxewi. Teihem kawẽn idipat muwẽnuwẽn 
pima:
— Kawẽn idipat aꞌĩjo pin g̃u õn pit, Paulo dinheiro kay jĩjã 

imuwẽnuwẽnapteim puye — i kuka oꞌe itabutꞌũmayũ.
Imẽnpuye teiꞌũma juk adi kawẽn idipat oceg̃uwẽnuwẽn. Waraꞌat pe 
ocesop kapikpikꞌuk ocemukaypinput pu am. 13 Deus eju kawẽnwẽnapꞌa 
be kapikpikꞌukayũ jexat pupum tukꞌa be õmõmꞌukayũ xewi. Deus 
etabixe wũnca mupikpikꞌukayũ ipikꞌũmat pupum ip jexan. Kuy 
eyetaybit iboam. 14 Imẽnpuxim:
— Kawẽn idipat muwẽnuwẽnꞌukayũ dak cuy imuwẽnuwẽnaptei jeꞌjat 

ip jemukaypinput pu am — i juk oꞌe wuykukukat.
15 Õn pit obuꞌu dinheiro bu am waꞌĩjojoꞌukayũ xewi kawẽn idipat 

muwẽnuwẽnapteim. Ijudup mubarararag̃ õn imuwẽnuwẽnaptei juy 
epeg̃ũm owebe iaptum g̃u bit. Weꞌũ ãm obuꞌuap podi ma obuꞌu 
imuwẽnuwẽnaptei bum. Kaꞌũma ma juy jeꞌe:
— Paulo kawẽn idipat muwẽnuwẽnaptei kay jĩjã — i.
16 — Ẽn pit cuy kawẽn idipat eg̃uwẽnuwẽn — i juk oꞌe Deus owebe.

Imẽnpuye “Waꞌõbuyxi jĩjãat õn kawẽn idipat muwẽnuwẽn puye” iꞌe 
baꞌore owebe. Õn kawẽn idipat muwẽnꞌũm pima bit kuka Deus ipiat 
oꞌsupiꞌajoat owebe. 17 Okpiwatpin ma kawẽn idipat muwẽnuwẽn pima, 
cũg̃ ma kuka oꞌe owebe wekapikaptei bu am. Okpiwatpi g̃u bit õn 
imuwẽnuwẽn.
— Ẽn pit cuy kawẽn idipat eg̃uwẽnuwẽn — i juk oꞌe Deus owebe.

Deus ma juk oꞌg̃ũm wekapikam iboap. 18 Apẽg̃ãm kuka wekapikaptei 
ojat? Dinheiro kay g̃u õn wekapikapteim.
— Dinheiroꞌin cuy epeg̃ũm owebe imuwẽnuwẽnapteim — iꞌũmg̃u 

dak õn pit eꞌem waꞌĩjojomayũ be.
Ocokcok cĩcã teiꞌũma kawẽn idipat muwẽn ãm. Ocokcokap tak 
wekapikaptei joꞌi ma.

19 Imẽneju ijodiat g̃u bit omujujum kapik am. Wukpiwatpin ma õn 
kapikpig̃. Imẽnpit wukpiwat pin ma dak õn soat peam kapikpig̃ kawẽn 
idipat muwẽnuwẽn adeayũ mutabut am Jesus Cristo kay. 20 Imẽnpuye 
Moisés ekawẽn tag̃ acã g̃u õn jekukum Jesus Cristo ekawẽn tag̃ tak 
õn jekukum. Judeuyũ parakpe kawẽn idipat muwẽnuwẽn pima bit, 
ixeyũ buxim õn tak Moisés ekawẽn tag̃ jekukum ixeyũ mubuꞌunap 
puxim Jesus ekawẽn kay. Judeuyũ parakpe õn imuwẽnuwẽn pima, 
ixeyũ ekukuap puxim õn tak jekukum ixeyũ mutabut am Jesus Cristo 
kay. 21 Imẽnpuxim õn Judeuꞌũmayũ parakpe bima, ixeyũ buxim õn 
tak Moisés ekawẽn tag̃ g̃u jekukum ixeyũ mutabut am Jesus Cristo 
kay. Cristo ekawẽn tag̃ õn jekukum. Imẽnpuye Deus ekawẽn kay dak 
kũyjobit õn. 22 Itabutbũcayũ parakpe bima, ixeyũ ekukuap puxim õn 
tak jekukum ixeyũ buywat am big̃ ma itabut am Jesus kay. Soat em 
oxeacat ekukuap puxim õn tak jekukum ixeyũ mutabut am Jesus 
Cristo kay. Soan õn eꞌem wararaꞌacat mutabut am cekay.

23 Imẽn ma õn jekukum kawẽn idipat muwẽn ãm soat pe ijodiat pe. 
Õn kawẽn idipat muwẽnuwẽn pima, Deus xipacan eꞌem waꞌĩjojomayũ 
beam, owebeam tak. 24 Adeayũ jedaudauap tag̃ daudaum cĩcã. Pũg̃ 
ma bit jabeatup pupum - - koam yajẽmꞌibit acã - - jeburewũn podi ma 
iwũncaat acã. Wuyedauap puxim wuyju dak jekukum Jesus Cristo 
ekawẽn tag̃ jekukum pima. Cekawẽn tag̃ cuy epeku ixe be “Cũg̃ ma 
juk adi epekuku” iꞌe am eywebe. Ixe be eywebe imẽn iꞌe buje, jabeatup 
oꞌtupuꞌiat cokcokap podi ma eycokcok epesop. 25 Jedaudauꞌukat 
soat kabia ma jewemuwũncacan iwũnca jedau am iꞌe am. Soat em 
jewemuwũncacan ip jabeatup pu pin cĩcã buye. Ig̃odup ade kabia g̃u 
tuptip eꞌem - - pũg̃ kabia ma. Dao ma dupkarawraw. Jesus Cristo ekawẽn 
tag̃ jekukum pima bit, pũg̃ kabia g̃u acesop Deus xe - - soat kabia ma. 
26 Cũg̃ ma jedaudaum jedaudauapuꞌabi kay ma jedaudauꞌukat. Cũg̃ ma 
jedaudaum warẽmtag̃ ma jedauap puxim. Ixe buxim õn tak cũg̃ ma 
weku pin. Jesus Cristo ekawẽn tag̃ weku pin warẽmtag̃ ma wekuap 
puxim. Wararaꞌacat mureureꞌukat puxim tak õn. Wararaꞌacat muyꞌat 
ojuy bima teꞌe g̃u ip jewemureurem ip - - pipim ma. Imẽnpuxim owebe 
dak teꞌe g̃u Jesus Cristo ekawẽn tag̃ wekuap.

27 — Jesus Cristo ekawẽn tag̃ cuy epeku — i juk adi ocece wararaꞌacat pe.
Imẽnpuye owebe ikẽrẽat mug̃ẽ buje, kuka osũsũn oce soat xe, wekawẽn 
oꞌjojojoꞌiayũ xe. Imẽnpuye õn ikẽrẽat mug̃ẽ pin pima, wag̃uydag̃ g̃u 
oce. Wag̃uymubuꞌuꞌun cĩcã õn ikẽrẽat mug̃ẽap puxim, Jesus owebe 

“Ekẽrẽ oxe” iꞌeap puxim.

10  1 Imẽnpuye g̃ebum cuy epesop wuydobuyũꞌũmꞌũm kay, 
okitpitpiyũ - - Moisés ebekitkiyũꞌũmꞌũm kay. Ukꞌaꞌũmat tag̃ 

jekukum pima kabikerereat soat pe ixeyũ be e mubapukpug̃ oeku. 
Soat ixeyũ iodi oꞌtimudek tibog̃ati. Tipakpukati i ig̃odi butet osunuy. 
2 Kabikerereat cocom pima, timudekdeg̃ pima dak, soat ip kũyjobit 
osodop Moisés aꞌõ kay.
— Kũyjobin acesop aꞌõ kay — ioꞌe ip Moisés pe.

Imẽnpuxim:
— Kũyjobin acesop aꞌõ kay — i wuyju eꞌem Jesus pe wuymubatisasan 

pima.
3 Soat ip kabi bewiat oꞌom osodopdop jexan ukꞌaꞌũmat pe. Maná oꞌom 
osodopdop ip. 4 Soat ip kabi bewiat kõnkõn osodopdop. Tikõnkõn 
osodopdop ip Cristo idibi oꞌtimujẽm puye. Cristo aꞌõbi witaꞌa bewi 
Moisés oꞌtimujẽm ixeyũ eim. Imẽnpuye:
— Witaꞌa jekukum wuyweju — ioꞌe ip Cristo muwẽnuwẽn, Cristo 

ixeyũ eju oeku buye.
5 Deus mucokcog̃ g̃u ip osodop ade ixeyũꞌin. Imẽnpuye Deus itakoma oꞌe 
cekay ip. Deus aꞌõbi ip oeꞌũꞌũ ukꞌaꞌũmat tag̃. Oꞌjokotkot ip ukꞌaꞌũmat pe.

6 Deus pit imẽn ixeyũ oꞌjukukuk wuymukũyjo am wuywebe ikẽrẽat 
mujurũg̃ap puxim. Ixeyũ ma itabikuku osodop ikẽrẽat kay. Wuyju bit 
cuy wuyetabikukum g̃u ajop. 7 Oibuꞌun ip Deus kay. Deusbaroyũ kay 
oꞌe ip - - jemumug̃ẽ kay. Oꞌjekõnkõn ip deusbaroyũ wap peta mug̃ẽg̃ẽm 

“Ocetabut eykay” iꞌe am cebe ip. Imẽn eꞌem Deus ekawẽntup:
Oꞌjekõnkõn ip deusbaroyũ wap, oꞌtikõnkõn tak ip, i. Oꞌjedaꞌiꞌiꞌin 
tak ip cewap, i.

Wuyju bit cuy wuyetabun g̃u ajop jewexe deusꞌiayũ kay. 8 Ixeyũ ma 
oꞌjepopo wararaꞌacat tayxi eju, wararaꞌacat itop eju dak. Imẽnpuye pũg̃ 
kabia be ade oap ip ixeyũꞌin, 23,000 ma oap ip pũg̃ kabia be. Wuyju 
bit cuy acepo g̃u wararaꞌacat tayxi eju, wararaꞌacat itop eju dak - - pũg̃ 
em tak kaꞌũma. 9 Ixeyũ ma jemamamaꞌuk cĩcã oekuku Deus pe. Deus 
oꞌjobuyxijo ip itabotaidabotbot paxi wuykay iam.
— Deus ipiat supiꞌajoat g̃u acoꞌi wuywebe ikẽrẽat mujurũg̃rũg̃ maꞌg̃u 

wuyju — ioꞌe ip teꞌe ma.
Ikẽrẽat oꞌg̃ujurũg̃rũg̃ ip. Imẽnpuye Deus puybu oꞌsubumudot ixeyũ kay 
tũypiatpu. Ade oꞌjoa ixeyũꞌin. Ade oap ip puybu nuy pibun. Wuyju bit 
cuy wuykukukat ajobuyxijo g̃u. 10 Oꞌjemãmã ip Deus pe. Imẽnpuye 
Deus jekawẽn tojotjotꞌukat oꞌg̃udot adeayũ aoka am ixeyũꞌĩn. Deus 
xewiat ixeyũ oꞌyaoka. Oeꞌũꞌũ ip. Wuyju bit cuy acemãmã g̃u Deus pe.

11 Soat iboam pit oꞌjebapuk wuydobuyũꞌũmꞌũm pe wuymukũyjo am. 
Apẽn Deus ipiat oꞌsupiꞌajojoat cebe ip kũyjobitꞌũm pima iap ibararak 
opop Deus ekawẽntup pe. Iboaptup co buje, ixeyũꞌũmꞌũm ekukuap 
puxim g̃u juy ajeku. G̃axĩn ma soat iꞌũm. Imẽnpuye ixeyũꞌũmꞌũm 
ekukuap puxim g̃u juy ajeku.

12 Imẽnpuye:
— Oceju bit ikẽrẽat oceg̃ujurũg̃ g̃u ocebaca buye — iꞌũmg̃u juy ace. 

— Ocebuywan cuy eg̃uy ocewebe ikẽrẽat mujurũg̃ap puxim — i acã 
juy ace Deus pe.
13 Wararaꞌacat ikẽrẽat mug̃ẽat ojuy du eywebe? Soat ijodiat pe ikẽrẽat 
mug̃ẽat ojuy ip. Deus pit soat em jaꞌõ dag̃ eꞌem. Wuybacaꞌũm pima, 
Deus wuybuywanwan. Wuybuywatwan jeenuy wuywebe ikẽrẽat 
mujurũg̃ap puxim.

14 Imẽneju, okitpitpiyũ, deusbaroyũ buxixim cuy epewatwat. 
15 Eyag̃uysat kuy oxe. Wekawẽn puyxijom cuy epeꞌe cedag̃ paxi Paulo 
eꞌem iam. 16 G̃ebum cuy epesop Jesus Cristo eꞌũap kay wuyeg̃ebuapti 
kõn puje. Cristo eꞌũap kay wuyeg̃ebuapti kõn puje: — Bay, ẽn xipat 
cĩcã — i juy ace.
Wuyju g̃ebum Cristoꞌũm toy kay, apẽn Cristo wuymuisusunap kay 
dak. Pãoꞌa o buje, Cristoꞌũm jebit kay wuyju g̃ebum, apẽn Cristo 
wuymuisusun oeꞌũ wuywebeam puye iap kay dak. 17 Pũg̃ꞌa bewi ma 
wuyju yaꞌoꞌom Cristo eꞌũap kay g̃ebum am, ade maꞌg̃u wuyju. Pũg̃at 
jebit puxim wuyju, pũg̃at kay wuyju g̃ebum puye.

18 G̃ebum cuy epesop Judeuyũ kay. Ixeyũ epaĩyũ Deus wap oꞌg̃upik 
ip iat epoyat oꞌom. Ibiat oꞌom pima g̃ebum ip wuyju Deus ebekitkiyũ 
iap kay. 19 Deusbaroyũ bit kake g̃u. Eyetaybit iboam. Õn tak wetaybit 
iboam. Kaꞌũmaap ma deusbaroyũ bit.
— Ixeyũ wap oceju puybit ẽn mõg̃mõg̃ ixeyũ xatẽn — iꞌeꞌem teꞌe ma 

deusbaroyũ kayayũ bit.
20 Deusbaroyũ wap iẽn mõg̃ puje Deus pe g̃u ma ip iũmũm - - ibiõg̃buk 
kẽrẽat pe acã, ibiõg̃buk kẽrẽayũ kukat ebekitkiyũ ip puye. Obuꞌu 
jĩjã eywebe ibiõg̃buk kẽrẽayũ babim eyeku am. 21 Jesus eꞌũap kay 
wuyeg̃ebuapti kõn puje, wuyju Deus ebekitkiyũ iap kay wuyju 
g̃ebum. Imẽnpuye ibaꞌore wuywebe deusbaroyũ wap timõg̃ꞌibiti 
kõn ãm ibiõg̃buk kẽrẽayũ kukat aꞌõbi. Wuykukukat Jesus eꞌũap kay 
wuyeg̃ebuapꞌa o buje, wuyju Deus ebekitkiyũ iap kay wuyju g̃ebum. 
Imẽnpuye ibaꞌore wuywebe deusbaroyũ wap iẽnmõg̃ꞌibitẽn o am 
ibiõg̃buk kẽrẽayũ kukat aꞌõbi. 22 Wuybuꞌu wuykukukat mutaek am. 

Cẽm g̃u du? Wuykukukat podi ma wuyaꞌõbaca iꞌeꞌem pima, kuka 
ibiõg̃buk kẽrẽayũ kukat kadiayũm aceꞌe. Ibiõg̃buk kẽrẽayũ kukat 
kadiayũ bima bit, kuka itaek oꞌe wuykukukat. Itaek pima, xipat g̃u 
kuka oꞌe wuywebeam.

23 — Cristo ebekitkit oceju. Imẽnpuye soan oceꞌe but — i napa ma 
eꞌem pũg̃pũg̃ayũ.
— Soat g̃u bit xipat wuywebeam — i õn pit eꞌem.
— Soan oceꞌe but — i napa ma eꞌem ip.
— Teꞌe ma kuka pũg̃pũg̃ pit ajukuk — i õn pit eꞌem.

24 Cũg̃ g̃u wuywebe xipan jewewekuk am wararaꞌacat kay akꞌaritꞌiꞌũm 
pima. Wararaꞌacat tak cuy xipan ajukuk. 25-26 Imẽn eꞌem Deus ekawẽntup: 
Deus ipi kukukat ipi dag̃acat kukukat tak, i.

Imẽneju kaꞌũma ma iꞌopiat eywebe. Soatẽn cuy epejat eyxatẽn 
teidadaꞌukat xewi.
— Ite ẽn tu deusbaroyũ wap iꞌenmõg̃ꞌibitꞌen? — iꞌũmg̃u juy epeꞌe 

iẽn pum pima.
27 Jeweju jekõn ãm Jesus kay itabutꞌũmat pe eynomuwã buje, epeju 

juy eyju pin pima. Ajo oꞌg̃ũm ip iat ẽn cuy epesuẽnꞌo.
— Ite ẽn tu deusbaroyũ wap iẽnmõg̃ꞌibitẽn? — iꞌũmg̃u juy epeꞌe 

eynomuwãat pe.
28-29 Itabutbũcat pe “ite ẽn deusbaroyũ wap iẽnmõg̃ꞌibitẽn” iꞌe buje bit 
cuy epesuẽnꞌo g̃u ixe mug̃uycũg̃ap puxim. Xipat eywebe ma ite ẽn 
o am. Itabutbũcat xe bit xipat g̃u ite ẽn o am. Ite ẽn oꞌũm pima bit, 
xipat jeꞌe ixe xe, exe dak. Kaꞌũma ma iꞌguycũg̃ jeꞌe. Soat eycokcok 
werep ma epeꞌe.

Wararaꞌacat pit acoꞌi jeꞌe:
— Apẽnpuye dak ite ẽn osuẽnꞌo g̃u wararaꞌacat xe cũg̃ꞌũm puye? Cũg̃ 

ma oxe bit iboap — i. 30 — Iẽn om pima õn eꞌem Deus pe “Bay, ẽn 
xipat,” i — i acoꞌi jeꞌe owebe. — Apẽnpuye dak wararaꞌacat kuka oꞌe 
owebe, “Cũg̃ g̃u ewebe ite ẽn o am,” i? — i acoꞌi jeꞌe owebe.

31 Cũg̃ ma juy epeku soat em wararaꞌacat pe “Deus idip cĩcã, yaꞌõbaca 
jĩjã” iꞌe am. Cũg̃ ma juy epeku jekõnkõn pima, tikõnkõn pima dak, soan 
eꞌem pima dak. 32 Cũg̃ ma juy epeku Judeuyũ etabutpe, Judeuꞌũmayũ 
etabutpe dak, Deus kay itabucayũ etabutpe dak. Cũg̃ ma juy epeku 
wararaꞌacat mubuꞌunap puxim Jesus Cristo kay. 33 Wekukuap puxim cuy 
epeku. Wararaꞌacat mucokcok pinap kug̃ õn jekukum soat em. Ajo xipat 
kuka oꞌe owebeam iap kay g̃u õn g̃ebum - - ajo xipat kuka oꞌe wararaꞌacat 
peam iap kay acã. Imẽn õn jekukum Deus pe wararaꞌacat taxijoap ojuy.

11  1 Cristo ekukuap puxim õn tak jekukum. Imẽnpuye wekukuap 
puxim cuy epeku.

2 Soat kabia eyju g̃ebum okay. Apẽn cuk adi õn eymutaybitbinap tag̃ 
tak eyju jekukum - - soat tag̃.
— Xipat cĩcã eyju oxe — i õn eꞌem eywebe.

3 Imẽnpit waram jeymukũyjo õn. Ag̃okatkat jetayxi kukat. Cristo soat 
ag̃okatkayũ kukat. Deus Cristo kukat. 4 Imẽneju ag̃okatkat cuy jewajuy g̃u 
pag̃õm jebureyũ parakpe Deus eju kawẽnwẽn pima, Deus ekawẽn muwẽnuwẽn 
wararaꞌacat pe bima dak. Jewajuy buje bit ibuyxim g̃u kuka Cristo kug̃ oꞌe. 
5 Ayacat pit cuy jewajuy jeenuy jebureyũ parakpe Deus eju kawẽnwẽn pima, 
Deus ekawẽn muwẽnuwẽn wararaꞌacat pe bima dak. Jewajuyꞌũm pima bit, 
ibuyxim g̃u kuka jektop kug̃ oꞌe. Ayacat yajuyꞌũmat pit yakoekoeat puxim 
yasũsũn. 6 Imẽnpuye ayacat jewajuyꞌũm pima, epeyadaptakat cuy. Wuywebe 
ayacat isũsũn jakoean, jadaptakacan tak. Imẽnpuye juy yajuyjuy jeedop ip 
pag̃õm jesũsũnap puxim. 7 Imẽntak ag̃okatkat pit cuy jewajuyjuy g̃u, Deus 
jejoꞌian oꞌg̃ug̃ẽ buye jedipap kug̃ oꞌg̃ug̃ẽ buye. Deus ag̃okatkat oꞌg̃ug̃ẽ jaꞌõ 
dag̃ ceku am. Ayacat pit oꞌg̃ug̃ẽ jektop aꞌõ dag̃ ceku am. 8 Deus ag̃okatkat 
mug̃ẽm pima ayacat pewi g̃u oꞌjuꞌuk. Ayacat mug̃ẽm pima bit, ag̃okatkat 
pewi oꞌjuꞌuk. 9 Ag̃okatkat oꞌg̃ug̃ẽ ayacat puye g̃u. Ayacat pit oꞌg̃ug̃ẽ ag̃okatkat 
puye. 10 Imẽneju itabucayũ awerom, pima aoyũ juy jaekabek kug̃ jeedop ip 
Deus ekawẽn tojotjotꞌukayũ wuyjojom puye. Jaekabek kug̃ cuy jeedop ip 
jektop aꞌõ kay kũyjobicap mubapuk am soat pe. 11 Wuykukukat Jesus kay 
wuyetabut puje bit, wuyag̃epũg̃ g̃u wuyju jekukum - - ayacat, ag̃okatkat 
tak. Jewemukũyjojom tak wuyju, jewebuywatwan tak. 12 Ag̃okatkat aꞌõxa 
bewi Deus ayacat oꞌjuꞌuk. Ayacat uk pewi g̃asũ bit ag̃okatkat kapkam. Deus 
xewiat pit soat kake.

13 Cedag̃ tu eyxe ayacat pe jaekabek kug̃ꞌũma kawẽn ãm Deus eju 
wararaꞌacat parakpe? Cedag̃ g̃u! 14 Wuyukpiwatpin ma wuyetaybit 
xipat g̃u ag̃okatkat pe yadaperean am iam. Ag̃okatkat yadaperen 
pima bit, jewemubuyxiꞌũmꞌũm. 15 Ayacat pit idip cĩcã wuyxe soat xe 
yadaperen pima. Yadaperenat yaekabekat coꞌi.

16 — Cedag̃ g̃u ayacat peam pit kawẽn ãm Deus eju yajuyꞌũm pima — i õn eꞌem.
Imẽn eꞌem soat itabucayũ dak - - soat kaka dag̃ayũ. Imẽn tak cuy oceꞌe 
soat pe ocaꞌõxik pinat pe.

17 — Cũg̃ ma eyju jeꞌawerorom — iꞌũmg̃u õn pit eꞌem eywebe.
Awerom pima eyju jewebuywatwan g̃u big̃ ma eyetabut am Jesus 
kay - - jewemubuꞌuꞌun acã. Imẽg̃ap xipat g̃u! Jeymukũyjo õn cũg̃ ma 
eyeꞌawero am.

18 — Awerom pima jewaꞌõxikxig̃ ip Corinto ka watwat, Jesus kay 
itabucayũ, pũg̃ kadi g̃u ip puye — iꞌeꞌem owebe pũg̃pũg̃ayũ.
Icẽm xeꞌe ixeyũ eꞌem?

19 — Wuyju pũg̃pũg̃ kadiayũ bima, ibapuk eꞌem soat xe abuyũ wuyꞌin 
cũg̃ ma jekukum iap, abuyũ cũg̃ g̃u iap tak — i teꞌe ma eyju eꞌem.
Xipat g̃u wuyju Deus xe pũg̃pũg̃ kadiayũ bima. 20 Eyju jeꞌawerorom 
wuykukukat eꞌũap kay jeg̃ebu am g̃u - - jekõn ãm acã. 21 Jekõn pima, 
soat eyju eyukpiwatpin ma jekõnkõn cĩcã. Imẽnpuye koap ajẽmꞌibit 
jekõnkõn cĩcã jebureyũ wiwimꞌũma. Kanomũm yajẽmꞌibit pit jekõnkõn 
g̃u. Ire mabuk ip eꞌem waraꞌacat ibeg̃beg̃ pima, waraꞌacat ikaꞌo bima 
dak. 22 Apẽntak oce eywebe imẽn eyju jeꞌawerorom pima?
— Cũg̃ ma eyju jeꞌawerorom — i du oce eywebe? Kaꞌũma! — Cũg̃ꞌũma 

— i acã oce.
Eyre bima, eydukꞌa be ma juy epeyekõn. Deus eju kawẽnwẽnapꞌa be 
bit warẽmtag̃ g̃u juy epeyekõn. Ibubutꞌũmat musũsũm g̃u juy epesop 
ig̃oꞌa be. Cũg̃ g̃u oxe eyju jeꞌawerorom.

23 — Weꞌũap kay eyeg̃ebu am cuy epeyekõn eyeweweju — i juk oꞌe 
wuykukukat Jesus owebe.
Apẽn ixe oꞌe owebe iam cuk õn eymutaybitbin. Jekay itakomaayũ be 
jeũm pimaap exima be pãoꞌa oꞌyabu.

24 — Bay, ẽn xipat cĩcã — ioꞌe Deus pe.
Pãoꞌa oꞌyadakat. G̃ebuje:
— Korosa be obamupaya ip iap kay juy epeg̃ebu ibeatꞌa o buje — 

ioꞌe jebekitkiyũ be. — Ojeꞌũ eywebeam — ioꞌe cebe ip. — Pãoꞌa juy 
epeyaꞌo weꞌũap kay eyeg̃ebu am — ioꞌe.
25 Imẽnpuxim kopo dak oꞌjat jekõn epere buje ip.
— Deus kawẽn iisuat g̃uwẽn ipi juayũ be ojeꞌũ buye, odoymukerereren 

puye — ioꞌe wuykukukat. — Odoymukererenap kay juy epeyeg̃ebu 
uvaꞌabidi kõn puje — ioꞌe. — Tikõn puje, weꞌũap kay juy epeyeg̃ebu 

— ioꞌe.
Imẽn wuykukukat oꞌe owebe kuy bima. 26 Imẽneju ibeatꞌa oꞌom wuyju. 
Ibeatꞌa o buje, wuykukukat oeꞌũ wuywebeam iap muwẽnuwẽn wuyju 
soat pe, ibeati kõn puje dak. Imẽn cuy epeyekõnkõn waram wuykukukat 
ajẽmap wiwim pima.

27 Imẽneju Deus ipiat supiꞌajoat wuywebe warẽmtag̃ ma iꞌo buje. 
Warẽmtag̃ ma wuykukukat eꞌũap kay wuyeg̃ebuapꞌa o buje kuka 
ceꞌũap ajomuymuy, warẽmtag̃ ma ceꞌũap kay wuyeg̃ebuapti kõn puje 
dak. 28 Imẽnpuye:

— Cedag̃ tu õn jekukum Deus xe? — i juy ace wuywebe ma pãoꞌa 
o awap, uvaꞌabidi kõn awap tak.
Cedag̃ ma jekukum pima acã kuka ayaꞌo. Atikõn tak kuka. Warẽmtag̃ 
jekukum pima bit, kuka ayaꞌo g̃u, atikõn g̃u dak kuka. 29 Apẽg̃ãm 
korosa be wuykukukat oeꞌũ iam eyetaybitꞌũm pima juy epeyaꞌo g̃u 
wuyeg̃ebuapꞌa. Epetikõn g̃u dak cuy wuyeg̃ebuapti. Eyetaybitꞌũma 
yaꞌo buje, eyukpiwat epeꞌe Deus xe. Imẽnpuye ipiat supiꞌajoat eywebe. 
30 Ade eyꞌin warẽmtag̃ ma oꞌyaꞌoꞌo. Imẽnpuye ip iwãtaxipipe oꞌe. Ibaca 
g̃u ip oꞌe. Pũg̃pũg̃ oeꞌũꞌũ kuy. 31 Yaꞌom pima:
— Ikẽrẽat kug̃ tu õn exe? — i juy ace Deus pe.

Ikẽrẽat kug̃ pima, iboap cuy ag̃uwẽn ixe be iꞌuk am wuywebewi. Iꞌuk 
puje:
— Ikẽrẽat kug̃ eyju oxe” iꞌũmg̃u jeꞌe wuywebe.

Ipiat tak supiꞌajoat g̃u wuywebe.
32 — Ikẽrẽat kug̃ eyju oxe — iꞌeꞌem Deus wuywebe ikẽrẽat epereap 

ojuy.
Ipiatpiꞌajojoan tak wuywebe wuymukũyjo am waram wuywebe ikẽrẽat 
kukap puxim. Ixe imẽn wuymukũyjojom ipiatꞌajojoap kay wuymujuap 
puxim kũyjobitꞌũmayũ eju.

33 Imẽneju, okitpitpiyũ, eybureyũ ajẽmap puk cuy epejowiwi. 
Wuykukukat eꞌũap kay wuyeg̃ebuapꞌa o am awerom pima, soat 
ajẽm puje juy epeyaꞌo. 34 Abu ire mabuk iat cuy jedukꞌa be ma jekõn. 
Imẽnꞌũm pima Deus ipiat supiꞌajoat eywebe awerom pima. Waraꞌan 
cuk adi epeyekawẽn owebeaptup pe - - kuyatup pe. Eykay oajẽm puje 
bit iboam õn jeymukũyjo.

12  1 Okitpitpiyũ, “Ajo ũmũm wuywebe Deus biõg̃buk?” i juk 
epeꞌe owebe kuyatup pe eyemudupmubararaktup pe. Iboam 

õn jeymutaybin. 2 Jesus kay eyetabutꞌũm pima waraꞌat kaykaykay ma 
eyetabut epesop - - jewexe deusyũ kay - - adeayũ kay. Pũg̃ tak ixeyũꞌin 
cede baꞌore ma deusparoyũ. Soat em eymug̃uykukukuꞌuk ip osodop. 
3 G̃asũ bit “Deus aꞌõbi oceju eꞌem” iꞌeꞌeꞌukayũ jojom eyju. Deus biõg̃buk 
aꞌõbi eꞌeꞌukat eꞌem g̃u:
— Jesus wũy ma jeenuy Deus wi ipiatꞌajojom — i.

Ibaꞌore cebe Jesus muymuy am. Deus biõg̃buk kukat acã icẽmãn eꞌem:
— Jesus acã ocekukukat — i.

Wararaꞌacat pe bit ibaꞌore imẽn iꞌe am. Iboam eyetaybit pima eyetaybit 
tak abuyũ Deus aꞌõbi eꞌem iam, abuyũ napa ma eꞌem iam tak.

4 Ade ma Deus biõg̃buk emumuũm omuy. Pũg̃ pit iũmũm wuywebe - - 
Deus biõg̃buk acã. 5 Deus peam kapik put wuywebe waraꞌat tag̃tag̃tag̃ 
maꞌg̃u wuyju kapikpig̃. Pũg̃ peam pit wuyju kapikpig̃ - - wuykukukat 
peam acã. 6 Soat wuyju wuyetaybit kapik am warẽmtaksug̃ tag̃ ma 
Deus peam. Pũg̃ pit wuymutaybitbin wuyekapik am - - Deus acã. Ixe be 
wuymutaybinꞌũm pima bit kuka wuyetaybit g̃u. 7 Deus ma jaꞌõbacaap 
ũmũm soat pe wuywebe wuymutaybit am obiõg̃buk omuy eywebe 
iam. Soat wuykitpitpiyũ buywat am iũmũm wuywebe - - wararaꞌacat 
itabucat puywat am. 8 Imẽn Deus biõg̃buk jaꞌõbacaap ũmũm pũg̃pũg̃ayũ 
be kawẽn icẽmat muwẽn ãm. Deus ekawẽn wararaꞌacat mutaybit am 
jaꞌõbacaap ũmũm wararaꞌacat pe. 9 Jesus kay itabut cĩcãam jaꞌõbacaap 
ũmũm wararaꞌacat pe. Iwãtaxipipiayũ muꞌadaꞌada am jaꞌõbacaap 
ũmũm wararaꞌacat pe. 10 Wuywebe iꞌe baꞌoreat mubapukpuk am 
jaꞌõbacaap ũmũm wararaꞌacat pe. Deus ekawẽn muwẽnuwẽn ãm 
jaꞌõbacaap ũmũm wararaꞌacat pe. Wararaꞌacat pe jaꞌõbacaap ũmũm 
ixeyũ be itaybit am abuyũ jekukum Deus biõg̃buk aꞌõbi iam, abuyũ 
jaꞌõbi ma jekukum iam tak. Wararaꞌacat pe jaꞌõbacaap ũmũm ixeyũ 
be yaꞌõbaꞌarẽmatꞌaꞌõm kawẽnwẽn ãm. Wararaꞌacat pe jaꞌõbacaap 
ũmũm ixeyũ be yaꞌõbaꞌarẽmatꞌaꞌõm kawẽnwẽnꞌukat ekawẽn muwẽn 
ãm wuyaꞌõm ma. 11 Ade ma ibiõg̃buk xipacat emumuũm. Pũg̃ ma bit 
ibiõg̃buk xipacat iũmũmat. Jekpiwatpin ma jaꞌõbacaap ũmũm wuywebe.

12 Pũg̃ ma wuyjebit. Ade bit opop wuyjebit pe. Wuyjebit puxim 
Cristo kay itabucayũ dak ade. Pũg̃at puxim pit wuyju. 13 Adeayũ itabut 
Jesus Cristo kay. Judeuyũ itabut cekay, Judeuꞌũmayũ dak. Teiꞌũm 
kapikpikꞌukayũ itabut cekay, teihem kapikpikꞌukayũ dak. Soat ip itabut 
cekay. Deus biõg̃buk kuy juk wuymuwexat Cristo jebit puximayũm 
pũg̃an. Deus aꞌõbacaap kug̃ wuyju ibiõg̃buk nuynuy wuywebe buye.

14 Soat wuyjebit tag̃at pit jekapikap kug̃. Pũg̃ g̃u opop wuyjebit 
pe - - ade ma - - wuyeta, wuyei, wuyba, wuybu. Pũg̃ ma wuyjebit pit. 
Imẽnpuxim soat itabucayũ jekapikap kug̃. Pũg̃at aꞌõbi bit wuyju kapikpig̃. 
15 Wuyjebit tag̃at pit jemãmãmãm g̃u Deus pe. “Wuyjuyũ jebit tag̃at g̃u 
õn ibu g̃u buye” iꞌe but maꞌg̃u wuyei be. Wuyjebit tag̃ maꞌg̃u nuynuy. 
16 “Wuyjuyũ jebit tag̃at g̃u õn, ita g̃u buye” iꞌe but maꞌg̃u wuyg̃uybu be. 
Wuyjebit tag̃ maꞌg̃u nuynuy. Jemãmãmãm g̃u Deus pe wuyjebit tag̃at. 
Icokcok jekapikap kug̃. 17 Wuyjebit wuyeta acã bima, kuka acekũyjo 
g̃u. Wuyjebit wuyg̃uybu acã bima, kuka ajoyõn g̃u. 18 Imẽnpit Deus 
pũg̃ g̃u oꞌjomuy wuyjebit pe. Ade ma oꞌjomuy. Wuybu oꞌsubumuy. 
Wuyeta oꞌsutamuy. Wuyba oꞌsubamuy. Wuydao oꞌtaomuy. Jekpiwatpi 

ma oꞌjomuy soat. 19 Pũg̃ ma oꞌjomuy bima bit, wuyjebitbet g̃u kuka 
adi ace. 20 Imẽneju ade ma opop wuyjebit pe. Pũg̃ ma wuyjebit pit. 
Wuyjebit tag̃at pũg̃ tag̃ ma eꞌem, ade maꞌg̃u cebe. Imẽnpuxim wuyju 
dak pũg̃ tag̃ cuy ajeku pũg̃at kay wuyetabut puye - - Jesus Cristo kay. 
Pũg̃ tag̃ cuy ajeku Deus biõg̃buk omuy soat pe wuywebe buye.

21 Ajo omuy teꞌe ma wuyjebit pe? Kaꞌũma ma. Soat jekapikap 
kug̃ wuyjebit tag̃at. Jecoatcoan wuyju wuyetam. Cũg̃cũg̃ wuyju 
wuyeim. Kapikpig̃ wuyju wuybum. Jewebuywatwan soat wuyjebit 
tag̃at. Imẽnpuxim wuyju dak cuy acejewebuywan, Jesus Cristo kay 
wuyetabut puye. 22 Imẽn ma Deus wuyjebit oꞌg̃ug̃ẽ. Pũg̃pũg̃ wuyjebit 
tag̃at ibaca g̃u wuyxe. Imẽnpit ixeyũ dak kaꞌũmg̃u bima bit, kuka adi 
ajeꞌũ. 23 Imẽntak pũg̃pũg̃ wuyjebit tag̃at idip g̃u wuyxe. Imẽnpit xipan 
wuyju ikug̃. Wuysũsũn pũg̃pũg̃ wuyjebit tag̃at ajuyꞌũmãm. Imẽnpit 
xipan wuyju ikug̃. 24 Xipanꞌũmꞌũm ma wuyju idipat kug̃ - - wuyjebit 
tag̃at kug̃. Wuysũsũn wuyju eꞌem pũg̃pũg̃ wuyjebit tag̃at kug̃. Deus 
pit isũsũn g̃u wuykug̃. Soat ma oꞌg̃ug̃ẽ wuyjebit tag̃an. Imẽnpuye juy 
soat ajukuk xipan wuyjebit tag̃at wuysũsũn maꞌg̃u ikug̃. 25 Waraꞌat 
tag̃tag̃tag̃ g̃u wuyjebit eꞌem - - pũg̃ tag̃ ma. Soat wuyjebit tag̃at pũg̃ tag̃ 
ma eꞌem. Imẽnpuxim wuyju dak waraꞌat tag̃tag̃tag̃ g̃u juy ajeku - - pũg̃ 
tag̃ ma. 26 Pũg̃ pe maꞌg̃u ipiat pima, soat wuyjebit tag̃at itaybit jopku 
ipi iam. Pũg̃ ma wuyjebit tag̃at xipat pima dak, soat wuyjebit tag̃at 
itaybit jopku xipat iam. Cristo kay itabucayũ wuyjebit puxim. Wuybure 
ipiatꞌajojom pima, soat kuka wuyg̃uycũg̃ ace cekay. Wararaꞌacat wuybure 
awẽg̃mudim pima dak, soat kuka wuycokcok ace cekay, wuybure kay.

27 Imẽneju Deus ade ma oꞌjomuy wuyjebit pe. Jekpiwatpi ma oꞌjomuy. 
Imẽntak wuyju Jesus Cristo jebit puxim. Soat wuyju ijebit tag̃at puxim. 
28 Imẽnpuye Deus soat jekpot kay itabucayũ oꞌjomuy jekitpitpiyũ 
buywat am. Koap pima:
— Wemumujuyũm epesop — i juk adi oꞌe pũg̃pũg̃ayũ be.

G̃ebuje:
— Soat kaka dag̃ cuy epeju wekawẽn muwẽnuwẽn ãm — i juk adi 

oꞌe wararaꞌacayũ be.
G̃ebuje:
— Jesus kay itabucayũ juy epeg̃utaybitbin — i juk adi oꞌe wararaꞌacayũ 

be.
— Eywebe iꞌe baꞌoreat cuy epeg̃ubapukpukpuk waꞌõbi — iꞌeꞌem 

wararaꞌacayũ be. — Iwãtaxipipiayũ juy epeg̃uꞌadaꞌada — iꞌeꞌem 
wararaꞌacayũ be. — Eykitpitpiyũ buywatwan cuy epesop Jesus kay 

ibuꞌuap puxim — iꞌeꞌem wararaꞌacayũ be. — Eybureyũ kukukayũm 
cuy epesop — iꞌeꞌem wararaꞌacayũ be. — Yaꞌõbaꞌarẽmatꞌaꞌõm cuy 
epeyekawẽnwẽn — iꞌeꞌem wararaꞌacayũ be.
29 Soat g̃u ip Deus emumujuyũ - - pũg̃pũg̃ ã. Soat g̃u ip Deus ekawẽn 
muwẽnuwẽnꞌukayũ - - pũg̃pũg̃ ã. Soat g̃u ip itabucat mutaybitbinꞌukayũ - - 
pũg̃pũg̃ ã. Soat pe g̃u Deus jaꞌõbacaap ũmũm wuywebe iꞌe baꞌoreat 
mubapuk am - - pũg̃pũg̃ pe acã. 30 Soat pe g̃u jaꞌõbacaap oꞌg̃ũm 
iwãtaxipipiayũ muꞌada am - - pũg̃pũg̃ pe ma. Soat pe g̃u jaꞌõbacaap 
oꞌg̃ũm yaꞌobaꞌarẽmatꞌaꞌõm kawẽn ãm - - pũg̃pũg̃ pe ma. Soat pe g̃u 
jaꞌõbacaap oꞌg̃ũm yaꞌõbaꞌarẽmatꞌaꞌõm kawẽnuwẽnꞌukat ekawẽn muwẽn 
ãm wuyaꞌõm - - pũg̃pũg̃ pe ma. 31 Eyju bit eyetabikukum cuy epesop 
Deus emumuũm kay - - xipat cĩcãat kay.

Ajo soat podi ma xipat iam pit õn jeymutaybin.

13  1 Wuyetaybit kuka ajop kawẽn ãm wararaꞌacatꞌaꞌõm, Deus 
ekawẽn tojotjotꞌukat aꞌõm tak. Wuyxe wararaꞌacat ikukpinꞌũm 

pima bit, teꞌe ma kuka wuyetaybit ajop wararaꞌacat aꞌõm, Deus ekawẽn 
tojotjotꞌukat aꞌõm tak. Wuyxe ikukpinꞌũm pima, wuyaꞌõkarey acã 
kuka ace Deus xe - - tamarakaꞌa muydedeap puxim. 2 Ixe aꞌõbi Deus 
ekawẽn kuka ag̃uwẽn. Wuyetaybit kuka ajop ajom soat ijodiat itaybit 
iam. Wuyetaybit kuka ajop ajo ibaꞌarẽm wararaꞌacat xe iam tak. Coꞌa 
yamuwede but kuka oꞌe wuywebe wuyetabut cĩcã buye. Imẽnpit wuyxe 
wararaꞌacat ikukpinꞌũm pima, kaꞌũma ma kuka ace Deus xe. 3 Soat 
kuka ace itabutꞌũmayũ be wuymupikan wuyetabucap mubapuk am 
soat pe. Imẽnpit wuyxe wararaꞌacat ikukpinꞌũm pima, teꞌe ma kuka 
acemupikat, teꞌe ma dak kuka ag̃ũm wuybubut ikug̃ꞌũmayũ be.

4 Wuyxe wararaꞌacat ikukpin pima bit, wuyukpiceg̃ẽm g̃u kuka ajop 
cekay ip; xipacat tak kuka ag̃ũmg̃ũm cebe ip; wuyetabutkarey g̃u dak 
kuka ajop cekay ip; yobog̃an pin g̃u dak kuka ajop; — Wararaꞌacat 
podi ma ocaꞌõbuyxi — iꞌũmg̃u dak kuka ace; 5-6 warẽmtag̃ g̃u dak kuka 
ajeku - - cedag̃ ma; jewekay acã g̃u dak kuka ajop g̃ebum - - wararaꞌacat 
kay dak; dao g̃u dak kuka wuyetakomãm ajop; warẽmtag̃ g̃u dak 
kuka wararaꞌacat ajukuk - - cedag̃ ma; g̃ebum g̃u dak kuka ajop apẽn 
wararaꞌacat cuk adi ikẽrẽm wuykukiap kay; wuyg̃uycũg̃cũg̃ tak kuka 
ajop ikẽrẽat mujurũg̃rũg̃ ip iap kay; wuycokcog̃ tak kuka ajop cũg̃ ma 
jekukum ip iap kay.

7 Wuyxe wararaꞌacat ikukpin pima, wuybuꞌum g̃u dak kuka ajop 
wararaꞌacat kay; — Soat ma iꞌe but Deus xe — i dak kuka acece soat 

em; wararaꞌacat idipan eꞌeap wiwim tak kuka ajop; wuyukpiceg̃ẽm 
g̃u dak kuka wararaꞌacat ajukuk. 8 Wuyxe wararaꞌacat ikukpin ijodi 
bima, soat em ma dak ikukpin jeedop ip wuyxe. Wuyxe ikukpin ip iap 
iꞌũmꞌẽm g̃u. Darem ma bit ip kawẽnwẽn Deus aꞌõbi kawẽnwẽnꞌukayũ. 
Ijodi bima acã. Darem ma dak ip kawẽnwẽn yaꞌõbaꞌarẽmatꞌaꞌõm 
kawẽnwẽnꞌukayũ. Ijodi bima acã. Itaybitbũcayũ dak omuy ijodi 
bima acã. 9 Soan g̃u wuyetaybit g̃asũ - - yopĩt ma. Soat g̃u dak wuyju 
imuwẽnuwẽn Deus biõg̃buk aꞌõbi - - yopĩt ma. 10 Deus xe bima bit, 
kaꞌũmg̃u jeꞌe itaybitbũcayũ. Soan ma wuyetaybit acesop. Yopĩt ma 
imuwẽnuwẽnꞌukayũ dak kaꞌũmg̃u jeꞌe. Soat ma aceg̃uwẽnuwẽn.

11 Bekin pima bekitkit ekawẽnap puxim cuk adi og̃uy; bekitkit ag̃uy 
buxim tak; bekitkit ekukuap puxim tak. Ag̃okatkan g̃asũ bit oce. 
Bekitkit puxim wekukuap pit cuk ocepere. 12 G̃asũ wuyetaybitbũt ma 
Deus eꞌeam. Waroa itabidig̃ peat cocoap puxim wuyetaybitbũt ã ixem. 
Ixe xe bima bit, jewejojom aceꞌe. G̃asũ wuyetaybitbũt ma ixem. Ixe 
bit itaybit cĩcã wuyjum. G̃uyjom pit wuyetaybit aceꞌe ixem apẽn ixe 
itaybit wuyjum iap coꞌi.

13 Wuyetabut Deus kay. Ixe xe wuydopap wiwim tak wuyju. Wararaꞌacat 
tak ikukpin cĩcã wuyxe. Deus xe xipat cĩcã wuyetabut pima, ixe xe 
wuydopap wiwim pima dak. Wuyxe wararaꞌacat ikukpin pima bit, 
ibodi ma xipat cexe.

14  1 Xipan wararaꞌacat kukam cuy epejokuda. Soan cuy epeꞌe 
Deus biõg̃buk emumuũm pu am. Cekawẽn muwẽnap pit 

wararaꞌacat podi ma xipat. Imẽnpuye:
— Aꞌõbacaap cuy eg̃ũm owebe ekawẽn muwẽn ãm — i juy epeꞌe 

cebe - - Deus pe. 2 Yaꞌõbaꞌarẽmat aꞌõm kawẽnuwẽnꞌukat ma wuywebe g̃u 
kawẽnwẽn - - Deus pe acã, cekawẽn paꞌarẽm wuyxe buye. Ibiõg̃buk xipacat 
aꞌõbi ixe yaꞌõbaꞌarẽmat aꞌõm kawẽnwẽn. Icẽmãn ixe eꞌem. Wararaꞌacat 
xe bit cekawẽn paꞌarẽm. 3 Deus ekawẽn muwẽnuwẽnꞌukat pit kawẽnwẽn 
soat peam wuywebeam. Ixe wuybuywatwan big̃ ma wuyetabut am. 
Wuypararaap muꞌũmuꞌũm tak ixe. Wuyg̃uycũg̃ap mukapkam tak ixe. 
4 Yaꞌõbaꞌarẽmatꞌaꞌõm kawẽnwẽnꞌukat ma jewebuywatwan acã big̃ ma 
jetabut am Jesus kay. Deus ekawẽn muwẽnuwẽnꞌukat pit soat itabycayũ 
buywatwan big̃ ma itabut am ip.

5 Ocokcoksũ ma kuka oce Deus pe jaꞌõbacaap ũm puje eywebe 
yaꞌõbaꞌarẽmatꞌaꞌõm kawẽn ãm. Ocokcok cĩcã ma bit kuka oce 
ixe be jaꞌõbacaap ũm puje eywebe Deus ekawẽn muwẽn ãm. 

Yaꞌõbaꞌarẽmatꞌaꞌõm kawẽnwẽnꞌukat xipan kapikpig̃ Deus peam. Deus 
ekawẽn muwẽnuwẽnꞌukat pit ixe bodi ma xipan kapikpig̃ cebeam. 
Teꞌe ma kuka oꞌjekawẽn yaꞌõbaꞌarẽmatꞌaꞌõm waraꞌacat cewejuꞌũm 
pima wuyaꞌõm cekawẽn muwẽn ãm ceꞌaweroꞌibiyũ be. Teꞌe ma kuka 
oꞌjekawẽn yaꞌõbaꞌarẽmatꞌaꞌõm Jesus kay itabucat buywatwanꞌũm puye. 
6 Okitpitpiyũ, eykay juy oajẽm. Yaꞌõbaꞌarẽmatꞌaꞌõm kawẽnwẽn pima 
bit, eybuywan g̃u kuka õn, wekawẽn paꞌarẽm eyxe buye. Apẽn Deus 
cuk adi oꞌg̃uwẽnuwẽn owebe iap muwẽn puje bit, kuka õn eybuywan, 
apẽn cuk adi ixe omutaybitbiniap muwẽn puje dak. Deus biõg̃buk aꞌõbi 
imuwẽn puje dak, kuka õn eybuywan, Deus ekawẽn muwẽn puje dak.

7 Wuyaꞌõꞌẽ. Yamuydedeap tak yaꞌõꞌẽ ma. Tarekrekꞌukꞌuk tak yaꞌõꞌẽ 
ma - - flautaꞌuk tak yaꞌõꞌẽ ma, harpaꞌuk tak. Itaybitꞌũmat cedag̃ꞌũm 
yamuydedem pima bit, ajom iꞌeyũ imuydedem i kuka oꞌe ip, warẽmtag̃ 
ma yamuydedem puye. 8 Kededeg̃ꞌuk kukat warẽmtag̃ ma yukmuydedem 
pima bit, kuka oꞌjemuxipan g̃u ip sorarayũ jeju am nopag̃õg̃õ ãm. 
9 Imẽnpuxim ẽn yaꞌõbaꞌarẽmatꞌaꞌõm kawẽnwẽn pima, ekawẽn cocoayũ 
dak itaybit g̃u kuka oꞌe ip ekawẽn, yaꞌĩjojom maꞌg̃u ip. Kawẽnwẽnꞌũma 
ẽn ceweju ip iat puxim kuka oꞌe ip. 10 Pũg̃ꞌãꞌõ g̃u wuyju. Warẽmtaksug̃ 
ma wuyaꞌõ. Wuyaꞌõwarururu. Ibeatꞌaꞌõm kawẽnwẽnꞌukat xe bit 
yaꞌõbapuk. 11 Yaꞌõbaꞌarẽmatꞌaꞌõm kawẽnwẽnꞌukat pit wũyatka bewiat 
puxim oxe; õn tak cexe wũyatka bewiat puxim ma. 12 Deus biõg̃buk 
emumuũm kay jĩjã eyju kuy. Imẽnpuye soat podi ma xipat cĩcãat cuy 
epejoojuy cexewi. Yaꞌõbacaap cuy epejoojuy wararaꞌacat puywat am - - 
Jesus kay itabucayũ buywat am.

13 Imẽnpuye yaꞌõbaꞌarẽmatꞌaꞌõm kawẽnuwẽnꞌukat cuy jekawẽn Deus eju.
— Aꞌõbacaap cuy eg̃ũm owebe apẽn cuk adi oceceiap muwẽn ãm 

waꞌĩjojoꞌukat aꞌõm tak — i juy jeꞌe ip Deus pe.
14 Õn yaꞌõbaꞌarẽmatꞌaꞌõm kawẽnwẽn Deus eju bima, wag̃uybi g̃u õn 
kawẽnwẽn. Obiõg̃buk pe acã õn kawẽnwẽn. 15 Imẽnpuye apẽn paxi 
oce? Obiõg̃buk pe juy ocekawẽn Deus eju, wag̃uybi dak. Obiõg̃buk pe 
juy ocebibododon tak, wag̃uybi dak. 16 “Bay, ẽn xipat cĩcã” iꞌeꞌem eyju 
eybiõg̃buk pe acã bima, “Xipat cĩcã ma” iꞌe baꞌore kuka oꞌe eyweju 
jeꞌaweroromayũ be, eyekawẽn cekawẽnpaꞌarẽm cexe ip puye.
— Apẽn xeꞌe ite eꞌem? — i acã kuka oꞌe ip.

17 Eyaꞌõdip cĩcã ma acoꞌi eybiõg̃buk pe eyju kawẽnwẽn Deus eju. Imẽnpit 
eyweju jeꞌaweroromayũ buywatwan g̃u eyju. 18 Eyekawẽnap podi ma 
õn pit kawẽnwẽn yaꞌõbaꞌarẽmatꞌaꞌõm. Imẽnpuye:
— Ẽn xipat cĩcã oxe — i õn eꞌem Deus pe.

19 Wararaꞌacat eju awerom pima bit cuy yaꞌõbaꞌarẽmatꞌaꞌõm g̃u ocekawẽn. 
Soat ip waꞌĩjojom iatꞌaꞌõm acã ocekawẽn ixeyũ mutaybit am. 10.000 
palavra yaꞌõbaꞌarẽmatꞌaꞌõm wekawẽn puje, kaꞌũma ma kuka itaybit 
oꞌe ip. 5 palavra ixeyũ aꞌõm wekawẽn puje bit, kuka itaybit oꞌe ip. 
Imẽn kuka ip osubuywan.

20 Okitpitpiyũ, yopĩt ma juy eyetaybin ikẽrẽat mug̃ẽ ãm bekitkit 
puxim. Bekitkit ag̃uy buxim g̃u bit cuy epeyewag̃uyg̃uy - - yaypanayũ 
ag̃uy buxim acã. 21 Imẽn eꞌem Deus wuyawẽwẽap ekawẽntup pe:

“Ocekawẽn puk ijodiat eju,” iꞌeꞌem wuykukukat, i. 
“Yaꞌõbaꞌarẽmatꞌaꞌõm puk ocekawẽn ceweju ip - - wũyatka 
watwat aꞌõm,” i. “Imẽnpit waꞌĩjo pin g̃u juy jeꞌe ip,” i.

Imẽn eꞌem ig̃odup.
22 Imẽn wuyju yaꞌõbaꞌarẽmatꞌaꞌõm kawẽnwẽn Deus soat podi ma 

yaꞌõbaca iꞌe am itabucayũ be g̃u - - itabutꞌũmayũ be acã. Deus ekawẽn 
muwẽnuwẽn pit wuyju Deus soat podi ma yaꞌõbaca iꞌe am itabutꞌũmayũ 
be g̃u - - itabucayũ be acã. 23 Jesus kay itabucayũ eꞌawero buje, soat 
eyju acoꞌi yaꞌõbaꞌarẽmatꞌaꞌõm kawẽnwẽn. G̃ebuje itabutꞌũmat acoꞌi 
jajẽm eykay - - oꞌyaꞌĩjojo g̃u bukiat tak.
— Teyũku yadaodaoayũ — i acoꞌi jeꞌe ip eyekawẽn cekawẽn paꞌarẽm 

cexe ip puye.
24 Deus ekawẽn muwẽnuwẽn pima bit, itaybit jeꞌe ip ikẽrẽat kug̃ oceju 
iam - - eyekawẽn co buje. Yaꞌõbaꞌarẽmatãꞌõ oꞌyaꞌĩjojo g̃uꞌibit tak itaybit 
jeꞌe iboam.
— Deus omuju juy ipiatꞌajojoap kay ikẽrẽat kug̃ õn cexe buye — i 

jeꞌe eyekawẽn co buje. 25 — Ikẽrẽat kay õn g̃ebum soat em — i dak 
jeꞌe ixe soat pe eywebe - - aweromꞌayũ be.

Jẽg̃ꞌaecõg̃cõg̃ Deus wap:
— Bay, ẽn xipat cĩcã — i dak jeꞌe Deus pe. — Icẽmãn Deus omuy 

eyxe — i dak jeꞌe eywebe.
26 Imẽneju, okitpitpiyũ, jeymukũyjo õn cedag̃ ma eyeꞌawero am. 

Epeyeꞌawero juy eyewebuywat am big̃ ma eyetabut am. Eyeꞌawero 
buje, pũg̃ꞌin cuy eyꞌin jebibododon Deus kay; waraꞌat cuy jebureyũ 
ma g̃utaybin; waraꞌat cuy apẽn Deus oꞌe cebe iap g̃uwẽn; waraꞌat 
cuy jekawẽn yaꞌõbaꞌarẽmatꞌaꞌõm; waraꞌat cuy wuyaꞌõm ma g̃uwẽn 
apẽn yaꞌõbaꞌarẽmatꞌaꞌõm kawẽnwẽnꞌukat oꞌe iap. Soan cuy epeꞌe 
eyewebuywat am big̃ ma eyetabut am Jesus kay. 27 Pũg̃ g̃u eyꞌin 
kawẽnwẽn yaꞌõbaꞌarẽmatꞌaꞌõm. Adedem g̃u bit cuy jekawẽn pũg̃ eꞌawero 
buje - - xepxep ã. Ebapũg̃ tak xipat ma. Xepxem g̃u dak cuy jekawẽn ip. 

Pũg̃ ma koap jede. Ixe emũg̃ puje waraꞌat jede kanomũm. Waraꞌat tak 
cuy wuyaꞌõm ma apẽn ite oꞌe iap g̃uwẽn. 28 Kaꞌũma ma acoꞌi itaybit 
apẽn ite oꞌe iap muwẽn ãm wuyaꞌõm. Itaybitꞌũm pima, mũg̃ ma juy ip 
jeedop. Yaꞌõberen g̃u juy jede ip - - jewebe acã - - Deus pe dak. 29 Xepxep 
ã juy apẽn Deus oꞌg̃uwẽn cebe ip iap g̃uwẽn pũg̃ eꞌawero buje. Ebapũg̃ 
tak xipat ma. Ixeyũ ekawẽn cocom cĩcã juy jeedop ip wararaꞌacat.
— Cedag̃ xeꞌe ixeyũ eꞌem? — i juy jeꞌe ip jewewebe.

30 Waraꞌacat pe Deus jekawẽn mubapuk puje bit, kawẽnwẽnat cuy jemũg̃ 
waraꞌacat ekawẽn ãm. 31 Deus jekawẽn g̃ubapuk pũg̃ pe g̃u - - soat pe 
ma. Soat ip iꞌe but ajo Deus oꞌe cebe iap. Pũg̃ ma juy g̃uwẽn. Ixe emũg̃ 
puje juy waraꞌat g̃uwẽn. Imẽn bodinmaku g̃uwẽn ip. Imẽn eẽm pima, 
soat cuy eyetaybin. Soat tak eycokcok epesop. Jewebuywatwan tak 
cuy epesop. 32 Jekpiwatpin ma jede Deus ekawẽn muwẽnuwẽnꞌukat. 
Jekpiwatpin ma dak jemũg̃. 33 Deus icokcok g̃u warẽmtag̃ wuyeꞌaweroap 
kay bit. Cedag̃ ma wuyeꞌawero buje bit, icokcok eꞌem.

34 Itabucayũ eꞌawero buje juy mũg̃ ma jeedop ip aoyũ. Imẽn jeꞌawerorom 
soat ka dag̃ itabucayũ. Abu ayacat oꞌg̃uydeat ceꞌawero buje ip? Kaꞌũma 
ma. Ag̃okatkayũ kukukan g̃u juy jeedop ip aoyũ. Judeuyũ awẽwẽap 
ekawẽn tak imẽn wuymutaybitbin. 35 Wuysũsũn kuka ace ayacat 
ekawẽn puje aweromayũ be. “Apẽn ite oꞌe?” iꞌe pin pima, jektop eju 
ma juy jekawẽn jedukꞌa be ma - - awerom pima bit kaꞌũma.

36 Eyxewi g̃u Deus ekawẽn oꞌjebapuk - - cexewi ma - - Deus xewi. Eywebe 
ã g̃u Deus jekawẽn oꞌg̃uwẽn - - soat pe ma. Imẽneju:
— Oceju acã cedag̃ ma jeꞌawerorom Deus eju kawẽnwẽnapꞌa be — 

iꞌũmg̃u juy epeꞌe.
37 Pũg̃pũg̃ eyꞌin Deus ekawẽn muwẽnuwẽnꞌukayũ. Wararaꞌacat eyꞌin 
Deus biõg̃buk emumuũm kug̃ayũ - - yaꞌõbacaap kug̃ayũ.
— Wuykukukat aꞌõbi Paulo ijudup mubarararag̃ wuymukũyjoaptum 

— i juy jeꞌe ixeyũ ma.
38 Pũg̃at pit wemudupmubararaktup peat ekawẽn kayꞌũm pima, ixe 
eꞌeap kay g̃u juy epesop.

39 Imẽneju, okitpitpiyũ: — Aꞌõbacaap cuy eg̃ũm owebe ekawẽn muwẽn 
ãm — i juy epeꞌe Deus pe. — Yaꞌõbaꞌarẽmatꞌaꞌõm g̃u juy ecekawẽn 

— iꞌũmg̃u bit cuy epeꞌe waraꞌacat pe.
40 Awerom pima bit, warẽmtag̃sug̃ g̃u juy epesop. Cedag̃ ma juy epeyeꞌawero.

15  1 Okitpitpiyũ, g̃ebum cuy epesop kawẽn idipat kay. Kuy bima 
juk adi iboap ekawẽn og̃uwẽnuwẽn eywebe. Iboap ekawẽn kay 

eyetabut epesop. Iboap ekawẽn tag̃ eyju jekukum g̃asũ dak. 2 Iboap 
ekawẽn cekawẽntip. Iboap ekawẽn cuk adi og̃uwẽnuwẽn eywebe. 
Deus eydaxijojom iboap ekawẽn kay eyetabut puye. Eybuꞌuꞌũm pima, 
jeydaxijo. Eybuꞌu bima bit, teꞌe ma juk eyetabut epesop.

3 Apẽn cuk adi oyaꞌĩjojoiap cuk og̃uwẽn eywebe. Iboap ekawẽn podi 
ma xipat. Cristo oeꞌũ ikẽrẽat uk am wuywebe. Oeꞌũ apẽn ibararak 
opop Deus ekawẽntup pe iap tag̃. 4 Ixeꞌũm oꞌjomõg̃ ip witabikũy be. 
Xepxep xet kap puje dak, Deus ixe oꞌg̃uyu ceꞌũꞌũayũ dopap pewi. 
Waram g̃uto oꞌjetait apẽn ibararak opop Deus ekawẽntup pe iap tag̃. 
5 Pedro kay oꞌjebapuk jeꞌũap tomukadi. G̃asũ 12 beayũ kay oꞌjebapuk - - 
jemumujuyũ kay. 6 G̃asũ jeweju juk adi oekukuꞌiayũ kay oꞌjebapuk 
adeayũ kay - - 500 beayũ kay. Ade ma buk ixeyũꞌin pit itabẽg̃ ma. 
Wararaꞌacat kuy oeꞌũꞌũ ixeyũꞌin. 7 Tiago kay oꞌjebapuk g̃uyjom. Soat 
jemumujuyũ kay oꞌjebapuk g̃uyjom.

8 Ixeyũ kay jebapukap tomukadi okay oꞌjebapuk. It kapat waꞌũmat 
puxim õn, kanomũm okay oꞌjebapuk puye. 9 Imẽnpuye obodi ma 
ip yaꞌõbuyxi wararaꞌacayũ Jesus emumujuyũ. Kuy bima Jesus kay 
itabucayũ be ipiatpiꞌajojoan cuk adi ojekukuku. Imẽnpuye osũsũn 

“Jesus emumuju õn” iꞌe am. 10 Deus pit soat podi ma xipan okug̃, xipat 
g̃u maꞌg̃u õn. Imẽnpuye juk omuy Jesus emumujum. Teꞌe g̃u juk omuy. 
Wararaꞌacat ekapikap podi ma juk adi ocekapikpik Jesus emumujuyũ 
ekapikap podi ma. Waꞌõbacaam g̃u bit cuk adi ocekapikpik - - Deus 
aꞌõbacaam acã. Ixe waꞌõmucanucanꞌuk osunuy soat em. 11 Kawẽn idipat 
acã og̃uwẽn eywebe. Wararaꞌacayũ dak ibeat acã oꞌg̃uwẽn eywebe - - 
Jesus emumujuyũ. Abu imuwẽnuwẽn iat pit yobog̃ g̃u. Cekawẽn pit 
yobog̃. Iboap ekawẽn kay juk eyetabut epesop.

12 — Deus waram g̃uto Cristo oꞌg̃utait ceꞌũap tomukadi — i wuyju eꞌem.
Imẽnpuye:
— Deus waram pit ceꞌũꞌũꞌibiyũ g̃utait g̃u — iꞌeꞌem teꞌe ma pũg̃pũg̃ eyꞌin.

13 Ixeyũ eꞌeap icẽm pima bit: — Deus waram g̃uto Cristo oꞌg̃utait g̃u 
— i dak eꞌem ip. 1
14 Deus pe waram g̃uto Cristo mutaitꞌũm pima bit, teꞌe ma kuka kawẽn 
idipat waraꞌacat pe - - teꞌe ma dak kuka adi eyetabut iboap ekawẽn kay.

15 — Deus waram Cristo oꞌg̃utait — i wuyju eꞌem.
Ixeyũ eꞌeap icẽm pima bit, napa ma wuyju eꞌem:
— Deus Cristo oꞌg̃utait — i.

Deus waram g̃uto ceꞌũꞌũayũ mutaicin g̃u iap ekawẽn icẽm pima, Cristo 
dak waram g̃uto oꞌg̃utait g̃u. 16 Waram g̃uto ceꞌũꞌũꞌibiyũ mutaicitꞌukꞌũm 

pima, Cristo dak waram g̃uto oꞌg̃utait g̃u. 17 Ixe be waram g̃uto Cristo 
mutaitꞌũm pima, teꞌe ma juk eyetabut cekay. Ikẽrẽat kug̃ mabuk eyju. 
Ixe be imutaitꞌũm pima, ipiatꞌajojoap kay epeju eyeꞌũ buje. 18 Ixe be 
imutaitꞌũm pima, Cristo kay itabucayũꞌũmꞌũm wũy ma opop ip Deus 
wi. Ipiatꞌajojoap pe ma ip opop. 19 Ijodi bima acã du Cristo xipan 
wuykug̃? Wuyeꞌũ buje bit wuykay g̃u xeꞌe? Imẽn pima, wararaꞌacat 
podi ma kuka wuyg̃uycũg̃ ace.

20 Imẽnpit ixeyũ eꞌeap icẽm g̃u. Deus waram g̃uto Cristo oꞌg̃utait. Oꞌg̃utait 
waram g̃uto soat webekitkiyũꞌũmꞌũm og̃utait iam wuymutaybit am. 
21 Soat jeꞌũꞌũm aceꞌe pũg̃ ma ag̃okatkat ikẽrẽat oꞌg̃ug̃ẽ buye. Imẽnpuxim 
soat acejetait waram waraꞌat pit idipat oꞌg̃ug̃ẽ buye. 22 Soat jeꞌũꞌũm 
aceꞌe wuyju Adão naxeg̃ebitbit puye. Imẽnpuxim waram acejetait 
Cristo eju mũg̃ꞌi wuyju buye. 23 Cristo koap oꞌjetait waram. G̃uyjom 
pit Cristo aꞌõkayayũ waram g̃uto jetait. Waram acejetait ixe ajẽm 
puje. 24 Cristo Deus kayꞌũmayũ aꞌõbacaap g̃uꞌũm. Soat g̃uꞌũm. Soat 
xipatꞌũmayũ kukukat aꞌõbacaap g̃uꞌũm. Soat yaꞌõbuyxiat aꞌõbacaap 
tak g̃uꞌũm. Soat yaꞌõcaat aꞌõbacaap tak g̃uꞌũm. Kaꞌũma ma kũyjobit 
jeenuy ixeyũ aꞌõ kay. Deus aꞌõ kay acã jeedop ip kũyjobit.
— Ẽn acã soat kukukat. Soat kũyjobit aꞌõ kay acã — i soat jeꞌe ip 

Deus pe.
25 Cristo soat kukukan jeꞌe Deus pe cekay itakomaayũ aꞌõbacaap muꞌũm 
puje. Soat jeedop ip kũyjobit Cristo aꞌõ kay. 26 Wuyeꞌũap wuykay itakomaat 
puxim. Wuyparara wuykay itakomaat puxim. Wuyparara dak jeꞌũm. 
Deus soat kukukan pima bit aceꞌũ g̃u. 27 Imẽn eꞌem Deus ekawẽntup:

Deus soat aꞌõbacaap oꞌg̃uꞌũm, i. Soat jeedop ip kũyjobit ixe 
aꞌõ kay, i.

Deus soat aꞌõbacaap g̃uꞌũm. Soat jeedop ip kũyjobit Cristo aꞌõ kay. 
Jaꞌõbacaap pit g̃uꞌũm g̃u. 28 Cristo aꞌõ kay am Deus pe soat mukũyjo 
buje, Cristo jeenuy kũyjobit Deus aꞌõ kay - - jebay aꞌõ kay. Koap cebay 
soat g̃ukũyjo jaꞌõ kay am. G̃asũ:
— Õn tak kũyjobin oce aꞌõ kay — i jeꞌe ipot jebay be.

Deus soat ipi dag̃acat kukukan jeenuy kabi beacat kukukan tak. Soat 
em jeenuy ixeyũ kukukan. Ixeyũ kukukap iꞌũmꞌẽm g̃u.

29 Deus pe ceꞌũꞌũꞌibiyũ mutaicitꞌukꞌũm pima, teꞌe ma pũg̃pũg̃ eyꞌin 
jemubatisasanan ceꞌũꞌibit tieg̃.
— Deus waram g̃uto ceꞌũꞌũꞌibiyũ mutaicin g̃u — i napa ma eꞌem ixeyũ.

Ixeyũ eꞌeap icẽm pima bit, teꞌe ma jemubatisasanan ip ceꞌũꞌibit tieg̃. 
30 Ixe be ceꞌũꞌũꞌibiyũ mutaicitꞌukꞌũm pima, teꞌe ma soat kabia oaoka 

ojuyap cocom õn. Imẽnpit waram g̃uto ip imutaicitꞌuk. Imẽnpuye 
teꞌe g̃u wuyaoka ojuyap cocom wuyju. 31 Ocokcok eykay, wuykukukat 
Jesus Cristo eju mũg̃ꞌi eyju jekukum puye. Imẽnpuye:
— Soat kabia oaoka ojuyap cocom õn, okitpitpiyũ — i õn eꞌem eywebe.

32 Ijopka be dak cuk adi weꞌũpinpinap ojojojo wida ikaꞌuat eju 
ocebacacanap puxim. Deus ekawẽn muwẽnuwẽn pima, weꞌũpinpinap 
ojojojo ijopka be - - Éfeso ka be. Omucokcok am imuwẽn puje, teꞌe ma 
kajuk weꞌũpinpinap ojojojo.
— Kuyaje aceꞌũ. Imẽnpuye juy jekõnkõn acã ajop, tikõnkõn tak — i 

teꞌe ma eꞌem itabutꞌũmayũ.
Deus pe ceꞌũꞌũayũ mutaicitꞌukꞌũm pima, ixeyũ eꞌeap tag̃ cuy ajeku.

33 Eydayꞌemꞌum cuy epesop waraꞌacat pe eymug̃uykukuap puxim. 
Ikẽrẽat mujurũg̃rũg̃xiat purem pima, wuyju dak kuka cũg̃ ma 
wuyekukuap acepere ma ixeyũ buxim ikẽrẽat mujurũg̃ ãm. 34 Pũg̃pũg̃ 
eyꞌin pit eyetaybit g̃u Deus eꞌe am. Imẽg̃ãm õn eꞌem eymusũsũn ãm. 
Waram pit cuy eyag̃uysan epesop. Ikẽrẽat mujurũg̃rũg̃ap cuy epeyepere!

35 Imẽnpit:
— Apẽntak Deus waram ceꞌũꞌũꞌibiyũ g̃utait? — i jeꞌe acoꞌi pũg̃ eyꞌin 

owebe. — Apebitak ixeyũ jebin jeꞌe iisuat? — i jeꞌe acoꞌi owebe.
36 Eyetaybit g̃u eyju. Kadaida dadadam wuyju ipi be. Tamuwexat puje 
acã kadaim eꞌem. 37 Kadai g̃u wuyju taidadam - - warẽmtaksug̃ta ma. 
Trigoda acoꞌi taidadam wuyju - - warẽmtaksug̃ta ma. 38 Deus jekpiwatpin 
ma tamuwexaxan kadaim. Kadaida taidaꞌibita buxim ma jedaewexaxan 
yaypan puje - - waraꞌatam g̃u.

39 Soat itabẽg̃ayũ ẽn pũg̃ẽn g̃u. Wuyẽn pũg̃ẽn. Pucaẽn pit waraꞌatẽn 
ma. Wasũẽn tak waraꞌatẽn ma. Aximaẽn tak waraꞌatẽn ma.

40 Imẽn ma opop kabi be dak warẽmtaksug̃at ma. Ipi dag̃ tak imẽn 
ma - - warẽmtaksug̃at ma. Kabi beacat idip. Ipi dag̃acat tak idip. 
Jewejojoꞌi g̃u bit ip idip. 41 Imẽntak kaxie iesop. Kaxiamat pit g̃uto 
iesop warun ma. Kasopta bit g̃uto taesop warun ma. Jewejojoꞌi g̃u ip 
isop. Imẽntak pũg̃pũg̃ta bit g̃uto kasopta waraꞌatasop coꞌi g̃u - - tasop 
warun ma.

42 Imẽnpuxim Deus waram g̃uto wuymutaicin. Wuykot puje wuyjebit 
ierep eꞌem. Waram g̃uto imutait puje bit, ierep paꞌore jeꞌe. 43 Wuykot 
puje ikẽrẽ eꞌem wuyjebit ibaca g̃u dak. Waram g̃uto imutait puje bit, 
idip cĩcã jeꞌe. Ibaca jĩjã dak jeꞌe. 44 Wuykot puje, ijodiatꞌũm jebit ma 
wuyjebit. Waram g̃uto wuymutait puje bit, waraꞌan jeꞌe. Deus biõg̃buk 
emumug̃ẽ jebin jeꞌe wuyjebit. Ijodi bima wuyjebit ijodiat jebit ma. 

Waram wuymutait puje bit Deus biõg̃buk emumug̃ẽ jebit wuyjebin 
jeꞌe. 45 Imẽn eꞌem Deus ekawẽntup:

Deus koapat ag̃okatkat oꞌg̃ug̃ẽ - - Adão oꞌg̃ug̃ẽ, i. Ijebin oꞌg̃ug̃ẽ 
cebeam ijodiat jebin ma, i.

Kanomũmat Adão bit ijodiat jebit podi ma. Ixe biõg̃buk pit wuymutaicitꞌukat. 
Kanomũmat Adão i waraꞌat putet Jesus Cristo butet. 46 Koapat pit 
wuyjebit ijodiat jebit ma. G̃uyjom pit Deus waraꞌat jebit jeꞌg̃ũm wuyjebin. 
Jebiõg̃buk mug̃ẽg̃ẽ jeꞌg̃ũm - - kabi beat jebit. 47 Koapat Adão kaꞌwi mug̃ẽg̃ẽ 
osunuy. Kanomũmat pit oꞌkop kabi bewi - - wuykukukat Jesus. 48 Ijodiat 
jebit kaꞌwi mug̃ẽg̃ẽ Adão jebit puxim. Kabi kay cumayũ bit waraꞌat jeꞌjat 
jejebin jeꞌũ buje - - Cristo jebit puxim - - kabi beat jebit puxim. 49 G̃asũ 
kaꞌwi mug̃ẽg̃ẽ buxim wuyju. G̃uyjom pit kabi beat puxim acesop.

50 Okitpitpiyũ, imẽn õn eymutaybin pin. Deus soat kukukan pima 
kaꞌũma ma jeꞌũ. Imẽnpuye ijodiat jebit kug̃ pima aceõm g̃u cexe ixe soat 
kukukan pima - - ierep em iat kug̃ pima. Ierep em iat g̃u jeenuy cexe.

51 Eyaꞌõpicũg̃cũg̃ cuy epesop waꞌõ kay. Soat g̃u aceꞌũ. Dao ma bit 
Deus soat wuyju wuymuwexat. Kuy bima iboap ibaꞌarẽm osodop soat 
xe wuyxe. G̃asũ bit ibapuk oꞌe. 52 Dao ma wuymuwexat wuyetapokap 
coꞌi. Ixe wuymuwexat amãm parasuy joꞌiat muyde buje. Parasuy joꞌiat 
g̃uyde kabi be. Imuyde buje, Deus waram g̃uto itabucayũꞌũmꞌũm jebit 
g̃uyu ipi bewi. Iisuat jeꞌg̃ũm ijebin. Waram g̃uto itait jeꞌe ip. Waram 
pit jeꞌũ g̃u ip. Soat em itait ip jeedop. Wuyju wuyetait pima parasuy 
joꞌiat muyde buje, iisuat jeꞌg̃ũm wuywebe dak wuyjebin. 53 Ijodiat jebit 
jeꞌũꞌũm. Ierep eꞌem. Deus pit ibeat jebit g̃uwexat kabi beat jebin - - ierep 
g̃uian, jeꞌũ g̃uian. 54 Imẽn eꞌem Deus ekawẽntup:

Kaꞌũmg̃u jeꞌe jeꞌũap Deus soat kukukan pima, i. Soat kũyjobit 
jeedop ip Deus aꞌõ kay, i. Deus jeꞌũiat g̃uwexat jeꞌũ g̃uian, i.

Imuwexat puje ibodup peat ekawẽn coꞌi jeꞌe.
 55 Wuyeꞌũap dat pe wuyeiduap coꞌi. Deus pit ceꞌũat mutaicin dat 

tõg̃taꞌukap puxim. Jeꞌũaptipꞌũm pima, kaꞌũma buxim aceꞌe 
wuyparara. Acesupiꞌajo g̃u dak ipiat. Pũg̃ em tak kaꞌũma.

56 Soat aceꞌũ ikẽrẽat kug̃ puye. Ikẽrẽat mujurũg̃rũg̃ap dat tõg̃ta 
buxim. Wuyetaybit wuyju ikẽrẽat kug̃ iam Deus ekawẽn cocom puye. 
57 Deus pit wuyaꞌõmucanucan wuywebe ikẽrẽat mujurũg̃ap puxim, 
wuykukukat Jesus Cristo aꞌõ dag̃ wuyju jekukum puye. Imẽnpuye:
— Soat podi ma ẽn xipan ocekug̃ — i juy ace cebe.

58 Imẽneju, okitpitpiyũ, oxe ikukpinayũ, eyag̃uywarururun g̃u juy 
epesop! Eybuꞌum g̃u dak cuy epesop eyetabut am Cristo kay. Soat 

em cuy kapikpig̃ epesop wuykukukat peam. Ixe aꞌõbacaam kapikpig̃ 
pima, teꞌe g̃u kuka acekapik.

16  1 — Ocedinheiro juy oceg̃uxipan imuju am Deus ebekitkit pe - - 
Judéia eipi watwat pe — i juk epeꞌe owebe eyemudupmubararaktup 

pe kuyatup pe.
Epeg̃uxipanpan cuy! Apẽn cuk Galácia eipi watwat pe oceceiap tag̃ 
cuy eyju dak epeg̃uxipan - - apẽn cuk itabucayũ be oceceiap tag̃. 2 Soat 
edomingo be eyedinheiroꞌin cuy epeg̃uxipan. Ade ma ikug̃ayũ adem 
ma juy g̃uxipan. Adeꞌũm ikug̃at pit adem g̃u juy g̃uxipan. Imẽn eyju 
g̃asũ imuxipanpan pima:
— Eyedinheiroꞌin cuy epejat — i g̃u kuka oce eywebe eykay oajẽm puje.

Oajẽm puje at g̃u juy epeg̃uxipanpan. G̃asũ dak cuy epeg̃uxipanpan. Soat 
cuy jeꞌe ixipan oajẽm puje. 3 Oajẽm puje ag̃okatkayũ og̃uju Jerusalém 
ka kay - - eyemunaẽyũ. Cartadup tak otupmubararak eyedinheiro eju 
tupmujuaptum. Eyedinheiro tujowat ip cartadup tak. 4 Oju baꞌoreꞌũm 
pima bit õn tak oju ceweju ip.

5 Macedônia eipi dag̃ cuy ojeku. Macedônia eipi dag̃ weku epere buje 
bit, eykay juy oajẽm. 6 Ibun ma acoꞌi og̃uy eyxe. Ihi bun acoꞌi og̃uy. 
G̃uyjom cuy obuywan epeꞌe ojuap tag̃ weku am. 7 Darem g̃u onuy pin 
eyxe - - ibun ma. Wuykukukat ibikuy bima, ibun ma og̃uy eyxe.

8 Ijoce bit og̃uy Pentecostes epeta ajẽmap wiwim - - Éfeso ka be. 
9 Adeayũ mutaybin put owebe ijoce. Jesus ekawẽn muwẽnuwẽn õn 
adeayũ be. Wararaꞌacayũ bit itakoma okay, Jesus muwẽnuwẽn õn puye.

10 Obuxim Timóteo dak kapikpig̃ wuykukukat peam kawẽn idipat 
muwẽnuwẽn. Imẽnpuye eykay yajẽm puje juy xipan epejukuk ikabap 
iꞌe am eyxe. 11 Ixe juy epeg̃upubun g̃u yaypanꞌisu maꞌg̃u. Ixe epicap 
wiwim õn wuykitpitpiyũ eju. Imẽnpuye juy ixe epesubuywan icokcog̃ 
cepit am okay.

12 — Ẽn tak cuy eju Corinto ka watwat jom wuykitpitpiyũ eju — i 
juk adi oce wuykitpit Apolo be.
Ade em ma imẽn cuk adi ocece cebe.
— G̃asũ g̃u acoꞌi oju — ioꞌe owebe.

Iju baꞌoreꞌũm pima bit, jeꞌju eykay.
13 Eydayꞌemꞌum cuy epesop wararaꞌacat pe eymubuꞌunap puxim Cristo 

kay. Eyetabun cĩcã juy epesop cekay. Eyaꞌõcam cuy epesop. Waraꞌat 
kaykaykay g̃u juy eyetabucap epejukuk. 14 Wararaꞌacat ikukpinap 
tomuju juy epeyekapikpik.

15 Kuy eyetaybit Estéfanas - - ibadipyũm tak. Ixeyũ koap ma itabut oꞌe 
Jesus kay Grécia eipi watwatꞌin. Soat em Deus ebekitkit puywatwan 
ip Estéfanasyũ. Okitpitpiyũ, 16 ixeyũ aꞌõ dag̃ cuy epekuku - - ixeyũ eju 
kapikpikꞌukayũ aꞌõ dak.

17 Ocokcok cĩcã Estéfanas ajẽmap kay, Fortunato ajẽmap kay dak, 
Acaíco ajẽmap kay dak. Eywebe obuywan paꞌore bima, ixeyũ ma 
obuywatwan. 18 Ixeyũ omucokcokcog̃ cĩcã. Eymucokcokcog̃ tak cuk 
adi ip osodop. Xipat cĩcã ip oxe. Eyxe dak acoꞌi xipat ma ip.

19 Ásia eipi watwat kato mujujum eywebe - - itabucayũ. Áquila, Priscila 
dak kato mujujum eywebe, soat ixeyũ dukꞌa be jeꞌaweroroꞌukayũ dak, 
wuykukukat kay itabucayũ. 20 Soat wuykitpitpiyũ dak kato mujujum 
eywebe - - oxeayũ.

Epeyewakobotbot cuy wuykukpin wuyeweweju iap mubapuk am soat 
pe. 21 Obubin ma Paulo dak kato mujujum eywebeiaptup mubarararag̃ õn.

22 — Wũy ma jeedop ip Deus wi ipiatꞌajojom wuykukukat kayꞌũmayũ 
— i õn eꞌem. — Ocekukukat, ajẽm cuy! — i dak õn eꞌem.

23 — Ocekukukat, xipan cuy Corinto ka watwat ejukuk - - ekayayũ 
ejukuk — i õn eꞌem Jesus Cristo be.

24 Eykukpin cĩcã oxe - - soat wuyju Jesus Cristo eju mũg̃ꞌi jekukum puye.
Ibũrũ ma. 

1  1 Corinto ka watwat, cartadup mubarararag̃ õn eywebeaptum - - 
Deus ebekitkiyũ adeayũ beaptum, Grécia eipi watwat beaptum. 

Õn Paulo. Jesus Cristo emumuju õn Deus bikuyap tag̃. Tupmubarararag̃ 
õn wuykitpit Timóteo eju - - wuyxe ikukpinat eju.

2 — Bay, xipan cuy Corinto ka watwat ejukuk — i õn eꞌem Deus 
pe - - wuyebay be, Jesus Cristo be dak - - wuykukukat pe. — Ixeyũ 
ag̃uymubabibin cuy eg̃uy — i õn eꞌem cebe ip.

3 — Soat podi ma ẽn xipat — i juy acece Deus pe.
Ixe ma wuykukukat Jesus Cristo ebay. Ixe ma wuyebayat tak. Soat em xipan 
wuykug̃. Soat em wuybuywatwan. 4 Xipatꞌũmat jebapukpug̃ ocewebe bima, 
ixe ma oxebuywatwan. Imẽnpuye wararaꞌacayũ be xipatꞌũmat ebapuk puje, 
ocetaybit ibuywat am ip, ipiatpiꞌajojom ip pima dak. Ocetaybit ixeyũ buywat am, 
Deus soat em kuy ocebuywatwan puye. 5 Apẽn Cristo juk adi ipiat oꞌsupiꞌajojo 
iap puxim oceju dak ipiatpiꞌajojom ocetabut Cristo kay buye. Imẽnpit big̃ ma 
oceju ipiatpiꞌajojom pima, big̃ ma ixe dak ocebuywatwan ocaꞌõmucanucan.

6-7 — Deus ocebuywatwan eꞌem — i juk adi oce eywebe kuy bima. — 
Deus ocedaxijojom ipiatꞌajojoap kay ocejuap puxim — i dak cuk adi 
oce eywebe. Imẽnpuye Deus kayꞌũmayũ ocekaykay jĩjã. Ipiatpiꞌajojoan 
ip ocewebe. Wuyju ipiatpiꞌajojom pima bit, Deus wuybuywatwan cĩcã. 
Kuy eyetaybit iboam. Imẽnpuye:

CORINTO KA WATWAT 
PEAPTUP PAULO 

EMUDUPMUBARARAKTUP 
XEPXEPATUP

— Wuyju dak ipiatpiꞌajojom pima, Deus wuybuywatwan jeenuy — i 
juy epeꞌeꞌe eyewewebe aꞌõmucan am. — Wuykayꞌũmayũ wuykaykay 
bima dak, ixe wuybuywatwan ma jeenuy — i juy epeꞌeꞌe eyewewebe.
Ixe ma eyaꞌomucanucan jeenuy eywebe eyetabucap epereap puxim.

8 Okitpitpiyũ, ade jĩjã xipatꞌũmat oꞌjebapukpuk ocewebe Ásia eipi 
be bima. Iboap cuy og̃uwẽn eywebe eyetaybitꞌũmap puxim. Ipiat 
ocesupiꞌajo jĩjã. Ipoxi jĩjãat kug̃ oceweju iap coꞌi ma juk adi ocekukuku. 
Tũybe aceap iãn cuk adi oceꞌe. 9 Tũybe wararaꞌacat wuyaoka iãn 
cuk adi oceꞌe. Imẽnpuye juk adi ocetaybit ocesop ibaꞌore ocewebe 
jewedaxijoam iam, Deus pe acã ibaꞌore g̃u ocedaxijoam iam tak. Ixe 
be acã imutait put ceꞌũat tak. 10 Ixe juk adi ocedaxijojo wararaꞌacat pe 
ocaokaap puxim. Ixe ma ocedaxijojom jeenuy soat em. Ocedaxijojom 
jeenuy xipatꞌũmat ebapukpug̃ maꞌg̃u ocewebe. Imẽnpuye ocetabut cĩcã 
cekay. 11 Eyju dak cuy ocebuywatwan epesop kawẽnwẽn pima Deus 
eju ocewebeam. Deus tak ocebuywatwan jeenuy, ocewebeam eyju 
kawẽnwẽn puye. Xipat cĩcãat jeꞌg̃ũm ocewebe. Xipan jeenuy ocekug̃. 
Imẽnpuye adeayũ jeꞌe cebe:
— Bay, soat podi ma ẽn xipat, xipan Pauloyũ ejukuk puye — i. — Ẽn 

xipat cĩcãat ũmũm cebe — i dak jeꞌe ip cebe.
12 Abu buk oceg̃ug̃uykuku? Kaꞌũma ma. Cedag̃ ma juk adi ocekukuku. 

Xipan ma juk adi ocesop wararaꞌacat kug̃. Eykug̃ pit ibodi ma ocesop 
xipan eykug̃. Icẽmãn oceju iboam eꞌem. Apẽn cedag̃ ocexe iap tag̃ oceju 
jekukum, ocetaybit cĩcã buye g̃u - - Deus ocebuywatwan puye acã; ixe soat 
em xipat cĩcãat ũmũm ocewebe buye dak. Imẽnpuye ocecokcok ocekukuap 
kay cedag̃ ma ocekuku buye. 13 Kawẽn ibaꞌarẽmatup mubararag̃ g̃u õn 
eywebe - - kawẽn ibapukatup acã. Obuꞌu ma juk adi og̃uy eymug̃uykuku 
cartadup pe. Eyetaybitbũt ã õn. Imẽnpuye juy omuymuy g̃u bit epesop! 
14 G̃uyjom pit acoꞌi eyetaybit cĩcã epeꞌe õn. Eycokcog̃ epesop okay g̃ebuje 
bit. Õn tak ocokcog̃ oce eykay waram wuykukukat Jesus ajẽmap kabia be.

15-16 Koap pima bit cuk adi aꞌg̃u waꞌõ kay jĩjã epesop. Imẽnpuye eyjo 
pin cuk adi og̃uy Macedônia eipi kay cum pima, ibocewi jepin pima 
dak. Imẽn eyjojo buje kuka juk xepxep em og̃uy eymucokcog̃ Deus 
ekawẽn eymutaybitbin. Eyju dak kuka juk obuywan epeꞌe Judéia eipi 
kay oju am. 17 Wetaybitꞌũm tu og̃uy eyxe eykay iju pin pima?
— Ewekay acã ẽn ẽbum — i du eyju eꞌem owebe? — “Cum õn eykay,” 

i ẽn eꞌem ocewebe cumꞌũm pima — i du eyju eꞌem owebe?
Imẽn g̃u õn eꞌem! 18 Deus pit napa g̃u eꞌem. Soat em jaꞌõ dag̃ eꞌem. Õn 
tak inapa bit oce g̃u. Deus itaybit iboam.

— Hm hm. Cum õn eykay — iꞌũmg̃u õn eꞌem, cumꞌũm pima bit.
19 Õn ma Jesus Cristo juk adi og̃uwẽnuwẽn eywebe. Timóteo dak cuk 
adi ixe ma oꞌg̃uwẽnuwẽn eywebe, Silas dak. Ixe Jesus Cristo Deus 
ipocat.
— Em õn — iꞌũmg̃u ixe eꞌem emꞌũm pima.

Jaꞌõ dag̃ pit soat em ma eꞌem.
20 — Xipacat og̃ũm eywebe — iꞌeꞌem Deus wuywebe.

Ibo bubum ma wuyju xipacat pupum, Jesus Cristo Deus aꞌõ dag̃ iũmũm 
wuywebe buye. Imẽnpuye:
— Imẽn cuy jeꞌe, soat em Deus jaꞌõ dag̃ eꞌem puye — i wuyju eꞌem 

soat pe. Imẽnpuye:
— Wararaꞌacat podi ma Deus idip — iꞌeꞌem adeayũ dak.

21 Deus ma jaꞌõbacaap ũmũm wuywebe Cristo ekukuap puxim wuyeku 
am. Ixe ma juk wuynaẽ jebekitkin. 22 Wuybutet mubarararag̃ wuybubut 
pe teku juy obubut iap mubapuk am soat pe. Imẽnpuxim Deus tak 
jebiõg̃buk oꞌg̃uõm wuywebe teyũku webekitkit iap mubapuk am 
soat pe. Ixe biõg̃buk wuywebe bima, wuyetaybit soat wuywebe iũm 
piniat acejat iam.

23 Deus itaybit icẽmãn õn eꞌem eywebe iam. Eykay oju buje bit, kuka 
mo õn eymukorẽm. Imẽnpuye oju g̃u eykay eymukorẽmap puxim. 
Obuꞌu eymug̃uycũg̃. 24 Jeymukũyjo g̃u bit oceju eyetabut am, kuy 
eyetabut cĩcã buye. Imẽnpit eycokcok cĩcã g̃u buk - - eycokcoksũ ma. 
Imẽnpuye ocexe eymucokcok pin.

2  1 Imẽnpuye:
— Odaobuꞌuꞌu Corinto ka beayũ kay imukorẽmap puxim ip - - 

imug̃uycũg̃ap puxim tak ip — i juk oce owebe ma.
Omucokcokcog̃ cuk adi epesop kuy bima. 2 Owebe eymug̃uycũg̃ puje 
bit, abu kuka omucokcog̃? Kaꞌũma ma! Soat kuka eyg̃uycũg̃ epesop. 
Imẽnpuye oju g̃u eykay obuꞌu eymukorẽm puye. 3 Imẽnpuye koapatup 
cuk otupmubararak cartadup eymukorẽmaptup. Ikẽrẽat mug̃ẽg̃ẽap 
cuy epeyepere oajẽm awap. Eywebe omug̃uycũg̃ap kay g̃u juy õn 
oajẽm puje. Eywebe omucokcog̃ap kay acã juy õn. Õn ocokcok pima, 
eyju dak eycokcok ma epesop. 4 Og̃uycũg̃ cĩcã eykay bima ibodup 
cuk otupmubararak eywebeaptup - - wag̃uybabiꞌũm eykug̃ pima. 
Wetadidetog̃ ma juk adi otupmubararak. Eymug̃uycũg̃ap ojuy g̃u bit 
cuk otupmubararak - - eymukũyjoap ojuy acã. Eymukũyjo pin cuk adi 
og̃uy eykukpin cĩcã oxe iam.

5 Ig̃o bit cuk adi omug̃uycũg̃ cĩcã ag̃okatkat, eyxeat, ikẽrẽat mug̃ẽg̃ẽꞌukat. 
Ig̃o juy epeg̃ukorẽm iaptup cuk adi otupmubararak eywebeaptup 
koapatup. Omug̃uycũg̃ap podi ma bit ig̃o juk adi eymug̃uycũg̃cũg̃ osunuy 
pũg̃pũg̃pũg̃ eyꞌin. Eyaꞌõpurug̃ g̃u bit cuy epeg̃ukorẽm - - eyaꞌõdidim ma. 
6 Ade eyꞌin cuk kuy ig̃o oꞌg̃ukorẽmrẽm waram g̃uto cedag̃ ma ceku am. 
Kuy juy oꞌe. Waram pit epeg̃ukorẽm g̃u. 7 G̃ebum g̃u juy epesop g̃asũ 
bit apẽn ixe ikẽrẽat oꞌg̃ug̃ẽ iap kay. Epesubuywan g̃asũ bit. Iburem 
cuy epesop big̃ ma ig̃uycũg̃ap puxim - - Deus ikẽrẽat juꞌuk g̃u owebewi 
iꞌeap puxim. 8 Xipan cuy ixe epejukuk g̃asũ bit imutaybin am ocexe 
ekukpin cĩcã iam. 9 Kũyjobit paxi adi ip waꞌõ kay iam cuk adi og̃uy 
wetaybin pin. Imẽnpuye juk ibodup otupmubararak eywebeaptup 
koapatup. 10 Ig̃o ag̃okatkat cuk adi omug̃uycũg̃ ikẽrẽat mug̃ẽg̃ẽꞌukat. 
Imẽnpit eyju g̃ebumꞌũm pima apẽn ikẽrẽat oꞌg̃ug̃ẽ iap kay, õn tak 
g̃ebum g̃u oce iboap kay. Wag̃uybaꞌũm iboap kay Cristo etabutpe. 
Wag̃uybaꞌũm puje, xipat ma jeꞌe eywebeam tak. 11 G̃ebum g̃u oce 
iboap kay Satanás pe wuyag̃uybaꞌarẽmap puxim. Wuyetaybit apẽn 
Satanás jewag̃uymug̃ẽg̃ẽm. Ibikuy jĩjã wuywebe ikẽrẽat mug̃ẽg̃ẽan.

12 Kuy ma juk oju Trôade ka be kawẽn idipat muwẽn ãm iboka 
watwat pe - - Cristo muwẽn ãm cebe ip. Ibaꞌore jĩjã osunuy iju am. 
Emukacũg̃ap puxim wuykukukat pit omuju kawẽn idipat muwẽn ãm 
cebe ip. 13 Wag̃uybabiꞌũm cĩcã juk aꞌg̃u og̃uy, wuykitpit Tito dobuxikꞌũm 
puye. Imẽnpuye ocewemuwẽn ibo ka watwat pe. Macedônia eipi kay 
juk oju ikudadam.

14 Kuyje yaꞌõcaat oexe nopag̃õg̃õap tag̃wi taomũnmũnꞌibiyũ kug̃. 
Soat etabutpe oexe - - jebekitkit etabutpe. Imẽnpuxim Deus tak soat 
em wuyaꞌõmucanucan Cristo eju mũg̃ꞌi wuyeku am soat etabutpe 
jebekitkit etabutpe. Apẽn soat tag̃ teꞌokuat jepõg̃põg̃põg̃ iap puxim 
Deus tak wuymujujum soat kaka dag̃. Wuymujujum Cristo ekawẽn 
muwẽn ãm soat ka watwat itaybit am ixem. Imẽneju:
— Wararaꞌacat podi ma ẽn xipat! — i juy ace cebe - - Deus pe.
15 Kuyje paĩyũ teꞌokuatõm mupikupikꞌuk osodop ip tig̃muju am 

Deus kay. Wuyekukuap teꞌokuatig̃ puxim, wuyju Cristo bikuyap 
tag̃ jekukum puye. Cristo ijoptig̃ tig̃muyuhum Deus kay. Teꞌokuatig̃ 
jedig̃epõg̃põg̃põg̃ Deus taxijomꞌiayũ be teꞌoyõn ãm, ipiatꞌajojoap kay 
cumayũ be dak teꞌoyõn ãm. 16 Ipiatꞌajojoap kay cumayũ xe wuyju Cristo 
bikuyap tag̃ jekukum iap teꞌokõõmat puxim eꞌem - - wuyeꞌũꞌẽmateꞌo 
buxim. Deus taxijomꞌiayũ xe bit teꞌokuat puxim eꞌem wuyekukuap - - 
wuymuꞌadaꞌadaapteꞌo buxim. Abu-be Cristo imuwẽn put waraꞌat ka 

watwat pe? 17 Deus aꞌõbiat pe acã! Deus pe wuymuju buje, cedag̃ ma 
Cristo ag̃uwẽnuwẽn. Wararaꞌacat mug̃uykukukuꞌukꞌũmayũ wuyju. 
Deus etabutpe wuyju imuwẽnuwẽn. Wararaꞌacat pit warẽmtag̃ ma 
Cristo muwẽnuwẽn. Imuwẽnuwẽnaptei kay jĩjã dak eꞌem ip. Tũybe 
Cristo muwẽnuwẽn pima wuybuyxi jĩjãan aceꞌe iãn eꞌem ip. Ixeyũ 
buxim g̃u oceju bit.

3  1 Warẽmtag̃ ma eymutaybitbinꞌukayũ buxim g̃u oceju bit.
— Xipat cĩcã oceju — iꞌũmg̃u oceju bit eꞌem wararaꞌacayũ be.

Ijoptup kukat xipat iaptup kay xeꞌe oceju eyxewi cartadup? Kaꞌũma. 
Kuy ocetaybit eyju xipat iam. Iboaptup kay xeꞌe eyju ocexewi dak? 
Kaꞌũma. Kuy eyetaybit oceju xipat iam. 2 Oceju bit cartadup kay g̃u 
eyxewi Pauloyũ xipat iaptup. Eyju ma ocemudupmubararaktup puxim 
cartadup puxim. Apẽn eyju cedag̃ ma jekukum iap co buje soat jeꞌe:
— Paulo xipat. Cedag̃ ma Corinto ka watwat oꞌg̃utaybitbin — i.

Imẽn jeꞌe ip apẽn cuk ikẽrẽat mug̃ẽg̃ẽap epeyepere iap co buje 
dak. 3 Eyju cartadup puxim - - Cristo emudupmubararaktup puxim. 
Tintadim g̃u oꞌtupmubararak. Witaꞌa erũnꞌa be g̃u dak opop ibararak. 
Deus biõg̃buk pit cuk eyag̃uydadam oꞌe - - soat em itabẽg̃at biõg̃buk 
ma. Eyag̃uydadam oꞌe ocewebe kawẽn idipat muwẽn puje eywebe. 
Imẽnpuye eyekukuap cartadup puxim.

4 — Oceju xipat — i oceju eꞌem eywebe, ocetabut cĩcã Deus kay 
buye, Cristo kay dak.
5 Deus ocebuywanꞌũm pima, ibaꞌore kuka oꞌe ocewebe Cristo muwẽn 
ãm wararaꞌacat pe. Imuwẽn put ocewebe ixe ocebuywatwan pima 
acã. 6 Ixe ma ocebuywatwan kawẽn iisuat muwẽn ãm soat ka watwat 
pe - - apẽn ixe soat ijodiacat taxijo pin iap ekawẽn muwẽn ãm.
— Soat ekawẽn tag̃ eyekuꞌũm pima Deus pe wuyawẽwẽap ekawẽn tag̃, 

ixe wi wũy ma epesop eyeꞌũ buje — iꞌũmg̃u oceju eꞌem wararaꞌacayũ 
be. — Ibiõg̃buk xipacat eyag̃uydadam pima, Deus xe ma epesop eyeꞌũ 
buje — i acã oceju eꞌem.
Wuyawẽwẽap ekawẽn tag̃ jeku ojuy eꞌem ip adeayũ. Jewedaxijo ojuy 
dak eꞌem ip. Ibaꞌore imẽnpit cewedaxijo am ip. Imẽnpuye wũy ma ip 
dopdom Deus wi. Ibiõg̃buk xipacat wuyag̃uydadam pima bit, Deus 
xe acesop soat em.

7 Kawẽn kuyat pit ibararak osodop witadopa be - - topaerũnatopa be. 
Deus dipap oꞌjebapuk iboap ekawẽn muwẽn puje Moisés pe. Idip cĩcãat 
oꞌjebapuk. Imẽnpuye Moisés osunuy topa jo baꞌore soat pe jebekitkit 

pe - - Israel naxeg̃ebitbit pe. Topa jo baꞌore osunuy topasopsup puye 
Deus dipap kug̃. G̃uyjom pit topasopsup g̃ũg̃ũn ã oꞌe. Imẽnpit ibaꞌore 
soat pe wuyawẽwẽap ekawẽn tag̃ jeku ojuyat wũy ma jeenuy Deus 
wi jeꞌũ buje. 8 G̃asũ bit Deus jebiõg̃buk moõmõm wuywebe soat em 
wuynuy ãm jexe. Iboap idip cĩcã wuyxe. Wuyawẽwẽap ekawẽn tag̃ 
wuyekuap idip cĩcã. Deus jebiõg̃buk muõmõm wuywebe iap pit ibodi 
ma idip wuyxe. 9 Ibaꞌore soat pe wuyawẽwẽap ekawẽn tag̃ jeku am 
kawẽn kuyat tag̃. Imẽnpuye:
— Ikẽrẽat kug̃ eyju oxe — iꞌeꞌem Deus soat pe wuywebe.

Wuyawẽwẽap ekawẽn pit cekawẽntip. Ibodi ma kawẽn iisuat pit 
cekawẽntip. Kawẽn iisuat tag̃ jekukum pima, cũg̃ ma acesop Deus xe. 
10 Moisés Deus dipap oꞌjojojo kawẽn kuyat muwẽn puje. Cekawẽntip 
osunuy. G̃asũ bit cũg̃ ma acesop Deus xe kawẽn iisuat tag̃ jekukum 
pima. Kawẽn kuyat podi ma cekawẽntip osunuy kawẽn iisuat. 11 Kawẽn 
kuyat cekawẽntip osodop. Ibun am g̃u bit Deus oꞌe “Iboap ekawẽn tag̃ 
cuy epeku,” i. Daream ma. Kawẽn iisuat pit kawẽn kuyat podi ma 
cekawẽntip. Soat em ma juy iboap ekawẽn tag̃ ajeku.

12 Soat em Deus xe acesop iap wiwim cĩcã wuyju. Imẽnpuye 
wuybisũsũn g̃u kawẽn iisuat muwẽn ãm soat pe. 13 Moisés buxim g̃u 
wuyju. Ixe Moisés pag̃o ierũnat kug̃ osunuy jedopa ajuy am. Ibuꞌu 
osunuy jebekitkiyũ be jedopasopsep g̃ũsũnap coan. 14 Topa jojom ip 
osodop ig̃ũg̃ũn ã Moisés ebekitkit - - Israel naxeg̃ebitbit. Itaybit g̃ũg̃ũn 
ma dak osodop ip Deus ekawẽn jedopa eju pag̃o kug̃ap coꞌi ma. G̃asũ 
dak ibaꞌore jĩjã ixeyũ etaybin am apẽnape Deus eꞌem iam cekawẽntup 
cocom maꞌg̃u ip. Cekawẽn paꞌarẽm cexe ip kawẽn kuyat. Cristo eju 
jemũg̃ puje acã itaybit jeꞌe ip cekawẽn. 15 Wuyawẽwẽap ekawẽntup co 
buje, g̃asũ dak itaybit g̃ũg̃ũn ma ip - - Moisés pe oꞌg̃uwẽn iap ekawẽntup 
co buje. Itaybit ip yopĩt ma. Jedopa eju pag̃o kug̃at coꞌma ip itaybit. 
16 Imẽn eꞌem Deus ekawẽntup:

Deus pag̃o oꞌjuꞌuk Moisés dopa ejuwi cepit puje wuykukukat 
kay, i.

Imẽnpuxim g̃asũ dak wuywebe ikẽrẽat mug̃eg̃ẽap epere buje Deus ikẽrẽat 
juꞌuk wuywebewi pag̃o oꞌjuꞌukiap puxim. Ikẽrẽat juꞌuk wuywebewi 
wuyetabun puje wuykukukat Jesus kay. 17 Ibodup pe wuykukukat 
Deus biõg̃buk iape. Ixe wuymuisusun soat em Deus xe wuynũy ãm 
wuyeꞌũ buje. Ixe biõg̃buk wuywebe bima, wuyetaybit wuyju cũg̃ ma 
Deus xe Jesus kay wuyetabut pima acã iam, wuyawẽwẽap ekawẽn tag̃ 
jekukum pima g̃u iam. 18 Wuyju bit kuy wuyetabut wuykukukat Jesus 

kay. Jedopa eju pag̃o kukat puxim g̃u wuyju. Wuykukukat biõg̃buk 
wuymuwexaxan wuydip am jejoꞌi iꞌeap ojuy. Ixe wuymuwexaxan 
waroa joꞌian. Wuykukukat dipap ip oꞌjojojo wuyjojoꞌukayũ waroa 
joꞌi buye. Imẽnpuye big̃ ma wuykukukat coꞌiayũm acesop. Imẽn aceꞌe 
big̃ ma wuydip.

4  1 Deus ma ocekapikam oꞌg̃ũm ocewebe, itabotaidabotbot ocekay 
buye.

— Kawẽn idipat cuy epeg̃uwẽnuwẽn soat kaka dag̃ — i juk adi oꞌe 
ocewebe.
Imẽnpuye ocebuꞌu g̃u ocesop ocekapikap kug̃. 2 Ibaꞌarẽm ikẽrẽat 
mug̃ẽg̃ẽap pit kuy ocepere. Warẽmtag̃ ma ocekukuap tak kuy ocepere. 
Wararaꞌacat mug̃uykukuꞌuk g̃u oceju bit imutabun am ip Jesus kay. 
Deus ekawẽn muwarururunꞌuk g̃u dak oceju. Soat em ma kawẽn 
icẽmat tag̃ oceju jekukum Deus etabutpe. Imẽnpuye:
— Pauloyũ cedag̃ ma jekukum — iꞌeꞌem ip soat pe ocekukuap cocoayũ.

3 Oceju kawẽn idipat muwẽnuwẽn. Ixe ekawẽn pit ibaꞌarẽm ipiatꞌajojoap 
kay cumayũ xe. 4 Kawẽn idipat kabia buxim. Wuyetaybit Cristo idip 
cĩcã iam kawẽn idipat cocom puye. Icẽmãn Cristo Deus coꞌi iam tak 
wuyetaybit ma. Satanás pit ipiat kay cumayũ mubuꞌuꞌun Jesus kay 
itabucap puxixim. Ixeyũ ag̃uymubarẽmrẽm kabiok pe imunẽmunẽmap 
puxim. Imẽnpuye itabut g̃u ip kawẽn idipat kay. Itaꞌũmat puxim ip eꞌem.

5 — Ocekay juy eyetabun epesop — iꞌũmg̃u oceju eꞌem wararaꞌacat 
pe. — Jesus Cristo kay juy eyetabun epesop — i acã oceju eꞌem. — Ãg̃ 
cuy ixe eykukan jeꞌe — i oceju eꞌem.
Jesus Cristo xipat cĩcã ocekay. Imẽnpuye oceju eybuywatwan. 6 Kuyje:
— Kabiokat tag̃wi juy kabiaat jeꞌbapuk — ioꞌe Deus.

Ibo kabiaat wuymukabiaham iap coꞌi ixe wuymukũyjojom. Ixe 
wuymutaybitbin soat podi ma odip iam. Cristo dak ixe joꞌi ma jedipap 
kug̃ - - Deus coꞌi ma.

7 Deus aꞌõbacaap kug̃ oceju cekawẽn muwẽn ãm. Imuwẽnuwẽn oceju 
ocebaca g̃u maꞌg̃u. Kaꞌwi mug̃ẽg̃ẽꞌa buxim oceju - - yacaꞌũmatꞌa buxim. 
Deus acã yaꞌõbaca. Ixe bit ocaꞌõmucanucan jekawẽn muwẽn ã. Imẽnpuye 
ocekawẽn cocoꞌukayũ itaybit jaꞌõbi g̃u teyũku imuwẽnuwẽn - - Deus aꞌõbi 
acã ip imuwẽnuwẽn iam. 8 Soat em xipatꞌũmat jebapukpug̃ ocewebe. 
Ocebuꞌu g̃u maꞌg̃u ocetabut am Jesus kay. Soat em ocag̃uybabiꞌũmꞌũm 
oceju eꞌem. Ocetabucap pit ocepere g̃u imẽnpit. 9 Ade ocekay itakomaayũ. 
Ocebureyũ dak ade ma. Soat em ocekay itakomaayũ ocemupokupog̃. 

Ocemuyꞌũ g̃u bit ip imẽnpit. 10 Soat em ocaoka ojuyap cocom oceju 
jekukum wuykukukat Jesus puxim. Ixe aꞌõbacaap kug̃ pit oceju soat 
em ma. Iboap ijo but soat pe ocejojoꞌukayũ be. 11 Soat em ip ocaoka 
ojuy jekukum itabutꞌũmayũ Jesus kay ocetabut puye. Ocejebit ma 
iꞌũm. Oceju bit soat em ma Jesus aꞌõbacaap kug̃ ocesop. Iboap ibapuk 
cĩcã eꞌem soat xe ocejojoꞌukayũ xe. 12 Ocaoka ojuyap cocom oceju 
jekukum, Jesus Cristo muwẽnuwẽn puye. Eyju bit soat em eyetabẽg̃ 
epesop Deus xe eyeꞌũ buje, ocekawẽn kay eyetabut puye.

13 Imẽn ibararak opop Deus ekawẽntup pe:
Kuy juk wetabut oce. Imẽnpuye juk ocekawẽn, iꞌeꞌem Deus 
ekawẽntup.

Oceju dak kuy juk ocetabut ajop. Imẽnpuye oceju kawẽn idipat 
muwẽnuwẽn jekukum wararaꞌacayũ bit aꞌg̃u ocaoka pin ma. 14 Deus 
cuk wuykukukat Jesus oꞌg̃utait ceꞌũap tomukadi. Ixe buxim oceju dak 
ocemutait oceꞌũap tomukadi Jesus oꞌg̃utait puye. Ocedujowat jewekay. 
Eyju dak jeydujowat jewekay. Ixe xe ma acesop soat em. 15 Oceju juk 
adi ipiat ocesupiꞌajojo Deus ekawẽn muwẽn ãm eywebe. Imẽnpuye 
big̃ ma Deus xipat cĩcãat ũmũm soat pe eywebe. Imẽnpuye big̃ ma 
eyju eꞌem cebe:
— Xipat cĩcã ẽn ocekay — i.

Imẽnpuye Deus dipap ibapuk eꞌem adeayũ xe.
16 Apẽnpuye kuka wuyg̃uycũg̃ aceꞌe? Ibacaꞌũm eꞌem wuyjebit. Wuybinũn 

pit iisu eꞌem, Deus wuyaꞌõmucanucan puye. Wuyaꞌõmucanucan big̃ ma 
wuyetabut am Jesus kay. 17 Wuykayꞌũmayũ wuykaykay jĩjã. Ipiatpiꞌajojoan 
cĩcã dak ip wuywebe. Imẽnpit ibun g̃u iboap acejukuk - - darem ma. 
G̃uyjom pit Deus jedipap jeꞌg̃ũm wuywebe. Idipap kug̃ acesop. Darem 
g̃u iboap kug̃ acesop - - soat em ma. Acejepere g̃u. 18 Imẽneju wuyju 
soat em g̃ebum wuywebe ijo bucat kay g̃u - - wuywebe ijo baꞌoreat kay 
acã. Wuywebe ijo bucat darem ma dopdom. Wuywebe ijo baꞌoreat 
pit soat em ma dopdom.

5  1 Wuyjebit xijapꞌaꞌa buxim. Wuyeꞌũap xijapꞌaꞌa muyꞌacap puxim. 
Wuyeꞌũ buje wuyjebit acejepere ijodi ipi be. Waraꞌat pit acejat 

wuyjebin iisuat. Kabi be bima bit waraꞌat ma jeꞌe wuyjebin. Iisuat 
ijodiat emumug̃ẽ g̃u - - Deus emumug̃ẽ acã. Ibiat kug̃ acesop soat em 
ma. 2 Wuyetabikuku jĩjã wuyjebit iisuat kay, kabi be wuynuy pin cĩcã 
buye. Kabi be bima iisuat acejat wuyjebin. 3 Waraꞌat acejat wuyjebin 
iisuat. Wuyjebitbet acesop kabi be bima. 4 Ijodi bima, xijapꞌaꞌa be 

iap puxim wuyju eꞌem. Soat em wuyju ipiat kug̃ eꞌem. Soat em 
wuywãtaxipi wuyju eꞌem. Imẽnpit wuybuꞌu jeꞌũ ãm. Iisuat pu pin pit 
wuyxe wuyjebin. Iisuat kug̃ pima wuyjebit kug̃, soat em ma wuyetabẽg̃ 
acesop. Aceꞌũ g̃u. 5 Deus ma iisuat oꞌg̃ug̃e wuyjebin. Ixe juk jebiõg̃buk 
oꞌg̃uõm wuywebe wuymutaybit am waraꞌat og̃ũm eyjebit iisuat iam.

6 Ijodi bima bit puk wuykukukat wi wũy ma wuyju nuynuy - - wuyjebit 
kuyat kug̃ pima. Imẽnpuye wuycokcok cĩcã soat em ixe xe acesop iap 
wiwi am. 7 Iboap wiwim wuyju ijojomap tomuju g̃u - - wuyetabucap 
tomuju acã. 8 Wuycokcok cĩcã wuyetabut am ixe xe acesop iap kay. 
Kuyat iwat pin wuyju - - wuyjebit iwat pin - - wuyju am wuykukukat 
kay. 9 Wuykukukat mucokcok pin cĩcã wuyju wararaꞌacat mucokcokap 
podi ma. Imucokcok pin cĩcã wuyju ijoce wuyjebit kuyat kug̃ pima, 
iboma cexe bima dak. 10 Soat cuy wuyju acejewemubapuk Cristo wap. 
Acejewemubapuk ixe be “Xipat eyju oxe” iꞌe am xipacayũ be, “Ikẽrẽat 
kug̃ eyju oxe” iꞌe am ikẽrẽat kukayũ be dak. Cedag̃ ma ixe ideida soat 
pe wuywebe apẽn cuk adi ijodi bima ajekukuku iaptei. Xipacat jeꞌg̃ũm 
xipacat mug̃ẽg̃ẽꞌukayũ be xipan cekukuaptei. Ipiat pit supiꞌajojoat 
ikẽrẽat mug̃ẽg̃ẽꞌukayũ be ikẽrẽm cekukuaptei.

11 Wuyparara wuykukukat puxim ixe soat podi ma yaꞌõbaca buye. 
Imẽnpuye oceju kapikpig̃ cĩcã wararaꞌacayũ mutabut am cekay. 
Imug̃uykukukum g̃u bit oceju imutabucap ojuy ip. Cedag̃ ma oceju 
imutaybitbin ã ip. Deus itaybit iboam. Eyju dak xeꞌe eyetaybit iboam?

12 — Eyetabun cuy epesop okay, xipat õn eykay buye — waram pit 
iꞌe pin g̃u oxe.
Eyju eycokcok ocekay iap kay oceju. Wararaꞌacayũ bit ocemuymuy acã 
eywebe. Jewexe ip yobog̃ãn kacũg̃tag̃ idip puye. Badi bit aꞌg̃u idipꞌũma 
ip. Oceju bit cedag̃ ma jekukum ixeyũ aꞌõmuypit am eymucokcok am 
tak ocekay. 13 Ocadaodao du eyxe “Cedag̃ ma oceju jekukum” iꞌeꞌem 
puye? Ocadaodao bima, imẽn ma buk oceꞌe wararaꞌacayũ be “Deus 
soat podi ma xipat” iꞌe am. Ocag̃uysat tu eyxe iboam eꞌem puye? 
Ocag̃uysat pima dak, xipat ma kuka oꞌe eywebeam. 14 Soan oceju 
eꞌem Cristo xe ocekukpin cĩcã buye. Kuy juk ocetaybit ocesop pũg̃ 
ag̃okatkat oeꞌũ soat peam ijodiacat peam iam. Imẽnpuye soat ipi 
juacat yukpiwat ceꞌũ ãm. 15 Ixe oeꞌũ soat peam wuywebeam. Oeꞌũ 
wuywebeam wuybikayap tag̃ wuyeku am g̃u. Jebikayap tag̃ jeku am 
acã oeꞌũ. Waram g̃uto oꞌjetait xipat wuykay iꞌe am.

16 Kacũg̃ kay acã wuyju ag̃. Imẽnpuye wuyꞌa bewi wuyju eꞌem:
— Teku xipat i. — G̃oku xipat g̃u — i dak.

G̃uyjom pit imẽn g̃u aceꞌe. Wuyꞌa bewi dak cuk adi g̃ebum ma ajop 
Cristo kay kuy bima. Imẽnpuye ijodiat coꞌi osunuy wuyxe. G̃asũ bit 
imẽn g̃u wuyju g̃ebum cekay. 17 Cristo ejo mũg̃ꞌi bima wuyisun ma 
acesop. Apẽn cuk adi warẽmtag̃ ma ajekukuku iap kuy oiꞌũm. Iisuat 
acã oꞌjepoyat. Kuyat pit kaꞌũmg̃u oꞌe. 18 Wuymuisusunap Deus pabi. 
Ixe wuymuisusun soat tag̃ Cristo oeꞌũ wuywebeam puye. Kuy bima bit 
cuk adi aꞌg̃u wuyetakoma ajop Deus kay. G̃asũ bit ixe wuymuwexaxan 
oꞌe jebureyũm.
— “Deus pe juy epeyewemuxat jebureyũm,” i juy epeꞌeꞌe wararaꞌacayũ 

be — iꞌeꞌem Deus wuywebe g̃asũ bit.
19 — Deus pit oꞌjeg̃ebu g̃u apẽn cuk adi ikẽrẽat epeg̃ug̃ẽg̃ẽ iap kay. 

Cristo oeꞌũ ikẽrẽat mug̃ẽg̃ẽap teida am puye — i wuyju eꞌem soat pe. 
— Jesus kay eyetabun puje Deus jeymuwexat jebureyũm Cristo oeꞌũ 
wuywebeam puye — i wuyju eꞌem soat pe ijodiacat pe.
Deus ma juk wuymuju iboam iꞌe am.

20 Imẽneju oceju kawẽnwẽn eyweju Cristo aꞌõbi. Deus ma juk ocemuju 
jekawẽn muwẽn ãm eywebe.
— Deus ibuꞌu eywebe jekayꞌũmãm — i oceju eꞌem eywebe. — 

Eymuwexat pin jebureyũm — i oceju eꞌem eywebe. — Ãg̃ cuy 
jeymuwexat jebureyũm — i oceju eꞌem eywebe.
Deus tak ijoce bima, imẽn ma kuka oꞌe eywebe. Ixe aꞌõbi ma iboam 
oceju eꞌem eywebe. 21 Cristo bit ikẽrẽat oꞌjukuk g̃u. Pũg̃ em tak kaꞌũma 
ma. Deus pit soat wuyju juk adi ikẽrẽat ag̃ug̃ẽg̃ẽg̃ẽ iap oꞌjomõg̃ Cristo 
be. Oꞌjomõg̃ cebe. Imẽnpuye kug̃ g̃u wuydop am. Imẽnpuye wuyju 
Cristo eju mũg̃ꞌi jekukum pima, ikẽrẽat kug̃ g̃u acesop Deus xe. Soat 
tag̃ wuyisu acesop cexe. Imẽn ibikuy eꞌem wuywebe iꞌe am.

6  1 Ocebuxim ma eyju dak kapikpig̃ Deus peam. Imẽnpuye oceju 
jeyawẽ. Kuy juk adi aꞌg̃u xipat cĩcãat epejajat Deus xewi. Waram 

pit cuy epeyepere g̃u xipacap. 2 Eyaꞌõpicũg̃cũg̃ cuy epesop Deus ekawẽn 
kay. Imẽn Deus eꞌem:

“Ocedaxijom cuy ece” i eyju eꞌem owebe bima, kuy juk 
oyaꞌĩjojo eyꞌeap, i. Eydaxijojoap kabia be ma juk õn eydaxijo, 
iꞌeꞌem Deus.

Eyaꞌõpicũg̃cũg̃ cuy epesop. G̃asũ juy Deus eydaxijo pin. Ãg̃ cuy ixe 
g̃asũ bit jeydaxijo.

3 Cũg̃ ma oceku pin wararaꞌacat mubuꞌunap puxim itabucap kay. 
Ocebuꞌu jĩjã wararaꞌacayũ be “Ocetabut g̃u juy Jesus kay, ixe aꞌõkayayũ 

warẽmtag̃ ma jekukum puye” iꞌe am ocekukuap cocom puye. 4 Cedag̃ 
ma oceku pin wararaꞌacat itaybit am teyũku Deus buywatwatꞌukayũ 
iam. Ocekpiceg̃e g̃u oceju jekukum, itabutꞌũmayũ bit adi aꞌg̃u ocekaykay 
jĩjã ma, ipiatpiꞌajojoan ma dak adi aꞌg̃u ip ocewebe, kaꞌũma kug̃ ma 
dak adi aꞌg̃u oceju. 5 Kuy juk adi aꞌg̃u ip ocemupokupok itabutꞌũmayũ. 
Teꞌe ma ip cuk adi aꞌg̃u ocemuõm daomũnmũnapꞌa be. Ikẽrẽm cĩcã 
juk adi ip ocekuk adeayũ eꞌawero buje ocekũyjoap mubarẽmrẽm ma 
ip. Kuy juk adi aꞌg̃u ocejekapikpikpik cĩcã ma. Ocexexexetꞌũma juk 
adi aꞌg̃u, ocejekõnkõnꞌũma dak. 6 Wararaꞌacayũ itaybit osodop teyũku 
Deus peam kapikpikꞌukayũ iam, cedag̃ ma oceju jekukum puye. 
Soat tag̃ oceisu. Ocekawẽnkẽrẽ g̃u - - ocekawẽntip ma. Ocetaybit cĩcã 
dak kawẽn idipat muwẽn ãm. Ocekpiceg̃e g̃u dak wararaꞌacat kug̃. 
Wararaꞌacat kug̃ tak xipan oceju. Imẽn oceju bit jekukum xipat cĩcãat 
biõg̃buk ocekukat puye. Wararaꞌacat kug̃ tak oceju ikukpin. 7 Kawẽn 
icẽmat muwẽnuwẽn acã oceju wararaꞌacat pe. Deus aꞌõbacaap kug̃ 
oceju jekukum. Cedag̃ ma oceju jekukum. Imẽnpuye:
— Cũg̃ ma juy epeku, Deus cũg̃ ma wuykug̃ puye — i oceju eꞌem 

itaybitꞌũmayũ be. — Ocemuymuy g̃u juy epesop, Deus cũg̃ ma wuykug̃ 
puye — i oceju eꞌem ocemuymuy ojuyayũ be dak.

8 Pũg̃pũg̃ ocebuyxim ocekug̃. Wararaꞌacat ocebuyxim g̃u ocekug̃. 
Pũg̃pũg̃ ocemuymuy. Wararaꞌacat xipan ocekug̃. Pũg̃pũg̃ teꞌe ma eꞌem:
— Pauloyũ napa ma eꞌem — i.

Icemãn pit oceju eꞌem. 9 Pũg̃pũg̃ itaybit g̃u ocejum. Adeayũ bit itaybit 
cĩcã ocejum. Ocetabẽg̃ mabuk aꞌg̃u eyju ocejojom.
— Pauloyũ oꞌyaoka ip — iꞌeꞌem ip teꞌe ma owebe pũg̃pũg̃.

Ade em ipiatꞌajojom oceju. Ocaoka g̃u ma bit ip. 10 Pũg̃ em ocemug̃uycũg̃cũg̃ 
wararaꞌacat. Soat em pit ocecokcok oceju eꞌem. Pũg̃pũg̃ayũ xe 
ocedadaibot. Adeayũ muwexaxan pit oceju ibubut adeat puximayũm 
kawẽn idipat kay itabut ip puye. Adeayũ xe oceju kaꞌũma kug̃. Deus 
xe bit soat kug̃ oceju.

11 Oceburereyũ, Corinto ka beayũ, eykukpin cĩcã ocexe. Ibaꞌarẽm g̃u 
juk adi ocejekawẽn eyweju - - ocekawẽn ojuy iap tag̃ acã. Eykukpin cĩcã 
ocexe iap kuy oceg̃uwẽn eywebe. Eykay jĩjã oceju. 12 Ocebuꞌu g̃u juk 
adi ocesop eykay. Eyju bit cuk adi eybuꞌu epesop ocekay. 13 Okpot eju 
kawẽnwẽn pimãn puxim õn kawẽnwẽn eyweju. Eybuꞌum g̃u juy epesop 
ocekay. Apẽn oceju eykay jĩjã iap puxim cuy eyju dak ocekay epesop.

14 Jesus kayꞌũmayũ eju cĩcã g̃u juy epeku. Ibaꞌore cũg̃ ma jekukuꞌukat 
pe jeburere am warẽmtag̃ ma jekukuꞌukat eju. Ibaꞌore kabia dag̃ 

jekukuꞌukat pe jeburere am kabiok tag̃ jekukuꞌukat eju. 15 Ibaꞌore 
Cristo ebekit pe pũg̃ tag̃ ma jewag̃uy am Satanás ebekit eju. Ibaꞌore 
itabucat pe itabutꞌũmat ag̃uy dag̃ jewag̃uy am. 16 Ibaꞌore Deus tukꞌa 
be cucuꞌukat pe jeweburedam deusbaro dukꞌa be cucuꞌukat eju. Deus 
nuynuyapꞌa buxim wuyju, ibiõg̃buk omuy wuywebe buye. Itabẽg̃at 
omuy wuywebe. Imẽn Deus cuk adi oꞌe:

Ixeyũ eju juy og̃uy, i. Ixeyũ binũnpe juy og̃uy, i. “Ẽn acã 
Deusat ocexe,” i jeꞌe ip owebe, i. “Webeitkiyũ eyju,” i dak 
oce cebe ip, i juk adi oꞌe Deus. 17 Imẽnpuye wuykukukat cuk 
adi oꞌe: Ixeyũ juy epeyepere, i. Ixeyũ xewi juy epeyewede, i. 
Ikẽrẽat mujurũg̃rũg̃ꞌukat ekukuap puxim g̃u juy epekuku, i. 
Ixeyũ buxim g̃u jekukum pima bit, õn jeymudot okay, i. 18 Õn 
oce eyebay, i. Okpotpoyũm epesop. Odaxiyũm tak epesop, i.

Imẽn cuk adi wuykukukat oꞌe kuyje - - soat podi ma yaꞌõbacaat oꞌe.

7  1 Imẽn Deus eꞌem wuywebe, oburereyũ, oxe ikukpinayũ. Xipat 
cĩcãat ũm pin wuywebe. Imẽnpuye ikẽrẽat mujurũg̃rũg̃ap cuy 

acepere! Ikẽrẽat kay g̃u juy g̃ebum ajop! Ibuyxim cuy Deus ajukuk. 
Ixe be juy acemuisunat soat em ikẽrẽat kukap puxim.

2 Ocekukpin cuy epesop ocekug̃! Ikẽrẽm g̃u bit oceju soat kng̃ - - xipan 
acã. Wararaꞌacat muymuy g̃u oceju. Wararaꞌacat mug̃uykukukum g̃u 
dak oceju xipacat puap ojuy ocewebeam. 3 Iboam õn eꞌem “Xipat g̃u 
eyju ocexe” iꞌe am g̃u. Imẽn ma juk adi ocecece eywebe kuy bima. 
Soat em eykukpin cĩcã ocexe. Eyxe bimaap coꞌin ma õn wetabẽg̃ 
pima, weꞌũ buje dak, soat em ma õn g̃ebum eykay buye. 4 Wetabut 
cĩcã eykay. Xipan õn eyawẽg̃muwẽnuwẽn soat em wararaꞌacat pe. 
Og̃uykuku jĩjã ade xipatꞌũmat jebapukpug̃ maꞌg̃u ocewebe. Yobog̃ 
cĩcã õn ocokcokap kug̃.

5 Macedônia eipi be ocajẽm puje, ocejebodoyꞌũma. Xipatꞌũmat 
oꞌjebapukpukpuk ocewebe soat kaka dag̃ pima. Ocaꞌõxikxig̃ cĩcã juk 
adi osodop ip ocekayꞌũmayũ. Ocepararan ma juk adi aꞌg̃u ocekukuku. 
6 Deus pit ig̃uycũg̃at mucokcokcokꞌuk. Ixe juk adi ocaꞌõmucan Tito 
ajẽm puje. 7 Ocaꞌõca juk adi oceꞌe yajẽm puje. Yajẽm puje:
— Xipan ma juk Corinto ka wat okuk — i juk oꞌe ocewebe. — G̃ebum 

cĩcã ip eykay — i dak cuk oꞌe ocewebe. — Ig̃uycũg̃ cĩcã oꞌe ip jebure 
kay - - ikẽrẽat oꞌg̃ug̃ẽꞌiat kay — i dak cuk oꞌe ocewebe. — “Paulo cedag̃ 
ma juk adi ocawẽwẽm” iꞌeꞌem ip — i dak cuk oꞌe ocewebe.
Iboap awẽg̃ co buje big̃ ma ocecokcok cĩcã oceꞌe.

8 Darem ma juk adi eyg̃uycũg̃ epesop cartadup co buje, 
wemudupmubararaktup co buje, eymukorẽmaptup co buje.
— Xipat g̃u oꞌe owebe iboaptup mubararak am imukorẽmaptup — 

iꞌũmg̃u õn pit eꞌem owebe ma.
Tupco buje juk eyg̃uycũg̃ epesop iam wetaybit pima kuka juk õn 
tak og̃uycũg̃ oce. 9 Og̃uycũg̃ g̃ũ õn pit. Eyg̃uycũg̃ cuk adi epesop 
wemudupmubararaktup co buje. Iboap kay g̃u bit ocokcok. Imẽnpit 
eybuꞌu juk adi aꞌg̃u epesop ikẽrẽat mug̃ẽ ãm õn eymug̃uycũg̃ puye. Ibo 
buye ocokcok. Deus ma juk eymug̃uycũg̃cũg̃ eymubuꞌunap ojuy ikẽrẽat 
kay. Imẽnpuye cũg̃ ma osodop owebe iboaptup mubararak am. 10 Deus 
wuymug̃uycũg̃cũg̃ wuymubuꞌunap ojuy ikẽrẽat kay wuyꞌeap puxim. 
Ikẽrẽat kuk am wuybuꞌun puje ixe wuydaxijojom. Ixe be wuydaxijo 
buje wuyg̃uycũg̃ap acepere. Wuycokcok ma acesop. Deus kayꞌũmat 
ig̃uycũg̃ puje bit, ibuꞌu g̃u ikẽrẽat kuk am. Jepereap kay g̃u. Big̃ ma 
cekay. Deus tak ixe idaxijo g̃u ma. Soat em Deus wi wũy ma jeenuy 
jeꞌũ buje. 11 Deus pit eyg̃uycũg̃ap oꞌg̃uwexat xipacap eywebeam. G̃ebum 
cuy epesop iboap kay. Itapurug̃ayũm cuk eymuwexat. Omutaybin pin 
cuk adi epesop ocekpiwatpi g̃u iam. Eyetakoma jĩjã juk adi epesop 
ixe kay - - ikẽrẽat mug̃ẽg̃ẽꞌukat kay. Eyparara dak cuk epesop ikẽrẽat 
mug̃ẽap puxixim. G̃ebum cĩcã juk epesop waꞌõ kay.
— Ipiat cuy asupiꞌajoat ikẽrẽat oꞌg̃ug̃ẽiat pe — i juk epeꞌe eyewewebe.

Imẽneju ibapuk eꞌem soat xe eyukpiwatpi g̃u iap.
12 Ibodup cuk otupmubararak ixe ag̃okatkat awẽaptup ojuy ixe be 

ikẽrẽat mug̃ẽap epereap ojuy. Tupmubarararag̃ pima cebay kay dak 
g̃ebum og̃uy, jebay mubuyxiꞌũmꞌũm oꞌe buye. Cebay kay g̃ebumap 
podin ma bit cuk otupmubararak, Deus pe eymug̃ẽbuap ojuy Pauloyũ 
ikukpin cĩcã ocexe iap kay. 13 Ocecokcok cĩcã juk adi ocekukpin eyxe 
iam ocetaybin puje.

Tito dak icokcok cĩcã osunuy xipan cĩcã juk adi ixe epejukuk puye. 
Icokcok cuk adi osunuy eyxe bima. Ocekay yajẽm puje, ocemucokcokcog̃ 
cuk adi osunuy eyawẽg̃muwẽnuwẽn ocewebe. Imẽnpuye juk adi big̃ 
ma ocecokcok oceꞌe. 14 Eykay cum pima:
— Xipan cuk jukuk ip Corinto ka watwat, xipat cĩcã ip puye — i 

juk oce cebe.
Waꞌõ dag̃ ma xipan cuk adi ixe epejukuk. Omudapxin g̃u eyju. Soat 
em icẽmãn õn eꞌem eywebe:
— Corinto ka watwat xipat cĩcã — i juk adi ocece cebe.

Waꞌõ dag̃ ma juk adi xipan ixe epejukuk.

15 — Waꞌõ kay kũyjobit osodop ip — i juk adi oꞌe Tito ocewebe. — 
Obuyxim cĩcã juk adi okuk ip — i dak oꞌe. — Yobog̃an pin g̃u osodop 
ip - - obuywan pin acã ip osodop — i dak oꞌe ocewebe.
Ixe Tito g̃ebum cĩcã xipan cĩcã juk adi okuk ip iap kay. Imẽnpuye 
big̃ ma eykukpin cexe. 16 Ocokcok cĩcã eykay, soat em eyaꞌõ dag̃ eyju 
eꞌem puye.

8  1 Okitpitpiyũ, Deus cuk adi xipacat oꞌg̃ũmg̃ũm Jesus kay itabucayũ 
be - - Macedônia eipi watwat pe. Oceju aꞌg̃u eymutaybin ojuy 

iboam. 2 Ipiat oꞌsupiꞌajojo jĩjã ip jetabucap puyxijom. Icokcokap ip 
yobog̃ cĩcã ip oꞌe imẽnpit. Ade jĩjã oꞌg̃ũmg̃ũm ip tadaybotbocayũ be, 
tadaybot cĩcã g̃u maꞌg̃u ixeyũ dak. 3 Iũm pucat ip oꞌg̃ũm. Ibodi ma 
dak ip oꞌg̃ũm. Ocaꞌõbi g̃u ip oꞌg̃ũm - - jekpiwatpin ma.

4 — Oceju dak cuy oceg̃ũm ocedinheiro eywebe tujowat am Judéia 
eipi watwat peam - - itabucayũ beam - - tadabotbocayũ beam — i juk 
adi oꞌe ip ocewebe. Big̃ ma — Oceju dak cuy oceg̃ũm — ioꞌe ip.
5 Tũybe yopĩt ma jeꞌg̃ũm ip iãn oceꞌe. Yobog̃ ma ip oꞌg̃ũm. Koap ip 
oꞌjeweũm wuykukukat pe. Wuykukukat aꞌõ kay kũyjobit pin cĩcã 
osodop ip. Ocaꞌõ kay dak kũyjobit pin cĩcã ip osodop. 6 Dinheiro ũm 
pin cĩcã ip osodop ocewebe iap awẽg̃ cocom pima, eykay juk ocesop 
g̃ebum. Imẽnpuye juk ocejekawẽn Tito eju. Kuy bima:
— Eyedinheiro juy epeg̃uxipan imuju am tadaybotbocayũ be — i 

juk adi oꞌe ixe Tito eywebe. Imẽnpuye: — Corinto ka kay juy eju — i 
juk oce Tito be. — “Eyedinheiro juy epeg̃uxipan apẽn cuk adi epeꞌe 
iap tag̃ eykukpin ocexe iꞌe am tadaybotbocayũ be,” i juy ece cebe 
ip — i juk oce Tito be.
7 Wararaꞌacat podi ma eyju ade ikug̃. Wararaꞌacat podi ma eyetabut 
Jesus kay. Wararaꞌacat podi ma dak eyetaybit Deus ekawẽn muwẽn 
ãm. Ade eyꞌin tak itaybit cĩcãayũ. Wararaꞌacat podi ma dak eyju 
wararaꞌacat puywatwan. Wararaꞌacat podi ma dak ocekukpin eyxe. 
Imẽneju:
— Wararaꞌacat podi ma dak eycokcog̃ cuy epesop eyedinheiro ũm 

ãm tadaybotbocayũ be — i oceju eꞌem eywebe.
8 — Eyedinheiro juy epeg̃ũm tadaybotbocayũ be — iꞌũmg̃u õn pit 

eꞌem eywebe. Waꞌõbi g̃u juy epeg̃ũm. Wararaꞌacat pit icokcok cĩcã iũm 
ãm cebe ip. Eywebe iũm puje, itaybit jeꞌe ip icẽmãn Corinto ka beayũ 
xe ocekuk pin cĩcã iam tadaybotbocayũ. 9 Kuy eyetaybit wuykukukat 
Jesus soat em xipan wuykug̃ iam. Kuyje soat kug̃ osunuy, kabi be bima. 

Ijodi ikop puje bit tadaybocan oꞌe. Tadaybocan oꞌe eywebe eycokcog̃ 
eydop am teibog̃at kug̃iat puxim.

10 G̃asũ õn jeyawẽ eyedinheiro epeg̃uxipan iam. Koapat koato bima:
— Ocedinheiro juy oceg̃uxipan imuju am tadaybotbocayũ be — i 

juk adi epeꞌeꞌe eyewewebe.
Eybuꞌum g̃u juy epesop g̃asũ bit imuxipan am. Wararaꞌacayũ iũm ojuy 
awap, eyju bit cuk adi iũm ojuy epesop. Tadaybotbocayũ buywan 
ojuy juk adi epesop.

11 — G̃aꞌa ag̃uxipan wuyedinheiro — i juk adi epeꞌeꞌe eyewewebe.
Eycokcok cuk adi epesop eyedinheiro ũm ãm. G̃asũ bit eybuꞌum g̃u juy 
epesop imuju am. Eycokcog̃ cuy epesop imuxipan am. Ade ikug̃ iap 
wiwim g̃u juy epesop. Epeg̃uxipan cuy ajo eyju ikug̃ iat. 12 Eycokcokap 
tomuju iũm puje xipat Deus xe - - yobog̃ pima, yopĩt pima dak xipat 
ma. Ajo wuyju ikug̃ g̃u iat ojuyjuy g̃u Deus wuyxewi.

13-14 Obuꞌu eymudadaybotbocan wararaꞌacayũ ibubut ade iꞌe am. 
G̃asũ eyju ade ikug̃. Ixeyũ bit ikug̃ g̃u. Imẽnpuye cedag̃ ma eywebe 
eyedinheiroꞌin iũm ãm cebe ip - - eybubut muꞌẽꞌẽ ãm cebe ip. Eyju g̃u 
kuka yopĩt ikug̃ pima, ixeyũ g̃u kuka oꞌg̃uꞌẽꞌẽ eywebe. Imẽn imuꞌẽꞌẽꞌẽm 
pima, jewejojoꞌin ma kuka epeꞌe ikug̃. Kaꞌũma ma kuka tadaybocat oꞌe. 
Kaꞌũma ma dak kuka ade ikug̃iat oꞌe. 15 Imẽn eꞌem Deus ekawẽntup:

Ade oꞌjatiat cepoyat kug̃ g̃u dak oꞌe, i. Yopĩt ma oꞌjatiat tak 
ikug̃ ma oꞌe, i.

Imẽn eꞌem tup imuꞌẽꞌẽꞌẽꞌukayũ muwẽg̃uwẽn.
16 Ocebuxim Tito dak eybuywan pin cĩcã. Imẽnpuye:

— Bay, ẽn xipat — i õn eꞌem Deus pe. 17 “Edaobuꞌu du Corinto ka 
watwat com?” ioꞌe buje, — Hm hm. Oju juy g̃axĩn ma — ioꞌe. Iju pin 
oꞌe. — Ixeyũ juy oyawẽ cedinheiro ũm ãm — i juk oꞌe. Taobikuy jĩjã 
osunuy eyjom. 18 Waraꞌat tak wuykitpit oceg̃uju eykay. Ixe ibuyxiat 
soat xe itabucayũ xe, itaybit cĩcã kawẽn idipat muwẽn ãm puye. 
19 Jesus kay itabucayũ ixe oꞌtaẽ oceweju iju am dinheiro dujowat am 
Jerusalém ka be. Dinheiro juy ocetujowat eykukpin cĩcã ocexe iap 
mubapuk am tadaybotbocayũ be. Ocetujowat cuy jewebuywatwan 
cĩcã ip wuykukukat kay itabucayũ iap mubapuk am soat pe. Imẽnpuye:
— Kaꞌũmg̃u ejoꞌiat xipacat — i jeꞌe ip Deus pe dinheiro jeejatꞌiayũ.
20 Ade dinheiro juy ocetujowat. Ocebuꞌun maꞌg̃u wararaꞌacat pe 

“Pauloyũ dinheiroꞌin ma oꞌjuꞌuk jewebeam” iꞌe an. Imẽnpuye wararaꞌacayũ 
ocetujowat oceweju ocemuymuyap puxim. 21 Cũg̃ ma oceku pin 
wuykukukat etabutpe acã g̃u. Soat etabutpe ma oceku pin cũg̃ ma.

22 Imẽnpuye waraꞌat wuykitpit cuy oceg̃uju eykay. Kuy juk adi 
ixe ocesubuyxijojojo ade em. Imẽnpuye ocetaybit cĩcã ixe soat em 
wararaꞌacat puywat pin iam. Itabut cĩcã eykay. Imẽnpuye:
— Corinto ka watwat tak jedinheiro jeeg̃ũm ma tadaybotbocayũ 

be — iꞌeꞌem ixe.
Imẽnpuye ixe eyjo pin cĩcã eybuywat am imuju am. Ibũrũ ma oceg̃uju 
eykay wuykitpitpiyũ. 23 Tito obure jĩjã. Ixe kapikpig̃ oweju eybuywatwan. 
Ixeyũ wuykitpitpiyũ cum ceweju eykay. Itabucayũ aꞌõbi cum ip. Ibuyxim 
ip Cristo kug̃. 24 Eykay yajẽm puje juy ikukpin epejukuk ip. Imẽnpuye 
soat itabucayũ itaybit jeꞌe Corinto ka watwat xe ixeyũ ikukpin cĩcã iam.
— Corinto ka watwat xipat cĩcã iap ocetobuxik apẽn soat em Pauloyũ 

eꞌem iap tag̃ — i jeꞌe ip.

9  1 Obuꞌu oce wararaꞌacayũ bit jedinheiro mujujum itabucayũ be 
Judéia eipi beayũ be iaptup mubararak am eywebe, 2 kuy eyju 

dak ixeyũ buywan pin puye.
— Tadaybotbocayũ buywan pin ip wuykitpitpiyũ Grécia eipi beayũ 

— i kuy juk oce Macedônia eipi beayũ be. — Kuy bima ma juk adi ip 
osodop ibuywan pin - - koapat koato bima ma — i juk adi oce cebe ip.
Ade ixeyũꞌin ibuywan pin oꞌe eyju ibuywan pin ip iam itaybin puje.

3 — Corinto ka beayũ kuy juk jedinheiro oꞌg̃uxipanpan ocewebe 
tujowat am iũm ãm tadaybotbocayũ be — i juk adi ocece cebe ip.
Eyedinheiro muxipanꞌũm pima bit, kuka juk eyju wawẽg̃mukẽrẽrẽn. 
Imuxipanꞌũm pima:
— Napa ma juk Corinto ka beayũ eg̃uwẽn ocewebe — i kuka oꞌe ip 

owebe. Obuꞌu wekawẽn mukẽrẽrẽn ãn eywebe. Imẽnpuye wuykitpitpiyũ 
juy og̃uju eykay eywebe imuxipanꞌũmap puxim. 4 Oweju Macedônia 
eipi beayũ ajẽm puje, ocesũsũn kuka oceꞌe eykay, eyedinheiro 
muxipanꞌũm pima. Ocebodi ma eyju dak kuka eysũsũn ma epeꞌe teꞌe 
ma ocetabut eykay buye. Õn tak kuka osũsũn ma oce “Corinto ka 
beayũ jedinheiro muxipanpan jeꞌg̃ũm” i, teꞌe ma ocece buye. 5 Imẽnpuye 
ixeyũ wuykitpitpiyũ og̃uju eykay. Oajẽm awap ma og̃uju ip eybuywat 
am soat muxipan am. Epeg̃uxipan cuy apẽn cuk adi epeꞌeꞌe iap tag̃. 
Oajẽm puje, kuy ixipan jeꞌe. Ixipan pima, wararaꞌacat itaybit jeꞌe 
Corinto ka beayũ jedinheiro oꞌg̃ũm iũm pin puye iam. Wararaꞌacat 
aꞌõbi g̃u oꞌg̃ũm ip iam itaybit jeꞌe ip - - jekpiwatpin ma ip oꞌg̃ũm iam.

6 Ade g̃u taidadaꞌukat yopĩt ma ibubum. Ade taidadaꞌukat pit ade 
ibubum. G̃ebum cuy epesop iboap kay. 7 Eybuꞌu iũm pima bit cuy epeg̃ũm 

g̃u. “Eg̃ũm cuy” iꞌeꞌem pima dak, epeg̃ũm g̃u. Eyukpiwatpin ma juy 
epeg̃ũm. Bũrũ poro iũm pin cuy epeg̃ũm. Jecokcog̃ iũmũmꞌukat kay 
jĩjã Deus. 8 Deus pe bit iũm put eywebe eyemukaypinput. Soat jeꞌg̃ũm 
eywebe. Soat em epesop eyemukaypinput kug̃. Ajo eyju cekayiat podi 
ma dak jeꞌg̃ũm eywebe. Cepoyat kug̃ tak epesop iũm ãm wararaꞌacat 
pe - - xipan iꞌe am ip cebe. 9 Imẽn eꞌem Deus ekawẽntup:

Deus yopĩt g̃u iũmũm tadaybotbocayũ be yobog̃ ma, i. Soat 
em xipan ip ikug̃, i.

Imẽn eꞌem Deus ekawẽn tup.
10 Deus tarekrektata ũmũm wuywebe taida am. Kadai muaypapan 

tak wuywebe iꞌo am. Imẽnpuxim eywebe dak ade ma jeꞌg̃ũm 
eyemukaypinput. Soat em epesop cepoyat kug̃ tak. Ixe buxim eyju dak 
yopĩt g̃u epeg̃ũm tadaybotbocayũ be - - yobog̃ ma. 11 Cepoyat kug̃ ma 
epesop soat em ixe xipan eykug̃ puye. Ibubut adeayũ buxim epesop 
wararaꞌacat pe iũm ãm. Imẽnpuye:
— Bay, xipat cĩcã ẽn! Corinto ka beayũ ade juk oꞌg̃ũm Pauloyũ be tojot 

am ocewebe — i jeꞌe ip Deus pe tadaybotbocayũ - - Judéia eipi beayũ.
12 Eywebe iũm puje, tadaybotbocayũ buywatwan epeseop - - Deus 
ebekitkit puywatwan.
— Bay, soat podi ma ẽn xipat — i jeꞌe ip Deus pe, epeg̃ũm puye.

13 Icokcok cĩcã jeꞌe ip.
— Bay, kaꞌũmg̃u ejoꞌiat xipacat — i jeꞌe ip Deus pe. — Bay, tacup g̃u 

iũmũm ip Corinto ka beayũ — i jeꞌe ip cebe. — Soat em tadaybotbocayũ 
buywatwan ip — i jeꞌe ip. — Cristo kay jetabucap mubapukpug̃ cĩcã 
ip ocebuywatwan pima, wararaꞌacat puywatwan pima dak — i jeꞌe 
ip Deus pe. — Cristo ekawẽn tag̃ cĩcã ip jekukum — i jeꞌe ip Deus pe.

14 Imẽneju soat em jekawẽnwẽn jeedop ip Deus eju eywebeam, 
eykukpin cexe ip puye.
— Bay, ẽn xipan cĩcã ocekug̃ — i jeꞌe ip Deus pe. — Tacum g̃u juk 

ocekuk ip Corinto ka beayũ dak. Ocekukpin cĩcã juk ip ocekuk, kuy 
bima ẽn ixeyũ ikukpin ejukuk puye — i jeꞌe ip Deus pe.
15 Icẽmãn Deus wararaꞌacat podi ma wuykukpin wuykug̃. Teimuweg̃ũn 
paꞌoreatei iũmat puxim jekpot oꞌg̃udot wuykay. Imẽnpuye:
— Wararaꞌacat podi ma ẽn xipan ocekug̃ — i juy ace cebe.

10  1 Õn Paulo. Deus omudot eymutaybin am. Deus aꞌõbi õn jeyawẽ. 
Apẽn Cristo wuyawẽwẽm iap puxim ma õn tak waꞌõkadidim ma 

jeyawẽ. Ixe Cristo yaꞌõkadidim ma wuykug̃. Xipan ma wuykug̃. Eyju bit:

— Paulo yaꞌõpurug̃ ocemukorẽmrẽm wũy ocewi bima. Ijasũn ocexe 
bima bit iparara ocebuxim — i teꞌe ma eꞌem.
2 Obuꞌu waꞌõpurug̃ eymukorẽm ãm. Warẽmtag̃ mabuk eyju jekukum 
pima bit, waꞌõpurug̃ ma õn jeymukorẽm.
— Paulo Deus aꞌõbi g̃u jekukum - - jaꞌõbi acã - - jewekay acã g̃ebum 

itabut ũmat puxim — i napa ma eyju eꞌem eyewewebe pũg̃pũg̃ eyꞌin.
Waꞌõpurug̃ ma omuymuyꞌukayũ og̃ukorẽm eykay wajẽm puje. 3 Ijodi 
wuyju dopdom itabutꞌũmayũ parakpe. Wuyaꞌõbacaam g̃u bit wuyju 
jekukum imutabunap ojuy ip. 4 Ijodiat aꞌõbacaap kug̃ g̃u wuyju bit 
jekukum, Deus aꞌõbacaap kug̃ acã. Ixe aꞌõbacaam acã Satanás aꞌõkayayũ 
aꞌõbacaap aceg̃uꞌũm. Wuyju yaꞌõbacaap kug̃ pima, wuyaꞌõmuypit paꞌore 
cebe ip Deus kayꞌũmayũ be. 5 Yobog̃an pin ip. Wuymubuꞌuꞌun ojuy ip 
jekukum Deus kay wuyetabucap puxixim. Jag̃uybi ma jewaꞌõxikxig̃ ip 
ceweju imubuꞌunap ojuy Deus kay. Wuyju Deus aꞌõbacaap kug̃ pima bit, 
ixeyũ aꞌõxikap aceg̃uꞌũm. Aceg̃uymũg̃ ip. Mũg̃ ma jeedop ip. Imuymũg̃ 
puje adeayũ itabut jeꞌe Deus kay. Cristo aꞌõ kay dak kũyjobin jeedop 
ip. 6 Koap ixe aꞌõbacaam õn jeymubikuy kũyjobit am Cristo aꞌõ kay. 
Eyekũyjobin puje, ipiat acesupiꞌajoat soat pe kũyjobitꞌũmayũ be.

7 Kacũg̃ tag̃ acã eyju pũg̃pũg̃pũg̃ ag̃. Eyxeat teꞌe ma eꞌem eywebe:
— Õn acã Cristo aꞌõbi jekukum - - Pauloyũ bit kaꞌũma — i. Ixe juy 

jeenuy jewag̃uyg̃uy Cristo aꞌõ dag̃ paxi õn jekukum iap kay. Ixe joꞌi 
oceju dak Cristo aꞌõbi jekukum.

8 — Wuykukukat cuk onaẽ eymutaybitbin am — i juk adi ocece 
eywebe.
Obisũsũn g̃u oce iboap muwẽn ãm g̃uto eywebe. Icẽmãn õn cemunaẽ. 
Yaꞌõbiat õn. Ixe juk onaẽ eymukorẽmrẽmꞌukan g̃u - - eybuywatwatꞌukan 
acã. Eybuywat am cuk onaẽ big̃ ma eyju kũyjobit am Deus biõg̃buk 
aꞌõ kay. 9 Eymupararan pin g̃u õn wemudupmubararaktum cartadum. 
10 Okayꞌũmat pit acoꞌi jeꞌe:
— Paulo yaꞌõpurug̃ ocemukorẽmrẽm jemudupmubararaktum — i. 

— Ocexe bima bit, yaꞌõkadidim ocekug̃ — i dak acoꞌi jeꞌe. — Yaꞌĩjo 
pinꞌũma dak ocexe warẽmtag̃ kawẽnwẽn puye — i dak acoꞌi jeꞌe 
napa ma.
11 Wũy õn eywi bima wemudupmubarararaktup eyweju õn kawẽnwẽn 
iap coꞌi ma jeꞌe. Itaybit jeꞌe ip iboam okayꞌũmayũ - - ocemuymuyꞌukayũ.

12 Pũg̃pũg̃ eyꞌin teꞌe ma eꞌem:
— Wararaꞌacat podi ma oceju xipacap kug̃ — i. — Ixeyũ bodi ma 

oceju bit xipacap kug̃ — iꞌũmg̃u õn pit eꞌem eywebe.

Ajom itaybit ip? Kaꞌũma ma. Jag̃uybin ma ip eꞌem: — Cedag̃ cĩcã 
oceju jekukum — i.
Deus ag̃uy dag̃ g̃u ip jewag̃uyg̃uy - - jag̃uy dag̃ acã. 13 Deus ocemujujumꞌũm 
pima:
— Deus aꞌõbi oceju jekukum — iꞌũmg̃u bit kuka oceꞌe.

Poma Deus ocemujujum iap tag̃ acã oceju cucum. Eykay bit cuk 
ocemuju kapik am eyweju - - eymutaybit am Deus ekawẽn. 14 Deus 
cuk ocemuju eyka kay. Imẽnpuye juk adi Deus aꞌõ kay kũyjobin 
ocesop, eykay ocajẽm puje. Eykay juk ocajẽm kawẽn idipat muwẽn 
ãm eywebe - - Cristo muwẽn ãm eywebe. 15 Wararaꞌacayũ dak cuk adi 
eymutaybitbin osodop ip Cristo ekawẽn. Imẽnpuye:
— Oceju acã juk adi ocesop Corinto ka watwat mutaybitbin — iꞌũmg̃u 

oceju eꞌem.
Big̃ ma jeuruꞌurum eyetabucap kay oceju. G̃asũ ma oceju kapig̃ eyweju 
big̃ ma Cristo ekawẽn muwẽn ãm soat pe. G̃asũ ma oceju eymutaybin 
ojuy. Imẽnpit poma Deus ocemujujumatka kay acã oceju. 16 Eyka be 
imuwẽn epere buje, eyka bodiatka kay oceju imuwẽn ãm. Kaꞌũma ma 
buk kawẽn idipat oꞌg̃uwẽn iatka be oceju. Imẽnpuye “Paulo bit kawẽn 
idipat muwẽnuwẽn kuy oꞌyaꞌijojoꞌiayũ be acã” iꞌe baꞌore jeꞌe soat pe.

17 Imẽn eꞌem Deus ekawẽntup:
“Xipat cĩcã oceju bit” iꞌũmg̃u juy ace, i. “Ocekukukat acã 
xipat cĩcã” i acã juy ace, i.

18 “Xipat ma oceju” i wuyju eꞌem pima, abu xe xeꞌe wuyju xipat? Kaꞌũma 
xe ma. “Xipat ma eyju” iꞌeꞌem Deus wuywebe bima bit, wuyju xipat ma.

11  1 Yadaodaoat puxim õn kawẽnwẽn eyweju. Imẽnpit cuy 
eyukpiceg̃ẽm g̃u epesop okay. Ãg̃ puk cuy ocekawẽn eyweju. 

2 Apẽn Deus yag̃uybabiꞌũm eykug̃ iap puxim õn tak wag̃uybabiꞌũm 
eykug̃. Eybay buxim õn tak wag̃uybabiꞌũm eykug̃. Ag̃okatkat eju oꞌjepo 
g̃u bukiat puxim eyju. Cebay bit kuy ibumũg̃ãm oꞌtobuxik iwadim 
iap puxim eyju. Ibumũnmẽnꞌũmat soat kay g̃u - - jewadip kay acã. 
Imẽnpuxim obikuy eywebe Cristo kay jĩjã ãm wararaꞌacat kayap podi 
ma. Obikuy eywebe soat tag̃ eyisu eydop am. 3 Wag̃uybabiꞌũm eykug̃. 
Wararaꞌacat kayap podi ma eyju Cristo kay g̃asũ. Jewexe g̃u eyju 
cekay. Wararaꞌacayũ bit eyag̃uymuwarururunap ojuy. Eymug̃uykuku 
ojuy ip. Cristo kay eyꞌeap epereap ojuy ip. Imẽnpuxim Satanás Eva 
oꞌg̃ug̃uykuku kuyje. 4 Oceju juk adi Jesusat oceg̃uwẽnuwẽn eywebe. 
Eymug̃uykuku ojuyayũ bit Jesus iwaruat muwẽnuwẽn eywebe. Teꞌe ma 

eycokcok ixeyũ ekawẽn kay. Oceju juk adi Deus biõg̃buk oceg̃uwẽnuwẽn 
eywebe. Eymug̃uykuku ojuyayũ bit ibiõg̃buk iwaruat muwẽnuwẽn 
eywebe. Inaka teꞌe ma eycokcok ixeyũ ekawẽn kay. Oceju juk adi 
kawẽn idipat acã oceg̃uwẽnuwẽn eywebe. Eymug̃uykuku ojuyayũ bit 
kawẽn iwaruat muwẽnuwẽn eywebe.
— Ijop ma kawẽn idipat — i napa ma eꞌem ip eywebe.

Inaka teꞌe ma eyetabut ixeyũ ekawẽn kay.
5 Eyxe bit ixeyũ wararaꞌacat podi ma yaꞌõbuyxi jewexe maꞌg̃u ip Deus 

emumujuyũ. Õn pit ixeyũ joꞌi ma waꞌõbuyxiap kug̃. 6 Õn pit wetaybit 
cĩcã g̃u imẽnpit kawẽn ãm. Wetaybit cĩcã bit apẽn õn eꞌem iam. Soat 
em cuk adi wetaybicap osodop ibapuk eyxe.

7 Õn kawẽn idipat muwẽnuwẽn eywebe bima kaꞌũma ma ojat eyxewi 
imuwẽnuwẽnapteim. Imẽnpit:
— Paulo yaꞌõbuyxiat g̃u acoꞌi teihemꞌũma kapikpig̃ puye — iꞌũmg̃u 

juy epeꞌeꞌe owebe.
Cedag ma osodop teihem g̃u imuwẽn ãm eywebe. 8 Õn kawẽn idipat 
muwẽnuwẽn eywebe bima dinheiro mudodotꞌuk osodop ip waraꞌat ka 
beayũ itabucayũ. Jewexe ma õn cuk adi tujupaꞌumꞌum og̃uy ixeyũ xewi 
teihemꞌũma imuwẽn ãm eywebe. 9 Wuykitpitpiyũ juk adi oajẽm Macedônia 
eipi bewi. Soat cuk adi oꞌtojot ip owebeam wemukaypinput. Imẽnpuye 
kaꞌũma ma juk adi ojoojuy eyxewi. Ikug̃ꞌũm pima dak “Dinheiroꞌin puk” 
i g̃u oce eywebe. Pũg̃ em tak kaꞌũma ma. Kuy bima dak juk adi ojoojuy 
g̃u ma dinheiro eyxewi. G̃uyjom tak ojoojuy g̃u ma. Puju dinheiro ojoojuy 
eyxewi? Kaꞌũma em ma. 10 Abu ideidaat owebe? Kaꞌũma ma. Teihem g̃u 
õn pit kawẽn idipat muwẽnuwẽn soat pe Grécia eipi watwat pe. Icẽmãn 
õn eꞌem. Napapaꞌukat g̃u õn, Cristo aꞌõkayat puye.

11 — Ẽn iojuyjuyũk g̃u ocexewi ocekukpin g̃u exe buye — i teꞌe ma 
eyju eꞌem owebe.
Eykukpin cĩcã oxe. Deus itaybit iboam.

12 — Pauloyũ joꞌi oceju dak kapikpig̃ — iꞌe ojuy ip jewexe Deus ekawẽn 
muwẽnuwẽnꞌukayũ. Õn pit teihem g̃u kawẽn idipat muwẽnuwẽn. 
Imẽnpuye ibo iꞌe baꞌore cebe ip, imuwẽnuwẽnaptei bubum ip puye. 
G̃uyjom tak teihem g̃u og̃uwẽnuwẽn. 13 Ixeyũ bit icẽmãn g̃u Deus 
emumujuyũ. Jewexe ip Deus emumujuyũ.
— Yaꞌõbi oceju dak Deus ekawẽn muwẽnuwẽn — i eꞌem ip napa ma.

Wararaꞌacayũ mug̃uykukukum ip oceju dak Cristo emumujuyũ iam.
14 — Apẽn kuka itabut oꞌe ip imug̃uykukuꞌukayũ aꞌõ kay Corinto kay 

beayũ? — iꞌŨmg̃u õn pit eꞌem owebe ma.

Satanás pit cewemuwexat put Deus ekawẽn tojotjotꞌukat coꞌian. 
Deus ekabia dag̃wiat coꞌian cewemuwexat put wuymug̃uykuku ojuy. 
15 Imẽnpuxim cebekitkit tak cewemuwexat put xipacat mug̃ẽg̃ẽꞌukat 
coꞌiayũm wuymug̃uykuku ojuy. Ipiꞌũm puje bit, xipatꞌũm cĩcãat jeꞌjat 
ip wuymug̃uykukukuapteim. Cedag̃ ma Deus ideida cebe ip.

16 — “Paulo yadaodao,” iꞌũmg̃u juy epeꞌe — i õn eꞌem waram eywebe.
Wadaodao eyxe bima dak cuy waꞌĩjom ma epeꞌe. Jewexe Deus ekawẽn 
muwẽnuwẽnꞌukayũ buxim õn tak eꞌem eywebe “Xipat cĩcã õn” i. 
17 Wuykukukat aꞌõbi g̃u õn kawẽnwẽn eywebe g̃asũ bit - - wukpiwatpi ma. 

“Xipat cĩcã õn” iꞌeꞌem pima yadaodaoat puxim ma õn tak kawẽnwẽn. 
18 Wararaꞌacayũ eꞌem — Xipat cĩcã õn — i eywebe, yaꞌõbuyxian pin 
ip eyxe buye.
Imẽnpuxim õn tak: — Xipat cĩcã õn — i oce eywebe. 19 Jewexe ma 
eyetaybit cĩcã. Yadaodaoayũ joꞌiayũ kay jĩjã bit eyju! 20 Eyag̃uyꞌũm 
cĩcã. Ixeyũ kay jĩjã eyju, yaꞌõpurug̃ cĩcã maꞌg̃u eymujujum ip; 
eymudadaybotbon ma aꞌg̃u ip; eymug̃uykukukum ma aꞌg̃u ip; warẽmtag̃ 
ma aꞌg̃u ip eykug̃; eyukpiokakakam ma aꞌg̃u ip eykug̃. 21 Oceju bit cuk 
aꞌg̃u ocesũsũn ocesop eykuk am imẽn.

Wararaꞌacayũ eꞌem: — Xipat cĩcã õn — i eywebe.
Ixeyũ buxim õn tak jeymukũyjo õn g̃asu õn xipat cĩcã iam. Eyetaybit 
õn yadaodaoat puxim kawẽnwẽn iam.

22 — Hebreuyũ bit oceju icẽmãn — iꞌeꞌem ip eywebe jewexe Deus 
emumujuyũ.
Õn tak ibiat ma.
— Israel naxeg̃ebitbit pit oceju — iꞌeꞌem ip eywebe.

Õn tak ibiat ma.
— Abraão naxeg̃ebitbit pit oceju — iꞌeꞌem ip eywebe.

Õn tak ibiat ma.
23 — Cristo buywatwatꞌukayũ bit oceju — iꞌeꞌem ip eywebe. Ixeyũ 

bodi ma õn pit Cristo buywatwatꞌukat xipacat. Ixeyũ bodi ma juk adi 
ocekapikpik cĩcã Cristo beam, yadaodaot puxim maꞌg̃u õn kawẽnwẽn 
g̃asũ eywebe. Ixeyũ muõmõmap podi ma juk adi omuõmõmõm 
ip daomũnmũnapꞌa be. Ade em juk adi ip wukxabiokakaka ixee 
mug̃ẽg̃ẽbum. Ade em ma ojeꞌũ pinpin. 24 Cinco em Judeuyũ kukukꞌukayũ 
wukxabiokaka ixee mug̃ẽg̃ẽbum - - icaat yabi beatpum. Ade em 
wukxabiokaka ip - - 39 em ma. Soat em ip ibũrũ em ma wukxabiokaka. 
25 Ebapũg̃ em cuk adi wukxabiokaka im Roma ka kukat ebekitkit. Pũg̃ 
em cuk adi wabug̃bug̃ ip witaꞌam okay itakomaayũ. Ebapũg̃ em cuk 

2 Coríntios 11

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



507

adi oakõmkõm tibog̃ati be kobexixi epirig̃ puje - - odujowat ojuyat epirig̃ 
puje. Pũg̃ em pit tibiꞌadopa dag̃ ojeku - - kabiabun, iximabun tak. 26 Soat 
kaka dag̃ cucum pima ade em cuk adi waoka ojuyap cocom ojekuku. 
Idibi adi oꞌtiõm ukã be bima adi ojeꞌũ pin tibog̃ puje. Ibukurukayũ 
dak cuk adi oaoka pin osodopdopdop. Obadipyũ dak cuk adi oaoka 
pin osodopdopdop - - Judeuyũ kukukꞌukayũ. Judeuꞌũmayũ dak cuk 
adi oaoka pin osodopdopdop ade em ma. Weꞌũ pinap cocom cuk 
adi ojekukuku ikabog̃atka dag̃, ukꞌaꞌũmat tag̃ tak, tibog̃cĩcãati dag̃ 
tak. Jewexe obureyũ dak cuk adi oaoka pin osodopdopdop. 27 Soat 
em cuk adi ocekapikpik cĩcã. Soat em odaobire juk adi ojekukuku 
wekapikap tag̃. Xexenꞌũma juk adi ojekukuku. Ade em cuk adi 
ojekukuku oxatꞌũmg̃u, odotiũm tak, oxexecapꞌaꞌũmg̃u dak. 28 Imẽn 
ma õn jekukum ipiatpiꞌajojom. Wag̃uybabiꞌũm tak itabucayũ kug̃ - - 
soat ka beacat kug̃ - - Jesus ekawẽn kayayũ kug̃ cedag̃ ma paxi aꞌg̃u ip 
jekukum iam. 29 Itabucat warẽmtag̃ ma oeku bima, õn tak ixe buxim 
ma og̃uycũg̃ kuka oce. Ikẽrẽat mug̃ẽ buje dak, õn tak wag̃uybabiꞌũm 
cĩcã oce ip ikug̃.

30 Ade em waꞌõbacaꞌũmap ibapuk eꞌem soat pe. “Xipat cĩcã õn” iꞌe 
ojuy bima, waꞌõbacaꞌũmap kuka og̃uwẽn. 31 Deus itaybit õn napa g̃u 
eꞌem eywebe iam. Ixe ma wuykukukat Jesus Cristo ebya.
— Soat podi ma ẽn xipat — i wuyju eꞌem cebe - - Deus pe.

32-33 Õn Damasco ka be bima ibo ka kukukat oaoka ojuy oꞌe. Imẽnpuye 
jeka wiwiꞌukayũ oꞌg̃uju jeka ekorara exĩntbi wiwi am odaomũnap 
ojuy. Obureyũ bit cuk adi odaxijo. Pag̃eiroꞌabog̃ pe ip omukop ika 
ekorara tok tag̃wi. Imẽn ocenapõn waoka ojuyacat xewi - - Aretas aꞌõbi 
ika kukukat xewi.

12  1 Teꞌe ma wuyju eꞌem:
— Xipat cĩcã õn — i wararaꞌacat pe. Imẽnpit puk jeymukũyjo 

õn xipat cĩcã õn iam. Ade ma juk adi ojojojo wexey joꞌiat pe idip cĩcãat. 
Wuykukukat tak cuk adi soat ma oꞌg̃ubapukpuk owebe omutaybit 
am. Iboap cuy og̃uwẽn xipat cĩcã õn iam eymukũyjo am. 2 Kuy bima 
Deus cuk odujuu jewekay kabi kay - - bodiat ka kay. Kuy quartoze 
koato oꞌkap pima juk adi odujuu. Õn xeꞌe odujuu? Wexeybi g̃u xeꞌe 
odujuu? Wetaybit g̃u toto. Deus acã itaybit. 3 Dao ma juk adi odujuu 
ikadip cĩcãatkay kay Deus tũytũyapka kay.

Õn xeꞌe odujuu? Wexeybi g̃u xeꞌe odujuu? Wetaybit g̃u toto. Deus 
acã itaybit — i õn eꞌem waram.

4 Kawẽn idip cĩcãat cuk adi oyaꞌĩjojo ibodi. Imuwẽn paꞌore eywebe 
iboap. Kaꞌũmg̃u wuyaꞌõ kawẽn iboam eymukũyjo am.

5 — Xipat cĩcã õn — i kuka oce wararaꞌacat pe, iboap ojojojo buye.
Imẽnpit obuꞌu imẽn iꞌe am. Soat xe eꞌem ibapuk waꞌõbaca g̃u iap.
— Xipat cĩcã õn — iꞌũmg̃u oce wararaꞌacat pe. — Waꞌõbuyxi g̃u 

õn — i acã oce cebe ip.
6 “Xipat cĩcã õn” iꞌe pin pima bit wadaodao g̃u kuka oce. Napa g̃u kuka 
oce eywebe. Icẽmãn kuka oce. Kuy juk wekukuap epejojojo. Wekawẽn 
tak cuk kuy epeyeꞌĩjojojo. Õn xipat g̃u maꞌg̃u eyxe bima bit, “Xipat 
cĩcã õn” i g̃u oce eyag̃uymuwarurun am okay iꞌe am.

7 Idip cĩcãat cuk adi ojojojo wexey joꞌiat pe. Imẽnpuye:
— Jeweweju yobog̃an pin cĩcã acoꞌi jeꞌe Paulo — i juk oꞌe Deus 

jewebe ma.
Imẽnpuye soat em õn jekukum owãtaxipi jewexe obog̃an oꞌeap puxim. 
Ipiatpiꞌajojom õn jekukum. Deus aꞌõbi acã Satanás cuk omuwãtaxipin. 
Deus aꞌõbi ma owãtaxipi õn jekukum jewexe obog̃an oꞌeap puxim.

8 — Owãtaxipiat ejuꞌuk owebewi — i juk adi ocece wuykukukat pe.
Ebapũg̃ em cuk aꞌg̃u oce cebe imẽn.

9 — Ojuꞌuk g̃u ewãtaxipiat — ioꞌe owebe. — Soat em pit õn xipan 
jekuk — ioꞌe. — Waꞌõbacaap og̃ũm ewebe — ioꞌe. — Waraꞌat kay g̃u 
bit eg̃uy — ioꞌe. — Aꞌõbacaꞌũm pima, big̃ ma waꞌõbacaap ejat — i 
juk oꞌe owebe.
Imẽnpuye waꞌõbacaꞌũmap kug̃ ma ocokcok.
— Waꞌõbaca õn pit — iꞌũmg̃u õn eꞌem wararaꞌacat pe.

Cristo soat kabia jaꞌõbacaap ũmũm owebe waꞌõbacaꞌũm puye. Imẽnpuye 
ocokcok cĩcã waꞌõbaca g̃u maꞌg̃u. 10 Soat em ocokcok õn eꞌem waꞌõbaca 
g̃u maꞌg̃u; okayꞌũmayũ dak aꞌg̃u omuymuy ma; yopĩt ma dak aꞌg̃u 
õn jekukum ikug̃; itabutꞌũmayũ dak aꞌg̃u ipiatpiꞌajojoan owebe; 
xipatꞌũmat tak aꞌg̃u jebapukpug̃ owebe. Imẽn ma ipiatpiꞌajojom õn 
jekukum Cristo aꞌõ dag̃ õn jekukum puye. Inaka soat em ocokcok õn 
eꞌem. Waõbacaꞌũm pima, wuykukukat jaꞌõbacaap ũmũm owebe buye.

11 Xipan kuka aꞌg̃u eyju bit omuwẽnuwẽn. Imẽnpit xipan g̃u eyju 
omuwẽnuwẽn. Imẽnpuye yadaodaoat puxim õn ma xipan jewemuwẽnuwẽn 
eywebe. Kaꞌũma joꞌi ma õn eyxe. Jewexe Deus emumujuyũ bit ijoꞌi 
ip eyxe. Ajo mug̃ẽg̃ẽm ip imug̃ẽ baꞌore owebe iat? Kaꞌũma ma. 12 Õn 
eyxe bima juk adi Deus aꞌõbacaap og̃ubapukpukpuk eywebe. Ixe 
aꞌõbacaam wuywebe imubapuk paꞌoreat tak cuk adi og̃ubapukpukpuk 
soat etabutpe eyetabutpe. Iboap mubapuk puje eyetabẽg̃bẽg̃ epesop 

ijojom idip cĩcã eyxe buye. Wukpiceg̃e g̃u juk adi og̃uy iboap mubapuk 
am eywebe. Iboap coco buje juk eyetaybit epesop õn Deus emumuju 
iam Deus emumuju acã iboap mubapukpug̃ puye. 13 Waraꞌatka be 
bima juk adi wemumukaypinput ũmũmꞌuk osodop ip owebe ibo ka 
watwat - - itabucayũ. Eyxe bima bit cuk iojuyjuyꞌuk g̃u og̃uy eyxewi. 
Apẽnpuye “Paulo jemumukaypinput ojuyjuyꞌuk g̃u wuyxewi,” i eyju 
eꞌem eyewewebe?
— Wuykay g̃u xeꞌe? — i teꞌe ma eyju eꞌem.

Imẽn g̃u bit cuy epeꞌe. Eykay maꞌg̃u õn.
14 Xepxep em cuk ojeku eyjom. G̃asũ dak waram oju pin eyjom. Eyju 

bit cuy ojuaptei epeteida g̃u. Eyedinheiro kay g̃u õn. Eykay acã õn okay 
am. Webekitkit puxim eyju. Bekitkiyũ ma jedinheiro muxipanpan g̃u 
jebay beam, jexi beam tak. Ag̃okatkayũ bit jedinheiro muxipanpan 
jekpotpoyũ beam, jedaxiyũ beam tak. 15 Ocokcok cĩcã soat obubut ũm 
ãm eywebe eybuywat am. Obuꞌu g̃u weꞌũ ãm tak eybuywacap ojuy. 
Big̃ ma õn eykay eꞌem. Eyju g̃u xeꞌe big̃ ma okay g̃u eꞌem?

16 Soat ma acoꞌi eyju eꞌem eyewewebe: — Icẽmãn wuyedinheiro 
ag̃uꞌũm g̃u Paulo beam — i.
Pũg̃ pit acoꞌi jeꞌe napa ma:
— Ixe bit cuk adi ocemug̃uykukuku — i. — Ixe juk adi ade acoꞌi 

oꞌtujupaꞌum ocexewi napaap tomuju ma — i dak acoꞌi jeꞌe napa ma.
17 Eymug̃uykukuap ojuy g̃u dak obureyũ juk og̃uju eykay. 18 Tito juk og̃uju 
eykay. Waraꞌat tak wuykitpit cuk og̃uju eykay. Ajo dak ip oꞌtujupaꞌum 
eyxewi jebubun? Kaꞌũma ma! Õn, Tito dak jewejojoꞌi ma oceju. Cedag̃ 
ma oceju jekukum. Wararaꞌacat mug̃uykukukuꞌuk g̃u oceju.

19 — Pauloyũ jewedayoyom ocewebe, yobog̃an pin puye — i teꞌe 
ma eyju eꞌem.
Jewedayoyom g̃u oceju bit. Cristo aꞌõbi oceju kawẽnwẽn eywebe Deus 
etabutpe. Oburereyũ, eykukpin ocexe. Soan ma oceju eꞌem eybuywat 
am acã. 20 Eykay wajẽm puje iwarum ma acoꞌi õn jeydobuxik. Apẽn 
õn cekay iap coꞌi g̃u acoꞌi õn jeydobuxik. Eyju dak imẽn ma odobuxik. 
Apẽn eyju cekay iap coꞌi g̃u acoꞌi eyju odobuxik. Jewaꞌõxikxig̃ acoꞌi 
õn jeydobuxik, eyetabutkarey dak eyewewekay, eyetakomãmã dak 
eyewewekay. Wararaꞌacat kay dak eyju g̃ebum g̃u - - eyewewekay acã. 
Jewemuymuy acoꞌi õn jeydobuxik, eyekawẽnkẽrẽ dak, yobog̃an pin tak. 
Pũg̃ tag̃ g̃u dak acoꞌi eyju jekukum - - waraꞌat tag̃tag̃tag̃ ma. Imẽn õn 
eydobuxik puje og̃uycũg̃ cĩcã oce eykay. Jeymukorẽm tak õn. Owebe 
eymukorẽm puje eyju dak eyg̃uycũg̃cũg̃ epeꞌe. 21 Waram eykay wajẽm 

puje og̃uycũg̃ cĩcã oce eykay. Pũg̃ g̃u eyꞌin cuk adi ikẽrẽat oꞌg̃ug̃ẽ kuy 
bima. Wararaꞌacat tayxi eju jepopoꞌuk osodop ip, wararaꞌacat itop eju 
dak. Ibuꞌun paꞌore ma eꞌem ip ikẽrẽat mug̃ẽg̃ẽap kug̃. Cepere baꞌore 
ma cebe ip. Imẽnpit ig̃uycũg̃ꞌũma eꞌem ip ikẽrẽat mug̃ẽg̃ẽap kay. Ibuꞌu 
g̃u oꞌe ip ikẽrẽat mug̃ẽ ãm. Imẽnpuye og̃uycũg̃ cĩcã oce Deus etabutpe 
ikẽrẽat kay acã eyju g̃ebum puye, ade em maꞌg̃u õn eyawẽwẽm. Deus 
omug̃ebu ajo g̃u õn iap kay.

13  1 Kuy xepxep em cuk adi eyjom ojeku. Waram g̃uto õn eyjo 
ojuy. Imẽn eꞌem Deus ekawẽntup:

Pũg̃ pe wararaꞌacat muwara buje wuyetabut g̃u cekay, i. 
Xepxepayũ be, ebapũg̃ayũ be dak imuwara buje bit, wuyetabut 
cuy aceꞌe cekay, i.

Imẽnpuye koap cuy bit õn jeymukorẽm. Xepxepayũ, ebapũg̃ayũ 
aꞌĩjoꞌũm pima bit, õn jeymukorẽm g̃u. 2 Xepxep em kuy ojeku eyjom. 
Waram wajẽm puje waꞌõdim g̃u õn jeymukorẽm - - waꞌõpurug̃ ma. Abu 
itabotaidabotbon jeꞌe eykay? Kaꞌũma ma. Kuy bima ade em cuk adi 
ocece eywebe imẽn. G̃asũ dak g̃uto imẽn ma oce. Imẽn ma õn eꞌem soat 
kuy bima ikẽrẽat oꞌg̃ug̃ẽꞌiayũ be. Soat pe dak eyꞌin imẽn ma õn eꞌem 
ikẽrẽat mug̃ẽg̃ẽꞌukayũ be. 3 Eyetaybit epeꞌe õn Cristo aꞌõbi eꞌem iam. 
Eyetaybit g̃ug̃ũn g̃u epeꞌe iboam. Eyetaybit cĩcã ma. Cristo yaꞌõbacaꞌũm 
g̃u eykug̃ - - yaꞌõbacam ma. Soat em jaꞌõbacaap mubapukpug̃ eywebe. 
4 Korosa be jeꞌũ buje yaꞌõbacaꞌũm osunuy. G̃asũ bit itait maꞌg̃uto oꞌe. 
Deus ixeꞌũm oꞌg̃utait jaꞌõbacaam soat podi ma ixe yaꞌõbaca buye. Ipi 
dag̃ pima oceju dak ixe buxim ocaꞌõbaca g̃u. Ceweju mũg̃ꞌi bima bit, 
yaꞌõbacaap kug̃ oceju eꞌem. Eybuywat am tak yaꞌõbacaap kug̃ oceju.

5 Eyekukuap kay juy g̃ebum epesop Cristo ekawẽn tag̃ paxi oceju 
jekukum iap kay.
— Wuyetabucap tag̃ paxi wuyju jekukum? — i juy epeꞌeꞌe eyewewebe.

Cristo aꞌõbacaap kug̃ tu eyju jekukum? Jewexe du eyju Cristo 
ebekitkiyũ? Eyetabucap epereꞌũm pima, eyetaybit cĩcã Jesus Cristo 
wuywebe nuynuy iam. 6 Eyetaybit acoꞌi ocetabucap ocejepere g̃u iam. 
Icẽmãn Cristo ekawẽn tag̃ oceju jekukum.

7 — Bay, soat em cuy Corinto ka beayũ buywatwan eg̃uy ixeyũ be 
ikẽrẽat mug̃ẽap puxim — i õn eꞌem Deus pe.
Imẽn õn eꞌem cebe wararaꞌacayũ be “Pauloyũ cedag̃ ma Corinto ka 
beayũ oꞌg̃utaybitbin” iꞌeꞌeap ojuy g̃u - - eywebe cedag̃ ma jekukuap 
ojuy acã. “Pauloyũ warẽmtag̃ ma Corinto ka beayũ oꞌg̃utaybitbin” i 

wararaꞌacat eꞌem pima bit, akꞌarit ma oce cekawẽn kay. 8 Abu kuka 
kawẽn icẽmat tak oꞌg̃uꞌũm? Kaꞌũma ma. Imuꞌũm paꞌore. Ibaꞌore g̃u 
bit ocewebe kawẽn icẽmat tag̃ oceku am. 9 Eyju eyetabut cĩcã bima, 
ocecokcok oceꞌe ocaꞌõbaca g̃u maꞌg̃u wararaꞌacayũ xe. Imẽnpuye:
— Bay, aꞌõbacaap cuy eg̃ũm Corinto ka watwat pe ikẽrẽat kayꞌũmayũm 

jeꞌe am — i oceju eꞌem Deus pe.
10 Wajẽm awap eymukorẽmaptup mubarararag̃ õn wajẽm puje dak 
eymukorẽmap puxim. Obuꞌu waꞌõpurug̃ eymukorẽm ãm wuykukukat 
aꞌõbi. Ixe juk jaꞌõbacaap oꞌg̃ũm owebe eymukorẽm ãm g̃u - - eybuywat 
am acã. Owebe oꞌg̃ũm eybuywat am big̃ ma kũyjobit am jebiõg̃buk 
aꞌõ kay am.

11 Ibũrũ ma buk, okitpitpiyũ. Soat em cuy epesop g̃ebum ikẽrẽat 
mug̃ẽap puxixim. Eyaꞌõpicũg̃cũg̃ waꞌõ kay. Jewag̃uycom cuy epesop 
eyeweweju. Kabaꞌũm cuy epesop eyewekug̃. Deus ma wuymutaybitbin 
wararaꞌacat kug̃ xipan am. Ixe dak wuyag̃uymubabibin soat em. Ixe 
juy soat em jeꞌku eyweju.

12 Epeyewakobotbot cuy wuykukpin wuyeweweju iap mubapuk am 
soat pe.
— Katoꞌi juy cebe ip — iꞌeꞌem eywebe soat oxeayũ itabucayũ.
13 — Xipan cuy Corinto ka watwat ejukuk — i õn eꞌem wuykukukat 

Jesus Cristo be. — Eykukpin cuy ixeyũ ejukuk — i õn eꞌem Deus pe. 
— Ixeyũ burerem cuy eg̃uy soat em — i õn eꞌem Deus biõg̃buk pe.
Ibũrũ ma. 

1  1-2 Galácia eipi watwat, cartadup mubararag̃ õn eywebeaptum - - 
Jesus Cristo kayayũ beaptum. Õn Paulo. Ijodiat g̃u juk onomuwã 

Jesus Cristo emumujum. Deus wararaꞌacat pe g̃u onomuwãat Jesus 
Cristo emumujum.

Jesus Cristo ma juk oꞌe owebe: — Wekawẽn muwẽnuwẽnꞌukan cuy 
ece — i.
Ixe ebay dak imẽn oꞌe owebe - - Deus ma. Ixe Deus waram Jesus Cristo 
oꞌg̃utait ceꞌũap tomukadi. Kato mujujum õn eywebe ijudup pe. Soat 
eꞌem katoꞌi eywebe oxeacat tak - - Jesus kayacat - - wuykitpitpiyũ.

3 — Bay, xipan cuy Galácia eipi watwat ejukuk — i õn eꞌem Deus 
pe - - wuyebay be, Jesus Cristo be dak - - wuykukukat pe. — Ixeyũ 
ag̃uymubabibin cuy eg̃uy — i õn eꞌem cebe ip.

4 Cristo oeꞌũ ikẽrẽat uk am soat pewi wuywebewi. Oeꞌũ wuywebe 
Deus kayꞌũmat ekukuap tag̃ wuyekuap puxim. Jeweweju ma oeꞌũ. 
Oeꞌũ Deus bikuyap tag̃ - - wuyebay bikuyap tag̃. 5 Imẽneju:
— Bay, soat podi ma ẽn edipap kug̃ — i juy ace Deus pe. — Bay, soat 

podi ma aꞌõbaca — i dak cuy ace cebe.
Soat em ma juy imẽn acece cebe.

6 Wag̃uybabiꞌũmꞌũm cĩcã eykug̃! Ibun g̃u eyetabut Deus kay. G̃axĩn ma 
jeyag̃uybaꞌũm cekay. Kuy g̃u juk eyetabut epesop cekay. Ixe juk eynaẽ 
jebekitkiyũm. Jekpot kukap coꞌi xipan eykug̃ - - Cristo kukap coꞌi. Eyju 
bit eybuꞌu g̃uto epesop cekay. Wararaꞌacat ekawẽn kay dak eyju g̃asũ bit.

GALÁCIA EIPI WATWAT 
PEAPTUP PAULO 

EMUMUDUPMUBARARAKTUP

— Ijop ekawẽn kawẽn idipat ocexe — i eyju eꞌem teꞌe ma.
7 Wararaꞌacat ekawẽn pit kawẽn idipat g̃u - - Jesus ekawẽn acã. Wararaꞌacayũ 
bit eymuꞌukpiceg̃ẽn ojuy. Eymubuꞌun ojuy ip Jesus ekawẽn kay. Cristo 
ekawẽn muwarururun ojuy ip. Imẽnpuye wag̃uybabiꞌũmꞌũm cĩcã eykug̃. 
8 Kuy juk adi kawẽn idipat oceg̃uwẽnuwẽn eywebe - - Jesus ekawẽn. 
G̃asũ bit kuka waraꞌat ekawẽn ma oceg̃uwẽn eywebe.
— Ijop ekawẽn ma kawẽn idipat — i kuka oceꞌe eywebe napa ma.

Imẽn oceꞌe buje, Deus kuka ocemuju ipiatꞌajojoap kay. G̃asũ bit kabi 
bewiat kuka waraꞌat ekawẽn oꞌg̃uwẽn eywebe.
— Ijop ekawẽn ma kawẽn idipat — i kuka oꞌe eywebe napa ma. 

Imẽn iꞌe buje, wũy ma jeenuy Deus wi ipiatꞌajojom. 9 Kuy juk iboap 
oceg̃uwẽn eywebe. Imẽnpit g̃uto waram oceg̃uwẽn eywebe. Kuy bima 
juk adi eyetabut epesop kawẽn idipat kay. “Ijop ekawẽn ma kawẽn 
idipat” iꞌeꞌem napa ma waraꞌat ekawẽn ma imuwẽn puje, wũy ma 
jeenuy Deus wi ipiatꞌajojom. 10 Õn pit ijodiat mucokcok pin g̃u oce. 
Deus mucokcok pin acã õn pit. Wararaꞌacayũ be “Paulo xipat cĩcã” 
iꞌeꞌeap kudadam g̃u õn. Ijodiacat mucokcok pin pima, kuka Cristo aꞌõ 
kay kũyjobican g̃u oce!

11 Okitpitpiyũ, ijodiat ekawẽn muwẽnuwẽn g̃u bit õn. Ijodiat ekawẽn 
g̃u ma i g̃uto õn eꞌem eywebe. 12 Ijodiat g̃u juk kawẽn idipat oꞌg̃uwẽn 
owebe. Kaꞌũma ma juk omutaybitbin ijodiat pit. Jesus Cristo acã juk 
adi omutybitbin.

13 Judeuyũ etabucap coꞌi wetabun puje, juk adi ipiat osupiꞌajojoat 
Jesus kay itabucayũ be. Kuy eyetaybit apẽn cuk adi ojekukuku iam. 
Wetakoma jĩjã juk adi og̃uy ixeyũ kay. Yaoka ojuyjuy ip cuk adi 
og̃uy. Imẽn cuk adi ojekukuku Jesus Cristo odopabijukꞌũm pima. 
14 Wag̃uywag̃oyũ bodi ma juk adi wetabut og̃uy Deus kay. Judeuyũ 
babim cuk adi wetabut og̃uy. Cebodi ma ip weꞌajojoyũꞌũmꞌũm ekawẽn 
tag̃ cuk adi jeku ojuyjuy og̃uy.

15 Deus pit cuk onaẽ jekawẽn muwẽn ãm, wararaꞌacat podi ma ixe 
xipan okug̃ puye. Okap awap ma juk onaẽ. 16 Ixe juk jekpot oꞌg̃ubapuk 
owebe.
— Okpot cuy eg̃uwẽnuwẽn Judeuꞌũmayũ be — i juk adi oꞌe owebe. 

— Kawẽn idipat cuy eg̃uwẽnuwẽn cebe ip — i juk adi oꞌe o webe.
Imẽn iꞌe buje, kaꞌũma kay ma juk oju wawẽ ãm. 17 Jerusalém ka be dak 
cuk oju g̃u Jesus emumujuyũ eju kawẽn ãm - - kuy bima Deus oꞌtaẽꞌiayũ 
eju kawẽn ãm. Ixeyũ be wawẽ ãm g̃u juk oju. Arábia eipi kay bit cuk 
oju. G̃uyjom acã juk ocepit Damasco ka kay. 18 Ebapũg̃ koato kap puje 

juk oju Jerusalém ka kay Pedro jom. Xepxep esemana ma juk adi og̃uy 
cexe. 19 Wararaꞌacayũ bit cuk ojojojo g̃u Jesus emumujuyũ. Tiag̃o acã 
g̃uto ojojojo - - wuykukukat Jesus kitpit acã.

20 Napa g̃u õn eꞌem eywebe. Deus ojojom ijudup mubarararag̃ pima.
21 Pedro eju wekawẽn epere buje, Síria eipi dag̃ cuk adi ojekukuku, 

Cilícia eipi dag̃ tak. 22 Imẽnpuye Cristo kay itabucayũ ojojojo g̃u ip - - 
Judéia eipi watwat - - waraꞌat ka dag̃ õn jekukum puye. 23 Wararaꞌacat 
ekawẽn pit cuk ip oꞌjojojo kuy.
— Paulo juk adi ipiat oꞌsupiꞌajojoat wuywebe — iꞌeꞌem wararaꞌacayũ 

itabucayũ jewewebe. — Jesus kay wuyetabucap muꞌũm ojuy osunuy 
— iꞌeꞌem ip. — G̃asũ bit ixe dak Jesus muwẽnuwẽn oꞌe! — iꞌeꞌem ip. 
— “Jesus kay juy eyetabun epesop!” iꞌeꞌem ixe ma — iꞌeꞌem ip.

24 Wawẽg̃ co buje:
— Bay, ẽn soat podi ma aꞌõbaca — ioꞌe ip Deus pe. — Aꞌõbacaam 

cuk Paulo eg̃utabun ekpot kay — ioꞌe ip cebe.

2  1 Catorze koato kap puje, ocepit Jerusalém ka kay. Barnabé eju 
oju. Tito dak otujowat oweju. 2 Ibo ka kay oju “Jerusalém ka kay 

juy eju” i juk adi Deus oꞌe owebe buye. Jesus kayayũ kukukꞌukayũ 
oꞌjeꞌawero waꞌĩjo am. Wararaꞌacayũ eju g̃u juk ocekawẽn - - ixeyũ eju 
acã. Apẽn cuk adi kawẽn idipat og̃uwẽnuwẽn Judeuꞌũmayũ be iap 
og̃uwẽn cebe ip. Apẽn cuk adi ixeyũ og̃utaybitbin iap tak og̃uwẽn 
ma. Obuꞌu juk adi og̃uy ixeyũ be “Teꞌe ma juk adi eg̃utaybitbin ip 
cedag̃ꞌũma ẽn imutaybitbin puye” iꞌe am owebe. 3 Wuykitpit Tito juk 
otujowat owebe. Judeu g̃u ixe.
— Teku juy ataypuꞌag̃obixeedakacat wuydobuyũꞌũmꞌũm pabi dag̃ - - Deus 

ekawẽn tag̃ — iꞌũmg̃u oꞌe ip itabucayũ kukukꞌukayũ ma - - Judeuyũ ma.
4 Wararaꞌacayũ bit oõm oceꞌaweroroapꞌa be, oꞌg̃ukũyjo g̃u maꞌg̃u ip. 

“Oceju dak ocetabut Jesus kay” i napa ma eꞌeꞌukayũ oõm ip ocekawẽn 
co am ocaꞌõxikap ojuy. Jewemukorẽm ojuy ip.
— Teku juy ataypuꞌag̃obixeedakacat wuydobuyũꞌũmꞌũm ekawẽn tag̃ 

— ioꞌe ixeyũ ma. — Apẽnpuye dak eybuꞌu wuydobuyũꞌũmꞌũm pabi 
dag̃ jekum Jesus eju mũg̃ꞌi eyeku buje? — ioꞌe ip ocewebe. — Imẽn 
cũg̃ g̃u Deus xe — ioꞌe ip ocewebe. — Wuydobuyũꞌũmꞌũm pabi dag̃ 
cuy epeku, Jesus kay aꞌg̃u eyetabut ma — ioꞌe ip ocewebe.
5 Ixeyũ ekawẽn kay g̃u bit oceju - - pũg̃ em tak kaꞌũma.
— Haꞌa wuydobuyũꞌũmꞌũm pabi dag̃ cuy ajeku cũg̃ ma wuyꞌe am 

Deus xe — iꞌũmg̃u juk adi oceꞌe oceju bit.

Imẽn oceꞌe buje, kuka juk kawẽn idipat oceg̃uwarurun. Ijoꞌi g̃u kuka 
juk oꞌe. Imẽn oceꞌe buje, eymug̃uykuku kuka juk oceju.

6 Ig̃oꞌa be oꞌjeꞌawero ip itabucayũ kukukꞌukayũ. Soat xe yaꞌõbuyxi ip 
osodop. Yobog̃ g̃u ip oxe bit ijodiat pit. Deus kacũg̃ kay g̃u ag̃ - - badi 
acã. Iisuan g̃u ixeyũ bit omutaybin.
— Waraꞌan pit cuy eg̃utaybin Judeuꞌũmayũ — iꞌũmg̃u oꞌe ip owebe. 

7 — Deus cuk Paulo oꞌjomuy kawẽn idipat muwẽn ãm Judeuꞌũmayũ 
be. Judeuyũ be bit Pedro oꞌjomuy kawẽn idipat muwẽn ãm — ioꞌe 
ip jewewebe.
8 Deus jaꞌõbacaap oꞌg̃ũm owebe jekawẽn muwẽn ãm Judeuꞌũmayũ 
be. Ixe emumuju õn. Judeuyũ be bit jekawẽn muwẽn ãm jaꞌõbacaap 
oꞌg̃ũm Pedro be.

9 — Deus Paulo mujujum jekawẽn muwẽn ãm Judeuꞌũmayũ be — 
ioꞌe ip itabucayũ kukukꞌukayũ - - Tiago, Pedro dak, João dak.
Imẽnpuye juk ip obumukug̃. Barnabé bumukug̃ tak ip jeburerexi ip 
puye.
— Judeuꞌũmayũ be eyju ma juy Jesus ekawẽn epeg̃uwẽnuwẽn. Oceju 

bit cuy Judeuyũ be oceg̃uwẽnuwẽn — ioꞌe ip. 10 Pũg̃ ma ip ocemug̃ebu. 
— G̃ebum cuy epesop tadaybotbocayũ kay - - itabucayũ kay - - ocexeayũ 
kay — i juk oꞌe ip ocewebe. — Dinheiroꞌin cuy epeg̃udot cekay ip, 
kaꞌũma kug̃ puye — i juk oꞌe ip ocewebe.
Õn tak ocokcok cĩcã oce imudot am.

11 G̃uyjom ma Pedro oajẽm ocekay, oceju Antioquia ka be bima. Õn pit 
xeku og̃ukorẽm wararaꞌacayũ etabun ma, warẽmtag̃ ma jekukum puye. 
12 Tiago jebureyũ oꞌg̃udot ocekay. Antioquia ka be ip oajẽm. Ixeyũ ajẽmꞌũm 
pima, Pedro jekõnkõnꞌuk osunuy itabucayũ eju - - Judeuꞌũmayũ eju - - Judeuyũ 
babi dag̃ jekukuꞌukꞌũmayũ eju - - taypuꞌag̃obixeedakatkatꞌũmayũ eju. Tiago 
bureyũ ajẽm puje bit, ibuꞌu oꞌe jekõn ãm ceweju ip - - Judeuꞌũmayũ eju. 
Iparara osunuy Judeuyũ buxim - - “Judeuꞌũmat jedaypuꞌag̃obixeedakacan 
cuy cũg̃ ma iꞌe am Deus xe, itabut maꞌg̃u ip Jesus kay” iꞌeꞌeꞌukayũ buxim. 
13 Imẽnpuye Pedro buxim oꞌe ip wararaꞌacayũ Judeuyũ. Pũg̃ tag̃ ma 
oeku ip jeweweju Judeuyũ. Jeparara pibun ibuꞌu oꞌe ip Judeuꞌũmayũ 
eju jekum. Barnabé dak ixeyũ buxim iparara oꞌe. Pũg̃ tag̃ ma oeku 
Judeuyũ eju. Judeuꞌũmayũ eju bti ibuꞌu oꞌe jekum jeparara pibun. 14 Cũg̃ 
g̃u oꞌe ip jekukum. Kawẽn idipat tag̃ g̃u ip jekukum oꞌe. Iboap co buje 
juk ocekawẽn Pedro eju wararaꞌacayũ etabutpe.
— Ẽn Judeu — i juk oce cebe. — Inaka Judeuꞌũmat coꞌi ẽn jekukum 

— i juk oce cebe. — Judeu ekukuap puxim g̃u ẽn jekukum — i juk 

oce cebe. — Apẽnpuye dak ẽn eꞌem Judeuꞌũmayũ be “Judeuyũ babi 
dag̃ cuy epeku!” i? — i juk oce cebe.

15 Oceju bit Judeuyũ ocekapap pin ma.
— Ikẽrẽat mujurũg̃rũg̃ꞌukayũ Judeuꞌũmayũ — i oceju eꞌem, 

ocedobuyũꞌũmꞌũm ekawẽn tag̃ g̃u ip jekukum puye.
16 Wuyju bit kuy wuyetabut Jesus Cristo kay. Deus xe wuyju cũg̃ ma 
wuydobuyũꞌũmꞌũm ekawẽn tag̃ wuyekuap tomuju g̃u - - wuyetabucap 
tomuju acã. Deus xe wuyju cũg̃ ma wuydobuyũꞌũmꞌũm ekawẽn tag̃ 
jekukum puye g̃u - - wuyetabut puye acã. Kaꞌũma ma cũg̃ ma Deus xe 
jedobuyũꞌũmꞌũm ekawẽn tag̃ jekuap tomuju.

17 — Cristo kay wuyetabun puje acã cũg̃ ma acesop Deus xe, 
wuydobuyũꞌũmꞌũm ekawẽn tag̃ jekukum g̃u maꞌg̃u wuyju — i wuyju 
eꞌem.
Imẽn iꞌe buje, ibapuk eꞌem soat pe Judeuꞌũmayũ joꞌi ma wuyju dak 
ikẽrẽat mug̃ẽg̃ẽꞌukayũ iap. Ibuꞌu g̃u paxi Cristo jeꞌe wuywebe ikẽrẽat 
mug̃ẽ ãm? Ibuꞌu ma! Cedag̃ g̃u cexe. Ijoꞌi g̃u cexe.

18 — Wuydobuyũꞌũmꞌũm ekawẽn tag̃ wuyekukuap tomuju g̃u wuyju 
cũg̃ ma Deus xe - - wuyetabucap tomuju acã — iꞌeꞌeꞌuk cuk adi og̃uy. 
Imẽnpuye “Wuydobuyũꞌũmꞌũm ekawẽn tag̃ cuy ajeku cũg̃ ma wuyꞌe am 
Deus xe” oꞌe buje, kuyat wekawẽn kuka ocepere, wuydobuyũꞌũmꞌũm 
pabi dak kuka og̃upubutbun. 19 Ibaꞌore owebe cũg̃ ma iꞌe am Deus xe 
wuydobuyũꞌũmꞌũm ekawẽn tag̃ wekuap tomuju. Deus ekawẽn tup 
cocom cuk wetaybin iboam. Ibaꞌore soat pe wuywebe soat iboap 
ekawẽn tag̃ jeku am. Wuydobuyũꞌũmꞌũm pabi dag̃ wuyekuap tomuju 
wuyju cũg̃ ma Deus xe ibima apẽg̃ãm Cristo oeꞌũ korosa be? Kaꞌũma 
ãm ma! 20 Jekpiwan ma Jesus oeꞌũ korosa be owebeam iap kay wetabut 
pima, obikuyap tag̃ g̃u õn jekukum. Cristo biõg̃buk omuy owebe. Kuyje 
wekukukuap kuy ocepere. Deus ipot kay wetabucap eju õn jekukum 
g̃asũ bit. Ixe ipot jekpiwan ma oeꞌũ weꞌũap puxim, okukpin cĩcã cexe 
buye. 21 Deus ibikuy soat kuk am xipan.
— Okug̃ g̃u juy! — iꞌũmg̃u õn pit eꞌem cebe. Õn pit imẽn g̃u eꞌem. 

Wuydobuyũꞌũmꞌũm pabi dag̃ wuyekuap tomuju wuyju cũg̃ ma Deus 
xe ibima, apẽg̃ãm Cristo oeꞌũ korosa be? Kaꞌũma ãm ma!

3  1 Galácia eipi watwat, eyag̃uybaꞌarẽm cĩcã! Abu dak cuk eymug̃uykuku? 
Abu dak cuk eymubuꞌun kawẽn icẽmat tag̃ eyekuap puxim? Apẽn 

Jesus Cristo oeꞌũ korosa be iap cuk adi oceg̃uwẽn eywebe. Ibapug̃ ma juk 
adi oceg̃uwẽn eywebe. Imẽnpuye juk adi eyetabut cĩcã epesop cekay. 2 Pũg̃ 

g̃u buk og̃uwẽn eywebe. Deus jebiõg̃buk oꞌg̃uõm eywebe wuydobuyũꞌũmꞌũm 
ekawẽn tag̃ eyekuap puye g̃u! Ibiõg̃buk oõm eywebe apẽn Cristo oeꞌũ iap 
ekawẽn eyetaybit puye; iboap ekawẽn kay eyetabut puye dak. 3 Eyaꞌõbacaam 
g̃u juk epesop Deus ebekitkiyũm - - Deus biõg̃buk aꞌõbacaam acã. G̃asũ bit:
— Wuyaꞌõbacaam ma ixe aꞌõ dag̃ ajeku — i eyju eꞌem teꞌe ma.

Eyag̃uybaꞌarẽm cĩcã dak epesop. 4 Kuy bima juk adi eyetabut cĩcã epesop 
Jesus kay, ipiatpiꞌajojoan maꞌg̃u ip eywebe itabutꞌũmayũ. G̃asũ bit xeꞌe 
jeybuꞌun cekay? Teꞌe ma du juk adi ipiat epesupiꞌajojo? Ibaꞌore! 5 Deus 
cuk adi jebiõg̃buk aꞌõbacaap oꞌg̃ũm eywebe. Ixe aꞌõbacaam wuywebe iꞌe 
baꞌoreat cuk adi epeg̃ubapukpukpuk soat etabutpe. Jaꞌõbacaap oꞌg̃ũm 
eywebe wuyawẽwẽap ekawẽn tag̃ eyju jekukum puye g̃u. Oꞌg̃ũm eywebe 
eyju Deus ekawẽn kay jĩjã buye, cekawẽn kay eyetabut puye dak.

6 Abraão etabucap puxim eyju dak cuk adi eyetabut epesop Deus 
kay. Imẽn Deus Abraão oꞌg̃uwẽn: — Ixe juk adi itabut cĩcã osunuy 
okay — i. — Imẽnpuye cũg̃ ma osunuy oxe i.
7 Ixe-buxim itabucayũ Abraão naxeg̃ebitbicayũ Deus xe, Judeuyũ g̃u 
maꞌg̃u ip. Iboam cuy eyetaybin. 8 Deus cuk adi oꞌe jewebe ma:
— G̃uyjom cũg̃ ma jeedop ip oxe wararaꞌacayũ dak - - Judeuꞌũmayũ 

— i. — Itabun puje ip cũg̃ ma jeedop ip oxe Judeuyũ joꞌi ma — i juk 
adi oꞌe jewebe ma.
Imẽnpuye imẽn eꞌem Deus ekawẽn tup:

“Õn ma xipacat og̃ũm soat ka watwat pe, ẽn etabut okay 
buye,” iꞌeꞌem Deus Abraão be, i.

Imẽn Deus kawẽn idipat oꞌg̃uwẽn Abraão be xipacat ũm awap soat ka 
watwat pe. 9 Abraão itabut cĩcã osunuy Deus kay. Imẽnpuye Deus xipacat 
oꞌg̃ũm cebe. Ixe-buxim soat itabucayũ dak xipacat jeejat Deus xewi.

10 Imẽn eꞌem Deus ekawẽn tup:
Wũy ma jeedop ip Deus wi ipiatꞌajojom wuyawẽwẽap ekawẽn 
tag̃ jekukumꞌũm pima, soat ekawẽn tag̃ jekukumꞌũm pima, i.

Imẽnpit ibaꞌore soat pe wuywebe soat ekawẽn tag̃ wuyeku am 
wuyawẽwẽap ekawẽn tag̃. Imẽnpuye:
— Xipat g̃u eyju oxe — iꞌeꞌem Deus soat pe - - “Wuyawẽwẽap ekawẽn 

tag̃ wuyeku buje acã cũg̃ ma acesop Deus xe” iꞌeꞌeꞌukayũ be.
11 Deus cuk adi oꞌe:
— Eyetabut okay bima acã, cũg̃ ma epesop oxe — i.

Imẽnpuye wuyawẽwẽap ekawẽn tag̃ wuyekuap puye g̃u cũg̃ ma acesop 
Deus xe. Imẽntak eꞌem Habakuque ekawẽn tup - - kuyjeat ekawẽn 
tup - - Deus ekawẽn muwẽnuwẽnꞌukat ekawẽn tup:

Itabucat ma cũg̃ ma Deus xe, i. Soat em itait jeenuy Deus xe, i.
12 Imẽnpit itabutꞌũmat tak wuyawẽwẽap ekawẽn tag̃ jeku ojuy. Imẽntak 
eꞌem Deus ekawẽn tup:

Wuyawẽwẽap ekawẽn tag̃ jekukuꞌukat acã cũg̃ ma jeenuy 
Deus xe - - soat ekawẽn tag̃ jekukuꞌukat, i. Soat em itait 
jeenuy Deus xe, i.

13 — Xipat g̃u ẽn oxe — iꞌeꞌem Deus soat pe - - ikẽrẽat mujurũg̃rũg̃ꞌukayũ 
be.
Cristo bit oeꞌũ apẽn cuk adi ikẽrẽat ag̃ujurũg̃rũg̃iap teida am. Imẽn 
eꞌem Deus ekawẽn tup:

Korosa eju ibamupayaat wũy ma jeenuy Deus wi ipiatꞌajojom 
ikẽrẽat kug̃ puye, i.

Korosa eju bima: — Wũy ma juy eg̃uy owi ipiatꞌajojom ikẽrẽat kug̃ ẽn 
puye — ioꞌe Deus Jesus pe.
Wuywebe g̃u imẽn oꞌe. Jesus pe acã imẽn oꞌe, apẽn cuk adi ikẽrẽat 
ag̃ujurũg̃rũg̃ iap kug̃ puye. 14 Deus oꞌe Abraão be: — Xipacat og̃ũm 
soat ka watwat pe, ẽn etabut okay buye — i.
Jesus Cristo kay Judeuꞌũmayũ itabun puje, Deus xipacat jeꞌg̃ũm cebe 
ip. Xipacat jeꞌg̃ũm cebe ip korosa eju Cristo apẽn cuk adi ikẽrẽat 
ag̃ujurũg̃rũg̃ iap oꞌtujowat jewebe buye. Imẽnpuye Deus jebiõg̃buk 
muõmõm wuywebe wuyetabut puye. Imuõmõm wuywebe apẽn cuk 
adi oꞌe Abraão be iap tag̃.

15 Okitpitpiyũ, apẽn jebapukpug̃ soat kabia wuywebe iap tag̃ õn 
jeymutaybin. Abu wuybubut jeꞌjat wuyeꞌũ buje iaptup mubararak 
pin pima, wuyju wuybutet mubarararag̃ ixedup pe. Wuybure dak 
jebutet mubarararag̃ ixedup pe. Xepxep putet mubararak puje, ibaꞌore 
wararaꞌacat pe iboaptup ekawẽn mupubut am. Iboaptup ekawẽn 
muwarurun am tak ibaꞌore ma cebe ip.

16 — Xipacat og̃ũm ewebe, enaxeg̃ebit pe dak — i juk adi oꞌe Deus 
Abraão be.
“Enaxeg̃ebitbiyũ be” iꞌũmg̃u eꞌem ibodup. “Enaxeg̃ebit pe” i acã eꞌem. 
Adeayũ be g̃u kuka xipacat oꞌg̃ũm. Pũg̃ pe ma kuka oꞌg̃ũm - - Cristo be 
ma. 17 Imẽn õn e ojuy eywebe. Deus cuk kuy oꞌe Abraão be:
— Xipacat og̃ũm soat ka watwat pe, ẽn etabut okay buye — i. — Soat 

em waꞌõ dag̃ õn eꞌem — i juk oꞌe.
G̃ũyjom acã wuyawẽwẽap ekawẽn oꞌg̃uwẽn Moisés pe ixe be imuwẽn 
ãm jebekitkit pe - - 430 koato kap puje ma. Wuyawẽwẽap ekawẽn 
muwẽn puje bit:

— Obuꞌu oce xipacat ũm ãm Abraão be g̃asũ bit — iꞌũmg̃u oꞌe Deus. 
— Apẽn cuk oce cebe iap tag̃ g̃u oce g̃asũ bit — iꞌũmg̃u oꞌe.
18 Wuyawẽwẽap ekawẽn tag̃ wuyekuap puye Deus xipacat ũmũm 
wuywebe bima, apẽn cuk adi oꞌe Abraão be iap tag̃ g̃u kuka oꞌg̃ũm 
wuywebe. Imẽnpit Deus xipacat oꞌg̃ũm Abraão be “Xipacat og̃ũm 
ewebe ẽn etabut okay buye” ioꞌe buye. Deus jaꞌõ dag̃ eꞌem soat em.

19 — Apẽnpuye dak Deus wuyawẽwẽap ekawẽn oꞌg̃uwẽn Moisés 
pe? — i du eyju eꞌem owebe?
Õn jeymutaybin. Wuyawẽwẽap ekawẽn oꞌg̃uwẽn wuymutaybit am 
ajo Deus bikuyap tag̃ g̃u iam. G̃uyjom kuka Abraão naxeg̃ebit oꞌkap - - 
Jesus Cristo. Deus xipacat kuka oꞌg̃ũm cebe jaꞌõ dag̃. Ikapꞌũm pima 
bit, kuy juk adi wuyetaybit ajop soat ipi juacat kũyjobitꞌũm ip Deus 
aꞌõ kay iam. Deus ma oꞌjekawẽn Abraão be.
— Xipacat og̃ũm ewebe — i juk oꞌe cebe.

Wuyawẽwẽap ekawẽn muwẽn pin pima bit, ijodiacat eju g̃u oꞌjekawẽn. 
Koap jekawẽn tojotjotꞌukayũ be oꞌg̃uwẽn. Ixeyũ oꞌg̃udot jekawẽn muwẽn 
ãm ijodiacat pe. Ijodiat ma g̃uwẽn iboap wuywebe. 20 Wuyju wararaꞌacat 
mujujum wuybure kay imukũyjo pin pima. Imẽnpuxim Deus ixeyũ 
oꞌg̃udot ijodiacat mukũyjo am, ixeyũ be “Haꞌa, ijop ekawẽn tag̃ cuy 
ajeku” iꞌe am. Deus pit pũg̃ ma. Wuyju imujuap wiwim g̃u Deus, jaꞌõbi 
ma eꞌem puye. Wuywebe bit ibaꞌore imuju am. Ibaꞌore wuywebe “Ẽn 
imẽn eceꞌe. Õn tak waraꞌat tag̃ oce” iꞌe am Deus pe, ixe mujujum g̃u 
wuyju buye. Jaꞌõbi ma: — Xipacat og̃ũm ewebe — i juk oꞌe Abraão be.

21 — Eyetabun puje acã cũg̃ ma epesop oxe — iꞌeꞌem Deus.
— Cũg̃ ma epesop oxe eyawẽwẽap ekawẽn tag̃ eyeku buje acã — i 

dak tu eꞌem wuywebe?
Xepxep ekawẽn tag̃ tu Deus eꞌem wuywebe? Kaꞌũma! Deus pe wuymucũg̃ 
put wuyawẽwẽap ekawẽn muwẽn ãm ibima, “Eyawẽwẽap ekawẽn tag̃ 
eyeku buje acã cũg̃ ma epesop oxe” i kuka juk oꞌe Deus wuywebe. 
22 Imẽn eꞌem Deus ekawẽn tup:

Soat ipi watwat ikẽrẽat kug̃, i.
Ibaꞌore soat pe wuywebe wuyawẽwẽap ekawẽn tag̃ wuyeku am - - 
soat ekawẽn tag̃. Imẽnpuye pũg̃at kay wuyetabun puje acã cũg̃ ma 
acesop Deus xe - - Jesus Cristo kay wuyetabun puje acã. Soat ixe kay 
itabucayũ xipacat jeejat Deus xewi “Xipacat og̃ũm soat pe itabucat 
pe” ioꞌe Deus puye.

23 Kuy bima juk adi wuyetaybit g̃u ajop wuyetabut am. Wararaꞌacat 
pe wuymutaybicat wiwim cuk adi ajop wuyetabut am Jesus kay. 

Taomũnmũnat puxim cuk adi ajop wuyawẽwẽap ekawẽn tag̃ jeku ojuy. 
24 Bekitkit puxim cuk adi ajop. Bekicat kukat puxim wuyawẽwẽap 
ekawẽn wuykug̃ osunuy. Ikukat bekicat mukũyjojom ixe be warẽmtag̃ 
ma jekuap puxim. Imẽnpuxim wuyju dak wuyawẽwẽap ekawẽn 
tag̃ cuk adi ajekuku warẽmtag̃ ma wuyekuap puxim. Cristo ajẽmap 
wiwim cuk adi ajop. Yajẽmꞌisum cũg̃ ma acesop Deus xe Cristo kay 
wuyetabucam acã.

25-26 G̃asũ bit wuyetabut Cristo kay. Mũg̃ꞌi wuyju ceweju. Ixe kay 
wuyetabun puje bekitkit puxim g̃u ajop. Deus ipotpoyũ ma ajop 
yaypanayũ buxim. Imẽnpuye wuyawẽwẽap ekawẽn tag̃ g̃u ajeku g̃asũ 
bit. Bekicat ikukacecat puxim g̃u wuyju. 27 Eyetabun puje, kuy juk 
eymubatisasanat “Jesus eju mũg̃ꞌi ojeku g̃asũ bit” iꞌe am soat pe. G̃asũ 
bit Cristo eju mũg̃ꞌi eyju jekukum. Cristo buxim epeku. 28 Cristo eju 
mũg̃ꞌi jekukum pima, Judeu, Judeuꞌũmat tak weg̃ũg̃ũn ma ip jekukum. 
Teiꞌũma kapikpikꞌukat, teibubum kapikpikꞌukat tak weg̃ũg̃ũn ma ip 
jekukum. Ayacat, ag̃okatkat tak weg̃ũg̃ũn ma ip jekukum, Jesus Cristo 
eju mũg̃ꞌi jekukum pima.

29 — Xipacat og̃ũm enaxeg̃ebit pe — i juk adi oꞌe Deus Abraão be.
Cristo eykukat. Imẽnpuye Abraão naxeg̃ebitbicat eyju Deus xe. Imẽnpuye 
xipacat epejat Deus xewi apẽn ixe juk adi oꞌe cebe iap tag̃.

4  1 G̃ebum cuy ajop apẽn ipotpoyũ jebay bubut pum iap kay.
— Yaypan pima acã okpot soat obubut jeꞌjat jebubun — iꞌeꞌem 

cebay.
Yaypanꞌũm pima bit, jebay eju kapikpikꞌukat coꞌi ma ipot. Yaypan pima 
acã soat kug̃ jeenuy - - jebay bubut kug̃. 2 Yaypanꞌũm pima, wararaꞌacayũ 
bekicat kug̃ imukũyjojom. Wararaꞌacayũ cebay bubut kug̃, cebay 
ekawẽn tag̃ ma. 3 Bekicat yag̃uyꞌũm bekin pima. Bekitkit puxim wuyju 
dak ajop wuyetabunꞌisum Jesus kay. Tũybe wuyawẽwẽap ekawẽn tag̃ 
wuyekuap tomuju cũg̃ ma acesop Deus xe iãn cuk adi ajop. 4 Imudocap 
kabia ajẽm puje, Deus jekpot oꞌg̃udot ijodi. Wuyjoꞌi oꞌkap ayacatꞌuk 
pewi. Wuyawẽwẽap ekawẽn tag̃ cuk adi oekukuku Judeu buye.

5 — Ibaꞌore ocewebe soat ekawẽn tag̃ jeku am ocawẽwẽap ekawẽn tag̃ 
— iꞌeꞌeꞌuk ajop Deus pe. — Apẽntak cũg̃ ma acesop cexe? — iꞌeꞌeꞌuk 
ajop wuyewewebe.
Jesus pit eꞌem wuywebe:
— Waꞌõbacaap og̃ũm eywebe - - eyawẽwẽap ekawẽn tag̃ eyku am 

g̃u - - Deus ebekitkiyũm eyeꞌe am acã! — i.

Gálatas 3 ,  4

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



521

6 Ixe Deus cuk jekpot biõg̃buk oꞌg̃uõm wuywebe “Eyju dak okpotpoyũ” 
iꞌe am wuywebe. Imẽnpuye:
— Bay! — i wuyju dak eꞌem cebe Jesus aꞌõ nomuju. — Bay — iꞌeꞌem 

wuyju ibiõg̃buk aꞌõbi.
7 Deus eju kapikpikꞌukayũ g̃u aꞌg̃u eyju. Ipotpoyũ ma eyju. Imẽnpuye 
soat jeꞌg̃ũm eywebe jekpotpoyũ be iũmũmap.

8 Kuy bima juk adi eyetaybit g̃u epesop Deusan. Wararaꞌacayũ kay 
juk adi eyetabut epesop. Tũybe iteyũ ma deusyũ iãn cuk adi epesop. 
9 G̃asũ bit eyetaybit Deusan. Ixe dak oꞌe itaybit eyjum. Apẽnpuye 
dak waram eyetabut pin maꞌg̃uto deusbaroyũ kay? Teꞌe ma kuka 
eyetabut epesop cekay ip. Wuybuywan paꞌore ip cebe itaybitꞌũm 
puye. Teꞌe ma du ixeyũ aꞌõ kay epeꞌe g̃uto? Eyag̃uybaꞌarẽm! 10 Tũybe 
cũg̃ ma acesop Deus xe kabia muxipanpan pima iãn eyju eꞌem, kaxi 
muxipanpan pima dak iãn, koato muxipanpan pima dak iꞌan eyju 
eꞌem. 11 Wag̃uybabiꞌũmꞌũm cĩcã eykug̃. Teꞌe ma du juk adi ocekapik 
kawẽn idipat muwẽnuwẽn eywebe? Wag̃uybabiꞌũmꞌũm cĩcã eykug̃.

12 Okitpitpiyũ, Cristo aꞌõ kay kũyjobin cuy epesop obuxim. Õn 
tak eybuxim yaꞌõ kay. Õn cuk adi eyburem og̃uy. Eyju dak cuk adi 
warẽmtag̃ g̃u epesop okug̃. 13 Koap weku buje, kawẽn idipat epeyaꞌĩjojo 
g̃u buk. Õn pit cuk oju imuwẽn ãm eywebe owãtaxipi buye. Oju g̃u 
waraꞌat ka kay. 14 Eyag̃uybabiꞌũmꞌũm cuk adi epesop okug̃ owãtaxipi 
buye. Owãtaxipiap waywayway g̃u juk adi epesop.
— Paulo kay g̃u oceju soat em iwãtaxipi buye — iꞌũmg̃u juk adi epeꞌeꞌe.

Eydukꞌa be juk adi eyju okuk. Xipan cuk adi eyju okuk kabi bewiat 
kukap puxim - - Deus ekawẽn tojotjotꞌukat kukap puxim - - Jesus Cristo 
kukap puxim. 15 Eycokcog̃ cuk adi epesop okug̃. Okay jĩjã juk adi epesop. 
Apẽnpuye dak epeꞌe okay g̃u g̃asũ bit? Ibaꞌoreꞌũm pima eyeta kuka 
juk epesutaũm owebe wetam. 16 Icẽmãn acã juk adi ocekawẽnwẽn 
eywebe. Apẽnpuye eyju g̃asũ okay g̃u?

17 Jewexe ma ip eykay ixeyũ warẽmtag̃ ma eymutaybitbinꞌukayũ. 
Eymuꞌag̃uybaꞌarẽm ojuy ip okayꞌũm ãm. Ibuꞌu ip eywebe okay am. Ibikuy 
ip jewekay iꞌe am apẽn kuy bima okay jĩjã epesop iap puxim. 18 Xipat 
wuywebe wararaꞌacat kay am xipat iꞌe ojuy bima. Ixeyũ muꞌag̃uybaꞌarẽm 
ojuy bima bit, xipat g̃u kuka oꞌe cekay am. Iboap icẽmãn soat em. 
Eykukpin cĩcã oxe, eyxe g̃uꞌmaꞌg̃u õn. 19 Bekitkit, eykukpin cĩcã oxe. Ayacat 
iꞌitpiat puxim õn. Wag̃uybabiꞌũmꞌũm cĩcã eykug̃. Cristo ekukuap puxim 
eyju dak jekukum iap wiwim õn ayacat jeꞌit kapap wiwim iap puxim. 
20 Wag̃uybabiꞌũmꞌũm cĩcã eykug̃. Eyxe pin cĩcã oxe. Apẽntak õn jeyawẽ?

21 — Moisés ekawẽn tag̃ cuy ajeku - - wuyawẽwẽap ekawẽn tag̃ — i 
teꞌe ma eyju eꞌem.
Eyetaybit tu apẽn wuyawẽwẽap ekawẽn eꞌem iam? 22 G̃ebum cuy 
epesop Abraão ipotpoyũ kay - - xepxepayũ kay. Xepxep osodop ip 
Abraão ipotpoyũ. Pũg̃ ma ixi teiꞌũma kapikpikꞌukat osunuy Abraão 
dukꞌa be. Waraꞌat xi bit Abraão tayxiat osunuy. 23 Kapikpikꞌukat it oꞌkap 
wuykapap puxim. Itayxiat it pit Deus aꞌõbi oꞌkap. Oꞌkap “Ekpon og̃ũm 
ewebe” ioꞌe buye. 24 Xepxep aoyũ xepxep em Deus jekawẽn oꞌg̃uwẽn 
jebekitkit pe iap puxim. Jekawẽn oꞌg̃uwẽn jebekitkit awẽwẽ ãm. Coꞌa 
bicũg̃pe bima oꞌg̃uwẽn Moisés pe, Sinaiꞌa bicũg̃pe bima. Wuyawẽwẽap 
ekawẽn tag̃ jeku ojuyayũ teiꞌũma kapikpikꞌukat it puxim - - Agar it 
puxim. 25 Agar coꞌa buxim - - Sinaiꞌa buxim - - Arábia eipi beatꞌa buxim.
— Wuyawẽwẽap ekawẽn tag̃ wuyekuap tomuju acã cũg̃ ma acesop 

Deus xe — i teꞌe ma eꞌem pũg̃pũg̃ayũ. Agar it puxim ixeyũ - - Ismael 
buxim - - teiꞌũma kapikpikꞌukat it puxim. Jerusalém ka ixeyũ Judeuyũ 
ka. Ixeyũ aꞌõ kayayũ dak wuyawẽwẽap ekawẽn tag̃ jeku ojuy cũg̃ ma 
iꞌe am Deus xe. 26 Waraꞌat ka bit opop. Jerusalém ka buxim ibo ka. 
Kabi bewiatka bit ibo ka. Wuyju ma ibo ka watwat. Itayxiat it puxim 
wuyju - - Isaque buxim.
— Cũg̃ ma wuyju Deus xe wuyetabut puye — i wuyju eꞌem.

27 Imẽn eꞌem Deus ekawẽn tup:
Tũꞌũ, ecokcog̃ cuy eg̃uy eꞌitꞌet g̃u maꞌg̃u ẽn, i. Ecokcog̃ cuy 
eg̃uy eꞌit esupiꞌajo g̃u maꞌg̃u ẽn, i. Ayacat oꞌjepere iat iyũ 
ade jeꞌe - - jektop eju nuyat iyũ bodi ma, i.

Imẽn eꞌem Isaías emudupmubararaktup.
28 Okitpitpiyũ, Deus aꞌõbi Isaque oꞌkap. Ixe buxim eyju dak yaꞌõbi 

Deus ipotpoyũm epesop. 29 Wuykapap puxim oꞌkapiat Deus biõg̃buk 
aꞌõbi oꞌkapiat kaykay jĩjã osunuynuynuy. Ibabiwarere osunuynuynuy 
cekay. Iwaywayway acã osunuynuy. G̃asũ dak imẽn ma jebapukpug̃ 
iboap. Wuykapap puxim oꞌkapꞌiayũ Deus biõg̃buk aꞌõbiayũ kaykay 
jĩjã. Iwaywayway jĩjã ip. Warẽmtag̃ ip ikug̃. 30 Imẽnpit, imẽn eꞌem 
Deus ekawẽn tup:

“Teiꞌũma kapikpikꞌukat cuy eg̃ujẽm edukꞌa bewi,” i juk oꞌe 
Deus Abraão be, i. “Eg̃ujẽm cuy iꞌit eju ma,” i. “Etayxiat it 
puxim g̃u ixe it,” i. “Jebay bubut jeꞌjat g̃u,” i. “Etayxiat it 
acã jeꞌjat,” i.

31 Imẽneju, okitpitpiyũ, g̃ebum cuy epesop iboap ekawẽn kay. Teiꞌũma 
kapikpikꞌukat it puxim g̃u wuyju - - itayxiat it puxim acã.

5  1 Cristo juk jaꞌõbacaap oꞌg̃ũm wuywebe wuyjupinap tag̃ wuyeku 
am. Ixe aꞌõbacaap kug̃ cuy epesop soat em.

— Wuyawẽwẽap ekawẽn tag̃ cuy ajeku cũg̃ ma wuydop am Deus 
xe — i waram pit cuy epeꞌe g̃u.
Teiꞌũma kapikpikꞌukat puxim g̃u juy epesop waram.

2 Eyaꞌõpicũg̃cũg̃ cuy epesop wekawẽn kay! Õn Paulo. Judeu õn. Jesus kay 
bit wetabut. Õn ma jeymukũyjo. Wararaꞌacat pe eydaypuꞌag̃obixeedakacan 
pima, teꞌe ma kuka juk Cristo oeꞌũ eywebeam. 3 Imẽn ma õn eymukũyjojom.
— Soat ekawẽn tag̃ cuy epeku wuyawẽwẽap ekawẽn tag̃ - - Moisés 

ekawẽn tag̃ — i õn eꞌem soat pe oꞌjewedaypuꞌag̃obixeedakacatꞌiayũ be.
4 “Cũg̃ ma acesop Deus xe wuyawẽwẽap ekawẽn tag̃ wuyju jekukum 
puye” iꞌeꞌeꞌukayũ wũy ma ip Cristo wi. Jetabucap kuy oꞌjepere ip. Ibuꞌu 
ip Deus pe xipan jekukan. 5 Wuyju bit wuyetaybit cũg̃ ma acesop Deus xe 
wuyetabut Jesus Cristo kay buye iam. Cũg̃ ma acesop cexe iap wiwim cĩcã 
wuyju. Iboap wiwim cĩcã wuyju soat em Deus biõg̃buk wuyaꞌõmucanucan 
puye. 6 Jesus Cristo eju mũg̃ꞌi wuyju jekukum pima, yobog̃ g̃u Deus xe 
wuydaypuꞌag̃obixeedakatkan pima, ixeedakatkanꞌũm pima dak. Yobog̃ 
pit cexe wuyetabucap acã. Wuyetabut pima xipan tak acejewekuk.

7 Kuy juk adi eyetabut cĩcã epesop Jesus Cristo kay. Abu juk kawẽn 
icẽmat kay eymubuꞌun? Apẽn cuk eymubuꞌun? 8 Apẽn xeꞌe ixe 
eyag̃uymuwarurun? Deus g̃u eyag̃uymuwarurun. Deus g̃u eymubuꞌun. 
Ixe juk eynaẽ cũg̃ ma eyeku am jexe.

9 — Tõmꞌĩt ma soatꞌa muyuhuhum - - pãoꞌa muyuhuhuaptõm. Yabog̃ 
eꞌem — i wuyju eꞌem.
Imẽnpuxim pũg̃ ma warẽmtag̃ ma eymutaybitbin pima, soat kuka 
warẽmtag̃ ma epeku.
— Wuyawẽwẽap ekawẽn tag̃ wuyekuap tomuju cũg̃ ma acesop Deus 

xe — i kuka oꞌe soat teꞌe ma.
10 Õn pit wetabut mabuk eykay. Wetaybit waram g̃uto eyag̃uysat epeꞌe 
iam. Waram g̃uto kawẽn icẽmat kay epesop. Wetaybit iboam mũg̃ꞌi 
wuyju wuykukukat eju buye. Warẽmtag̃ ma eymutaybitbinꞌukat pe 
bit Deus ipiat supiꞌajoat - - yaꞌõbuyxiꞌũmat pe, yaꞌõbuyxiat pe dak.

11 Okitpitpiyũ, okayꞌũmayũ teꞌe ma wawẽg̃mukẽrẽrẽrẽn.
— Paulo eꞌem wuywebe “Jewedaypuꞌag̃obixeedakatkacan cuy epesop”, 

i — i napa ma eꞌem ip soat pe.
Kuy bima juk adi ocece iboam soat pe. G̃asũ bit oce g̃u imẽn. Imẽn 
õn eꞌem pima, itakoma g̃u kuka adi Judeuyũ okay. Ixeyũ ma eꞌem 
imẽn soat pe. Õn pit eꞌem:

— Cũg̃ ma epesop Deus xe eyetabut pima Jesus oeꞌũ korosa be 
wuywebeam iap kay — i.
Imẽnpuye buk ip itakoma ma okay. 12 “Jewedaypuꞌag̃obixeedakatkacan 
cuy epesop Moisés ekawẽn tag̃” iꞌeꞌeꞌukayũ be bit:
— Epeyewedaxibadaꞌuk cuy pũg̃ em ma — i õn eꞌem.
13 Okitpitpiyũ, Deus cuk wuynaẽ wuyjupinap tag̃ wuyeku am. Imẽnpit:

— Obikuyap tag̃ cuy ojeku jewemucokcokcog̃, Deus onaẽ ojupinap 
tag̃ weku am puye — iꞌũmg̃u juy epeꞌe.
Eybikuyap tag̃ g̃u juy epeku jewemucokcokcog̃. Xipan cuy epeyewekuk. 
Jewebuywatwan tak cuy epesop! 14 Imẽn eꞌem wuyawẽwẽap ekawẽn 
tup: Xipan cuy wararaꞌacat ejukuk ewekukap puxim, i. Eywebe 
xipan wararaꞌacat kug̃ pima, wuyawẽwẽap ekawẽn tag̃ eyju jekukum 
soat ekawẽn tag̃. 15 Ikaꞌuat puxim jewewekug̃ pima bit, kuka xipan 
jewewekuap epeyepere, jewemuymuy bima dak, jewawẽg̃mukẽrẽrẽrẽn 
pima dak.

16 Õn mabuk jeyawẽ. Eybikuyap tag̃ g̃u juy epeku jewemucokcokcog̃. 
Ãg̃ cuy Deus biõg̃buk jeyag̃uydada. Ixe eyag̃uydadam pima warẽmtag̃ 
g̃u kuka epekuku ikẽrẽat mug̃ẽg̃ẽm. 17 Ajo Deus biõg̃buk cekay iap 
ajo wuyju cekay iap g̃u. Apẽn Deus biõg̃buk ibikuy iap puxim g̃u 
wuyju bit wuybikuy. Apẽn wuybikuy iap puxim g̃u dak Deus biõg̃buk 
pit ibikuy. Deus biõg̃buk bikuyap tag̃ jekukuꞌukat jebikuyap tag̃ g̃u 
jekukum jewemucokcokcog̃. Imẽnpuye ixe biõg̃buk bikuyap tag̃ jeku 
pin pima, wuybikuyap tag̃ g̃u kuka ajekuku - - ixe bikuyap tag̃ acã. 
18 Deus biõg̃buk wuyag̃uydadam pima, wuyawẽwẽap ekawẽn tag̃ g̃u 
kuka ajeku cũg̃ ma wuydop am Deus xe - - kawẽn kuyat tag̃ g̃u.

19 Wuybikuyap tag̃ jekukum pima, ikẽrẽat acã kuka ag̃ug̃ẽ. Soat 
wuyetaybit iboam. Wuybikuyap tag̃ jekukum pima, wararaꞌacat itop 
kaykay kuka ajop, wararaꞌacat tayxi dak; ikẽrẽat kay acã dak kuka 
ajop g̃ebum; wuyekawẽnkẽrẽm tak kuka ajop; 20 deusbaroyũ kay dak 
kuka ajop wuyetabun; wuybukaypan tak kuka ajop; wararaꞌacat aoka 
pin tak kuka ajop; jewaꞌõxikxig̃ tak kuka ajop; wuyetakomãmãm 
tak kuka ajop wararaꞌacat kay; wuyetabikukum tak kuka ajop soat 
kay; wuyaꞌõbuyxian pin tak kuka ajop; wuyewejakꞌũm tak kuka ajop 
wuybureyũ kay; 21 wuyetabutkarey dak kuka ajop; wuykaꞌoꞌom tak 
kuka ajop; jewetabutpe ma kuka ajop aoyũ dabiꞌoꞌom peta mug̃ẽg̃ẽm 
pima. Wuybikuyap tag̃ jekukum pima, warẽmtag̃ ma kuka ajop. Deus 
soat kukukan pima, jeõm g̃u ip kabi be imẽn jekukuꞌukayũ. Imẽn cuk 
oce eywebe. G̃asũ dak imẽn ma õn eꞌem eywebe.

22 Deus biõg̃buk wuyag̃uydadam pima bit, ikukpin kuka wararaꞌacat 
ajukukuk; wuycokcog̃ tak kuka ajop soat em; wuyag̃uybabibim tak 
kuka ajop; wuyukpiceg̃ẽm g̃u dak kuka ajop; wuyaꞌõdidim tak kuka 
wararaꞌacat ajukukuk; xipan tak kuka wararaꞌacat ajukukuk; wuyaꞌõ 
dag̃ tak kuka ajekuku soat em; 23 wuyaꞌõbuyxian pin g̃u dak kuka 
ajop; jewawẽwẽm tak kuka ajop ikẽrẽat mug̃ẽap puxim. Imẽn wuyju 
jekukum pima, wuyawẽwẽap ekawẽn tag̃ kuka ajeku - - kawẽn kuyat 
tag̃. 24 Jesus Cristo ebekitkiyũ wuyju. Imẽn wuyju jewawẽwẽm.
— Cristo oeꞌũ korosa be owebeam — iꞌeꞌem wuyju jewebe ma. — Ixe 

buxim oeꞌũiat puxim cuy ojeku. Jewemucokcokcog̃ obikuyap tag̃ g̃u 
juy ojeku — iꞌeꞌem wuyju jewebe ma.
Imẽn wuyju jewawẽwẽm. 25 Kuy bima Deus biõg̃buk wuymutabun 
Jesus Cristo kay. Ãg̃ cuy g̃asũ bit ixe wuyag̃uydada. 26 Wuyaꞌõbuyxian 
pin g̃u juy ajop. Wararaꞌacat ag̃utakomãn g̃u dak cuy. Wuyetabutkarey 
g̃u dak cuy ajop wararaꞌacat kay.

6  1 Okitpitpiyũ, wuybure be ikẽrẽat mug̃ẽ buje, ixe juy epeyawẽ. Deus 
biõg̃buk aꞌõ kay kũyjobicat cuy ixe yawẽ. Eywebe dak xipatꞌũmat 

imug̃ẽ g̃ũg̃ũn ixe buxim. Imẽnpuye eydayꞌemꞌum cuy epesop eywebe 
ikẽrẽat kukap puxim. 2 Jewebuywatwan cuy epesop. Jewebuywatwan 
pima, kũyjobit epesop Cristo aꞌõ kay. 3 Yaꞌõbuyxiꞌũmat “Õn pit waꞌõbuyxi. 
Osubuywan g̃u wararaꞌacat” iꞌeꞌem pima, jeweg̃uykukukum. Teꞌe 
ma eꞌem — Cristo ebekit õn — i. 4 G̃ebum cuy ajop wuyekukuap kay 
wuyetaybit am cũg̃ ma oceju jekukum iam, cũg̃ g̃u iam tak. Cũg̃ ma 
jekukum pima, wuycokcok aceꞌe wuyekukuap kay.
— Ibo ekukuap coꞌi du wekukuap xipat Deus xe? — i g̃u kuka aceꞌe.

5 Soat ma juy wuyekapikap ajukuk.
6 Wararaꞌacat pe Cristo ekawẽn wuymutaybitbin pima, wuybubutꞌin 

cuy ag̃uꞌẽꞌẽ cebe wuymutaybitbinapteim. 7 Jewemug̃uykukukum g̃u 
juy epesop. Deus yaꞌõmupubutpun paꞌore soat pe wuywebe. Ajo ataida 
iat tak kuka ajat ma. 8 Imẽnpuxim jewemucokcokcog̃ wuybikuyap tag̃ 
jekukum pima, ikẽrẽat kuka ag̃ujurũg̃. Wuyeꞌũ buje Deus wi wũy ma 
acesop. Deus biõg̃buk mucokcokcog̃ ixe bikuyap tag̃ jekukum pima 
bit, idipat kuka ag̃ujurũg̃ ixe aꞌõbacaan, ibiõg̃buk wuyag̃uydadam 
pima dak. Wuyeꞌũ buje, waram acejetait. Deus xe acesop soat em. 
9 Wuybuꞌuꞌum g̃u juy ajop xipacat mug̃ẽ ãm. Xipacat puap kabia be 
xipacat acejat wuybuꞌuꞌuꞌũm pima. 10 Imẽnpuye xipan wararaꞌacat 
kukap cuy acejepere g̃u. Wararaꞌacat podi ma itabucayũ ajukuk xipan.

11 Obum ma ijudup mubarararag̃ õn. Yobog̃ cĩcã wemumubararak. 
12 Xipan jewemuwẽnuwẽnayũ ma eꞌem eywebe:
— Jewedaypuꞌag̃obixeedakatkacan cuy epesop cũg̃ ma Deus xe 

eydop am — i.
Yobog̃an pin ip. Jesus Cristo oeꞌũ korosa be iap muwẽn puꞌu jĩjã 
ip. Iparara ip Jesus Cristo kayꞌũmayũ ipiat supiꞌajoat cebe ip iap 
puxim. 13 Jedaypuꞌag̃obixeedakatkacat ip. Soat tag̃ g̃u bit ip jekukum 
wuyawẽwẽap ekawẽn tag̃ g̃u. Eywebe jewedaypuꞌag̃obixeedakatkacat 
ojuy ip, “Ade ma ocaꞌõ kay kũyjobit” iꞌe ojuy ip puye.

14 — Mẽnku xipat wuywebe cũg̃ ma wuydop am Deus xe, g̃oku g̃uto 
— iꞌũmg̃u õn pit eꞌem. — Wuykukukat Jesus Cristo oeꞌũ korosa be 
wuywebe cũg̃ ma wuydop am Deus xe — i acã õn eꞌem.
Jesus kayꞌũmat ekukuap puxim g̃u weku pin g̃asũ bit. Idip g̃u oꞌe 
oxe iboap pit. Jesus kayꞌũmayũ dak jeku pin g̃u wekukuap puxim. 
Idip g̃u cexe ip iboap. 15 Wuyag̃uyꞌisu bima, yobog̃ g̃u Deus xe 
wuydaypuꞌag̃obixeedakatkat pima, ixeedakatkatꞌũm pima dak. Ibitbit 
ma. Yobog̃ pit cexe wuyꞌisum wuyeku am. 16 Õn kawẽnwẽn Deus eju 
yag̃uyꞌisum jekukuꞌukayũ beam - - Deus ebekitkit peam.
— Bay, ebekitkit ag̃uymubabibin cuy eg̃uy — i õn eꞌem cebe. — 

Etabotaidabotbon cuy eg̃uy cekay ip — i õn eꞌem cebe.
17 Okaykay g̃u juy ip jeedop. Waꞌõmukorẽm g̃u juy jeedop ip 

jewedaypuꞌag̃obixeedakatkacan iam. Kuy werowero opop wukxabi dag̃ 
ade. Iboap coco buje, itaybit jeꞌe ip Paulo kapikpig̃ cĩcã wuykukukat 
Jesus peam iam.

18 Okitpitpiyũ, “Xipan cuy Galácia eipi watwat ejukuk” i õn eꞌem 
wuykukukat Jesus Cristo be. Xipan cuy jeykuk.
Ibũrũn ma. 

1  1 Éfeso ka watwat, cartadup mubararag̃ õn eywebeaptum. Deus 
ebekitkiyũ eyju. Soat em eyju kũyjobit Jesus Cristo aꞌõ kay, ceweju 

eyju mũg̃ꞌi buye. Õn Paulo. Jesus Cristo emumuju õn Deus aꞌõbi.
2 Deus wuyebay. Jesus Cristo wuykukukat.

— Bay, Éfeso ka watwat cuy ejukuk xipan — i õn eꞌem Deus pe. — 
Ixeyũ ag̃uymubabibin cuy eg̃uy — i õn eꞌem cebe.

3 Kabi beacat pe xipacat ũmũmap coꞌi ma soat em Deus xipacat 
ũmũm wuywebe dak. Kabi beayũ buxim wuyju, Cristo eju mũg̃ꞌi 
wuyju buye. Imẽnpuye:
— Ẽn xipat cĩcã — i juy ace Deus pe soat em ma - - wuykukukat Jesus 

Cristo ebay be.
4 Ipi mug̃ẽꞌũm pima ma, Deus kuy wuynaẽ jebekitkiyũm. Cebekitkiyũ 
wuyju Cristo eju mũg̃ꞌi wuyju buye.
— Soat tag̃ iisu jeedop ip oxe webekitkiyũ — i juk oꞌe jewebe ma 

Deus. — Ikẽrẽat kug̃ g̃u ip jeedop oxe — i juk oꞌe jewebe ma.
Imẽn cuk wuynaẽ ixe xe wuykukpin puye.

5 — Jesus Cristo kay itabun puje, webekitkiyũm ip jeꞌe — ioꞌe Deus jewebe ma.
Imẽn Deus oꞌe, jexe wuykukpin puye. Ibikuy osunuy wuynaẽ ãm. 
Jemucokcok am cuk wuynaẽ. 6 Ipot ikukpin cĩcã osunuy cexe. Imẽnpit 
jekpot oꞌg̃udot wuykay wuydaxijo am teiꞌũmat ũmũmap puxim. Imẽneju:
— Kaꞌũma ma ejoꞌiat xipacat — i juy ace cebe soat em. — Soat podi 

ma ẽn xipacat ũmũm ocewebe — i dak cuy ace cebe.

ÉFESO KA WATWAT 
PEAPTUP PAULO 

EMUDUPMUBARARAKTUP

7 Deus ikẽrẽat oꞌjuꞌuk wuywebewi Cristo oeꞌũ wuywebeam puye. G̃asũ 
bit ixe g̃ebum g̃u apẽn cuk adi ikẽrẽat ag̃ug̃ẽg̃ẽ iap kay. Soat podi ma 
ixe xipan wuykug̃. 8 Ibuꞌu g̃u xipan wuykuk am. Soat em wuykug̃ xipan. 
Soat podi ma itaybitbit ixe. Soan ma itaybit. 9-10 — Imuꞌawero pin pima, 
soat webekitkiyũ og̃uꞌawero - - soat ipi juacat, soat kabi beacat tak — i 
juk oꞌe Deus jewebe ma. — Cristo soat kukan jeꞌe g̃ebuje bit — i juk 
oꞌe jewebe ma. — Kũyjobit jeedop ip yaꞌõ kay — ioꞌe.
Kuy bima apẽn imuꞌawero ojuy ip osunuy iap ibaꞌarẽm osodop soat 
xe wuyxe. G̃asũ bit iboap oꞌg̃uwẽn wuywebe.
— Cristo soat kukan jeꞌe — i juk oꞌe wuywebe. — Soat ma kũyjobin 

jeedop ip yaꞌõ kay — i juk oꞌe wuywebe.
11 Soat ma jebapukpug̃ wuywebe Deus bikuyap tag̃ - - apẽn ixe juk 

adi oꞌeꞌeiap tag̃. Ixe juk wuynaẽ jebekitkiyũm Cristo eju wuyju mũg̃ꞌi 
buye. Jebikuyap tag̃ wuynaẽ.
— Teyũku otaẽ webekitkiyũm — ioꞌe ipi mug̃ẽ awap.

Imẽnpuye juk wuynaẽ. 12 Oceju juk koam ocetabut oceꞌe Cristo kay. 
Imẽnpuye:
— Kaꞌũma ma ejoꞌiat yaꞌõbacaat — i oceju eꞌem Deus pe.
13 Eyju dak cuk eyetabut Cristo kay. Kawẽn icẽmat co buje Cristo kay 

juk eyetabut epesop - - kawẽn idipat co buje, Deus wuydaxijojomap 
ekawẽn co buje. Wuyju ma wuybutet mubarararag̃ wuybubut pe ijop 
cuy obubut iꞌe am soat pe. Imẽnpuxim Deus tak jebiõg̃buk muõmõm 
wuywebe “Teyũku webekitkiyũ” iꞌe am soat pe. Jebiõg̃buk muõmõm 
wuywebe apẽn cuk adi oꞌeꞌe iap tag̃. 14 Wuyetaybit ajo Deus jeꞌg̃ũm 
jebekitkiyũ be iap acejat iam ibiõg̃buk kug̃ puye. Ixe jaꞌõbacaap ũmũm 
wuywebe ikẽrẽat mug̃ẽap puxim. Imẽnpuye wuyetaybit ixe xe acesop 
ikẽrẽat kug̃ g̃u iam. Imẽneju:
— Kaꞌũma ma ejoꞌiat xipacat — i juy ace cebe - - Deus pe.
15 — Éfeso ka watwat itabut cĩcã wuykukukat kay - - Jesus kay — i 

juk oꞌe wararaꞌacayũ ocewebe. — Ikukpin wararaꞌacayũ kug̃ ip - - 
itabucayũ kug̃ — i juk oꞌe ip ocewebe.
16 Iboap awẽg̃ tobuxik puje:
— Bay, ẽn xipat cĩcã. Éfeso ka watwat buywatwan ẽn ixeyũ be 

wararaꞌacayũ kuk am xipan — i õn eꞌem Deus pe.
Obuꞌun paꞌore ma imẽn iꞌeꞌe am cebe. Soat em eywebeam õn kawẽnwẽn 
Deus eju. 17 Kawẽnwẽn õn Deus eju - - wuykukukat Jesus Cristo ebay 
eju. Kaꞌũma ma ixe joꞌiat idipat.
— Ebiõg̃buk cuy eg̃uõm Éfeso ka watwat pe — i õn eꞌem cebe.

Ibiõg̃buk jeymutaybin cũg̃ ma eyeku am Deus etabutpe iam. Deus 
tak g̃ubapuk eywebe ibiõg̃buk. Eyetaybit epesop ixem apẽn ixe ibikuy 
eywebe eyetaybit am ixem.

18 — Bay, ixeyũ juy eg̃utaybin soat em exe jeedop ip iam — i õn 
eꞌem Deus pe.
Ixe juk eynaẽ soat em jexe eydop am. Cexe eydopap wiwim eyju 
g̃asũ dak.
— Ixeyũ juy eg̃utaybin xipat cĩcãat eg̃uxipan iũm ãm ebekitkiyũ 

be iam — i õn eꞌem Deus pe. 19 — Soat podi ma aꞌõbaca iam cuy dak 
ixeyũ eg̃utaybin — i õn eꞌem. — Aꞌõbacaap ũmũm soat pe ebekitkiyũ 
be - - itabucayũ be iam tak cuy ixeyũ eg̃utaybin — i õn eꞌem.
20 Iboap aꞌõbacaan ma Deus Cristo oꞌg̃utait ceꞌũap tomukadi. Waram 
oꞌg̃utait. Oꞌg̃uyu kabi kay.
— Soat kukan cuy eg̃uy oweju — ioꞌe cebe - - Cristo be. — Wag̃uywag̃õm 

cuy eg̃uy — ioꞌe cebe.
21 Kabi be omuy g̃asũ Cristo. Soat podi ma yaꞌõbaca ixe. Soat kabi 
beayũ kukayũ kũyjobit ixe aꞌõ kay acã - - yaꞌõbuyxiayũ, yaꞌõcaayũ dak, 
kariwaayũ dak. Soat ip kũyjobit Cristo aꞌõ kay. G̃asũ kaꞌũma ma ixe 
joꞌiat yaꞌõbuyxi. G̃uyjom tak kaꞌũma ma jeꞌe ixe joꞌian. 22 Deus soat 
aꞌõbacaap oꞌg̃uꞌũm ixeyũ be kũyjobit am Cristo aꞌõ kay.
— Soat kukat okpot — i juk oꞌe Jesus kay itabucayũ be. — Kaꞌũma 

ma ixe joꞌiat — i juk oꞌe cebe ip.
23 Wuyaꞌa wuyjebit kukat. Wuyaꞌa buxim Cristo dak itabucayũ kukat. 
Imẽnpuye itabucayũ Cristo jebit puxim. Ixe Cristo soat em jebekitkiyũ 
kug̃ xipan - - jekay itabucayũ kug̃. Ixe-buxim wuyju dak soat kug̃ xipan 
itabucayũ kug̃ soat kaka beayũ kug̃, ixe wuykukat puye.

2  1 Kuy bima bit juk adi eybuꞌu epesop Deus bikuyap tag̃ jeku am 
Deus aꞌõ kay kũyjobitꞌũm puye, ikẽrẽat mujurũg̃rũg̃ puye dak. 

2 Itabutꞌũmat ekukuap puxim cuk adi epekukuku ikẽrẽat mug̃ẽg̃ẽm acã. 
Deus aꞌõ kay kũyjobitꞌũmayũ kukat aꞌõ kay epesop kũyjobit kabido 
dag̃ayũ kukat aꞌõ kay, yaꞌõbacaayũ kukat aꞌõ kay. 3 Soat wuyju dak 
itabutꞌũmayũ ekukuap coꞌi ma juk adi ajekukuku. Wuyukpiwatpin 
ma juk adi ajekukuku ikẽrẽat mujurũg̃rũg̃. Ajo-mug̃ẽ pin wuyxe iat 
mug̃ẽg̃ẽm cuk adi ajekukuku. Ajo-kay wuyju jewag̃uy pin iap kay dak 
cuk adi aceg̃ebububu. Wuykap isu ma wuycokcok ikẽrẽat mujurũg̃rũg̃ 
ãm ijodiat puye. Imẽneju Deus itakoma osunuy wuykay ikẽrẽat 
mujurũg̃rũg̃ puye. Ipiat kuka oꞌsupiꞌajoat soat pe wuywebe. 4 Deus pit 

soat podi ma itabotaidabotbot wuykay. Imẽnpuye ipiat oꞌsupiꞌajoat 
g̃u wuywebe. Soat podi ma wuykukpin cexe. 5 Imẽnpuye ixe juk adi 
wuymuisun. Ceꞌũat puxim cuk adi acesop. Ikẽrẽat mujurũg̃rũg̃ cuk 
adi ajekukuku. Ixe bit cuk wuymuisun. Kuy bima Deus waram g̃uto 
Jesus oꞌg̃utait ceꞌũap tomukadi. Jaꞌõbacaam oꞌg̃utait. Iboap aꞌõbacaam 
wuymuisusun tak Cristo eju wuyju mũg̃ꞌi buje. Deus kuy juk wuydaxijo 
wararaꞌacat podi ma xipan wuykug̃ puye. 6 Ixe juk wuymuisun ceꞌũat 
mutaicap puxim. Wuymuyu jexe wuydop am Jesus Cristo eju mũg̃ꞌi 
wuyju jekukum puye.
— Kabi be soat kukayũm jeꞌe ip webekitkiyũ Cristo eju — i juk oꞌe 

Deus jewebe ma.
7 Ixe juk wuymuyu jexe wuydop am. Imẽnpuye g̃uyjomayũ jeꞌe:
— Deus soat podi ma xipan wuykug̃, ikẽrẽat ag̃ujurũg̃rũg̃ maꞌg̃u 

wuyju — i. — Ixeyũ oꞌg̃uyu jexe jedop am Jesus Cristo oeꞌũ cebeam 
ip puye — i jeꞌe ip.
8 Deus wuydaxijojom xipan wuykug̃ puye. Ixe wuydaxijojom Jesus 
Cristo kay wuyetabun puje. Teiꞌũma wuydaxijojoap. Deus emumuũm 
puxim wuydaxijojoap teihe g̃u buye. 9 Deus wuydaxijojom cũg̃ ma 
wuyekukuap tomuju g̃u. Imẽnpuye:
— Deus cuk ocedaxijo cũg̃ ma oceju jekukum puye — iꞌe baꞌore 

wuywebe. 10 Deus cuk wuymug̃ẽ. G̃asũ bit cuk wuymuwexat xipacat 
mujurũg̃rũg̃ꞌukayũm Jesus Cristo eju mũg̃ꞌi wuyju buye.
— Xipacat mujurũg̃rũg̃ꞌukayũm ip jeedop Cristo eju mũg̃ꞌiayũ — i 

juk oꞌe Deus jewebe ma kuyje.
11 G̃ebum cuy epesop apẽn cuk adi warẽmtag̃ ma epekukuku iap 

kay. Judeuyũ g̃u eyju.
— Eyju jewedaypuꞌag̃obixeedakatkacan g̃u - - oceju acã — iꞌeꞌem ip 

Judeuyũ eywebe.
Jejebit pe ip takatkacap kug̃ oceju Judeuyũ iap mubapuk am soat pe. 
Judeuyũ xe eyokok epesop. 12 Wũy ma juk adi epekukuku Cristo wi 
kuy bima. Powatwat puxim cuk adi epesop, Judeuyũꞌũm puye - - Deus 
emunaẽꞌũm puye dak.
— Õn xipan jeykuk — i juk oꞌe Deus jebekitkiyũ be - - Judeuyũ be.

Eywebe bit imẽn g̃u oꞌe. Deus xe soat em wuyetait acesop iap wiwim 
g̃u juk adi epesop. Eyetabut g̃u juk adi epesop Deus kay. 13 Kuy bima 
Deus wi wũy jĩjã juk adi epesop eyetaybitꞌũm ixem puye. G̃asũ bit cuk 
eydojot jetẽg̃ Cristo oeꞌũ korosa be eywebeam puye. Ixe xe ma eyju 
dopdom g̃asũ Jesus Cristo eju mũg̃ꞌi eyju buye. 14 Cristo wuymudinudin. 

Judeuyũ itakoma osodop Judeuꞌũmayũ kay. Wuyparakpe korara opop 
iap puxim cewag̃õnꞌũm ip osodop jewewekay. Cristo bit itakomaap 
oꞌg̃uꞌũm korara muduap puxim. Oꞌg̃uꞌũm jeꞌũ buje. G̃asũ bit pũg̃ kadian 
ma oꞌe ip Judeuyũ, Judeuꞌũmayũ dak. Pũg̃ pe ma ip jewewekug̃ oꞌe 
itakomaap oiꞌũm puye. 15 Judeuyũ itakoma osodop ip Judeuꞌũmayũ kay 
Moisés ekawẽn tag̃ g̃u ip oekuku buye - - wuyawẽwẽap ekawẽn tag̃ g̃u.
— Moisés ekawẽn tag̃ eyekukuap tomuju g̃u eyju cũg̃ ma oxe — i 

juk oꞌe Cristo bit soat pe wuywebe.
Imẽn cuk oꞌe jeꞌũ buje. Kuy bima Judeuyũ pũg̃ kadi g̃u osodop ip 
Judeuꞌũmayũ eju - - xepxep kadi. Cristo eju mũg̃ꞌi jeku buje bit, pũg̃ 
kadian ma ip oꞌe. Yag̃uyisu ip oꞌe Cristo ip oꞌg̃udin puye. Itakoma ip 
jewewekay iap oꞌg̃uꞌũm. 16 Wuyewewekay wuyetakomaap oꞌg̃uꞌũm, 
korosa be oeꞌũ buye. Pũg̃ kadian ma ixe juk wuymuwexat korosa 
be jeꞌũap tomuju - - Judeuyũ, Judeuꞌũmayũ dak. Ixe juk wuymubikuy 
Deus aꞌõ kay kũyjobit am. 17 Ipi ju jekop puje:
— Deus itakoma g̃u eykay! Eykukpin cĩcã cexe — i juk oꞌe Cristo.

Imẽn ixe juk oꞌe eywebe - - Judeuꞌũmayũ be - - Deus wi wũyayũ be. 
Ocewebe dak imẽn cuk oꞌe Judeuyũ be - - Deus xeayũ be. 18 Soat wuyajẽm 
put wuyebay xe - - Deus xe - - Judeuyũ, Judeuꞌũmayũ dak, Cristo kay 
wuyetabun puje. Wuyajẽm put cexe pũg̃at aꞌõbi - - Deus biõg̃buk aꞌõbi, 
Deus biõg̃buk wuywebe buye.

19 Eyju Judeuꞌũmayũ. G̃asũ bit eyju wũyatka watwat puxim g̃u - - 
powatwat puxim g̃u dak. Ocebuxim eyju dak Deus ebekitkiyũm 
epesop g̃asũ - - Deus badipyũm, Deus ka watwan. 20 Deus nuynuyapꞌa 
buxim wuyju. Ukꞌa muy pin pima, tukꞌa diotpeat muymuy wuyju koap. 
Imẽnpuxim Jesus Cristo emumujuyũ cekawẽn oꞌg̃uwẽnuwẽn koap, 
Deus ekawẽn muwẽnuwẽnꞌukayũ dak. Ukꞌa muy bima, witaꞌa muymuy 
wuyju waraꞌatꞌa muycemucemapꞌa. Jesus Cristo ig̃oꞌa buxim. 21 Ig̃oꞌa 
waraꞌatꞌa muycemucem ukꞌa yacem iꞌe am. Imẽnpuxim wuykukukat 
Jesus itabucayũ aꞌõmucanucan. Imẽnpuye big̃ ma wuyetabut cekay. 
Big̃ ma wuyju xipan jewewekug̃. Big̃ ma wuyju kũyjobit yaꞌõ kay. Ukꞌa 
buxim wuyju yadipatꞌa buxim. 22 Eyju dak Cristo eju mũg̃ꞌi jekukum, 
Judeuyũ g̃u maꞌg̃u eyju. Imẽnpuye ocebuxim eyju dak Deus nuynuyapꞌa 
buxim epesop. Deus nuynuy eywebe, ibiõg̃buk nuynuy eywebe buye.

3  1 Paulo õn - - Jesus Cristo emunaẽ.
— Deus Judeuyũ daxijojom acã g̃u. Judeuꞌũmayũ daxijojom 

tak — i õn eꞌem.

Iboap puye õn daomũnmũnapꞌa be. 2 Deus soat podi ma xipan okug̃. 
Imẽnpuye juk omuju jekawẽn muwẽn ãm eywebe - - Deus xe soat 
ikukpin cĩcã iap ekawẽn muwẽn ãm eywebe. Kuy eyetaybit apẽn cuk 
ixe omuju eykay iam. 3-6 Kuyje Deus oꞌjekawẽn jewebe ma.
— Kawẽn idipat og̃uju Judeuꞌũmayũ be dak — i juk oꞌe jewebe ma. 

— Jesus Cristo kay ixeyũ etabun puje, ajo-ũmũm õn webekitkiyũ be 
iap jeꞌjat ip — i juk oꞌe jewebe ma. — Pũg̃ pe ma ip jewebot. Judeuyũ 
eju jewebot ip — i juk oꞌe. — Waꞌõ dag̃ oce Judeuꞌũmayũ be dak apẽn 
cuk adi ocece Judeuyũ be iap tag̃ — i juk oꞌe jewebe ma.
Kuyje apẽn pũg̃ kadian jeꞌe ip iap ekawẽn oꞌg̃uwẽn g̃u wararaꞌacat 
pe. Ibaꞌarẽm osodop soat xe iboap ekawẽn. G̃asũ bit jemumujuyũ 
oꞌg̃utaybin iboap ekawẽn - - soat tag̃ iisuayũ. Jemunaẽyũ oꞌg̃utaybin 
jekawẽn muwẽnuwẽnꞌukayũ dak. Jebiõg̃bug̃ ip oꞌg̃utaybin. Owebe 
dak Deus kuy bima ibaꞌarẽm osodop iap ekawẽn oꞌg̃uwẽn. Kuy iboap 
ekawẽntup oꞌtupmubararak yopĩtpĩt. Wemudupmubararaktup co buje, 
eyetaybit epeꞌe Paulo itaybit kuy bima ibaꞌarẽm osodop iap ekawẽn 
Cristo ekawẽn iam.

7 — Kawẽn idipat cuy eg̃uwẽnuwẽn itaybitꞌũmayũ be — i juk oꞌe 
Deus owebe.
Teiꞌũmat puxim jaꞌõbacaap oꞌg̃ũm owebe kawẽn idipat muwẽn ãm. 
Jaꞌõbacaap oꞌg̃ũm owebe imuwẽn ãm. Oꞌg̃ũm owebe yobog̃at g̃u maꞌg̃u 
õn. Ixe xipan okug̃ puye acã oꞌg̃ũm owebe. 8 Soat podi ma õn yopĩt 
ma Deus kayayũ bodi ma. Owebe bit Deus oꞌe:
— Kawẽn idipat cuy eg̃uwẽnuwẽn Judeuꞌũmayũ be — i. Imẽnpuye:
— Soat podi ma Cristo xipan wuykug̃ — i õn eꞌem cebe ip. — Soat 

podi ma xipacat ũmũm wuywebe — i dak. 9 — “Kuyje Deus ibikuy 
osunuy soat kay jebekitkin - - Judeuyũ kay, Judeuꞌũmayũ kay dak,” i 
juy ece soat pe — i juk oꞌe Deus owebe, soat mug̃ẽg̃ẽꞌukat cuk oꞌe. 
— “Jebikuyap tag̃ Judeuyũ daxijojom g̃asũ, Judeuꞌũmayũ daxijojom 
tak,” i juy ece soat pe — i juk oꞌe Deus owebe. Apẽn Deus ibikuy 
osunuy iap ibaꞌarẽm osodop soat xe kuy bima. G̃asũ acã ibapuk oꞌe. 
10 Ibaꞌarẽm osodop kuy bima. G̃asũ bit ade taxijojoꞌibiyũ - - Judeuyũ, 
Judeuꞌũmayũ dak - - soat kaka dag̃ayũ. Ixeyũ jojom pima, kabi beayũ 
itaybit jeꞌe soat podi ma Deus itaybit iam.
— Deus acã itaybit soat kaka dag̃ayũ daxijo am — i jeꞌe ip kabi 

beayũ - - yaꞌõbuyxiayũ, Deus ekawẽn tojotjotꞌukayũ kukukayũ dak.
11 Ipi mug̃ẽ awap Deus g̃ebum osunuy jebekitkiyũ kay. Soat ka watwat 
mutabun ojuy osunuy. Deus ebekitkiyũm oꞌe ip wuykukukat Jesus 

Cristo kay itabut ip oꞌe buye. 12 Ixe Jesus Cristo eju mũg̃ꞌi wuyju, cekay 
wuyetabut puye. Imẽnpuye wuyekawẽnpi g̃u Deus eju. Wuybisũsũn 
g̃u kawẽn ãm ceweju. 13 Imẽnpuye eyg̃uycũg̃ g̃u epesop ipiatꞌajojom 
maꞌg̃u õn daomũnmũnapꞌa be. Õn ipiatꞌajojom cuk adi kawẽn idipat 
og̃uwẽnuwẽn eywebe buye. Õn kawẽn idipat muwẽnuwẽnap xipat 
osodop eywebeam. Õn daomũnmũnapꞌa be iap tak xipat eywebeam.

14 Apẽn Deus soat kaka watwat oꞌtaxijo jebekitkiyũm iap kay õn 
g̃ebum pima, ocẽg̃ꞌaecõg̃cõg̃ wuyebay wap “Ẽn soat podi ma xipat 
ocekay” iꞌe am cebe. 15 Deus xipan wuykug̃ iap puxim soat wuyebayũ 
jebekitkiyũ kug̃ xipan - - kabi beayũ, ipi dag̃ayũ dak. 16 Eywebeam õn 
kawẽnwẽn Deus eju. Ixe soat podi ma idip, yaꞌõbaca dak. Imẽnpuye:
— Bay, aꞌõbacaap cuy eg̃ũm Éfeso ka watwat pe — i õn eꞌem cebe. — 

Ebiõg̃buk cuy ip eyaꞌõmucan kũyjobit am ip aꞌõ kay — i õn eꞌem cebe. 
17 — Cristo juy jeeku ceweju ip itabut puye ip cekay — i õn eꞌem cebe.
Kanabũ badi nabũ õmõmat puxim cuy epesop. Darem g̃u wararaꞌacat 
kug̃ epesop xipan - - soat em ma.
— Bay, ibuywatwan cuy ip eg̃uy xipan ip jewekuk am, yaꞌõbacaam 

tak ip — i õn eꞌem Deus pe. 18 — Ixeyũ juy eg̃utaybin apẽn Cristo xe 
ocekukpin iam — i õn eꞌem cebe. — Soat ebekitkit cuy eg̃utaybin 
iboam — i õn eꞌem cebe. — Soat podi ma ocekukpin exe — i õn eꞌem.
Apẽn Cristo xe ocekukpin iap imuweg̃ũn paꞌore ocewebe, yobog̃ cĩcã 
buye.
— Apẽn ocekukpin cexe iam cuy eg̃utaybin ip — i õn eꞌem Deus pe. 

19 — Itaybit g̃u ip ikukpin cĩcã ip exe iam — i õn eꞌem cebe. — Apẽn 
ocekukpin exe iam ocetaybitbũt ã — i õn eꞌem cebe. — Iboam cuy 
ip eg̃utaybin — i õn eꞌem cebe. — Iboam ip itaybin puje, kaꞌũma kay 
jeꞌe ip. Icokcok cĩcã jeꞌe ip soat kukat puxim — i õn eꞌem Deus pe.

20 Deus pe soat iꞌe but. Wuyemuojuy bodi ma ixe iũmũm wuywebe. 
Wuyag̃uyg̃ebuap podi ma dak iũmũm wuywebe. Ixe aꞌõbacaap kug̃ 
wuyju. Ixe jaꞌõbacaam soan eꞌem wuywebeam. Imẽnpuye:
— Kaꞌũma ma ejoꞌiat xipacat, idipat tak — i juy ace cebe.

21 Soat em ma: — Kaꞌũma ma ejoꞌiat xipacat — iꞌeꞌem jeedop ip Deus 
pe Jesus kay itabucayũ.
Imẽn iꞌeꞌem jeedop ip, soat em Jesus Cristo aꞌõ kay ip jekukuꞌukayũ. 
Ibuꞌu g̃u ma ip jeꞌe imẽn jeꞌe am.

4  1 Deus wararaꞌacat podi ma xipan wuykug̃. Imẽnpuye õn jeyawẽ. 
Daomũnmũnapꞌa be õn wuykukukat Jesus Cristo beam kapikpig̃ 

puye. Deus kuy juk eynaẽ jebekitkiyũm cedag̃ ma eyeku am. Ixe bikuyap 
tag̃ cuy epeku. 2 Yobog̃an pin g̃u juy epesop wararaꞌacat mug̃uykukuap 
ojuy. Eyaꞌõtareg̃ g̃u juy wararaꞌacat epejukuk. Eyukpiceg̃ẽm g̃u juy 
epesop wararaꞌacat kug̃. Jewebuywatwan cuy epesop. Ikukpin cuy 
wararaꞌacat epejukuk. 3 Deus biõg̃buk bikuyap tag̃ jekukum pima, pũg̃ 
tag̃ ma kuka acewag̃uyg̃uy. Kabaꞌũm cuy epeyewekuk pũg̃ tag̃ ma 
eyewag̃uy am. 4 Jesus kay itabucayũ pũg̃ tiwatwat ma. Pũg̃ ma omuy 
wuywebe ibiõg̃buk - - Deus biõg̃buk. Pũg̃at wiwim soat wuyju - - Deus 
xe acesop iap wiwim. Deus kuy juk wuynaẽ iboap wiwi am. 5 Pũg̃ 
ma wuykukukat. Pũg̃at kay wuyetabut. Pũg̃at ebekitkiyũ oceju iap 
mubapuk am wuymubatisasanan. 6 Pũg̃ ma Deus. Pũg̃ ma soat ebay. 
Ixe soat kukat. Soat kake ixe aꞌõbi. Soat tag̃ ixe kake.

7 Jekpiwatpin ma Cristo jaꞌõbacaap ũmũm soat pe wuywebe. Iũmũm 
wuywebe waraꞌat tag̃tag̃tag̃ ma kapik am cebeam. 8 Imẽn eꞌem Deus 
ekawẽntup:

Jekay itakomaayũ oꞌg̃uꞌũmiat puxim oꞌjeu kabi kay, i. Yaꞌõbaca 
topibiyũ oꞌtujuu jeweju taomũnmũnayũ buxim, i. Jaꞌõbacaap 
oꞌg̃ũm ijodiacat pe, i.

9-10 Koap ixe oꞌkop. Ijodi ma oꞌkop. Ipi tẽg̃at pe oꞌkop. Oꞌkopꞌiat ma 
waram g̃uto oꞌjeu. Oꞌjeu kabi kay soat kukan - - ipi watwat kukan, kabi 
beacat kukan tak. Deus iboam wuymutaybin pin osunuy “Ixe oꞌjeu” 
iꞌe buje. 11 Ixe ma jaꞌõbacaap oꞌg̃ũm soat ijodiat pe. Pũg̃pũg̃ oꞌtaẽ 
jemumujuyũm. Wararaꞌacayũ oꞌtaẽ jekawẽn muwẽnuwẽnꞌukayũm. 
Wararaꞌacayũ oꞌtaẽ itabutꞌũmayũ mutabun am. Wararaꞌacayũ oꞌtaẽ 
itabucayũ kukayũm. Wararaꞌacayũ oꞌtaẽ itabucayũ mutaybitbitꞌukayũm. 
12 Deus jaꞌõbacaap ũmũm soat pe jebekitkiyũ be jewebeam ip kapik am. 
Jaꞌõbacaap ũmũm cebe ip wararaꞌacayũ mutabut am Cristo kay. 13 Ixe 
aꞌõbacaap kug̃ pima; waraꞌat kaykaykay g̃u acesop wuyetabun - - Cristo 
kay acã. Jewewejoꞌi ma acesop wuyetabut cekay. Jewewejoꞌi ma acesop 
wuyetaybit Deus ipon. Itabunꞌisuat ekukuap puxim g̃u ajeku - - Cristo 
ekukuap puxim acã. 14 Bekitkit dao ma yag̃uymuwarururun. Waraꞌat 
kaykaykay ma ip itabut. Kabidoxixi bima kobe soat tag̃ jedekudekum 
tipodoyat tag̃ puye. Bekitkit puxim g̃u juy ajop - - kobe edekudekuap 
puxim g̃u dak. Jewag̃uymuwarururun g̃u juy ajop. Wuyetabun g̃u juy 
ajop wuymug̃uykukukuꞌukayũ aꞌõ kay. Cedag̃ g̃u wuymutaybin ojuy 
ip. Wuymutabun ojuy ip napaap kay. Wuymug̃uykuku ojuy ip kawẽn 
cũg̃ꞌũmat kay. 15 Icẽmãn cuy ace. Wuyewekukpin cuy acewewekuk. 
Cristo bikuyap tag̃ tak cuy ajeku soat em. Ixe wuyaꞌa buxim. 16 Wuyaꞌa 

wuyag̃uymucũg̃ucũg̃. Wuyewedap wuyjebit mucanucan. Wuyjebit tag̃ 
soat xipat pima, xipat ma acesop. Xipan tak wuyju aypapan. Imẽnpuxim 
Cristo wuykukukat. Wuyju ixe jebit tag̃at puxim. Cristo aꞌõbacaap 
kug̃ pima, ikukpin jewewekug̃ pima dak, big̃ ma acesop wuyetabun 
Jesus kay; big̃ ma ixe ekukuap puxim tak ajeku.

17 Imẽnpuye õn jeyawẽ wuykukukat aꞌõbi. Deus itaybitꞌũmat ekukuap 
puxim g̃u juy epeku g̃asũ bit. Teꞌe ma ip jewag̃uyg̃uy itabutꞌũmayũ. 
18 Itaybit g̃u ip Deus ekawẽn. Kabiok tag̃tag̃ꞌukayũ buxim ip. Itaybitꞌũm cĩcã 
ip. Kũyjobitꞌũm cĩcã dak ip. Imẽnpuye ibuꞌu ip Deus pe jag̃uymuisunan. 
19 Isũsũn g̃u ip eꞌem. Icokcok cĩcã ip ikẽrẽat mujurũg̃rũg̃ap kay. Ibikuy 
jĩjã ip ikẽrẽat mujurũg̃ ãm. Wuysũsũnap mujurũg̃rũg̃xi jĩjã ip.

20 Eyju bit imẽn g̃u jekukum, Cristo ekukuam eyetaybit puye. 21 Cedag̃ 
ma ixe juk adi oekuku iam kuy epeyekũyjo. Ixe eju mũg̃ꞌi wuyju 
jekukum. Soat em Jesus icẽmãn eꞌem iam kuy eyetaybit. 22 Kuy bima 
eymucokcok am acã soat pupum cuk adi epekukuku eyemumukaypinput 
pupum. Jewemug̃uykukukum cuk adi epekukuku ikẽrẽat mujurũg̃rũg̃. 
Imẽn jekukuꞌukayũ ikẽrẽ jĩjã Deus xe. Iisuat pu buje wuyju iokokat 
xikxig̃. Imẽnpuxim ikẽrẽm eyekukuap cuy epeyepere. 23 Eyag̃uyisum 
cuy epeku g̃asũ bit. Ãg̃ cuy Deus jeyag̃uymuisun. Ãg̃ cuy ixe jeyag̃uyda.

24 — Ocag̃uymuisun cuy ece — i juy epeꞌe Deus pe.
Eyag̃uyisum jekukum pima Deus ekukuap puxim epeku. Kawẽn icẽmat 
tag̃ epeku. Cũg̃ ma dak epeku. Ikẽrẽat tak epeg̃ug̃ẽ g̃u.

25 Imẽnpuye napa g̃u juy epeꞌeꞌe. Soat wuyju ikitpitpiyũ Cristo 
jebitꞌin wuyju buye. Imẽnpuye icẽm acã epeꞌeꞌe eyewewebe. 26 Ikẽrẽat 
epeg̃ujurũg̃ g̃u juy eyetakomaap pibun. Kabiabun g̃u juy eyetakomaap 
epejukuk. Dao ma juy epedidin. 27 Ibiõg̃buk kẽrẽayũ kukukat pe 
juy jeymug̃uykukuan g̃u ikẽrẽat mujurũg̃ ãm. 28 Ibukuruk tũibit 
ibukurug̃ g̃u juy jeenuy g̃asũ bit. Jekapik cuy g̃asũ bit jebubut pu am, 
cedag̃ ma jeku am. Ibukapig̃ cuy jeenuy ikug̃ꞌũmat puywat am tak. 
29 Eyekawẽnkẽrẽm g̃u juy epesop - - eyekawẽntim acã. Eyekawẽntim pima 
xipat jeꞌe eyekawẽn cocoꞌukayũ be. Big̃ ma ip jeedop itabut Cristo kay. 
Jemumukaypinput ip jeejat Deus xewi. 30 Deus biõg̃buk ikẽrẽat kug̃ g̃u. 
Soat tag̃ iisu. Ixe juy epeg̃ug̃uycũg̃ g̃u. Soat eyju eyetaybit oceju Deus 
ebekitkiyũ iam, Deus biõg̃buk omuy eywebe buye. Ixe wuywebe buye, 
wuyetaybit g̃uyjom ikẽrẽat kug̃ g̃u acesop iam, Deus coꞌiayũm acesop 
iam. 31 Eyaꞌõpurug̃ wararaꞌacat kug̃ap cuy epeyepere. Eysapkaꞌorem 
g̃u dak cuy epesop. Eyetakomãm g̃u dak cuy epesop. Eyaꞌõberen g̃u 
dak cuy epeyekawẽnwẽn wararaꞌacat kay. Wararaꞌacat epejomuymuy 

g̃u dak cuy. Ikẽrẽm g̃u dak cuy wararaꞌacat epejukuk. 32 Xipan cuy 
wararaꞌacat epejukuk. Eyaꞌõdidin cuy wararaꞌacat epejukuk. Deus 
g̃ebum g̃u apẽn cuk adi ikẽrẽat ag̃ujurũg̃rũg̃iap kay, Cristo wuywebewi 
ikẽrẽat uk am oeꞌũ buye. Ixe buxim cuy epeyeg̃ebu g̃u apẽn waraꞌacat 
cuk adi ikẽrẽm eykuk iap kay.

5  1 Deus ebekitkiyũ eyju. Eykukpin cĩcã cexe. Imẽnpuye ixe ekukuap 
coꞌi juy epeku. Xipan cuy epeyewekuk. 2 Wũnca ũmũmꞌuk osodop 

ip kuyjeayũ paĩ be Deus mucokcok am; Deus pe ikẽrẽat ukꞌukapteim 
tak. Imẽnpuxim Cristo jekpiwatpin ma oeꞌũ ikẽrẽat uk am wuywebewi. 
Deus icokcok osunuy ixe eꞌũap kay. Ixe eꞌũap teꞌokuap puxim osunuy 
Deus xe. Apẽn ixe wuykug̃ iap puxim cuy epeyewekuk xipan.

3 Deus ebekitkiyũ eyju. Imẽnpuye wararaꞌacat tayxi kaykay g̃uu 
juy epesop - - pũg̃ em tak kaꞌũma, wararaꞌacat itop kaykay g̃u dak. 
Wuysũsũnap cuy epeg̃ug̃ẽ g̃u - - pũg̃ em tak kaꞌũma. Eyetabikukum 
g̃u juy epesop wararaꞌacat pubut kay. Iboam tak cuy epeyekawẽn g̃u. 
4 Eyekawẽnkẽrẽm g̃u juy epesop. Teꞌem g̃u dak cuy epeyekawẽnwẽn. 
Eyekawẽnwẽn. Eyekawẽnxim g̃u dak cuy epesop.
— Bay, soat podi ma ẽn xipat — i bit cuy epeꞌe Deus pe soat em.

5 Cristo ebekitkiyũm g̃u bit jeꞌe ip aoyũ xiayũ, ag̃okatkayũ xiayũ dak; 
wuysũsũnap mug̃ẽg̃ẽꞌukayũ dak; itabikukuayũ dak. Deus ka be ip jeõm 
g̃u. Wuyetabikukuap deusbaroyũ kay wuyetabucap coꞌi ikẽrẽ Deus xe.

6 Deus jetakomaap g̃ubapuk jaꞌõ kay kũyjobitꞌũmayũ be. Ipiat supiꞌajoat 
cebe ip kũyjobitꞌũm puye. Imẽneju eydayꞌemꞌum cuy epesop teꞌe ma 
kawẽnwẽnꞌukayũ be eymug̃uykukuap puxim.
— Deus ipiat supiꞌajoat g̃u wuywebe ikẽrẽat mug̃ẽg̃ẽm maꞌg̃u wuyju 

— i teꞌe ma eꞌem ip.
7 Ixeyũ kay g̃u juy eybureyũm. 8 Ikẽrẽat mujurũg̃rũg̃ cuk adi epekuku 
kuy bima kabiok tag̃tag̃ꞌukat puxim. G̃asũ bit wuykukukat ebekitkiyũm 
epesop. Kabia dag̃ jekukuꞌukat puxim eyju g̃asũ bit. Kabia dag̃ 
jekukuꞌukat ekukuap tag̃ cuy epeku. 9 Kabia dag̃ jekukuꞌukat xipacat 
mujurũg̃rũg̃. Cũg̃ ma ip jekukum. Icẽmãn ip kawẽnwẽn. 10 Eyetaybin 
cuy epesop wuykukukat mucokcok am. 11 Warẽmtag̃ jekukuꞌukayũ 
burem g̃u juy epesop - - kabiok tag̃tag̃xiayũ burem g̃u. Ixeyũ juy epeyawẽ 
cedag̃ ma jeku am kabia dag̃ jekukuꞌukat puxim. 12 Wuybisũsũn cĩcã 
apẽn ip ibaꞌarẽm ikẽrẽat mujurũg̃rũg̃ iap muwẽn ãm. 13 Kabia kay 
warẽmtaksug̃at tojot puje wuyetaybit ajo ijop iam. Imẽnpuxim Cristo 
kay ixeyũ dojot puje wuyetaybit ikẽrẽat kug̃ joyũku iam. 14 Cristo 

kay wuyetabut pima kabia dag̃ jekukuꞌukayũ puximayũm acesop. 
Imẽnpuye kuyjeayũ eꞌem:

Ixecat, ecewurũg̃ cuy, i. Ceꞌũꞌũayũ dopdopap pewi juy eceu, 
i. Cristo jeymukabia, i.

Cristo wuymukabiaham Cristo wuymuisusun iape.
15 Imẽneju g̃ebum cuy epesop eyekukuap kay warẽmtag̃ eyekuap 

puxim. Eyag̃uyꞌũm g̃u juy epesop. Eyag̃uybabim ma juy epesop. 
16 Kabia mupaꞌũmꞌũm g̃u juy epesop, g̃asũacat ikẽrẽat mujurũg̃rũg̃ 
cĩcã buye. 17 Eybidaodao g̃u juy epesop. Eyetaybin pit cuy epesop apẽn 
wuykukukat ibikuy eyekuam iam.

18 Jewemukaꞌoꞌon g̃u juy epesop. Eykaꞌoꞌo bima itabidaoayũ buxim eyju. 
Ãg̃ cuy Deus biõg̃buk pit jeyag̃uydada. 19 Davi pibodo juy jebibododon 
epesop awerom pima. Jebibododon tak cuy epesop “Cristo soat podi 
ma xipat” iꞌe pin pima wuykukukat pe; “Ocecokcok cĩcã oceju ebekitkit 
puye” iꞌe pin pima dak cebe; “Cristo acã ocekukukat” iꞌe pin pima 
dak; eycokcok pima dak Cristo kay eyetabut puye; “Ẽn xipat cĩcã” iꞌe 
pin pima dak cebe. Jebibododon cuy epesop eycokcokap mubapuk 
am wuykukat pe.

20 — Soat em ẽn xipan ocekug̃, ocekukukat Jesus Cristo xe ocekukpin 
puye — i juy epeꞌe Deus pe - - wuyebay be.
Imẽn cuy epeꞌe cebe, xipacat jebapukpug̃ eywebe bima, xipatꞌũmat 
jebapukpug̃ pima dak. 21 Soat eyju ibuyxim Cristo kug̃. Imẽnpuye 
kũyjobin cuy epesop eyewaꞌõ kay.

22 Tũꞌũꞌũyũ, kũyjobin cuy epesop eyitopyũ aꞌõ kay wuykukukat aꞌõ 
kayap puxim. 23 Apẽn Cristo itabucayũ kukat iap puxim ag̃okatkat 
tak jetayxi kug̃. Cristo itabucayũ daxijojoꞌukat. Itabucayũ ixe jebit 
puxim. 24 Imẽneju juy itabucayũ kũyjobit Cristo aꞌõ kay. Imẽnpuxim 
aoyũ dak cuy jeedop jektop aꞌõ kay.

25 Tapupuyũ, xipan cuy eytayxiyũ epejukuk apẽn Cristo xipan 
itabucayũ kug̃ iap puxim. Jekpiwatpin ma oeꞌũ cebeam ip. 26 Oeꞌũ 
itabucayũ be Deus bikuyap tag̃ jeku am. Itabucayũ oꞌg̃uisun jekawẽn 
kay kũyjobit am. Oꞌg̃uisun ip apẽn wuyju idibim jewebuwuywuy iap 
puxim. 27 Oꞌg̃uisun ip “Eyju eydip cĩcã oxe” iꞌe am cebe ip. Cristo imẽn 
jeꞌe cebe ip jexe yajẽm puje. Soat tag̃ iisu jeꞌe ip ixe xe yajẽm puje. 
Ikẽrẽat kug̃ g̃u ip jeꞌe. Iokokat kug̃ g̃u dak jeꞌe ip - - idipat kug̃ acã. 
Soat tag̃ xipat jeꞌe ip. Xipatꞌũmat kug̃ g̃u dak jeꞌe ip - - pũg̃ tak kaꞌũma. 
28 Ag̃okatkat cuy xipan jetayxi jukuk xipan jewekukap puxim. Xipan 
jetayxi kug̃at xipan tak jewekug̃. 29 Kaꞌũma ma xipanꞌũm jejebit kug̃. 

Jewemuykõnkõn wuyju. Xipan wuyju wuyjebit kug̃. Imẽnpuxim Cristo 
xipan itabucayũ kug̃. 30 Wuyju Cristo jebit puxim. Apẽn xipan wuyjebit 
kug̃ iap puxim xipan cuy acewewekuk. 31 Imẽn eꞌem Deus ekawẽntup:

Imẽneju ag̃okatkat jebay iwaciwan, jexi iwaciwan tak jetayxi 
xe jeenuy am, i. Pũg̃ tag̃ ma ip oꞌe xepxepayũ, i.

32 Iboaptup ekawẽn icẽmãn wuymutaybitbin. Wuymutaybitbin apẽn 
Cristo xipan itabucayũ kug̃ iam. Iboap ibaꞌarẽm osodop wuyxe kuyje. 
G̃asũ bit ibapuk oꞌe wuywebe. Imẽnpuye juy iboap ekawẽn tag̃ cuy 
aceku. 33 Iboaptup ekawẽn wuymutaybitbin apẽn cuy ajeku iam tak. 
Ag̃okatkat cuy xipan jetayxi jukuk xipan jewekukap puxim. Ayacat 
tak cuy ibuyxim jektop jukuk.

6  1 Bekitkit, kũyjobin cuy epesop eyebay aꞌõ kay, eyxi aꞌõ kay dak. 
Cedag̃ ma eywebe ixeyũ aꞌõ kay am, wuykukukat Jesus ikukpin 

eyxe buye. 2 “Ibuyxim cuy eyebay epejukuk, eyxi dak” iꞌe buje, “Xipan 
õn tak jeykuk apẽn cuk adi oceceiap tag̃” i dak oꞌe Deus. Waraꞌan 
yawẽwẽm pima:
— Xipan õn tak jeykuk — iꞌũmg̃u oꞌe. 3 — Ibuyxim cuy eyebay epejukuk, 

eyxi dak xipan eydop am, ibun eydop am ipi ju — ioꞌe Deus wuyawẽwẽm.
4 Cebayũ, eyaꞌõpurug̃ g̃u juy eyekpotpoyũ epejukuk ixeyũ mubuꞌunap 

puxim eyaꞌõ kay. Ixeyũ bit cuy epeg̃utaybitbin wuykukukat Jesus 
bikuyap tag̃ ceku am iam. Warẽmtag̃ ip ceku buje juy epeg̃ukorẽm.

5 Teiꞌũm kapikpikꞌukayũ, kũyjobin cuy epesop eyekariwa aꞌõ kay - - 
ijodiat aꞌõ kay. Eypararam cuy epesop “Ap” iꞌe am cebe ip. Eyekariwa 
aꞌõmupubutbun g̃u juy epesop. Jewexe g̃u juy kũyjobin epesop yaꞌõ 
kay ip - - icẽmãn. Ixeyũ aꞌõ kay kũyjobin pima, Cristo aꞌõ kay dak eyju 
kũyjobit. 6 Eyekariwa eyjojom pima acã g̃u juy xipan epeyekapik - - 
eyjojomꞌũm pima dak. Eyekariwa be “Ẽn xipat” iꞌeap kudadam g̃u 
juy xipan epeyekapik. Eycokcokap kug̃ cuy epeyekapik cebeam ip. 
Deus bikuyap tag̃ cuy epeku wuykukukat Jesus peam kapikpikꞌukat 
puxim. 7 Eycokcog̃ cuy epeyekapik.
— Ijodiat peam acã g̃u õn kapikpig̃ - - okukukat peam tak - - kabi beat 

peam tak — i juy epeꞌeꞌe eywebe ma.
8 Wuykukukat xipacat jeꞌg̃ũm soat pe xipan kapikpikꞌukayũ be xipan 
kapikpikapteim - - kariwayũ be, teiꞌũm kapikpikꞌukayũ be dak. Warẽmtag̃ 
kapikpikꞌukayũ bit warẽmtag̃ ma jeꞌjat. G̃ebum cuy epesop iboap kay.

9 Kariwawayũ, xipan cuy eywebeam kapikpikꞌukayũ epejukuk. 
Imuparararan g̃u juy ip epejukuk. Eyju, eywebeam kapikpikꞌukayũ 

dak wuykukukat ebekitkiyũ - - kabi beat ebekitkiyũ. Wuykukukat pũg̃ 
pe ma soat kug̃ xipan. Eyag̃uybaꞌũm g̃u juy iboap kay.

10 Wuykukukat soat podi ma yaꞌõbaca. Kaꞌũma ma ixe joꞌiat yaꞌõbacaat. 
Ixe aꞌõbacaap cuy epejat. Ikug̃ pima ceweju mũg̃ꞌi epeku. 11 Sorarayũ 
kukat icaat ũmũm jebekitkiyũ be yaokaap puxim. Cesay icaat ũmũm 
cebe ip. Payao buximat ũmũm tak. Imẽnpuxim Deus jaꞌõbacaap ũmũm 
wuywebe xipan wuyeku am. Imẽnpuye: — Aꞌõbacaap cuy eg̃ũm 
owebe — i juy epeꞌe Deus pe.
Ixe aꞌõbacaap kug̃ cuy epeku ibiõg̃buk kẽrẽayũ kukukat aꞌõ kayap 
puxim. 12 Sorarayũ ma jenopag̃õg̃õm ijodiat eju yaꞌõbacaap muꞌũm 
ojuy. Wuyju bit Deus kayꞌũmayũ aꞌõbacaap muꞌũm ojuy jekukum. 
Kabiokbog̃ tag̃ jekukuꞌukayũ aꞌõbacaap muꞌũmap ojuy wuyju jekukum. 
Ipi dag̃ g̃u ip jekukum - - kabi be ma. Ade jĩjã ip. Itakoma jĩjã ip wuykay. 
Wuymuyꞌũ pin ip. Ixeyũ aꞌõbacaap muꞌũmap ojuy wuyju jekukum. 
13 Imẽneju, Deus aꞌõbacaap cuy epejat sorarayũ be icaat puap puxim. 
Deus aꞌõbacaap kug̃ pima, ikẽrẽat mug̃ẽg̃ẽꞌukayũ jeꞌe g̃u wuywebe. 
Wuykay itakomaayũ dak kuka wuyaoka g̃u. Wuypararam g̃u dak kuka 
ace cebuxim ip. Wuyetabucap kuka acepere g̃u dak.

14 Sorara buxim cuy epeku soat icaat kukat puxim. Icaat muõm pin 
pima, sorara jesay mukirikirig̃ jekpumũnpum. Imukirikꞌũm pima, 
ibaꞌore kuka oꞌe icaat muõm ãm. Icẽmãn cuy epeyekawẽn. Icẽmãn 
kawẽnwẽn pima, jekpumũnpu kukat puxim kuka ajop. Icẽmãn cuy 
acekawẽn wararaꞌacat pe wuymuymuyap puxim. Cedag̃ ma juy epeku. 
Cedag̃ ma jekukum pima, jekũmꞌa eju icaat kukat puxim kuka ajop. 
Cedag̃ ma juy ajeku wararaꞌacat pe wuykukukat Jesus muymuyap 
puxim. 15 Eycokcog̃ cuy epesop kawẽn idipat muwẽn ãm wararaꞌacat pe. 
Imuwẽn puꞌuꞌũm pima, jei be icaat kukat puxim kuka ajop. 16 Eyetabun 
cuy epesop Jesus kay. Cekay wuyetabut pima, jewap icaat kukat puxim 
kuka ajop. Sorarayũ isopat kug̃ osodop jedopꞌabi be waraꞌat kadiacat 
wũywũy ãm. Imẽnpuxim ikẽrẽat mujurũg̃rũg̃ꞌukayũ kukukat wuykaykay 
jĩjã wuymubuꞌunap ojuy Jesus kay. Jesus kay wuyetabut pima bit, 
wuymubuꞌun paꞌore kuka oꞌe cebe. 17 G̃uyjom Jesus coꞌiayũm acesop 
Deus wuydaxijojom puye. Iboap cuy epejowiwi jĩjã. Iboap wiwim 
pima, jabe icaat kukat puxim kuka ajop. Sorara jepayao kug̃ osunuy 
jaokaap puxim. Deus ekawẽn payao buxim. Deus biõg̃buk jekawẽn 
ũmũm wuywebe ikẽrẽat kukap puxim. Cekawẽn kay g̃ebum pima, 
payao kukat puxim kuka ajop. 18 Kawẽnwẽnꞌug̃ cuy epesop Deus eju. 
Wuybuywatwacap cuy epejoojuy cexewi. Soat em cuy epeyekawẽnwẽn 

ceweju. Kawẽnwẽn pima, ãg̃ cuy Deus biõg̃buk jeyag̃uydada. Ceweju 
kawẽnwẽn pima, xexen g̃u juy epesop, eyetabẽg̃ ma. Eybuꞌum g̃u juy 
epesop kawẽn ãm ceweju. Soat em cuy epeyekawẽnwẽn Deus eju. 
Soat peam cuy epeyekawẽn cebekitkiyũ beam. 19 Owebeam tak cuy 
epeyekawẽn ceweju.
— Bay, Paulo juy eg̃utaybin kawẽn muwẽn ãm — i juy epeꞌeꞌe Deus 

pe. — Ixe juy eyaꞌõmucanucan ipararaꞌũma kawẽn idipat muwẽn 
ãm — i dak cuy epeꞌeꞌe cebe.
Iboap ekawẽn ibaꞌarẽm osodop kuy bima. G̃asũ bit ibapuk oꞌe. 
20 Wuykukukat Jesus aꞌõbuywatwatꞌukat õn. G̃asũ bit õn daomũnmũnapꞌa 
be, kawẽn idipat muwẽnuwẽn ojekuku buye. Imẽnpuye owebeam cuy 
epeyekawẽnwẽn Deus eju.
— Bay, aꞌõbacaap cuy eg̃ũm Paulo be yaꞌõcam ekawẽn muwẽn ãm 

— i juy epeꞌe cebe.
21 Wuykitpit Tícico wawẽg̃ g̃uwẽn eywebe. Eyetaybin cuy epesop 

apẽn õn eꞌem iam. Ixe Tícico ikukpin cĩcã wuyxe. Soat em kapikpig̃ 
wuykukukat peam. Waraꞌat kaykaykay g̃u itabut - - wuykukukat kay 
acã. 22 Imẽnpuye ixe og̃uju eykay. Ixe apẽn oceju iap g̃uwẽn eywebe. 
Ocawẽg̃ tobuxik puje eycokcok epesop.

23 Deus eju õn kawẽnwẽn eywebeam - - wuyebayat eju.
— Éfeso ka watwat ag̃uymubabibin cuy eg̃uy — i õn eꞌem cebe. — 

Esubuywan cuy ip xipan jewekuk am — i õn eꞌem cebe. — Esubuywan 
cuy ip big̃ ma itabut am Jesus kay — i õn eꞌem cebe.
Imẽn õn eꞌem Deus pe, wuykukukat Jesus Cristo be dak.

24 — Bay, xipan cuy soat epejukuk wuykukukat kayayũ, Jesus Cristo 
kayayũ - - soat em Jesus kay g̃ebumayũ — i õn eꞌem Deus pe.
Ibũrũ ma. 

1  1 Filipos ka watwat, cartadup mubarararag̃ õn eywebeaptum - - 
Jesus kayayũ beaptum. Õn Paulo. Tupmubarararag̃ õn Timóteo 

eju. Jesus peam kapikpikꞌukayũ oceju. Eyju Deus ebekitkiyũ, Jesus 
Cristo eju mũg̃ꞌi eyju jekukum puye. Cartadup mubarararag̃ õn 
eywebeaptum, eykukukꞌukayũ beaptum tak, eybuywatwatꞌukayũ 
beaptum tak, eybuywatwatꞌukayũ beaptum tak.

2 — Bay, xipan cuy Filipos ka watwat ejukuk — i õn eꞌem Deus 
pe - - wuyebay be, Jesus Cristo be dak - - wuykukukat pe. — Ixeyũ 
ag̃uymubabibin cuy eg̃uy — i õn eꞌem cebe ip.

3 Õn g̃ebum eykay bima soat em:
— Bay, ẽn xipat cĩcã, soat em ẽn xipan Filipos ka watwat kug̃ puye 

— i õn eꞌem Deus pe.
4-5 Õn kawẽnwẽn Deus eju eywebeam - - soat peam. Õn eyka be bima 
juk adi obuywatwan cĩcã epesop owebe kawẽn idipat muwẽn ãm. 
Imẽnpuye ocokcok cĩcã kawẽn ãm Deus eju eywebeam. Koap pima 
juk adi obuywatwan epesop - - õn kawẽn idipan eymukũyjojom pima. 
Soat em cuk adi obuywatwan epesop owebe kawẽn idipat muwẽn 
ãm. 6 Jesus kay eyetabut pima Deus adi eydaxijojom oꞌe. G̃asũ dak 
soat kabia ma eydaxijojom. Waram Jesus Cristo ajẽmap kabia be bit 
eydaxijojoap jepere. Wetaybit cĩcã iboam. 7 Apẽn ixe xipan okug̃ iap 
coꞌi ma eyju dak Deus xipan eykug̃. Eyju juk adi obuywatwan epesop 

“Kawẽn idipat icẽmãn” i õn eꞌem pima itabut pinꞌũmayũ be, “Kawẽn 

idipat kay eyetabun cuy epesop” i õn eꞌem pima dak itaybitꞌũmayũ be. 
G̃asũ dak eyju obuywatwat daomũnmũnapꞌa be maꞌg̃u õn. Imẽneju 
soat em õn g̃ebum eykay. Eykukpin cĩcã dak oxe. 8 Apẽn Jesus Cristo 
xe eykukpin iap coꞌi oxe dak eykukpin cĩcã. Eykukpin cĩcã oxe Jesus 
Cristo juk omutaybitbitbin owebe eykukpin am puye. Deus itaybit 
icẽmãn õn eꞌem iam.

9 Õn kawẽnwẽn Deus eju eywebeam big̃ ma xipan eyewekuk am, big̃ 
ma eyetaybit am tak apẽn Deus eꞌem wuywebe iam, big̃ ma eyetaybit 
am tak apẽn xipat Deus xe iam, apẽn xipat g̃u cexe iam tak. 10 Deus pe 
imẽn eymukũyjo buje, soat podi ma xipacap ibapuk jeꞌe eyxe. Iboap 
acã epejukuk. Imẽnpuye waram Cristo ajẽm puje ikẽrẽat kug̃ g̃u 
epesop. Soat tag̃ eyisu epesop. Eysũsũn g̃u epeꞌe Deus kay eyebapuk 
am. 11 Idipat acã epejukuk eyweju, Jesus Cristo jaꞌõbacaap ũmũm 
eywebe buye. Ixe aꞌõbi acã eyju xipacat mujurũg̃rũg̃. Imẽn eyeku buje:
— Ẽn xipat cĩcã ocexe, ebekitkit cũg̃ ma jekukum puye — i jeꞌe ip 

Deus pe eyjojoꞌukayũ.
— Kaꞌũma ma ejoꞌiat xipacat — i jeꞌe ip cebe.
12 Okitpitpiyũ, warẽmtag̃ ma juk adi ip okuk itabutꞌũmayũ. Inaka 

oparara g̃u ma juk adi oce kawẽn idipat muwẽn ãm. Big̃ ma õn 
imuwẽnuwẽn soat pe. Imẽnpuye wararaꞌacayũ itabucayũ dak big̃ ma 
imuwẽnuwẽn oꞌe. Imẽnpuye adeayũ dak oitaybitbitbin kawẽn idipan. 
G̃asũ õn iboam jeymukũyjo. 13 Teꞌe ma juk ip omuõm daomũnmũnapꞌa 
be Cristo eju kapikpikꞌukat õn puye. Soat ma juk aꞌg̃u ip itaybit osodop 
iboam iecug̃ap tukꞌa wiwiꞌukayũ. Wararaꞌacayũ dak cuk aꞌg̃u itaybit 
osodop iboam ijopka beayũ. 14 Obisũsũn g̃u kawẽn idipat muwẽnuwẽn 
daomũnmũnapꞌa be maꞌg̃u õn. Imẽnpuye ade wuykitpitpiyũ big̃ ma 
itabut oꞌe wuykukukat kay. Iparara g̃u oꞌe ip kawẽn idipat muwẽn ãm. 
Ibisũsũn g̃u oꞌe ip Jesus ekawẽn muwẽn ãm. Big̃ ma ip imuwẽnuwẽn 
oꞌe. 15-18 Pũg̃pũg̃ ixeyũꞌin Cristo muwẽnuwẽn itabutkarey ip okay buye; 
waꞌõxik ojuy ip puye dak. Cristo muwẽnuwẽn ip xipacap kayap tomuju 
g̃u. Wararaꞌacat kay g̃u ip g̃ebum. Jewekay acã ip g̃ebum. Imuwẽnuwẽn 
ip waꞌõbacaap podi ma e ojuy.
— Cristo muwẽnuwẽn pima, kuka Paulo bodi ma ocaꞌõbacaap kug̃ 

oceꞌe — i teꞌe ma eꞌem ip.
Tũybe Paulo ig̃uycũg̃ jeꞌe daomũnmũnapꞌa be ocawẽg̃ cocom pima 
iãn oꞌe ip. Imẽnpit omug̃uycũg̃ paꞌore cebe ip imẽn eꞌem pima.

Wararaꞌacayũ bit Cristo muwẽnuwẽn xipacap tomuju. Ixeyũ xe 
okukpin. Itaybit ip Deus aꞌõbi õn kawẽn idipat muwẽnuwẽn iam. Õn 

pit ocokcok soat ip Cristo muwẽnuwẽn puye - - xipatꞌũmap kayap tomuju 
ma, xipacap kayap tomuju dak. Big̃ ma jeꞌe ocokcokap tak. 19 Jesus 
Cristo biõg̃buk nuynuy owebe obuywatwan. Eyju dak kawẽnwẽn Deus 
eju owebeam. Imẽneju wetaybit daomũnmũnapꞌa bewi omujẽm ip iam. 
Imẽnpuye ocokcokap iꞌũm g̃u. Bodinmaku ocokcokap jeku yobog̃ ma. 
20 Obikuy jĩjã Cristo bikuyap tag̃ weku am. Weku pin ixe bikuyap tag̃ 
acã soat em. G̃asũ bit aꞌg̃u oce waꞌõca pin ixe ekawẽn tag̃ weku am 
soat em. Soat tag̃ iꞌe pin õn ibuyxim Cristo kuk am wetabẽg̃ pima, weꞌũ 
buje dak. 21 Ajo xipat ijodi bima oxe? Cristo acã xipat oxe. Weꞌũ buje 
dak soat podi ma xipacap ojukuk ixe xe acã soat em ma og̃uy buye. 
22 Wetabẽg̃ pima bit kuka wekapik put oce Cristo beam. Wetait pima 
kuka oꞌe itabut wararaꞌacayũ Cristo kay wekawẽn co buje. Apẽg̃ap xeꞌe 
xipat oxe? Wetabẽg̃ap? Pãm g̃uto weꞌũap i xeꞌe? Wetaybit g̃u oweweju 
bit. 23 Wetaybit g̃u buk apẽg̃ap g̃u paxi xipat iam. Weꞌũ buje dak xipat 
ma owebe soat em Cristo xe og̃uy buye. Ixe xe bima soat podi ma 
idipat kug̃ og̃uy. 24 Wetait pima bit xipat kuka oꞌe eywebeam. Wetait 
pima eybuywan mabuk kuka õn. 25 Wetaybit eyxe og̃uy eybuywat am 
big̃ ma eyetabut am Jesus kay iam. Õn eyxe bima, big̃ ma eycokcok 
epeꞌe kũyjobit am ixe aꞌõ kay. 26 Waram eykay oajẽm puje, eycokcok 
epeꞌe okay xipat cĩcã õn eywebeam puye. Eycokcok cĩcã epeꞌe okay, 
Jesus Cristo eju mũg̃ꞌi eyju jekukum puye. 27 Cristo ekawẽn tag̃ cuy 
epeku - - kawẽn idipat tag̃. Ixe ekawẽn tag̃ eyeku buje, wetaybit oce 
eyetabut cĩcã pũg̃at kay - - Jesus kay iam. Wetaybit oce iboam waram 
eyjom oajẽm puje, oajẽmꞌũm pima dak. Wetaybit oce soat eyju pũg̃ tag̃ 
ma soat kay jewag̃uyap muwebotbon iam, soat eyju jewebuywatwan 
kawẽn idipat muwẽn pin cĩcã buye itaybitꞌũmayũ be iam tak. Kawẽn 
idipat co buje acã kuka wuyetabut ajop Jesus kay. 28 Eypararam g̃u 
juy epesop eykay itakomaayũ buxim. Deus ixeyũ bodi ma yaꞌõbaca. 
Imẽnpuye eyaꞌõcam cuy epesop soat em. Eypararaꞌũm pima bit itaybit 
jeꞌe ip itabutꞌũmayũ Deus ocemuju ipiatꞌajojoap kay iam. Yaꞌõkayayũ 
bit taxijo iam tak itaybit jeꞌe ip. Deus acã eydaxijojom soat em tũy 
ãm cexe. 29 Deus cuk eynaẽ Cristo be kapikpikꞌukayũm. Ixe beam 
kapikpig̃ eyju ixe kay eyetabut puye. Inaka ixe beam kapikpig̃ pima 
dak ipiat cuy epesupiꞌajo ma Deus aꞌõbi. 30 Kuy bima itabutꞌũmayũ 
juk adi ipiat oꞌsupiꞌajojoat owebe, õn Cristo muwẽnuwẽn puye. Kuy 
eyetaybit iboam. G̃asũ dak ipiatpiꞌajojoan ip owebe. Apẽn owebe juk 
adi ipiat oꞌsupiꞌajoat ip iap puxim eywebe dak ipiat supiꞌajoat ip eyju 
Cristo muwẽnuwẽn pima.

2  1 Eyju eyaꞌõca Cristo eju mũg̃ꞌi eyju jekukum puye. Eycokcok eyju 
eꞌem ixe xe eykukpin puye. Deus biõg̃buk nuynuy soat pe eywebe 

eymukũyjojom. Xipan ma eyju eꞌem eyewewekug̃. Eyetabotaidabotbot 
eyewewekay. 2 Imẽneju jewag̃uycocom cuy epesop eyeweweju. Ikukpin 
tak cuy epeyewekuk. Pũg̃ kay dak cuy epesop g̃ebum. Imẽn ma juy õn 
eyawẽwẽm. Imẽn eyeku buje ocokcok cĩcã oce eykay. 3 Jewewekay at 
g̃u juy epesop g̃ebum - - wararaꞌacat kay dak. Wararaꞌacayũ be “Xipat 
cĩcã eyju” iꞌeꞌeap epejokudada g̃u dak cuy. Yobog̃an pin g̃u dak cuy 
epesop.
— Wararaꞌacat obodi ma xipat — i dak cuy epeꞌeꞌe eywebe ma.

4 Ajo kuka oꞌe xipat ocewebeam iap kay at g̃u juy epesop g̃ebum. Ajo 
kuka oꞌe xipat wararaꞌacat peam iap kay dak cuy epesop g̃ebum.

5 Jesus Cristo ekukuap puxim cuy epekuku.
 6 Ixe Jesus Cristo soat em Deus coꞌian osunuynuynuy. Inaka “Soat 

em cuy ejoꞌian og̃uy. Ipi juan g̃u juy oce,” iꞌũmg̃u oꞌe jebay be.
 7 Jekpiwatpin ma bit ixe soat oꞌsuiwat ikug̃ osunuyiat ipi juan am. 

Wararaꞌacat puywatwatꞌukan oꞌjewexat. Ag̃okatkat puximan 
oꞌjewexat. Ipi juan oꞌjewexat.

 8 Yaꞌõca pin g̃u oekukuku. Soat em Deus aꞌõ kay kũyjobit 
osunuynuynuy. Kũyjobit osunuy jeꞌũ ãm tak. Korosa be ma 
oeꞌũ ikẽrẽat mug̃ẽg̃ẽꞌukat puxim.

 9 Imẽneju Deus ixe oꞌg̃uyu jewekay. Oꞌg̃uyu jag̃uywag̃õm soat 
kukukꞌukan. Ixe oꞌjomuy wararaꞌacat podi ma yaꞌõbacaan.

 10 Imẽnpuye soat ma jẽg̃ꞌaecõg̃cõg̃ ip Jesus wap - - kabi beacayũ, ipi 
juacayũ dak, ceꞌũꞌũꞌibiyũ dak. Jẽg̃ꞌaecõg̃cõg̃ ip kũyjobit am 
yaꞌõ kay.

 11 “Jesus Cristo acã ocekukukat” i jeꞌe ip soat pe. Imẽnpuye 
Deus soat podi ma yaꞌõbaca iap ibapuk cĩcã jeꞌe soat xe - - 
wuyebayat soat podi ma yaꞌõbaca iap.

12-13 Oburereyũ, eykukpin cĩcã oxe. Õn eyxe bima soat em cuk adi 
kũyjobit epesop waꞌõ kay. Wũy õn pima dak cuy waꞌõ kay epesop 
kũyjobin. Deus soat em jaꞌõbacaap ũmũm wuywebe wuymubikuy am 
ixe bikuyap tag̃ wuyeku am. Jaꞌõbacaap ũmũm wuywebe ixe ag̃uy 
dag̃ wuyag̃uy am. Imẽnpuye yaꞌõbacaap cuy epejoojuy cexewi ixe be 
eydaxijojoap epere am. Kũyjobin cuy epesop yaꞌõ kay. Eypararam cuy 
epesop “Ap” iꞌe am cebe.

14 Mãmãmãm g̃u juy epesop Deus kay. Jewaꞌõxikxig̃ g̃u dak cuy 
epesop. 15 Ikẽrẽat mug̃ẽg̃ẽꞌukayũ parakpe eyju nuynuy - - warẽmtag̃ 

ma jekukuꞌukayũ parakpe - - Deus aꞌõmpubutbunꞌukayũ parakpe. Eyju 
bit Deus ebekitkit. Ikẽrẽat kug̃ g̃u eyju. Imẽnpuye Deus ebekitkit 
ekukuap puxim cuy epekuku. Soat etabutpe cedag̃ cuy epekuku 
ixeyũ be eymuymuyap puxim. Kasopta tabapuk cĩcã kabiok pima. 
Imẽnpuxim eyju dak Jesus Cristo bikuyap tag̃ jekukum pima, cũg̃ ma 
eyju jekukumap ibapuk cĩcã jeꞌe itabutꞌũmayũ xe. 16 Wuymutaicinap 
ekawẽn cuy epeg̃uwẽnuwẽn ixeyũ be. Cedag̃ eyju jekukum pima, 
ocokcok cĩcã oce eykay waram Cristo ajẽmap kabia be. Wetaybit tak 
oce teꞌe g̃u juk adi õn og̃uy eymutaybitbitbin iam.

17 G̃axĩn ma acoꞌi itabutꞌũmayũ oaoka. Odoymukereren ip. Deus pit 
icokcok jeꞌe weꞌũap kay apẽn kuyjeayũ wũnca oꞌg̃ũmg̃ũm cebe iap 
kay icokcok osunuy iap puxim. Weꞌũ buje õn tak ocokcok oce.
— Õn tak ocokcok oce — i õn waram eꞌem eywebe.

18 Weꞌũ buje eyju dak eycokcog̃ cuy epesop weꞌũ maꞌg̃u. Eyag̃uyꞌũm 
g̃u juy epesop weꞌũap kay. Eycokcog̃ tak cuy epeꞌe weꞌũ buje.

19 Wuykukukat Jesus ibikuy bima, Timóteo og̃uju eykay. Ixe muju ojuy 
õn ixe be eyawẽg̃ tojot am okay. Eyawẽg̃ tobuxik puje, ocokcok oce. 20 Ixe 
Timóteo acã obuxim soat em ma g̃ebum eykay. Eykukpin cĩcã ocexe. 21 Soat 
wararaꞌacayũ bit g̃ebum Jesus Cristo kay g̃u - - jewekay acã. Ibuꞌu ip jekapik 
am Jesus Cristo beam. Jewebeam acã ip kapikpig̃. 22 Ixe Timóteo bit soat em 
jaꞌõ dag̃ eꞌem. Xipat cĩcã ixe. Jebay eju kapikpikꞌukat puxim oweju ixe juk 
adi oꞌjekapikpikpik kawẽn idipat muwẽnuwẽn. Eyju dak kuy eyetaybit iboam. 
23 G̃axĩn ma õn ixe muju ojuy eykayy. Wetaybit apẽn jeꞌe ip owebe iam pima, 
ixe og̃uju eyka. 24 Wetabut wuykukukat kay. G̃axĩn ma acoꞌi ixe omuju eykay.

25 Wuykitpit Epafrodito muypit ojuy dak õn eykay. Ixe juk epeg̃udot kuy okay 
obuywatwatꞌukan. Oweju juk adi oꞌjekapikpikpik kawẽn idipat muwẽnuwẽn. 
Oburem cuk adi osunuy. 26 Ixe eyjo pin cĩcã. Yag̃uybabiꞌũm oꞌe iwãtaxipi 
opop iap awẽg̃ epejojojo buye. 27 Iwãtaxipi jĩjã osunuy. Oeꞌũ pin. Deus pit 
itabotaidabotbot osunuy cekay. Okay dak itabotaidabotbot ma osunuy. Ceꞌũ 
buje bit kuka adi og̃uycũg̃ cĩcã oce. 28 Imẽnpuye ixe muypit pin cĩcã õn eykay 
waram eywebe ijo am eycokcok eyꞌe am. Og̃uycũg̃ap tak kuka oꞌjepaꞌũm ma. 
29 Eycokcog̃ cuy ixe epeg̃uõm eydukꞌa be wuykitpit muõmap puxim, pũg̃ ma 
wuykukukat puye. Ibuyxim cuy epejukuk. 30 Ixe Epafrodito iparara g̃u osunuy 
jeꞌũ ãm. Eywebe obuywat paꞌore bima ixe juk adi obuywatwan osunuy. Ceꞌũ 
g̃ũg̃ũn cĩcã osodop Cristo beam kapikpig̃ oweju buye.

3  1 Obureyũ, bũrũdupaku oꞌe tupmubararak am eywebeaptum. 
Wuykukukat cuy jeymucokcog̃. Obuꞌu g̃u waram apẽn kuy bima 

otupmubararakiatup peap ekawẽn muwẽn ãm eywebe eyag̃uybaꞌũmap 
puxim. Owebe eyawẽap tag̃ eyeku buje, soat em ma xipat jeꞌe eywebeam. 
2 Eydayꞌemꞌum cuy epesop ikẽrẽat mujurũg̃rũg̃ꞌukayũ be eymug̃uykukuap 
puxim - - akurice buximayũ be - - “Epedaypuꞌag̃obixeedakacat cuy” 
iꞌeꞌeꞌukayũ be.

3 — Oceju acã Deus ebekitkit ocedaypuꞌag̃obixeedakatkat puye — i 
napa ma eꞌem ixeyũ ma.
Wuyju bit icẽmãn Deus ebekitkit. Soat em wuyju g̃ebum cekay ixe 
biõg̃buk pe wuymutaybitbinap tag̃. Wuyju ma wuycokcok cĩcã Jesus 
Cristo ag̃uy dag̃ wuyju jewag̃uyg̃uy buye. Kacũg̃kadiwi jewewuywuy 
bima bit wuymucũg̃ paꞌore Deus xe. Wuyetaybit cĩcã iboam. 4 Teꞌe ma 
wuyetabut put kacũg̃kadiwi jewewuywuy bima, cũg̃ ma acesop Deus 
xe iap kay. Adeayũ ma teꞌe ma eꞌem:
— Wuymucũg̃ put Deus xe kacũg̃kadiwi jewewuywuy bima — i.

Õn tak iꞌe but imẽn owebe, bekin pin ma kacũg̃kadiwi oisu buye. 5 Oito 
kabia bima wuybabim ma odaypuꞌag̃obixeedakacat ip “Deus ebekit 
teku” iap mubapuk am soat pe. Judeu dak õn, Israel naxeg̃ebit puye. 
Benjamim diwat tak õn. Hebreu aꞌõm kawẽnwẽnꞌuk tak og̃uy bekin 
pima. Judeuyũ awẽwẽap ekawẽn tag̃ cĩcã dak cuk adi ojekukuku 
Fariseu adi õn g̃ebuje. 6 Judeuyũ awẽwẽap ekawẽn tag̃ cĩcã juk adi 
ojekukuku - - soat ekawẽn tag̃ ma. Iboap ekawẽn og̃upubutbun g̃u - - 
pũg̃ em tak kaꞌũma. Tũybe cũg̃ ma õn Deus xe Judeuyũ awẽwẽap tag̃ 
jekukum puye iãn cuk adi oce. Jesus kay itabucayũ be juk adi ipiat 
osupiꞌajojoat, Judeuyũ awẽwẽap ekawẽn tag̃ g̃u ip jekukum puye. 
Tũybe xipat g̃u ip iãn cuk adi oce. 7 G̃asũ bit Cristo ikukpin cĩcã oxe 
oꞌe. Imẽnpuye ajo kuy bima juk adi xipat oxe iap xipat g̃u oxe oꞌe 
g̃asũ bit. 8 G̃asũ bit waraꞌat ma otobuxik. Oceweũm Jesus Cristo be. 
Okukukan oꞌe. Ixe aꞌõ dag̃ weku pin cĩcã oce. Soat podi ma xipacap 
kug̃ õn ixe obure buye. Waraꞌat pit kaokokap coꞌi oꞌe oxe. Soat ma 
ocepere ixe aꞌõ dag̃ weku am. Kaꞌũma kug̃ tak weku but ma. 9 Cristo 
eju õn mũg̃ꞌi. Kuy bima tũybe õn cũg̃ ma Deus xe wuyawẽwẽap ekawẽn 
tag̃ jekukum puye iãn cuk adi oce. G̃asũ bit wetaybit oce cũg̃ ma õn 
cexe Cristo kay wetabut puye iam.
— Ẽn cũg̃ ma oxe okpot kay etabut puye — iꞌeꞌem Deus owebe.

10 Obikuy jĩjã soat em weku am Cristo aꞌõ dag̃ acã. Ixe yaꞌõbaca jĩjã, 
waram g̃uto oꞌjetait jeꞌũap tomukadi buye. Obikuy jĩjã ig̃o aꞌõbacaap 
kuk am. Obuꞌu g̃u õn tak ipiatꞌajo am apẽn ixe juk adi oꞌsupiꞌajojo iap 
puxim. Ixe oeꞌũ jebay aꞌõ kay kũyjobit puye. Õn tak cebuxim yaꞌõ kay 

weꞌũ maꞌg̃u. 11 Õn tak Deus waram omuꞌada weꞌũap tomukadi. Soat 
em ma wetabẽg̃ og̃uy ixe xe. Iboap wiwim cĩcã õn.

12 — Soat em ma õn pit ixe aꞌõ kay kũyjobit — iꞌũmg̃u õn pit eꞌem 
wararaꞌacat pe. — Ikẽẽat kug̃ g̃u õn pit - - pũg̃ em tak kaꞌũma — iꞌũmg̃u 
dak õn pit eꞌem.
Imẽnpit Cristo kuy juk omuwedayo jewekay. Imẽnpuye kũyjobit pin cĩcã õn 
soat em yaꞌõ kay. 13 Obureyũ, “Soat em ma õn pit ixe aꞌõ dag̃ jekukum, ixe 
ebekit puye” iꞌũmg̃u õn pit eꞌem eywebe. G̃ebum g̃u õn pit eꞌem kuyap kay 
ikẽrẽat kukukap kay. Wag̃uybaꞌũm õn pit iboap kay. G̃ebuje bit idipat ojukuk. 
Idipat kukap kay acã õn g̃ebum. Imẽnpuye soan ma õn eꞌem soat em weku 
am ixe bikuyap tag̃. 14 Jedaudauꞌukat cũg̃ ma jedaudaum tupteibog̃atup pu 
am - - jadag̃aptup pu am. Ixe-buxim õn tak soan ma eꞌem Deus emumuũm pu 
am. Deus kuy juk onaẽ soat em jexe onuy am, Jesus Cristo kay wetabut puye.
— Soat em cuy eg̃uy oxe kabi be — i mo adi aꞌg̃u oꞌe owebe.
15 Kuy wuyetaybit Cristo bikuyap tag̃ wuyeku am. Imẽnpuye juy soat em 

ixe bikuyap tag̃ ajeku! Pũg̃pũg̃ eyꞌin ibuꞌu bima bit, Deus cuy ixe g̃utaybin 
xipat cĩcã ewebe waꞌõ dag̃ eku am iam. 16 Ixe aꞌõ dag̃ cuy ajeku! Apẽn kuy 
bima yaꞌõ dag̃ ajekukuku iap coꞌi ma juy ajeku g̃asũ dak. 17 Obureyũ, kuy 
bima cũg̃ ma juk adi ojekukuku eyetabutpe. G̃asũ bit eyju dak wekukuap 
puxim cuy epeku. Ag̃ cuy epesop obuxim jekukuꞌukayũ kay ixeyũ ekukuap 
puxim eyeku am. 18 Cristo korosa be oeꞌũ iap kayꞌũm cĩcã adeayũ. Kuy 
soat em iboap oꞌguwẽnuwẽn eywebe. G̃asũ dak iboap muwẽn õn eywebe 
wetadidim. 19 Wuyju ma soat em g̃ebum Deus kay. Ixeyũ bit soat em g̃ebum 
apẽn aceꞌe iap kay acã. Soat em ip g̃ebum jecokcokap kay acã. Isũsũn kuka 
aꞌg̃u oꞌe ip warẽmtag̃ jekukuap kay. Inaka isũsũn g̃u ip. Xipatꞌũmat mug̃ẽg̃ẽm 
ip wararaꞌacayũ etabun ma. Jeweweju bit ip xipat. G̃ebum g̃u ip kabi kay. 
Soat em g̃ebum ip ijodiap kay acã. Imẽneju wũy ma jeedop ip Deus wi jeꞌũ 
buje. Soat em ipiat supiꞌajojo ixeyũ ma. 20 Wuyju bit kabi watwan acesop. 
Wuydaxijojoꞌukat kabi kadiwi jeekop - - wuykukukat Jesus Cristo. Waram 
jajẽm ijodi. Ixe ajẽmap wiwim cĩcã wuyju. 21 Ixe Jesus Cristo wararaꞌacat 
aꞌõbacaap g̃uꞌũm ixe soat podi ma yaꞌõbaca buye. Soat ip jeedop kũyjobin 
ixe aꞌõ kay. Ixe jaꞌõbacaan wuyjebit g̃uwexat. Ijodi bima wuybaca g̃u wuyju 
eꞌem. Ixe bit wuyjebit g̃uwexat jejebit coꞌian idipan. Imẽneju waram aceꞌũ 
g̃u g̃ebuje bit.

4  1 Okitpitpiyũ, eykukpin cĩcã oxe. Og̃uykit eykay. Omucokcog̃ cĩcã 
eyju. Xipat eyju oxe. Imẽneju eybuꞌum g̃u juy epesop wuykukukat 

bikuyap tag̃ eyeku am, okitpitpiyũ.

2 Evódia, jemukũyjo õn g̃asũ. Síntique, ẽn tak jemukũyjo õn. 
Tũꞌũꞌũyũ, eyju ikibiyũ, xepxem ma wuykukukat kay eyetabut puye. 
Imẽnpuye eyetakomãm g̃u juy epesop eyewewekay. Eyetakomaap 
cuy epeyepere. 3 Ẽn pit, obure, ixeyũ aoyũ juy eg̃udin - - xepxepayũ. 
Xipan cĩcã kapikpikꞌuk eg̃uy oweju, obure. Ixeyũ aoyũ dak cuk adi 
obuywatwan oekuku ip õn soat kaka dag̃ kawẽn idipat muwẽnuwẽn 
pima. Clemente dak cuk adi oꞌjekapikpik oweju. Wararaꞌacayũ dak 
cuk adi oꞌjekapikpik oweju. Iboyũ butet ibararak opop Deus pubutup 
pe - - obuywatwatꞌukayũ butet. Ibararak opop abuyũ soat em itait 
jeedop ip Deus xe iaptup pe.

4 Wuykukukat kuy wuymuwedayo jewekay. Imẽnpuye eycokcog̃ cuy 
epesop.
— Soat em cuy eycokcog̃ epesop — i waram õn eꞌem eywebe.

5 G̃axĩn ma xeku omuyku wuykukukat! Imẽnpuye soat cuy xipan 
epejukuk ijodiayũ. 6 Kaꞌũma kay ma juy epeyag̃uyg̃ebu. Soat pit cuy 
epeg̃uwẽnuwẽn Deus pe. Ajo kaꞌũmg̃u eyxe iat cuy epejoojuyjuy cexewi. 
Iojuy buje, ajo Deus kuy juk oꞌg̃ũmg̃ũm eywebe iap kay juy g̃ebum 
epesop. 7 Wuyetaybit g̃u apẽn Deus wuyag̃uymubabibin iam. Inaka 
ixe itaybit cĩcã wuyag̃uymubabin am. Jesus Cristo eju mũg̃ꞌi bima, ixe 
wuyag̃uymubabibin jeenuy. Imẽnpuye wararaꞌacat aꞌõ kay g̃u aceꞌe - - 
ixe aꞌõ kay acã. Wararaꞌacat kay g̃u dak acesop g̃ebum - - ixe kay acã.

8 Oburereyũ, g̃asũ mabuk õn jeyawẽ. Soat em ma juy epesop g̃ebum 
ajo xipat iap kay, ajo ibuyxi iap kay dak, ajo icẽmat iap kay dak, ajo 
warẽmtag̃ g̃u iap kay dak, ajo cedag̃ iap kay dak, ajo iisu iap kay dak, 
ajo Deus xe ikukpin iap kay dak, ajo inapa g̃u iap kay dak. Iboap kay 
juy epesop g̃ebum soat em. 9 Apẽn cuk adi õn eymutaybitbitbin iap tag̃ 
cuy epekuku, apẽn cuk adi õn eymukũyjojojo iap tag̃ tak. Wekukuap 
puxim cuy epekuku. Wekawẽn puxim tak cuy epeyekawẽnwẽn. 
Obuxim eyju jekukum pima, Deus soat em eybuywatwan jeenuy. Ixe 
ma wuyag̃uymubabibinꞌukat.

10 Ocokcokap yobog̃ cĩcã wuykukukat eju mũg̃ꞌi õn puye. Ade kaxi 
kap puje waram g̃uto ibaꞌore g̃u oꞌe eywebe obuywat am oceju g̃ebum 
cĩcã ekay iap mubapuk am owebe.
— Kuy juk adi eybuꞌu epesop xipan oiuk am iꞌũmg̃u õn pit eꞌem 

eywebe.
Imẽnpit ibaꞌore osunuy eywebe obuywat am, ẽn ekukpin cĩcã ocexe 
iap mabapuk am owebe. 11 Imẽn õn eꞌem eywebe. Inaka:
— Eyju juk opere — iꞌũmg̃u õn pit eꞌem eywebe.

Kuy wetaybit oce ocokcok am ajo-kug̃ õn iap kay. 12 Kuy juk adi ojeku 
yopĩt ma ikug̃. Ade dak ikug̃ kuy juk adi ojeku. Ocokcok ma õn eꞌem 
obeg̃beg̃ pima, ore bima dak; odadaybot pima, soat-kug̃ pima dak. 
Wararaꞌacayũ be ibaꞌore jewemucokcok am soat tag̃. Õn pit cuk wetaybit 
oce jewemucokcok am soat em. Soat kaka dag̃ ma ojekukuku ocokcok. 
13 Soat em Cristo jaꞌõbacaap ũmũm owebe. Imẽnpuye ixe aꞌõbacaap 
kug̃ õn xipacat jebapukpug̃ owebe bima, xipatꞌũmat ebapuk puje dak.

14 Filipos ka watwat, eyju ma juk adi obuywatwan epesop õn 
ipiatpiꞌajojom pima. Iboap xipat cĩcã osodop. 15 Macedônia eipi bewi 
ojẽm puje, eyju acã juk adi obuywatwan epesop. Obuywatwan cuk adi 
epesop koapat kabia õn kawẽn idipat muwẽnuwẽn pima. Eyju ma juk 
adi eyemumuũm epeg̃udot okay. Eyju ma juk adi g̃ebum epesop okay 
õn ade ikug̃ pima, yopĩt ma ikug̃ pima dak. Wararaꞌacayũ bit g̃ebum g̃u 
osodop ip okay Jesus kay itabucayũ. 16 Pũg̃ em g̃u juk adi eyemumuũm 
epeg̃udodot okay õn Tesalônica ka be bima, yopĩt ma ikug̃ pima. 
17 Waram paxi ip jeꞌg̃ũm owebe iap wiwim g̃u cuk og̃uy. Deus xipacat 
jeꞌg̃ũm eywebe eydacup g̃u epesop okug̃ iapteim. 18 Kuy Epafrodito 
eyemumuũm oꞌtojot okay. Soat ma oꞌtojot. Cartadup mubarararag̃ õn 
eywebeaptum - - kuy soat ojat eyemumudodot iaptum - - eyju xipan cĩcã 
okug̃ iaptum. Oꞌe jĩjã ma kuy. Kuy õn ade ikug̃. Kuyjeayũ be wũnca 
mupik puje, Deus icokcok osunuy cekay ip. Teꞌoku osunuy cekay. Oꞌg̃upik 
ip iap xipat osodop cexe. Imẽnpuxim ma okay eyemumudodot tak 
teꞌokuat puxim okay. Deus tak icokcok eyemumudodot cocom pima, 
eydacup g̃u epeg̃ũm owebe buye. 19 Wetabut cĩcã ixe kay - - Deus kay. 
Soat kug̃ ma Deus - - idipat kug̃. Soat jeꞌg̃ũm eywebe dak, eyju Jesus 
Cristo aꞌõ dag̃ jekukum puye. Tacup g̃u Deus. Imũmũm pin cĩcã cexe 
wuywebe. Ajo kaꞌũmg̃u eyxe iat jeꞌg̃ũm eywebe. Soat jeꞌg̃ũm eywebe. 
20 Ixe Deus wuyetayat. Soat kabia ma:
— Soat podi ma ẽn aꞌõbuyxi — i juy acece cebe.

Imẽn cuy acece cebe soat em ma. Imẽn cuy jeꞌeꞌe.
21 Oceju kato mujujum cebe ip soat pe - - Deus ebekitkit pe - - Jesus 

Cristo kayayũ be. Wuykitpitpiyũ dak kato mujujum eywebe - - ocexeayũ - - 
ijoceayũ. 22 Soat Deus ebekitkit kato mujujum eywebe. Wuyeipi kukat 
peam kapikpikꞌukayũ dak kato mujujum eywebe.

23 — Soat cuy ip xipan ejukuk Filipos ka watwat — i õn eꞌem 
wuykukukat Jesus Cristo be.

Bũrũdupku otupmuju eywebe. Kuy cartadup mubararakapi ocepere. 

1  1-2 Colossos ka watwat, cartadup mubarararag̃ õn eywebeaptum. 
Õn Paulo. Ijudup mubarararag̃ õn wuykitpit Timóteo eju. Eyju 

wuykitpitpiyũ Colossos ka be. Cristo aꞌõ dag̃ eyju jekukum soat em. 
Jesus Cristo emumuju õn Deus bikuyap tag̃.
— Bay, xipan cuy Colossos ka watwat ejukuk — i õn eꞌem Deus 

pe - - wuyebay be, Jesus Cristo be dak - - wuykukukat pe. — Ixeyũ 
ag̃uymubabibin cuy eg̃uy — i õn eꞌem cebe ip.

3-4 — Itabut cĩcã ip Jesus Cristo kay Colossos ka watwat — i juk 
oꞌe Epafro ocewebe. — Xipan Deus ebekitkiyũ kug̃ ip — i juk oꞌe. 
— Xipan soat kug̃ ip, Deus xe acesop iap wiwim puye — i juk oꞌe 
ocewebe. Imẽnpuye:
— Bay, ẽn xipat cĩcã — i oceju eꞌem soat em Deus eju eywebeam 

kawẽnwẽn pima - - Jesus Cristo ebay eju.
5 Soat em Deus xe acesop iap ekawẽn kuy epejojojo kawẽn icẽmat co 
buje - - kawẽn idipat co buje. Iboap wiwim eyju g̃asũ. Icẽmãn epesop 
ixe xe, “Oxe ma epesop” ioꞌe Deus puye - - kabi beat oꞌe buye. Imẽnpuye 
Jesus kay eyetabut cĩcã. Xipan soat kug̃ tak eyju. 6 Deus xipan wuykug̃ - - 
soat kug̃ iap ekawẽn kuy epeyaꞌĩjojo. Eyetaybit epesop iboap ekawẽn 
icẽmãn iam koap em cekawẽn coꞌisum. Soat eipi dag̃acat kawẽn 
idipat cocom g̃asũ. Ixeyũ dak itabut Jesus kay. Xipan soat kug̃ tak ip 
itabucayũ kug̃. Wuyeꞌũ buje soat em Deus xe acesop iap wiwim tak ip. 
7 Epafras kawẽn idipat oꞌg̃uwẽn eywebe. Ixe Epafras wuybure ikukpin 

COLOSSOS KA WATWAT 

cĩcãat wuyxe. Cũg̃ me ixe kapikpig̃ Cristo muwẽnuwẽn wararaꞌacat 
pe. Ixe eybuywatwan ocedieg̃ g̃asũ bit.

8 — Colossos ka watwat jewewekug̃ ip cewekukpin cĩcã, Deus 
jebiõg̃buk oꞌg̃uõm cebe ip puye — i juk oꞌe ixe Epafras ocewebe.

9 Imẽneju soat em oceju kawẽn Deus eju eywebeam. Eyawẽg̃ tobuxik 
puje ocebuꞌu g̃u ocesop jekawẽn ãm eywebeam. Imẽn oceju eꞌem 
Deus pe:
— Bay, ocekitpitpiyũ juy eg̃utaybin apẽn ebikuy ixeyũ be jeku am 

iam — i. — Ixeyũ juy eg̃utaybin apẽn xipat exe iam, apẽn ikẽrẽ exe 
iam tak — i oceju eꞌem. — Iboam itaybit cĩcã jeꞌe ip ebiõg̃buk ixeyũ 
mutaybitbin puye — i oceju eꞌem cebe.
10 Iboam eyetaybit pima, cũg̃ ma epeku; soat em wuykukukat bikuyap 
tag̃ epeku; soat em ixe mucokcokcog̃ epesop; xipacat epeg̃ujurũg̃rũg̃ 
soat em; big̃ ma eyetaybit epesop Deus eꞌe iam.

11 — Bay, ẽn soat podi ma aꞌõbaca — i õn eꞌem Deus pe. — Soat podi 
ma ẽn edipap kug̃ — i õn eꞌem. — Aꞌõbacaap cuy eg̃ũm Colossos ka 
watwat pe Jesus kay ip jebuꞌuap puxim ipiatpiꞌajojom maꞌg̃u ip — i 
õn eꞌem Deus pe.

12 Deus kabiaat kukat. Ixe ebekitkit xipacat mujurũg̃rũg̃ꞌukayũ. Ixe 
xipacat muxipanpan iũm ãm jebekitkit pe.
— Cũg̃ ma eyju oxe webekitkiyũm — i juk oꞌe Deus wuywebe.

Imẽnpuye wuyju dak xipacat acejat. Iboap wiwim cĩcã wuyju. Imẽnpuye 
eyju dak eycokcog̃ cuy epesop.
— Xipat cĩcã ẽn — i juy epeꞌeꞌe wuyebay be.

13 Satanás kabiokat kukat. Ixe ebekitkit ikẽrẽat mujurũg̃rũg̃ꞌukayũ. 
Deus pit wuyꞌuk kabiokat kukat pui bewi. Imẽnpuye Satanás g̃u 
wuykukukat g̃asũ - - Deus ipot acã. Deus ipot ikukpin cĩcã cexe. 14 Ixe 
ipot wuyꞌuk kabiokat kukat pui bewi. Ikẽrẽat mug̃ẽaptei oꞌteida, oeꞌũ 
buye. Imẽnpuye ikẽrẽat kug̃ g̃u wuyju ixe xe.

15 Deus ijo baꞌore wuywebe. Wuyetaybit bitku poro omuyku Cristo 
jojom, Cristo dak ijoꞌi buye. Ixe Cristo Deus ipot koapat. Soat Deus 
emumug̃ẽ bodi ma yaꞌõbuyxi ixe. Deus pe ipi mujurũg̃ꞌũm pima ipot 
itait osunuy. 16 Deus soat oꞌg̃ubapukpukpuk Cristo eju. Kabi beacat 
oꞌg̃ubapukukpuk soat ceweju, ipi dag̃acat tak. Wuywebe ijobucat 
oꞌg̃ubapuk soat, wuywebe ijo baꞌoreat tak. Yaꞌõbuyxiayũ kabi watwat 
oꞌg̃ubapuk Cristo eju, yaꞌõbacaayũ dak, wararaꞌacayũ mujujuꞌukayũ 
dak, wararaꞌacat kukukayũ dak. Deus ixe eju soat oꞌg̃ubapuk. Soat 
oꞌg̃ubapuk cebeam. Soat oꞌg̃ubapuk ijodiacat pe Cristo kuk am ibuyxi am. 

17 Kabi, ipi kaꞌũm pima, Cristo kuy osunuy itabẽg̃. Ipi dag̃acat jedopap 
pe ma dopdom Cristo aꞌõbi. Kabi beacat tak dopdom jedopap pe ixe 
aꞌõbi. 18 Wuyaꞌa wuyjebit kukat iap puxim Cristo jekay itabucayũ kukat. 
Apẽn wuyaꞌa wuyag̃uydadam iap puxim Cristo dak itabut jekayayũ 
ag̃uydadam. Ixe Deus ipot koapat. Ceꞌũap tomukadi Deus ixe Cristo 
waram oꞌg̃utait. Soat podi ma yaꞌõbuyxian oꞌg̃utait. Wuyju dak waram 
acejetait wuyeꞌũ buje Deus ixe oꞌg̃utait puye. 19 Deus oꞌe jewebe ma:
— Okpot ojoꞌian jeꞌe — i.

Imẽnpuye jewaꞌõbaca jojoꞌi ma ip. 20 Ipi watwat itakoma osodop Deus 
kay, kabi beacat tak. Deus oꞌe jewebe ma:
— Soat ip oꞌg̃udin obureyũm - - ipi dag̃acat, kabi beacat tak — i. — 

Kũyjobin jeedop ip waꞌõ kay korosa be okpot eꞌũ buje — ioꞌe jewebe ma.
Imẽn Deus ip oꞌg̃udin jewekay. Itakomaap ip oꞌg̃uꞌũm korosa be jekpot 
oeꞌũ ibuye.

21 Eyju dak Deus bureyũm g̃u epesop kuy bima. Cekayꞌũm cĩcã juk 
adi epesop. Imẽnpuye ikẽrẽat kay acã juk adi g̃ebum epesop. Ikẽrẽat 
mujurũg̃rũg̃ꞌuk tak adi epesop. 22 G̃asũ bit Deus eymuwexat jebureyũm 
ipot oeꞌũ buye. Kuy eymuwexat eymudot am jewekay. Imẽnpuye cũg̃ ma 
epesop ixe wap eyajẽm puje. Ikẽrẽat kug̃ g̃u epesop. Abu jeꞌe eywebe:
— Xipat g̃u eyju! — i?

Kaꞌũma ma! 23 Imẽneju eyetabun cĩcã juy epesop Jesus kay. Eybuꞌum 
g̃u juy epesop cekay! Koap em kawẽn idipat co ebikam Deus xe acesop 
wuyeꞌũ buje iap wiwim cuk epesop. Eydayꞌemꞌum cuy epesop wararaꞌacat 
pe eymubuꞌunap puxim iboap wiwi am. Ibo muwẽnuwẽnꞌukat õn - - 
kawẽn idipat muwẽnuwẽnꞌukat. Kawẽn idipat muwẽnuwẽn õn soat 
kaka dag̃.

24 Ocokcok cĩcã, õn ipiat osupiꞌajo eywebeam puye. Cristo ipiatpiꞌajojom 
mabuk jekay itabucayũ beam - - jejebit puximayũ beam. Imẽnpuxim 
õn tak ipiatpiꞌajojom Cristo be oꞌsupiꞌajojo iap muꞌũm ãm. 25 Deus oꞌe 
owebe:
— Itabucayũ buywatwan cuy eg̃uy — i. — Imẽn ma kapikpig̃ cuy 

eg̃uy waꞌõbi — ioꞌe owebe.
Ijop ekapikap oꞌg̃ũm owebe eybuywat am.
— Wekawẽn muwẽnuwẽn cuy eg̃uy soat ka watwat pe — ioꞌe owebe.

26 Kuyje Deus soat ka watwat pe g̃u jekawẽn oꞌg̃uwẽnuwẽn. G̃asũ 
bit oꞌg̃uwẽn jekay itabucayũ be. Ibo ekawẽn muwẽnuwẽnꞌukat õn. 
27 Cristo omuy eywebe Judeuyũ g̃u maꞌg̃u eyju. Imẽnpuye Deus jedipap 
mubapuk puje, eyju dak idipap kug̃ epesop. Iboap wiwim cĩcã eyju. 

Kuy bima iboap ibaꞌarẽm osodop soat xe ijodiacat xe. G̃asũ bit Deus 
soat jebekitkit mutaybit pin iboam. Iboap idip cĩcã. Xipat cĩcã dak. 
28 Imẽneju Cristo muwẽnuwẽn oceju soat ka watwat pe.
— Teyũku soat em Jesus kay eꞌem — i oceju e ojuy Deus pe ixe 

dopabe ixeyũ dojot puje. — Soat em teyũku Cristo eju mũg̃ꞌi jekukum 
— i oceju e ojuy cebe.
Imẽneju Cristo muwẽnuwẽn oceju soat pe ijodiacat pe. Soat awẽwẽm 
oceju. Soat jetaybitbicap eju oceju ip imutaybitbin. 29 Imẽneju kapikpig̃ 
cĩcã õn. Cristo jaꞌõbacaap ũmũm owebe cebe wekapik am. Ixe Cristo 
soat podi ma yaꞌõbaca. Ixe Cristo jaꞌõbacaap ũmũm owebe. Imẽnpuye 
ijodiacat mutaybin put owebe.

2  1 Kapikpig̃ cĩcã juk adi og̃uy eywebeam - - ojojoꞌukꞌũmayũ beam, 
Laodicéia ka watwat peam tak. Õn jeymukũyjo iboam. 2 Cebeam 

ip cuk adi kapikpig̃ cĩcã og̃uy ixeyũ be big̃ ma jewewaꞌõmucan am 
Jesus ekawẽn tag̃ jeku am; big̃ ma jewewekukpin am tak; wararaꞌacat 
podi ma itaybit am tak kawẽn icẽmãn. Iboam itaybit pima, soat em 
Cristo kay jeedop ip. Jewag̃uymuwarururun g̃u jeedop ip Jesus ekawẽn 
tag̃ xeꞌe oceku iam. Kuy bima itaybit g̃u ip osodop Cristom. G̃asũ 
bit ip oitaybit ixem. 3 Soat g̃u wuyetaybit Deus emumutaybitbin iam. 
Wuyetaybit g̃ũg̃ũn ã. Cristo bit xĩntabi oꞌtomudipꞌuk iap puxim. Cristo 
eju mũg̃ꞌi wuyju jekukum pima, wuyetaybit put Deus emumutaybitbin 
iam, apẽn cũg̃ ma Deus xe iam tak, apẽn cũg̃ g̃u cexe iam tak.

4 Imẽneju jeymukũyjo õn. Eydayꞌemꞌum cuy epesop wararaꞌacat pe 
eymug̃uykukuap puxim. Adeayũ xe cekawẽntip ip. Imẽnpit cũg̃ g̃u ip. 
Napa ma ip kawẽnwẽn eyweju eymutabucap ojuy napaap kay. 5 Imẽneju 
soat em g̃ebum õn eykay, eyxe g̃u maꞌg̃u õn. Pũg̃ tag̃ ma eyju eꞌem. 
Soat em eyetabut Jesus kay. Ocokcok cĩcã ma iboap cocom puye.

6 — Ocekukukan cuy ece — i juk adi epeꞌe Jesus Cristo be, eyetabut 
puye cekay.
G̃asũ bit mũg̃ꞌi juy epeku ixe eju. 7 Kadai nãbu muycemap puxim Cristo 
wuyaꞌõmucanucan wuyetabucap epereap puxim. Imẽnpuye big̃ ma 
juy eyetabun epesop cekay. G̃ebum cekayap tomuju juy soan eꞌem 
epesop. Kuy juk adi ocewebe eymutaybitbinap tag̃ cuy epeku. Soat 
em cuy epeꞌeꞌe Deus pe:
— Bay, ẽn xipat cĩcã — i. — Soat em ẽn xipan ocekug̃ — i juy epeꞌeꞌe cebe.
8 Eydayꞌemꞌum cuy epesop wararaꞌacat pe eymubuꞌunap puxim 

Jesus kay apẽn wuyju taomũn ãm ibubum iap puxim. Ixeyũ Cristo 

ekawẽn g̃u eymutaybitbin. Ijodiacat ekawẽn acã eymutaybitbin ip - - 
Deus kayꞌũmayũ ekawẽn - - ipi juacat ag̃uymubarẽmrẽmꞌukayũ ekawẽn. 
Eymug̃uykuku ojuy ip. Teꞌe ma eymutaybitbin ip. Eyetabun g̃u juy 
epesop ixeyũ aꞌõ kay. 9 Cristo jewaꞌõbaca jojoꞌi ma ip Deus eju. Cristo 
ijodiat coꞌian oꞌjewexat wuymutaybit am Deus eꞌe am. Wuyetaybit 
Deus eꞌe am Cristo eꞌeap co buje. Imẽneju eydayꞌemꞌum cuy epesop 
wararaꞌacat pe eymubuꞌunap puxim eyetabut am Jesus kay. 10 Cristo 
eju mũg̃ꞌi jekukum pima, wuyju dak Deus aꞌõbacaap kug̃ acesop. Ixe 
Cristo soat podi ma yaꞌõbuyxiat - - Deus ekawẽn tojotjotꞌukayũ kukukayũ 
bodi ma, ibiõg̃buk itabidaoiayũ kukukayũ bodi ma dak.

11 Imẽntak Cristo jaꞌõbacaap oꞌg̃ũm eywebe ikẽrẽat kukap puxim 
ixe eju eyju mũg̃ꞌi buye. Ag̃okatkatꞌitꞌit taypuꞌag̃obixeedakatkatꞌuk 
osodop ip kuyjeayũ teku iisu Deus xe iꞌeap ojuy. Deus pit soat tag̃ 
wuymuisusun wuyxeedakatkat puye g̃u - - Cristo eju wuyju mũg̃ꞌi 
buye acã. 12 Wuymubatisasan puje Cristo aꞌõbi wuyag̃uyokokat oiꞌũm 
wuyeꞌũap puxim. Ixe aꞌõbi oiꞌũm wuykocap puxim. Kuy bima Deus 
waram g̃uto Jesus oꞌg̃utait ceꞌũap tomukadi. Imẽnpuxim ijodi bima 
dak wuyag̃uyꞌisum wuyju jekukum waram g̃uto wuyetaicap puxim 
wuyeꞌũap tomukadi. Wuyag̃uyꞌisum wuyju jekukum g̃asũ Deus 
soat podi ma yaꞌõbaca iap kay wuyetabut puye. 13 Imẽnpuxim eyju 
ma ikẽrẽat mujurũg̃rũg̃ cĩcã juk adi epekukuku eyag̃uyokok puye. 
Ceꞌũat puxim cuk adi epesop Deus xe ikẽrẽat kay acã g̃ebum puye. 
Judeuꞌũmat puxim tak cuk adi epesop - - Deus pe wuyawẽwẽap ekawẽn 
tag̃ jekukumꞌũmat puxim. Deus pit kuy eyag̃uymuisun eywebe Cristo 
ag̃uy dag̃ jewag̃uy am. Wuyag̃uymuisun puje, ixe ikẽrẽat oꞌjuꞌuk 
wuywebewi. Soat oꞌjuꞌuk. 14 Ibaꞌore wuywebe Deus pe wuyawẽwẽap 
ekawẽn tag̃ jeku am - - soat ekawẽn tag̃. Deus itaybit soat em teyũku 
wekawẽn mupubutbun iam. Korosa be ixe eꞌũ buje bit, Cristo apẽn cuk 
adi iboap ekawẽn ag̃upubutbuniaptei oꞌteida. Oꞌteida wuyekariwa be 
wuyeweroap teidaap puxim. Imẽnpuye Deus ikẽrẽat oꞌjuꞌuk wuywebewi. 
15 Imẽnpit Cristo Satanás aꞌõbacaap oꞌg̃uꞌũm korosa be jeꞌũ buje. Deus 
kayꞌũmayũ kukukayũ aꞌõbacaap oꞌg̃uꞌũm. Soat etabun yaꞌõbacaap 
oꞌg̃uꞌũmiayũ mubapukpug̃ oeku imusũsũn ãm. Imubapukpug̃ oeku 
kuyjeayũ be oꞌyaokaiat ariritꞌa mubapukap puxim.

16 Imẽneju wararaꞌacat aꞌõ kay g̃u juy epesop eywebe teꞌe ma ixeyũ 
eꞌem pima “Beku iꞌopi eywebe” i, “Ibiati tikõnpi eywebe” i dak, 

“Ibeat kabia be epeyekapikpik g̃u juy” i dak, “Kaxiaat ijẽmꞌisu bima, 
peta juy epeg̃ug̃ẽ” i dak, “Sábado bima epeyekapikpik g̃u juy” i dak. 

Yaꞌõ kay g̃u juy epesop. 17 Ixeyũ ekawẽn tag̃ cuk adi jekukuꞌuk ajop 
Cristo ajẽmꞌũm pima. Kabicuk jewurũg̃wurũg̃ iap puxim jekawẽn 
muwarururun ip soat em. G̃asũ bit Cristo oajẽm. Ixe ekawẽn soat em 
ma ibit. Imẽnpuye ixeyũ ekawẽn tag̃ g̃u wuyju jekukum g̃asũ - - Cristo 
ekawẽn tag̃ acã. 18 Warẽmtag̃ eymutaybitbinꞌukayũ:
— Deus ipiat supiꞌajoat eywebe, cũg̃ g̃u eyju cexe buye — i napa 

ma eꞌem ip eywebe.
Ixeyũ ekawẽn kay bit eyetabun g̃u juy epesop. Jewexe yaꞌõbuyxi ip.
— Wararaꞌacat podi ma oceju xipat Deus xe, soat em Deus 

ocemuyxeyxey buye — iꞌeꞌem ip teꞌe ma. — Kaꞌũma ma oceju bit — 
iꞌeꞌem ip wararaꞌacayũ be, “Wararaꞌacat podi ma xipat oceju” iꞌeꞌem 
pima jewebe ma. — Deus kukap coꞌi juy cekawẽn tojotjotꞌukayũ 
ajukuk — iꞌeꞌem ip ocewebe teꞌe ma. — Wararaꞌacat podi ma oceju 
xipat Deus xe — iꞌeꞌem ip teꞌe ma.
Warẽmtag̃ ma ip jewag̃uydadam. Deus ag̃uy dag̃ g̃u ip jewag̃uyg̃uy - - jag̃uy 
dag̃ acã. 19 Cristo eju mũg̃ꞌi g̃u ip warẽmtag̃ jewag̃uyg̃uy buye. Cristo 
wuyaꞌa buxim. Cekay itabucayũ ijebit puxim. Deus bikuyap tag̃ wuyju 
aypapan. Wuyekururukpu ibubog̃atpu wuykukatpu wuyewedap tag̃atpu 
wuyewedap mucũg̃ucũg̃atpu. Ibobu buxim Deus wuyaꞌõmucanucan 
Cristo eju mũg̃ꞌi wuyeku am. Jewexe yaꞌõbuyxiayũ bit mũg̃ꞌi g̃u ceweju.

20 Cristo aꞌõbi eyag̃uyokokat oiꞌũm eyeꞌũap puxim. Deus jaꞌõbacaap 
oꞌg̃ũm eywebe ibiõg̃buk kẽrẽat kukukayũ aꞌõ kayap puxim - - Deus 
kayꞌũmayũ kukukayũ aꞌõ kayap puxim. Imẽneju Deus kayꞌũmat ekukuap 
cuy epeyepere. Warẽmtag̃ eymutaybitbinꞌukayũ aꞌõ kay g̃u juy epesop.

21 — Boku juy epejukuk g̃u — iꞌeꞌem ip teꞌe ma. — Beku juy epejoꞌo 
g̃u — i dak. — Imẽnmẽn g̃u bit epeku — i dak eꞌem ip teꞌe ma.
22 Soat ixeyũ xe ikukpiat, iꞌopiat, tikõnpiati darem ma kuy kapkam. 
Ijodiacat ekawẽn acã imuwẽnuwẽn ip - - Deus ekawẽn g̃u bit. Ijodiacat 
ag̃uy dag̃ acã ip kawẽnwẽn - - Deus ag̃uy dag̃ g̃u bit. 23 Jewexe ip itaybitbit.
— Deus kukap coꞌa juy cekawẽn tojotjotꞌukayũ ajukuk — iꞌeꞌe ip teꞌe 

ma. — Kaꞌũma ma oceju bit — iꞌeꞌem ip wararaꞌacat pe, “Wararaꞌacat 
podi ma xipat oceju Deus xe” iꞌeꞌem pima jewebe ma. Ade cexe ip 
ikukpiat, iꞌopiat tak, tikõnpiati dak. Xipan g̃u ip jejebit kug̃. Tũybe 
ikẽrẽat acejukukꞌũma iãn eꞌem ip. Ibo bit kaꞌũma joꞌi ma. Wuybuywat 
paꞌore ikẽrẽat kukap puxim.

3  1 Waram oꞌjetaitiat puxim eyju Cristo eju mũg̃ꞌi jekukum puye. 
Imẽnpuye eyetabikum cuy epesop kabi beat kay. Iboce Cristo 

omuy Deus xe xikꞌi yaꞌõbuyxiat tũyap pe, Deus coꞌi yaꞌõbuyxi buye. 
2-3 Ijodiacat eju g̃u mũg̃ꞌi eyju jekukum - - Cristo eju acã mũg̃ꞌi eyju 
jekukum. Imẽnpuye ijoceap kay g̃u juy epeyewag̃uyg̃uy - - kabi beat 
kay acã. Pũg̃ tag̃ ma jewag̃uyg̃uy ip Deus, Cristo dak. Ixeyũ ag̃uy dag̃ 
eyju dak jewag̃uyg̃uy g̃asũ bit, Cristo eju mũg̃ꞌi eyju jekukum puye. 
Iboap ibapuk g̃u itabutꞌũmayũ xe. Ibaꞌarẽm iboap cexe ip. 4 Eyag̃uyꞌisum 
eyju jekukum Cristo eju mũg̃ꞌi buye. Waram yajẽm puje, wuyju dak 
acejewemubapuk ceweju. Ixe dipap acejat. Wuydip aceꞌe ixe joꞌi.

5 Imẽneju ikẽrẽat epeg̃ug̃ẽ g̃u juy. Ikẽrẽat mug̃ẽg̃ẽ pin eyju Deus 
kayꞌũmat puxim. Epeg̃ug̃ẽ g̃u bit. Wararaꞌacat tayxi eju epeyepo g̃u 
juy. Wararaꞌacat itop eju epeyepo g̃u juy. Ikẽrẽãn cuy epeyekaypatpan 
g̃u. Ikẽrẽat epeg̃ujurũg̃ g̃u juy eyemumukaypin pu am. Aoyũ kaykay 
g̃u juy epesop. Eyetabikukum g̃u juy epesop wararaꞌacat pubut kay. 
Wuyetabikukuap ikẽrẽat Deus xe deusbaroyũ kay wuyetabucap puxim. 
6 Deus ipiat supiꞌajojoat imẽn jekukuꞌukayũ be - - kũyjobitꞌũmayũ 
be - - jaꞌõ kayꞌũmayũ be. 7 Eyju dak cuk adi kuy bima warẽmtag̃ ma 
epekukuku. Eycokcok epesop ikẽrẽat mug̃ẽg̃ẽꞌukap kug̃.

8 G̃asũ bit ijop epeyepere. Eyetakomãm g̃u juy epesop wararaꞌacat 
kay. Aoyũ kaykay g̃u juy. Eysapkaꞌorerem g̃u juy epesop. Wararaꞌacat 
epejomuymuy g̃u juy. Eyekawẽnkẽrẽm g̃u juy epesop - - pũg̃ em tak 
kaꞌũma. 9-10 Cristo kay eyetabut puje, yag̃uyꞌsuayũm epesop. Kuy bima 
eyag̃uyokok cuk adi epekuku. Eyag̃uyokok g̃u juy epekuku g̃asũ bit. 
Deus soat em wuyag̃uymuisusun wuywebe jejoꞌi iꞌe am. G̃uyjom Deus 
ag̃uy dag̃ acã g̃ebum acesop. Big̃ ma wuyetaybit aceꞌe Deus eꞌe am. 
Napa g̃u juy epeꞌeꞌe eyewewebe. 11 Wuyag̃uyꞌisu bima, g̃ebum g̃u acesop 
teku Judeu iap kay, teku Judeu g̃u iap kay dak. G̃ebum g̃u acesop teku 
taypuꞌag̃obixeecukat iap kay dak, teku taypuꞌag̃obixeecukꞌũmat iap 
kay dak. G̃ebum g̃u acesop teku pariwat iap kay, teku wuyjuyũ iap 
kay dak. G̃ebum g̃u acesop teku teiꞌũma kapikpikꞌukat iap kay, teku 
teibubum kapikpikꞌukat iap kay dak. Cristo kay acã g̃ebum acesop. 
Iteyũ be soat pe Cristo muymuy iap kay g̃ebum acesop.

12 Deus ebekitkit eyju. Deus xe eykukpin cĩcã epesop. Ixe juk eynaẽ 
jewekay am. Imẽneju eyetabotaidabotbon cuy epesop eyewewekay. 
Xipan cuy epeyewewekuk. Yobog̃an pin g̃u juy epesop Eyekawẽnkẽrẽm 
g̃u juy epesop - - eyekawẽntim ma. Eyukpiceg̃ẽm g̃u juy epesop 
eyewewekay. 13 Epeyewebuywatwan cuy soat em. Eyxeat warẽmtag̃ 
eykug̃ pima, ixe epejomuymuy g̃u juy. G̃ebum g̃u juy epesop apẽn 
cuk adi warẽmtag̃ eykuk iap kay. Wuykukukat Jesus g̃ebum g̃u apẽn 

cuk adi ikẽrẽat ag̃ujurũg̃rũg̃ iap kay. Ixe buxim cuy eyju dak g̃ebum 
g̃u epesop apẽn cuk adi warẽmtag̃ eykuk iap kay. 14 Xipan eyekukuap 
xipat Deus xe. Ibodi ma bit xipat eywebe xipan eyewewekuk am. 
Xipan jewewekug̃ pima, waraꞌat tag̃tag̃tag̃ g̃u epekuku - - pũg̃ tag̃ 
ma. 15 Cristo juk wuymuwexat jebekitkiyũm pũg̃ tag̃ ma wuyeku 
am. Ixe wuyag̃uymubabibin wuyag̃uybabiꞌũmap puxim. Ãg̃ cuy ixe 
jeyag̃uymubabin. Ixe be eyag̃uymubabin puje xipan epeyewekuk. Pũg̃ 
tak ma dak epeyewag̃uy. Soat em:
— Bay, ẽn xipan cĩcã ocekug̃ — i juy epeꞌeꞌe Deus pe.

16 Soat em Cristo ekawẽn tag̃ cuy epekuku. Xipat cekawẽn tag̃ wuyeku 
am wuyju idip cĩcãat kug̃at puxim. Soan cuy jewemutaybitbin epesop. 
Soan cuy jewemukũyjobitbin tak epesop. Soat em cuy pibododon epesop 
Deus kay. “Cristo soat podi ma yaꞌõbuyxi” iꞌe pin pima, epeyebibododon 
cuy, “Cristo acã wuykukukat” iꞌe pin pima dak, eycokcok pima dak 
Cristo kay eyetabut puye, “Ẽn xipat cĩcã” iꞌe pin pima dak Deus pe. 
Deus biõg̃buk aꞌõbi juy pibododon epesop. 17 Imẽneju soat em cuy 
epekuku wuykukukat Jesus aꞌõ dag̃. Soat em cuy epeyekawẽnwẽn 
ixe aꞌõ dag̃. Soat em:
— Ẽn xipat cĩcã — i juy epeꞌeꞌe wuyebay be - - Deus pe, wuykukukat 

Jesus oeꞌũ buye.
18 Tũꞌũꞌũyũ, kũyjobin cuy epesop eyitopyũ aꞌõ kay. Kũyjobin cuy 

epesop yaꞌõ kay ip wuykukukat Jesus kay eyetabut puye.
19 Tapupuyũ, ikukpin cuy eytayxiyũ epejukuk. Xipan cuy ip epejukuk.
20 Bekitkit, kũyjobin cuy epesop eyebay aꞌõ kay soat em, eyxi aꞌõ 

kay dak. Wuykukukat icokcok eꞌem eyebay aꞌõ kay bima.
21 Cebayũ, imuparararan g̃u juy eyebekitkiyũ epejukuk ixeyũ 

mubuꞌunap puxim kũyjobit am eyaꞌõ kay.
22 Teiꞌũma kapikpikꞌukayũ, soat em cuy kũyjobin epesop eyekariwa 

aꞌõ kay ixeyũ eyjojom pima, eyjojomꞌũm pima dak. Ixeyũ aꞌõ kay 
kũyjobin cuy epesop ixeyũ be “Ẽn xipat” iꞌeap ojuy g̃u. Kũyjobin cuy 
epesop kũyjobit pin puye. Kũyjobin cuy epesop wuykukukat Jesus 
yaꞌõbuyxi eyxe buye. 23 Eycokcog̃ cuy eyekapikap epejukuk. G̃ebum cuy 
epesop ijodiacat peam acã g̃u õn kapikpig̃ iap kay. Wuykukukat peam 
tak õn kapikpig̃ iap kay g̃ebum cuy epesop. 24 Cristo ma wuykukukat. 
Ixe beam ma wuyju kapikpig̃. Wuykukukat jebekitkit peam xipacat 
oꞌg̃uxipan. Ibo juy epejat. G̃ebum cuy epesop iboap kay. Cũg̃ ma 
wuyeku buje, cũg̃ ma jekuaptei jeꞌg̃ũm wuywebe. 25 Warẽmtag̃ wuyeku 
buje bit, warẽmtag̃ jekuaptei dak jeꞌg̃ũm wuywebe. Ipiat supiꞌajoat 

wuywebe. Ixe Deus cũg̃ ma wuykug̃. Cedag̃ ma wuyekapikaptei jeꞌg̃ũm 
wuywebe. Weg̃ũg̃ũn ma wuykug̃.

4  1 Kariwawayũ, cũg̃ ma juy eywebeam teiꞌũma kapikpikꞌukayũ 
epejukuk. Imug̃uykukukum g̃u ip epejukuk. Eyju dak kapikpig̃ 

eyekariwa beam - - kabi beat peam. G̃ebum cuy epesop iboap kay.
2 Eybuꞌum g̃u juy epesop Deus eju kawẽn ãm. Xexen g̃u juy epesop 

kawẽnwẽn pima ceweju - - eyetabẽg̃bẽg̃ ma.
— Ẽn xipat cĩcã — i juy epeꞌeꞌe cebe.

3 Ocewebeam tak cuy epeyekawẽn Deus eju.
— Pauloyũ buywatwan cuy eg̃uy ixeyũ be ekawẽn muwẽn ãm soat 

ka watwat pe — i juy epeꞌeꞌe cebe. — Ixeyũ buywatwan cuy eg̃uy 
Cristo muwẽn ãm soat pe - - kuy bima oꞌg̃uwẽn g̃u iat ekawẽn muwẽn 
ãm — i juy epeꞌeꞌe cebe.
Daomũnmũnapꞌa be õn g̃asũ iboap ekawẽn muwẽnuwẽn cuk adi 
ojekuku buye. 4 Ibapug̃ ma juy iboap ekawẽn og̃uwẽn. Imẽnpuye:
— Pauloyũ juy esubuywatwan ixeyũ be ibapug̃ ma kawẽn idipat 

muwẽn ãm adeayũ be — i juy epeꞌeꞌe cebe.
5 Eysũsũn g̃u juy epesop Jesus muwẽn ãm itabutꞌũmayũ be imuwẽn 

put pima. Eyag̃uysan cuy epeku ixeyũ muꞌukpiceg̃ẽg̃ẽnap puxim Cristo 
kay. 6 Teꞌe g̃u juy epeyekawẽn itabutꞌũmayũ eju. Eyekawẽnkum cuy 
epeyekawẽn ceweju ip eyekawẽn kay ip ibuꞌunap puxim. Eyetaybin 
cuy epesop cedag̃ ma yaꞌõbu am ip.

7 Wuykitpit Tícico wawẽg̃ g̃uwẽn eywebe - - soat awẽg̃ g̃uwẽn. Ixe 
Tícico ikukpin cĩcã wuyxe. Ixe cũg̃ ma kapikpig̃ wararaꞌacayũ beam - - 
itabucayũ beam. Wuyweju ixe dak kapikpig̃ wuykukukat peam. 8 Ixe 
og̃uju eykay eymucokcok am, oceju xipat iap muwẽn ãm eywebe. 
9 Wuykitpit Onésimo og̃uju eykay Tícico eju. Ixe Onésimo cũg̃ ma 
jekukum. Ikukpin cĩcã wuyxe. Eyka bewiat ixe. Apẽnpẽn ijopka 
watwat iap gũwẽn ip eywebe.

10 Aristarco kato mujujum eywebe. Oweju ixe dak omuy 
daomũnmũnmũnapꞌa be. Marcos tak kato mujujum eywebe - - Barnabé 
kipitaap. Ixe Marcos eykay jajẽm iap awẽg̃ kuy epeyawẽg̃tobuxik. Ixe 
ajẽm puje xipan cuy epeg̃uajẽm eydukꞌa be. 11 Josué Justo kato mujujum 
eywebe. Ixeyũ acã Judeuyũ kapikpig̃ oweju - - ebapũg̃ayũ: Aristarco, 
Marcos, Josué Justo. Ibũrũ ma. Kapikpig̃ ip oweju wararaꞌacayũ 
mutabut am Jesus kay, Deus pe jekuk am. Obuywatwan cĩcã osodop 
ip omucokcokcog̃.

Colossenses 3, 4

12 Epafras tak kato mujujum eywebe - - eyka bewiat - - Jesus Cristo 
beam kapikpikꞌukat. Soat em ixe kawẽnwẽn Deus eju eywebeam.
— Colossos ka watwat aꞌõmucanucan cuy eg̃uy ixeyũ be jetabucap 

epereap puxim — iꞌeꞌem ixe Deus pe eymuwẽnuwẽn. — Ixeyũ 
aꞌõmucanucan cuy eg̃uy ixeyũ be Jesus eju mũg̃ꞌi jeku am — iꞌeꞌem ixe 
cebe. — Ixeyũ aꞌõmucanucan cuy eg̃uy ixeyũ be soat em ma ebikuyap 
tag̃ jeku am — iꞌeꞌem ixe Deus pe eymuwẽnuwẽn.
13 Kapikap ibaꞌore jĩjãat kukap puxim ixe Epafro kawẽnwẽn cĩcã Deus 
eju eywebeam, Laodicéia ka watwat peam tak, Hieriápolis ka watwat 
peam tak. Õn ma iboap muwẽnuwẽn eymukũyjojom. 14 Lucas kato 
mujujum eywebe - - ocexe ikukpin cĩcãat - - wuyanũg̃tataꞌukat. Demas 
tak kato mujujum eywebe.

15 Oceju kato mujujum wararaꞌacayũ be Jesus kay itabucayũ be - - 
Laodicéia ka watwat pe. Ninfa be dak kato mujujum oceju, ixe dukꞌa 
be jeꞌaweroroꞌukayũ be dak - - itabucayũ be. 16 Eywebe ijudup co buje 
juy epetupmuju Laodicéia ka watwat pe ixeyũ be tup co am. Kuy juk 
waraꞌatup otupmuju ixeyũ beaptum. Ixedup ixeyũ tupmuju eywebe 
tupco buje. Ixedup tak epetupcoat.

17 — Wuykukukat ewebe oꞌg̃ũmiap ekapikap kug̃ cuy ejeku — i juy 
epeꞌe Arquipo be. — Ekapikap cuy eg̃uꞌũm — i juy epeꞌe cebe.

18 Õn ma obubin ma Paulo kato mujujum eywebe iaptup mubarararag̃. 
Eyag̃uybaꞌũm g̃u juy epesop kawẽn ãm Deus eju owebeam, õn 
daomũnmũnapꞌa be bima.
— Bay, xipan cuy Colossos ka watwat ejukuk — i õn eꞌem Deus pe.

Wemudupmubararaktup pe bit kuy oiꞌũm. 

1  1 Tessalônica ka watwat, cartadup mubarararag̃ õn soat peaptum 
eywebeaptum - - Jesus kay itabucayũ beaptum. Õn Paulo. Ijudup 

mubarararag̃ õn Timóteo eju, Silas eju dak. Eyju Deus ebekitkiyũ - - 
wuyebay ebekitkiyũ. Wuykukukat ebekitkiyũ eyju - - Jesus Cristo 
ebekitkiyũ.
— Bay, xipan cuy Tessalônica ka watwat ejukuk — i õn eꞌem Deus 

pe. — Ixeyũ ag̃uymubabibin cuy eg̃uy — i õn eꞌem cebe.
2 Eywebeam oceju kawẽnwẽn Deus eju soat em ma.

— Bay, ẽn xipat — i oceju eꞌem cebe, eyetabut cekay buye.
3 Deus wuyebayat. Ocetabut ixe kay. Eyju dak eyetabut ixe kay. 
Imẽnpuye soat em eyju wararaꞌacat puywatwan ixe aꞌõbi. Deus ikukpin 
eyxe. Ijodiacat tak ikukpin. Imẽnpuye eyju kapikpig̃ cĩcã ixe ekawẽn 
muwẽnuwẽn itabutꞌũmayũ be. Eyetaybit wuykukukat Jesus Cristo 
jajẽm waram iam. Imẽnpuye eybuꞌu g̃u ixe ajẽmap wiwi am. Imẽn eyju 
jekukum, eyju wuykukukat aꞌõ kay buye - - Jesus Cristo aꞌõ kay. Cũg̃ ma 
eyekukuap kay oceju g̃ebum Deus eju kawẽnwẽn pima. 4 Ocekitpitpiyũ, 
Deus xe eykukpin cĩcã. Ixe juk eynaẽ jebekitkiyũm. Ocetaybit iboam. 
5 Kawẽn idipat cuk adi oceg̃uwẽnuwẽn eywebe - - ijodiat ekawẽn 
g̃u - - Deus ekawẽn acã. Deus aꞌõbacaan ma juk adi oceg̃uwẽnuwẽn 
eywebe. Ibiõg̃buk xipacat aꞌõbi oceg̃uwẽnuwẽn. Wuyetaybit kawẽn 

TESSALÔNICA KA 
WATWAT PEAPTUP PAULO 
EMUDUPMUBARARAKTUP 

idipat icẽmãn iam. Eyetabutpe cũg̃ ma juk adi ocekukuku eywebe dak 
cũg̃ ma eyeku am. Eyetaybit iboam. 6 Imẽneju ocekukuap coꞌi juk adi 
epekuku. Wuykukukat ekukuap coꞌi dak epekuku. Kawẽn idipat kay 
juk adi eyetabun cĩcã epesop. Eyetabut pima, ipiatpiꞌajojom cuk adi 
epesop. Inaka Deus biõg̃buk cuk adi eymucokcokcog̃ osunuy - - Ibiõg̃buk 
xipacat. 7 Cũg̃ ma Tessalônica ka watwat jekukum iap awẽg̃ oꞌyawẽg̃coco 
ip soat itabucayũ - - Macedônia eipi watwat, Grécia eipi watwat tak. 
Imẽnpuye eyekukuap coꞌi juk ip oekuku. 8 Wuykukukat ekawẽn cuk adi 
epeg̃uwẽnuwẽn Macedônia eipi watwat pe, Grécia eipi watwat pe dak. 
Tessalônica ka watwat itabut cĩcã Deus kay iap awẽg̃ oꞌyawẽg̃tobuxik 
ip soat kaka dag̃ayũ. Oceju bit eyetabucap muwẽnuwẽn g̃u g̃asũ bit 
kuy ip itaybit puye. 9 Soat em eyetabucap muwẽnuwẽn ip jewewebe.
— Tessalônica ka watwat teꞌe ma itabut osodop ip deusbaroyũ kay 

— iꞌeꞌem ip jewewebe. — Pauloyũ bit cuk Deus ekawẽn oꞌg̃uwẽn cebe 
ip — iꞌeꞌem ip. — Imẽnpuye oibuꞌun ip deusbaroyũ kay — iꞌeꞌem ip. 
— Deusat aꞌõ kay acã g̃asũ ip - - soat em itaicat aꞌõ kay — iꞌeꞌem ip 
jewewebe. — Deus peam ip kapikpig̃ g̃asũ bit — iꞌeꞌem ip jewewebe. 
10 — Kabi kadiwi waram Deus ipot jekop iap wiwim ip — iꞌeꞌem ip. 

— Jesus jajẽm iap wiwim ip — i.
Deus jekpot oꞌg̃utait ceꞌũap tomukadi. Ixe Jesus wuydaxijojom Deus pe 
wuykay itakomaap puxim. Imẽnpuye Deus wuymuju g̃u ipiatꞌajojoap kay.

2  1 Ocekitpitpiyũ, eyetaybit teꞌe g̃u juk adi eyjom oceku iam. 2 Eykay 
ocajẽm awap Filipos ka be juk adi ocekuku. Ibo ka watwat cuk 

adi xipan g̃u ocekuk. Warẽmtag̃ cuk adi ip ocekuk. Ocekayꞌũm cĩcã 
ip osodop. Ocekawẽn kayꞌũm cĩcã dak ip osodop. Eyetaybit iboam. 
Inaka Deus cuk adi ocaꞌõmucanucan osunuy. Imẽnpuye ocebuꞌu 
g̃u ocesop kawẽn idipat muwẽn ãm eywebe. 3 Kawẽn cũg̃at cuk adi 
oceg̃uwẽnuwẽn. Ikẽrẽat kayap tomuju g̃u juk adi oceg̃uwẽnuwẽn 
eywebe. Eymug̃uykuku ojuy g̃u dak juk adi ocesop.

4 — Oxe cũg̃ ma eywebe kawẽn idipat muwẽn ãm itabutꞌũmayũ be 
— i juk adi oꞌeꞌe Deus ocewebe.
Imẽnpuye kawẽn idipat muwẽnuwẽn cuk adi ocekukuku. Imuwẽnuwẽn 
oceju ijodiat mucokcokap ojuy g̃u - - Deus mucokcokap ojuy acã. Deus 
wuybuyxijojom waꞌõ dag̃ paxi jeꞌe ip iam.

5 — Eyju xipat cĩcã — iꞌũmg̃u juk adi oceꞌeꞌe eywebe eybikuy ocekay 
am. — Oceju eykay jĩjã — iꞌũmg̃u juk adi oceꞌeꞌe eywebe eyedinheiro 
ũmap ojuy.

Deus itaybit iboam. 6 Eywebe xipan ocemuwẽnuwẽnap kudadam g̃u 
oceju - - wararaꞌacat pe xipan ocemuwẽnuwẽnap kudadam g̃u dak. 7 Cũg̃ 
ma kuka oꞌe ocewebe “Kũyjobin cuy epesop ocaꞌõ kay, oceju Cristo 
emumujuyũ buye” iꞌe am eywebe. Imẽn g̃u bit oceju eꞌem wararaꞌacayũ 
be. Eywebe dak kaꞌũma. Imẽnpit eyxe bima ocaꞌõtareg̃ g̃u juk adi 
eykuk. Xipan cuk adi oceju eykuk ayacat xipan jeꞌit kug̃at puxim. 
8 Eykukpin cĩcã ocexe. Imẽnpuye kawẽn idipat cuk adi oceg̃uwẽnuwẽn 
eywebe Deus ekawẽn. Oceparara g̃u juk adi ocesop wararaꞌacat pe 
ocaokaap puxim, Jesus kay eyetabucap ojuy jĩjã buye, eykukpin cĩcã 
ocexe buye dak. 9 Ocekitpitpiyũ, g̃ebum cuy epesop apẽn cedag̃ ma juk 
adi ocekuku iap kay. Apẽn cuk adi ocejekapikpik eywebeam iap kay 
dak cuy g̃ebum epesop. Kabiam cuk adi kapikpig̃ cĩcã ocesop. Ixima 
be dak kapikpig̃ ma ocesop. Eyxewi ocemukaypinput ojuyap puxim 
cuk adi kapikpig̃ cĩcã ocesop. Kapikpig̃ cĩcã juk adi ocesop eywebe 
Deus ekawẽn muwẽnuwẽn pima - - kawẽn idipat muwẽnuwẽn pima.

10 Eyxe bima warẽmtag̃ g̃u juk adi ocekukuku. Cũg̃ ma juk adi 
ocekukuku eyetabutpe. Ocekawẽnkẽrẽ g̃u juk adi ocesop eyweju. 
Eyetaybit cũg̃ ma juk adi ocekukuku iam. Deus tak itaybit iboam. 
11 Xipan cuk adi oceju eykuk ag̃okatkat xipan jekpot kukap puxim. 
Eyetaybit iboam. 12 Oceju juk adi eymucokcokcog̃ Jesus kay eyeꞌe am. 
Eyg̃uycũg̃ap muꞌũmuꞌũm cuk adi ocesop. Eyawẽwẽm cuk adi ocesop 
eywebe Deus mucokcok am. Deus cuk eynaẽ soat em jaꞌõ dag̃ eyeku 
am. Ixe soat kukukan jeꞌe. Soat kukukan iꞌe buje, eyju dak wararaꞌacat 
kukukꞌukayũm epesop ceweju. Ixe soat podi ma jedipap kug̃. Eyju 
dak ixe dipap kug̃ epesop.

13 Ocewebe Deus ekawẽn muwẽn puje, cuk adi kũyjobit epesop 
cekawẽn kay.
— Iboap ekawẽn ijodiat ekawẽn g̃u - - Deus ekawẽn acã — i juk adi 

epeꞌeꞌe.
Imẽneju soat em oceju eꞌem:
— Ẽn xipat cĩcã — i Deus pe.

Kawẽn idipat Deus ekawẽn ma. Ixe dak jaꞌõbacaap ũmũm soat pe 
jaꞌõ kay itabucayũ be. 14 Ocekitpitpiyũ, eybadipyũ ma juk adi ipiat 
oꞌsupiꞌajojoat eywebe - - eyka watwat ma. Apẽn Judéia eipi watwat 
ipiatꞌajojom iap puxim eyju dak ipiatꞌajojom. Deus kayayũ ixeyũ Judéia 
eipi watwat. Jesus Cristo ebekitkiyũ ixeyũ. Judeuyũ kukukꞌukayũ 
ixeyũ be juk adi ipiat oꞌsupiꞌajojoat. 15 Judeuyũ kukukayũ wuykukukat 
Jesus oꞌyaokaat. Deus ekawẽn muwẽnuwẽnꞌukayũꞌũmꞌũm aokakaꞌuk 

tak ip osodop ibadipyũ maꞌg̃u ip. Ocekaykay dak cuk adi ip osodop. 
Xipat g̃u ip Deus xe. Ijodiat kay dak ip itakoma. 16 Ibuꞌuꞌu jĩjã ip Deus 
pe Judeuꞌũmayũ daxijo am. Deus wuydaxijo pinap ekawẽn muwẽn 
pin oceju Judeuꞌũmayũ be. Imuwẽg̃ap mubaꞌorerem pit ip. Kuy bima 
ikẽrẽat mug̃ẽg̃ẽꞌuk ip osodop. Big̃ ma ikẽrẽat mug̃ẽg̃ẽm ip g̃asũ dak. 
Imẽnpit Deus itakoma jĩjã oꞌe cekay ip.
— Ikẽrẽat kug̃ cĩcã oxe — ioꞌe Deus cebe ip.

Ipiat oꞌsupiꞌajoat cebe ip - - ikẽrẽat mug̃ẽg̃ẽxiayũ be.
17 Ocekitpitpiyũ, eyxewi ocejẽmꞌisum ma ocepit pin cĩcã ocesop 

waram eyjom. Soat em oceg̃uykitkit cuk adi ocesop eykay. Eykay 
ocepicap kudadam cuk adi ocesop g̃ebum cĩcã eykay buye. 18 Waram 
eyjo pin maꞌg̃u ocesop. Pũg̃ em g̃u wepit pin maꞌg̃u og̃uy eykay - - soat 
em. Soat em ma:
— G̃aꞌa acepit — i juk adi ocece obureyũ be.

Satanás pit ocemuypitꞌũmꞌũm cuk adi osunuy. Imẽnpuye ocepit paꞌore 
juk adi ocesop. 19 Waram wuykukukat Jesus ajẽm puje soat wuyju 
acejewemubapuk cewap. Wuycokcog̃ acesop cewap pima. Wararaꞌacat 
kayap podi ma ocecokcok oceꞌe eykay cewap pima. Xipan oceju 
jeymuwẽn Jesus pe.
— Teyũku juk adi ipiat oꞌsupiꞌajojo jĩjã. Inaka oibuꞌun g̃u ip ekay — i 

oceꞌe cebe eymuwẽnuwẽn.
Ocekawẽn coco buje, Jesus jeꞌe ocewebe: — Eyju xipat cĩcã oxe — i.

Iboap wiwim cĩcã oceju. 20 Xipan oceju eymuwẽnuwẽn wararaꞌacayũ 
be. Eyju ocemucokcokcog̃ eyetabut cĩcã buye.

3  1 Imẽneju oceg̃uykitkit cĩcã juk adi ocesop eyawẽg̃ tobuxikꞌũm 
puye.

— Xipat ma wag̃epũg̃ ma onuy am ijopka be - - Atenas ka be — i juk 
oce obureyũ be.
— Haꞌa — i juk oꞌe ip owebe. — Ijopka be ma eg̃uy — i.

2 Wuykitpit Timóteo bit cuk õguju eykay. Deus cuk ixe oꞌtaẽ kawẽn 
idipat muwẽn ãm oceweju. Ixe Cristo ekawẽn muwẽnuwẽn soat ka 
dag̃. Ixe juk oceg̃uju eykay eymucokcok am. Eyaꞌõmucan am tak 
oceg̃uju big̃ ma Cristo kay eyetabut am. 3 Ixe juk oceg̃uju eykay eywebe 
eyetabucap epereap puxim ipiatꞌajojomap tomuju. Deus kayꞌũmayũ 
ipiatpiꞌajojoan wuywebe. Inaka iboap cũg̃ ma Deus xe. Deus ibikuy 
jebekitkit pe ipiatꞌajo am ixeyũ etabucap puyxijo am. Eyju dak eyetaybit 
iboam. 4 Eyxe bima:

— Itabutꞌũmayũ ipiat supiꞌajojoat wuywebe Jesus Cristo kay wuyetabut 
puye — i juk adi oceꞌeꞌe eywebe.
G̃asũ dak ipiat oꞌsupiꞌajojoat ip soat pe ocewebe apẽn cuk adi ocece 
eywebe iap tag̃. 5 Oceg̃uykitkit cuk adi ocesop eyawẽg̃ tobuxikꞌũm pima.
— Ibiõg̃buk kẽrẽayũ kukukat paxi ikẽrẽat oꞌg̃ug̃ẽat cebe ip? — i 

juk adi oce owebe ma. — Wuymug̃uykukukuꞌukat ekawẽn kay paxi 
ip oꞌe? — i juk adi oce owebe ma. — Teꞌe ma paxi juk kawẽn idipat 
og̃uwẽn cebe ip? — i juk adi oce. — Oibuꞌun paxi ip Jesus Cristo kay 
jetabut am? — i juk adi oce owebe ma.

Imẽneju Timóteo juk og̃uju eykay g̃asũ dak paxi Jesus Cristo kay 
itabut ip iam wetaybit am.

6 G̃asũ bit Timóteo oajẽm eyxewi. Eyawẽg̃ oꞌyawẽg̃tojot 
ocekay - - yawẽg̃tipatawẽg̃.
— Deus kay itabut cĩcã ip — i juk oꞌe ocewebe. — Soat ikukpin cĩcã 

cexe ip — i juk oꞌe ocewebe. — Soat em g̃ebum ip wuykay, wuykukpin 
cexe ip puye — i juk oꞌe ocewebe. — Ixeyũ wuyjo pin cĩcã wuywebe 
ixeyũ jo pinap coꞌi — i juk oꞌe ocewebe.

7 Ocekitpitpiyũ, ocag̃uybabiꞌũm cĩcã juk adi ocesop eykug̃. Jesus 
Cristo kay eyetabut cĩcã mabuk iap awẽg̃ tobuxik puje bit, ocag̃uykuku 
oceꞌe eykay, ipiatꞌajojom maꞌg̃u oceju. 8 Wuykukukat Jesus kay eyetabut 
cĩcã bima, ocecokcok cĩcã oceꞌe - - ixe kay eybuꞌuꞌũm pima. 9 Deus eju 
kawẽnwẽn pima, ocecokcok cĩcã Cristo kay eyetabut puye. Imẽnpuye 
soat em oceju eꞌem Deus pe: — Bay, ẽn xipat cĩcã — i. — Tessalônia 
ka watwat itabut cĩcã ekay — i oceju eꞌem cebe.
10 Kabia bun oceju kawẽnwẽn Deus eju eywebeam, ixima bun tak.
— Bay, ãg̃ ocejepit Tessalônica ka watwat com — i oceju eꞌem cebe. 

— Ãg̃ ocejepit ixeyũ mutaybit am ajom itaybit g̃u ip iam, big̃ ma itabut 
am ip ekay — i oceju eꞌem cebe.

11 — Bay, ocedujupin cuy ece ixeyũ jom — i oceju eꞌem Deus pe.
Imẽn oceju eꞌem Deus pe wuyebayat pe, wuykukukat Jesus pe dak.

12 — Bay, kuy xipan jewewekug̃ ip soat — i oceju eꞌem. — Xipan 
tak ip wararaꞌacat kug̃ — i oceju eꞌem. — Ixeyũ juy esubuywan big̃ 
ma ip xipan jewewekuk am, big̃ ma wararaꞌacat kuk am tak ocexe 
ikukpin ip iap puxim — i oceju eꞌem Deus pe.
13 Imẽn Deus pe eybuywan pima, kaꞌũma ma kuka oꞌe eywebe:
— Ikẽrẽat kug̃ eyju Deus xe — i.

Ikẽrẽat kug̃ g̃u epesop cexe wuykukukat Jesus ajẽm puje. Ixe jajẽm 
soat jebekitkit eju - - jaꞌõkayayũ eju.

4  1 Ocekitpitpiyũ, eymukũyjojom cuk adi ocekukuku.
— Kũyjobin cuy epesop Deus aꞌõ kay — i juk adi oceꞌeꞌe eywebe.

Eyju kũyjobit g̃asũ yaꞌõ kay. Imẽnpit:
— Big̃ ma juy kũyjobin epesop yaꞌõ kay ixe mucokcok am — i õn 

eꞌem eywebe wuykukukat Jesus aꞌõbi.
2 Deus pe ocawẽwẽ ãm eymutaybitbin cuk adi oceku wuykukukat 
Jesus aꞌõbi. Eyetaybit iboam. 3 Deus ibikuy wuyekawẽntim wuyeku am 
soat em. Ibuꞌu jĩjã wuywebe ikẽrẽat kukan. Imẽneju eytayxiꞌũmat eju 
g̃u juy epeyepo - - eytayxi eju acã. Eyektopꞌũmat eju g̃u juy epeyepo - - 
eyektop eju acã. 4-5 Itabutꞌũmayũ ma jewebumũnmũn ayacat tabi o pin 
cĩcã buye - - Deus itaybitꞌũmayũ. Eyju bit epeyewebumũn cuy ayacat 
ikukpin cĩcã buye acã. Ibuyxim cuy eytayxi epejukuk cũg̃ ma jeku 
am Deus etabutpe, ijodiat etabutpe dak. 6-7 Deus cuk wuynaẽ ikẽrẽm 
wuyeku am g̃u - - cũg̃ ma wuyeku am acã. Soat tag̃ wuyisum wuydop 
am cuk wuynaẽ. Eyetabut Jesus kay. Imẽneju wararaꞌacat tayxi kaykay 
g̃u juy epesop, wararaꞌacat itop kaykay g̃u dak. Ixeyũ kaykay bima bit, 
wuykukukat ipiat supiꞌajoat eywebe. Kuy bima ocaꞌõpurug̃ cuk adi 
iboap oceg̃uwẽnuwẽn eywebe. 8 Deus jebiõg̃buk muõmõm wuywebe - - 
xipacat muõmõm. Ijudup mubarararag̃ õn ijodiat aꞌõbi g̃u - - Deus aꞌõbi 
acã. Imẽnpuye wekawẽn kayꞌũmat Deus ekawẽn kay g̃u dak.

9 Deus ma juk adi eymutaybitbin osunuy xipan cuy epeyewekuk 
eyju ikitpitpiyũ buye iam. Õn pit iboam g̃u jeymutaybin ijudup pe. 
10 Macedônia eipi watwat kug̃ cuk adi epesop xipan. Ocekitpitpiyũ:
— Big̃ ma juy xipan ip epejukuk — i oceju eꞌem eywebe.
11 — Kabaꞌũm cuy epesop eyeweweju — i oceju eꞌem eywebe.

Wararaꞌacat ekapikap kay g̃u juy epesop ag̃ - - eyekapikap kay acã. 
Eyekapikap kug̃ ma juy epesop eyemukaypinput pu am. Imẽn ma juk adi 
eyawẽwẽm ocesop kuy bima dak. 12 Imẽn eyju kapikpig̃ pima, ibuyxim 
jeykuk itabutꞌũmayũ. Wararaꞌacat xewi epejoojuy g̃u dak eyemukaypinput.

13 Ocekitpitpiyũ, oceju jeymukũyjo apẽn jeꞌbapuk Jesus kay itabucat 
pe ceꞌũ buje iam. Iboam eyetaybit pima, eyg̃uycũg̃sũ ma epesop 
itabucat eꞌũ buje. Itabutꞌũmat eꞌũ buje bit ibureyũ ig̃uycũg̃ cĩcã eꞌem, 
soat em Deus xe acesop wuyeꞌũ buje iap wiwimꞌũm puye. 14 Wuyetabut 
Jesus oeꞌũ iap kay, waram g̃uto oꞌjetait iap kay dak. Imẽnpuye icẽmãn 
Deus itabucayũꞌũmꞌũm g̃utait g̃uto. Jesus oꞌg̃utaitꞌiayũ idojot ceweju 
waram jedot puje. Wuyetabut iboap kay dak.

15 Ijodi wuyetait pima, acejeu wuykukukat topabe waram ixe ajẽm 
puje. Acejeu itabucayũꞌũmꞌũm eu awap g̃u. Ixeyũ eju ma acejeu - - waram 

cemumutaityũ eju. Iboap muwẽnuwẽn oceju eywebe wuykukukat aꞌõbi. 
16 Wuykukukat Jesus jeꞌkop kabi kadiwi. Deus ekawẽn tojotjotꞌukayũ 
kukukat ewãwã buje jeꞌkop - - yaꞌõbuyxiat ewãwã buje. Deus eparasuy 
joꞌiat ede buje jeꞌkop. Deus koam Cristo kay itabucayũꞌũmꞌũm jebit 
g̃uyu. Soat em itait jeedop ip cexe. 17 Wuymuyu g̃ebuje. Itabẽg̃ayũ g̃uyu. 
Ijodiat g̃uyu. Wuymuyu koam oꞌg̃uyuꞌiayũ nomuxik am kabikerereat 
pe. Ixeyũ eju acejeu wuykukukat topabe. Imẽn soat em acesop cexe - - 
wuykukukat Jesus xe. 18 Imẽneju jewemucokcokcog̃ cuy epesop g̃ebum 
ibo ekawẽn kay - - apẽn jeꞌbapuk itabucayũꞌũmꞌũm pe iap ekawẽn kay.

5  1 Kuy eyetaybit wuykukukat jajẽm iam. Apẽn jeꞌbapuk ixe ajẽm 
awap iam tak eyetaybit. Imẽnpuye iboaptup otupmubararak g̃u 

eywebeaptum. 2 Eyetaybit apẽn wuykukukat waram jajẽm iam. Ixima 
be ibukurukat ajẽmjẽmap puxim jajẽm ukꞌa iwat ag̃ꞌũma pima iap 
puxim. Adeayũ ag̃ꞌũm pima jajẽm. 3 Yukreg̃at teꞌe ma eꞌem:
— Obuꞌu oꞌit piꞌajom — i.

Jeꞌitpi bima, cenapõn paꞌore eꞌem jeꞌit pibun. Jopiꞌajo ma. Imẽnpuxim 
adeayũ teꞌe ma eꞌem:
— Kabaꞌũm wuyju wuyeweweju — i. — Kaꞌũma ma ipiat supiꞌajoat 

wuywebe — iꞌeꞌem ip teꞌe ma.
Jesus ajẽm puje bit, Deus dao ma ipiat supiꞌajoat cebe ip - - kũyjobitꞌũmayũ 
be. Cenapõn paꞌore jeꞌe ip ipiat puxixim. 4 Kabiok tag̃ ibukurukat 
ajẽmjẽm wuymukuy am. Ocekitpitpiyũ, kabiok tag̃ jekukuꞌukat puxim 
g̃u wuyju bit. Imẽneju wuykukukat ajẽmap cuy ajowiwi yajẽm puje 
wuyekuyap puxim. Ibukurukat pe wuymukuyap puxim g̃u juy ace.

5 — Kabiaat ebekitkit oceju — i wuyju eꞌem, Jesus ekawẽn tag̃ wuyju 
jekukum puye. — Kabiokat ebekitkit g̃u oceju — i wuyju eꞌem, ikẽrẽat 
mug̃ẽg̃ẽm g̃u wuyju eꞌem puye.
Imẽnpuye wuykukukat ajẽm puje acejekuy g̃u. 6 Jesus kay itabutꞌũmat 
ixecat puxim - - ag̃ꞌũmat puxim. Ixecat puxim g̃u juy ajekuku. Ag̃ cuy 
ajekuku. Wuykukukat ajẽmap cuy ajowiwi. 7 Kabiokat ebekitkiyũ 
yag̃uybaꞌarẽm jekukum soat em ikaꞌoat puxim. Ikẽrẽat mug̃ẽg̃ẽm ip 
soat em. 8 Wuyju bit kabiaat ebekitkiyũ. Ikẽrẽat mug̃ẽg̃ẽm g̃u wuyju 
eꞌem. Imẽnpuye wuyag̃uybaꞌarẽm g̃u juy ajeku - - wuyag̃uysan acã. 
Jesus Cristo kay wuyetabun cĩcã juy ajop wuyjuap puxim ipiatꞌajojoap 
kay. Xipan cuy soat ajukuk. Imẽn jekukum pima sorara buxim acesop, 
xipan wararaꞌacat kug̃ pima dak. Sorara jaꞌõxa dag̃ icaat kug̃ jaokaap 
puxim. Soat em Deus xe acesop iap wiwim cuy acesop. Iboap wiwim 

pima ja be icaat kukat puxim aceꞌe. 9 Ipiatꞌajojoap kay wuymuju am g̃u 
Deus cuk wuynaẽ - - wuydaxijo am acã. Ixe wuydaxijojom wuykukukat 
Jesus Cristo oeꞌũ wuywebeam puye. 10 Ixe Cristo oeꞌũ wuywebeam. 
Oeꞌũ wuywebe soat em jexe wuydop am. Ixe ajẽm puje aceju cekay 
wuyetait pima, wuyeꞌũ bima dak. 11 Imẽneju juy epeyewemucokcog̃. 
Jewebuywatwan tak cuy epesop big̃ ma eyetabut am Jesus kay. G̃asũ 
dak eyju jewemucokcokcog̃, jewebuywatwan tak. Imẽnpit big̃ ma 
juy: — Imẽn epesop — i õn eꞌem eywebe.

12 Ocekitpitpiyũ: — Ibuyxim cuy eymutaybitbinꞌukayũ epejukuk — i 
oceju eꞌem eywebe. Wuykukukat cuk ixeyũ oꞌtaẽ jekawẽn eymutaybitbin 
am, eymukũyjojo am tak. 13 Kapikg̃pig̃ ip eywebeam. Imẽnpuye xipan 
cuy ixeyũ epejukuk. Ibuyxim cuy epejukuk ip.

14 Imẽn cuy jeyawẽ oceju. Eyaꞌõpurug̃ cuy ibukapikꞌũmat epeyawẽ. 
Ig̃uycũg̃cũg̃ayũ juy epeg̃ucokcog̃. Itabutbũcayũ juy epesubuywan big̃ ma 
itabut am ip Jesus kay. Eyukpiceg̃ẽm g̃u juy epejukuk wararaꞌacat - - eyaꞌõdim 
ma. 15 Ikẽrẽm g̃u juy wararaꞌacat epejukuk, ikẽrẽm maꞌg̃u ip eykug̃. Soat 
em xipan cuy epeyewekuk. Wararaꞌacayũ dak cuy epejukuk xipan.

16 Soat em cuy eycokcog̃ epesop. 17 Soat em cuy kawẽnwẽn epesop 
Deus eju. 18 Soat em cuy epeꞌeꞌe Deus pe:
— Bay, ẽn xipat cĩcã — i.

Imẽn cuy epeꞌeꞌe cebe xipacat jebapukpug̃ eywebe bima, xipatꞌũmat 
jebapukpug̃ pima dak. Deus ibikuy eywebe imẽn eyeku am Jesus Cristo 
ejo mũg̃ꞌi jekukum pima. 19 Ibiõg̃buk xipacat e ojuyaap mubaꞌarẽmrẽm 
g̃u juy epesop. 20 Deus biõg̃buk aꞌõbi wararaꞌacat ekawẽn puje juy 
epejowayway g̃u. 21 Ijodiat ekawẽn co buje juy epeꞌeꞌe eyewewebe:
— Icẽm tu ite eꞌem? — i.

Wararaꞌacat ekawẽn kay g̃u juy epesop eyetabun - - xipacat ekawẽn kay 
ã. 22 Ade opop iwarururuat xipatꞌũmat. Epejukuk g̃u - - pũg̃ tak kaꞌũma.

23 Deus eju õn kawẽnwẽn eywebeam. Ixe Deus wuyag̃uymubabibinꞌukat.
— Bay, Tessalônica ka watwat cuy eg̃uisun soat tag̃ ikẽrẽat kukap 

puxim ip — i õn eꞌem Deus pe. — Ixeyũ juy eyaꞌõmucanucan ikẽrẽat 
mug̃ẽap puxim — i õn eꞌem cebe. — Ixeyũ jebit cuy eg̃uisun — i õn 
eꞌem cebe. — Eyag̃uymuisun tak cuy ip — i dak. — Esubiõg̃bukmuisun 
tak cuy ip — i dak õn eꞌem cebe. — Ixeyũ aꞌõmucanucan pima, ikẽrẽat 
kug̃ g̃u jeꞌe ip exe, ocekukukat Jesus Cristo ajẽm puje — i õn eꞌem 
Deus pe. — Soat tag̃ idip jeꞌe ip exe — i õn eꞌem cebe.
24 Deus wuynaẽhẽm ikẽrẽat kug̃ꞌũmayũm. Ixe ma wuymuisun soat 
tag̃, soat em jaꞌõ dag̃ eꞌem puye.

25 Ocekitpitpiyũ, ocewebeam tak cuy epeyekawẽnwẽn Deus eju.
26 Epeyewakobotbot cuy wuykukpin wuyeweweju iap mubapuk am 

soat pe.
27 — Ijudup cuy epetupcoat soat pe - - wuykitpitpiyũ be — i õn eꞌem 

eywebe.
Imẽn õn eꞌem wuykukukat aꞌõbi.

28 — Xipan cuy Tessalônica ka watwat ejukuk — i õn eꞌem wuykukukat 
Jesus Cristo be.
Ibũrũ ma. 

1  1 Tessalônica ka watwat, cartadup mubararag̃ õn Silas eju. 
Timóteo eju dak. Ijudup mubarararag̃ õn eywebeaptum - - Jesus 

kay itabucayũ beaptum. Õn Paulo. Eyju Deus ebekitkit - - wuyebay 
ebekitkit. Wuykukukat ebekitkit eyju - - Jesus Cristo ebekitkit.

2 — Bay, xipan cuy Tessalônica ka watwat ejukuk — i õn eꞌem Deus pe - - wuyebay be, 
wuykukukat Jesus Cristo be dak. — Ixeyũ ag̃uymubabibin cuy eg̃uy — i õn eꞌem cebe.

3 Ocekitpitpiyũ, oceju eꞌem Deus pe:
— Bay, ẽn xipat cĩcã — i.

Soat em big̃ ma eyetabut Jesus Cristo kay. Soat em eyju big̃ ma xipan jewewekug̃. 
Imẽnpuye cedag̃ ocewebe “Ẽn xipat cĩcã” iꞌe am Deus pe. 4 Itabutꞌũmayũ juk adi ipiat 
oꞌsupiꞌajojoat eywebe. Inaka eybuꞌu g̃u epesop eyetabut am Jesus kay ipiatpiꞌajojom 
maꞌg̃u eyju. Eyetabut cĩcã Jesus kay. Eyetaxi jĩjã ipiatpiꞌajo am. Imẽnpuye:
— Tessalônica ka watwat xipat cĩcã. Ibuꞌu g̃u ip jetabut am Jesus kay 

ipiatꞌajojom maꞌg̃u ip — i oceju eꞌem waraꞌat ka watwat pe - - Jesus 
kay itabucayũ be. — Itaxi jĩjã ip ipiatpiꞌajo am — i oceju eꞌem cebe ip.

5 Ipiatpiꞌajojom eyju Deus ebekitkit puye. Imẽnpuye Deus jeꞌe eywebe:
— Cedag̃ ma eywebe soat em oxe eydop am — i. — On soat kukukan 

pima, oxe ma epesop, cuk adi eyetaxi epesop ipiatpiꞌajo am puye — i 
jeꞌe Deus eywebe.

TESSALÔNICA KA 
WATWAT PEAPTUP PAULO 
EMUDUPMUBARARAKTUP 

XEPXEPATUP

Ixe cũg̃ ma eꞌem soat em ma. 6 Deus soat em cũg̃ ma eꞌem. Imẽnpuye ixe 
ipiat supiꞌajoat eykayꞌũmayũ be - - ipiatpiꞌajojoan eywebeꞌiayũ be. 7 Deus 
jeybuywan ipiatꞌajojom pima. Ocebuywan tak ipiatpiꞌajojom pima. Imẽn 
ixe wuybuywan waram g̃uto wuykukukat Jesus ajẽm puje dak. Kabi kadiwi 
ixe jajẽm. Jekawẽn tojotjotꞌukayũ eju jajẽm - - yaꞌõbacaayũ eju. 8 Daxa kug̃ 
jajẽm. Ixe jajẽm ipiatpiꞌajoan Deus itaybitꞌũmayũ be. Ipiat supiꞌajojoat 
wuykukukat Jesus aꞌõ kayꞌũmayũ be - - kawẽn idipat kayꞌũmayũ be.

9-10 — Jesus soat podi ma yaꞌõbaca — i jeꞌe ip ixe ebekitkit wuykukukat 
ajẽm puje.
Eyju dak imẽn ma epeꞌe.
— Soat podi ma aꞌõbuyxi ẽn — i jeꞌe ip soat itabucayũ.

Eyju dak ixeyũ eju epesop ocewebe eymukũyjojoap kay juk eyetabut 
puye. Cekay itabutꞌũmayũ bit ipiatꞌajojom jeedop ip soat em. Soat em 
wũy ma jeedop ip wuykukukat wi.
— Soat podi ma Jesus idip - - yaꞌõbaca dak — i jeꞌe ip adeayũ.

Itabutꞌũmayũ bit ixe aꞌõbacaap jojo g̃u ip wũy buye. Idipap coco g̃u 
ip wũy buye.

11 Imẽneju soat em oceju kawẽnwẽn Deus eju eywebeam.
— Bay, Tessalônica ka watwat puywatwan cuy eg̃uy cũg̃ ma ceku 

am ip — i oceju eꞌem cebe. — Bay, ẽn cuk ixeyũ etaẽ cũg̃ ma ceku 
am ip — i oceju eꞌem. — Bay, kũyjobit pin ip aꞌõ kay — i oceju eꞌem. 

— Aꞌõbacaap cuy eg̃ũm cebe ip wararaꞌacat kuk am ip xipan — i oceju 
eꞌem. — Bay, Jesus kay itabut ip — i oceju eꞌem. — Imẽnpuye ixeyũ 
buywatwan cuy eg̃uy ebikuyap tag̃ ceku am ip — i oceju eꞌem Deus pe.
12 Imẽn oceju kawẽnwẽn Deus eju eywebeam.
— Soat podi ma Jesus Cristo xipat — i jeꞌe ip adeayũ, wuyju Deus 

bikuyap tag̃ jekukum puye.
— Tessalônica ka watwat xipat cĩcã oxe — i jeꞌe Deus.

Ixe imẽn jeꞌe soat em xipacat ũmũm wuywebe buye. Wuykukukat 
Jesus Cristo dak soat em xipacat ũmũm wuywebe.

2  1 — Wuykukukat Jesus Cristo waram jajẽm — i juk adi oceꞌeꞌe 
eywebe, ocekitpitpiyũ. — Ixe dopabe juy acejeꞌawero — i dak cuk 

adi oceꞌeꞌe eywebe. — Ixe xe acesop soat em — i dak cuk adi oceꞌeꞌe.
Iboam eymukũyjojom cuk adi ocekuku. 2 Pũg̃pũg̃ayũ bit napa ma 
eꞌem eywebe:
— Wuykukukat Jesus Cristo kuy oajẽm waram — i. — Paulo iboap 

cuk adi oꞌg̃uwẽnuwẽn wuywebe Deus biõg̃buk aꞌõbi — i napa ma eꞌem 

ip. — Paulo wuykukukat kuy oajẽm waram iaptup cuk oꞌtupmubararak 
wuywebeaptum — i napa ma eꞌem ip eywebe.
Ocekitpitpiyũ, wekawẽn coꞌisum ma eyag̃uybabiꞌũma epesop! 
Eyag̃uybabiꞌũm g̃u juy epesop ixeyũ ekawẽn kay - - napaap ekawẽn 
kay. 3 Eydayꞌemꞌum cuy epesop wararaꞌacat pe eymug̃uykukuap puxim. 
Waraꞌat cuy koap jeꞌbapuk wuykukukat ajẽm awap. Koap cuy Deus 
kayꞌũmayũ jeꞌbapuk wuyparakpe. Deus aꞌõ kay kũyjobitꞌũm cĩcã jeku 
ip. Ikẽrẽat mujurũg̃rũg̃xiat tak cuy jeꞌbapuk. Kuyje:
— Õn ma ikẽrẽat mujurũg̃rũg̃xiat cuy og̃uju ipiatꞌajojoap kay — ioꞌe 

Deus. — Wũy ma jeenuy oxewi soat em ipiatꞌajojom — ioꞌe Deus.
Imẽnpuye ibaꞌore wararaꞌacat pe ixe mujuꞌũm ãm. Jeꞌju ma Deus 
aꞌõbi ipiatꞌajojoap kay. 4 Ixe ikẽrẽat mujurũg̃rũg̃xiat itakoma jĩjã jeꞌe 
jewexe deusyũ kay - - deusbaroyũ kay. Ijodiat ibuyxim ikug̃ iayũ kay 
itakoma jĩjã jeꞌe.
— Iteyũ bodi ma waꞌõbuyxi — i napa ma jeꞌe ixe. — Ixeyũ aꞌõ kay 

g̃u juy epesop - - waꞌõ kay acã — i jeꞌe ixe soat pe ijodiat pe.
Ixe jabik Deus eju kawẽnwẽnapꞌa be - - yabog̃atꞌa be. Deus jomuymuy 
soat pe ijodiat pe.
— Õn acã Deus — i napa ma jeꞌe.

Imẽg̃ap ebapuk puje, Jesus Cristo jajẽm.
5 Ade em iboap cuk adi og̃uwẽnuwẽn eywebe eyxe bima. G̃ebum g̃u 

du eyju wekawẽn kay? 6 G̃asũ ma wararaꞌacat ikẽrẽat mujurũg̃rũg̃xiat 
ajẽmap mubaꞌoreren. Eyetaybit iboam. Ixe ajẽmap ekabia be bit jajẽm. 
7 Ibaꞌarẽm ma ikẽrẽat mujurũg̃rũg̃ g̃asũ ikẽrẽat mujurũg̃rũg̃xiat. G̃uyjom 
pit Deus ixe ajẽmap mubaꞌorerenꞌukat juꞌuk. Iꞌuk puje, ibapug̃ ma 
ikẽrẽat g̃ujurũg̃rũg̃ soat etabutpe. 8 Iꞌuk puje, ikẽrẽat mujurũg̃rũg̃xiat 
jeꞌbapuk. Wuykukukat Jesus ajẽm puje bit, ixe g̃uꞌũm. Puw! Jebidom 
ixe g̃uꞌũm. ꞌũm. Ixe aꞌõbacaap g̃uꞌũm. ꞌũm. Ixe aꞌõbacaap g̃uꞌũm jajẽm 
ãm idipan. 9 Ikẽrẽat mujurũg̃rũg̃xiat jajẽm. Satanás aꞌõbacaap kug̃. 
Napa ma jaꞌõbacaap g̃ubapuk adeayũ etabutpe. Wuywebe iꞌe baꞌoreat 
g̃ubapuk adeayũ mug̃uykuku ojuy. Itabẽg̃bẽg̃ jeedop ip ixe aꞌõbacaap 
cocom, jewemug̃uykukukum ip puye. 10 Ipiatꞌajojoap kay cumayũ 
g̃ug̃uykuku. Ipiatꞌajojoap kay jeꞌju ip kawẽn icẽmat kay kũyjobitꞌũm 
puye. Ibuꞌu jĩjã ip osodop jetabut am kawẽn icẽmat kay. Deus pe 
jedaxijo an ibuꞌu ip osodop. 11 Imẽneju Deus wuymug̃uykukukuꞌukat 
g̃uju ixeyũ kay ixeyũ mutabut am napaap kay. 12 Imẽnpuye soat ip 
yukpiwat jeedop Deus xe. Wũy ma jeedop ip Deus wi kawẽn icẽmat 
kay kũyjobitꞌũm puye - - napa ma iꞌe am icokcok puye dak.

13 Ocekitpitpiyũ, eykukpin cĩcã wuykukukat xe. Ipi mujurũg̃ꞌisum 
Deus cuk eynaẽ eydaxijo am. Ibiõg̃buk xipacat jaꞌõbacaap ũmũm 
eywebe xipacat mujurũg̃rũg̃ꞌukayũm. Kawẽn icẽmat kay eyetabut. 
Imẽneju Deus ebekitkiyũ eyju. Imẽnpuye soat em:
— Bay, ẽn xipat cĩcã, Tessalônica ka watwat etaxijo buye — i oceju 

eꞌem Deus pe.
14 Ixe juk eynaẽ wuykukukat Jesus Cristo dipap coꞌi eyꞌe am. Ixe 
ekawẽn kay eyetabut, kawẽn idipat oceg̃uwẽn eywebe buye.
— Kaꞌũma ma wuykukukat Jesus Cristo joꞌiat idipat — i jeꞌe adeayũ.

Deus cuk wuynaẽ Jesus Cristo joꞌiayũm wuyꞌe am. 15 Imẽneju, 
ocekitpitpiyũ, kawẽn icẽmat kay jĩjã juy epesop. Eybuꞌum g̃u juy epesop 
kawẽn icẽmat tag̃ eyeku am - - pũg̃ em tak kaꞌũma. Kawẽn icẽmat cuk 
adi oceg̃uwẽnuwẽn eywebe ocekawẽn tag̃, ocemudupmubararaktup 
pe dak - - eywebeaptup pe.

16 Jesus Cristo wuykukukat. Deus wuyebay. Ixeyũ xe juk adi wuykukpin 
cĩcã ajop. Wuyaꞌõmucanucanꞌuk ip osodop. Wuybuywatwatꞌuk ip 
osodop wuywebe soat em Jesus xe acesop iap wiwi am. Wararaꞌacat 
podi ma xipan wuykug̃ ip, xipat g̃u maꞌg̃u wuyju. 17 Imẽneju Deus eju 
õn kawẽnwẽn eywebeam.
— Tessalônica ka watwat aꞌõmucanucan cuy eg̃uy — i õn eꞌem cebe. 

— Ixeyũ buywatwan cuy eg̃uy ixeyũ be soat em xipacat mujurũg̃rũg̃ 
ãm; soat em cekawẽntip iꞌe am tak — i õn eꞌem Deus pe.

3  1 Ocekitpitpiyũ, g̃asũ õn waraꞌat ekawẽn jeymukũyjo. Ocewebeam 
cuy epeyekawẽn Deus eju.

— Pauloyũ juy esubuywan ixeyũ be dao ma ekawẽn muwẽn ãm 
soat ka watwat pe — i juy epeꞌe cebe. — Yaꞌĩjojoꞌibiyũ juy eg̃utabun 
ekawẽn kay apẽn cuk adi ẽn ocemutabun iap puxim — i juy epeꞌe cebe.
2 Soat g̃u itabut Jesus ekawẽn kay. Ixeyũ itabutꞌũmayũ ikẽrẽat mujurũg̃rũg̃ 
soat ka dag̃. Warẽmtag̃ ip jekukum. Imẽnpuye:
— Pauloyũ juy etaxijo ikẽrẽat mujurũg̃rũg̃ꞌukayũ be yaokaap puxim 

— i juy epeꞌe Deus pe.
3 Imẽnpit soat em wuykukukat eꞌem apẽn cuk adi oꞌeꞌe iap tag̃. Ixe 

jeyaꞌõmucan. Ixe jeydaxijo ikẽrẽat mujurũg̃rũg̃ꞌukayũ kukukat pui 
bewi - - Satanás pui bewi. 4 Apẽn cuk adi oce eywebe iap tag̃ eyju 
jekukum. G̃uyjom tak iboap tag̃ epeku soat em. Ocetaybit iboam. 
Imẽnpuye wuykukukat ocemucokcokcog̃ eykay.

5 Eywebeam õn kawẽnwẽn Deus eju.

— Bay, exe ocekukpin cĩcã juk adi ocesop — i õn eꞌem cebe. — 
Tessalônica ka watwat cuy esubuywan ixeyũ be xipan wararaꞌacat 
kuk am — i õn eꞌem. — Bay, Cristo juk adi itaxi jĩjã osunuy ipiatꞌajo 
am — i õn eꞌem. — Tessalônica ka watwat cuy esubuywan itaxi am 
ip ipiatꞌajo am — i õn eꞌem.

6 Ocekitpitpiyũ, pũg̃pũg̃ wuykitpitpiyũꞌin ibuꞌu jĩjã kapig̃. Apẽn cuk 
adi oceju eymutaybitbinap tag̃ g̃u ip jekukum. Ixeyũ burem cĩcã g̃u 
juy epeku. Iboam oceju eꞌem eywebe wuykukukat Jesus Cristo aꞌõbi. 
7 Eyju eyetaybit apẽn cuk adi ocekukuku iam. Imẽnpuye ocekukuap 
puxim cuy epekuku. Eyxe bima juk adi ocebuꞌuꞌu g̃u ocesop kapig̃. 
8 Teiꞌũm g̃u juk adi ocejajat ocexan eyxewi - - teihem acã. Kabiam 
cuk adi ocejekapikpik, ixima dag̃ tak eyxewi ocexat ojuyap puxim, 
ocemukaypinput ojuyap puxim tak. 9 Cedag̃ kuka oꞌe ocewebe ocexat 
ojuy am eyxewi, Deus ekawẽn eymutaybitbin puye. Imẽnpit eyxewi 
juk adi ocejoojuyjuy g̃u. Ocebuꞌuꞌu g̃u juk adi ocesop kapig̃ eyju dak 
eybuꞌuap puxim.

10 — Ibukapikꞌũmat jekõn g̃u juy — i juk adi oceꞌeꞌe eywebe eyxe bima.
11 Ijudup mubarararag̃ oceju kuy juk eyawẽg̃ oceyawẽg̃tobuxik puye.

— Ibuꞌuꞌu ip kapig̃ pũg̃pũg̃ Tessalônica ka watwat — i juk adi oꞌeꞌe ip 
ocewebe. — Jebureyũ muymuy acã ip eꞌem — i juk adi oꞌeꞌe ip ocewebe.

12 — Eybuꞌum g̃u juy epesop kapig̃ eyxat pu am, eydoti bu am tak 
— i oceju eꞌem ibukapikꞌũmayũ be. — Eybureyũ epejomuymuy g̃u 
juy — i oceju eꞌem cebe ip. — Eyekawẽntim cuy epesop — i oceju 
eꞌem cebe ip wuykukukat aꞌõbi - - Jesus Cristo aꞌõbi.
13 Ocekitpitpiyũ, eyju bit xipacat mujurũg̃rũg̃ap epeyepere g̃u juy. 
14 Ijudup ekawẽn kay kũyjobitꞌũmat eju g̃u juy epekuku ixe musũsũn 
ãm. Waram acoꞌi kũyjobin jeꞌe isũsũn puye. 15 Eykay itakomaat kukap 
puxim cuy ixe epejukuk. Ixe bit cuy epeyawẽ eykitpit puye.

16 Wuykukukat wuyag̃uymucũg̃ucũg̃.
— Okukukat, Tessalônica ka watwat ag̃uymubabibin cuy eg̃uy soat 

em - - xipacat cebe ip jebapukpug̃ pima, xipatꞌũmat jebapukpug̃ pima dak 
— i õn eꞌem cebe. — Soat em cuy ag̃ eg̃uy ixeyũ kay — i õn eꞌem cebe.

17 Paulo kato mujujum eywebe iaptup mubarararag̃ õn obubin ma. 
Imẽn cuk adi otupmubararak soatup - - wemudupmubararaktup. Imẽn 
ma ijudup tak otupmuju eykay.

18 — Xipan cuy Tessalônica ka watwat ejukuk — i õn eꞌem wuykukukat 
pe - - Jesus Cristo be.
Ibũrũdup ma. 

1  1 Timóteo, ijudup mubarararag̃ õn ewebeaptum kato muju am 
ewebeiaptup. Paulo õn. Deus wuydaxijojoꞌukat. Soat em Deus xe 

acesop wuyetait Jesus Cristo kay wuyetabut puye. Iboap wiwim cĩcã 
wuyju. Ixe Jesus Cristo emumuju õn. Ixe aꞌõbi õn jekukum kawẽn 
idipat muwẽnuwẽn, Deus aꞌõbi dak. 2 Ẽn okpot coꞌi jewag̃uyjojoꞌi ma 
wuyetabut Jesus Cristo kay buye.
— Bay, xipan cuy Timóteo ejukuk — i õn eꞌem Deus pe - - wuyebay 

be. — Etabotaidabotbon cuy eg̃uy Timóteo kay — i õn eꞌem Deus 
pe, Jesus Cristo be dak - - wuykukukat pe. — Yag̃uymubabibin cuy 
eg̃uy — i õn eꞌem cebe.

3 — Éfeso ka be juy eg̃uy ibo ka watwat mutaybit am — i juk oce 
ewebe Macedônia eipi kay oju pin pima.
G̃asũ dak obikuy ewebe Éfeso ka be enuy am. Pũg̃pũg̃ayũ warẽmtag̃ ibo 
ka watwat mutaybitbin. Deus ekawẽn g̃u ip imutaybitbin - - jekawẽn acã.
— Warẽmtag̃ g̃u juy epeg̃utaybin — i juy ece ixeyũ ag̃okatkayũ be. — 

Epeyepere juy warẽmtag̃ ma imutaybitbinap — i. 4 — Epeyekawẽnwẽn 
g̃u juy apẽn wuydobuyũꞌũmꞌũm cuk adi oꞌeꞌe iam — i juy ece cebe 
ip. — Epeg̃uwẽnuwẽn g̃u juy wuydobuyũꞌũmꞌũm putet — i juy ece 
cebe ip. — Jewaꞌõxikxig̃ acã epesop iboap muwẽnuwẽn pima — i juy 
ece cebe ip. — Iboam eyju kawẽnwẽn pima, wararaꞌacat epeg̃ubikuy 
g̃u Deus ekawẽn tag̃ jeku am — i juy ece.
Wuyetabut pima acã wuyetaybit Deusan.

TIMÓTEO BEAPTUP PAULO 
EMUDUPMUBARARAKTUP 

KOAPATUP

5 — “Wuydobuyũꞌũmꞌũm ekawẽn g̃u juy epeyekawẽn - - Deus ekawẽn 
acã,” i juy ece cebe ip — i õn eꞌem ewebe.
Imẽn õn eyawẽwẽm eywebe big̃ ma xipan eyewewekuk am. Apẽn cedag̃ 
wuyxe iap tag̃ jekukum pima xipan wuyju jewewekug̃, wuyag̃uyisu 
bima dak; icẽmãn wuyetabut Jesus Cristo kay bima dak. 6 Pũg̃pũg̃ayũ 
bit cũg̃ ma jekukuap oꞌjepere. Cũg̃at e dag̃wi oitabidaoꞌiayũ buxim ip. 
Warẽmtag̃ ma ip jemãmãmãm oꞌe. 7 Deus ekawẽn imutaybitbinꞌukayũm 
pin ip - - Moisés pe oꞌg̃uwẽnꞌiat ekawẽn imutaybitbinꞌukayũm pin. 
Imẽnpit itaybitbũt ã ip ixe ekawẽn. Iboap ekawẽn ibaꞌarẽm cexe ip. 
Imẽnpuye teꞌe ma eꞌem ip:
— Oceju ma juy Deus ekawẽn jeymutaybin — i.

8 Wuyetaybit Deus ekawẽn kawẽntip cĩcã iam - - Moisés pe oꞌg̃uwẽn iap 
ekawẽn - - wuyawẽwẽap ekawẽn. Ixe ekawẽn tag̃ jekukum pima xipat cĩcã 
kuka oꞌe wuyxe. 9 Deus jekawẽn oꞌg̃uwẽn cũg̃ ma jekukuꞌukayũ awẽ ãm 
g̃u - - warẽmtag̃ jekukuꞌukayũ awẽ ãm acã. Wuyetaybit iboam. Ibũrũ ma 
juk jekawẽn oꞌg̃uwẽn: ikaꞌũmayũ be, iecug̃ap aꞌõ kay kũyjobitꞌũmayũ 
be dak, jekay itabutꞌũmayũ be dak, ikẽrẽat mujurũg̃rũg̃ꞌukayũ be 
dak, jekayꞌũmayũ be dak, jebiõg̃buk aꞌõ kayꞌũmayũ be dak, cebay 
oꞌyaokaꞌiayũ be dak, wararaꞌacat oꞌyaokaꞌiayũ be dak, 10 wararaꞌacat 
tayxi kaykayꞌukayũ be dak, wararaꞌacat itop kaykayꞌukayũ be dak, 
jewekpidaodaoꞌukayũ be dak, jenuyꞌũnakekeꞌukayũ be dak, dinheiro 
bu am wararaꞌacayũ dujupaꞌumꞌumꞌukayũ be dak, napapaꞌukayũ be 
dak, wararaꞌacat awẽg̃ mukẽrẽrẽrẽnꞌukayũ be dak, jemumutaybitbinap 
muwarururunꞌukayũ be dak. Ibũrũ be ma jekawẽn oꞌg̃uwẽn. Ixeyũ 
awẽ ãm Deus jekawẽn oꞌg̃uwẽn.

11 — Wekawẽn acã juy eg̃uwẽnuwẽn soat kaka watwat pe — i juk 
oꞌe owebe Deus.
Ibiat ekawẽn acã õn imuwẽnuwẽn. Iboap acã icẽmat. Ixe Deus soat 
podi ma xipat. Kaꞌũma ma omuy ixe joꞌiat yaꞌõbuyxiat, idipat tak.

12 — Ẽn xipat cĩcã oxe — i juk oꞌe owebe wuykukukat Jesus Cristo. 
— Owebeam cuy kapikpig̃ eg̃uy kawẽn idipat muwẽn ãm soat ka 
dag̃acat pe — i juk oꞌe owebe.
Ixe soat em waꞌõmucanucan owebe kawẽn idipat muwẽn ãm soat ka 
dag̃acat pe. Imẽnpuye soat em õn eꞌem cebe:

Ẽn xipan cĩcã okug̃ — i.
13 Jesus cuk adi ojomuymuy. Ixe butet cuk osubutetmukẽrẽrẽrẽn 

kuy bima. Warẽmtag̃ ma juk adi Jesus kayayũ ojukukuk. Imẽnpit 
Deus itabotaidabotbot cĩcã osunuy okay, Jesus kay wetabut g̃u og̃uy 

buye. Wetaybitꞌũma ojekukuku wetabutꞌũm puye. 14 Wuykukukat 
wararaꞌacayũ bodi ma xipan cuk adi okuk. Ixe juk omutabun jewekay. 
Ixe juk omutaybin ikukpin wararaꞌacayũ kuk am. Imẽn wuyju jekukum 
Jesus Cristo eju mũg̃ꞌi bima.

15 — Jesus Cristo osodot ipi kay ikẽrẽat mujurũg̃rũg̃ꞌukayũ daxijo 
am — i wuyju eꞌem.
Icẽmãn wuyju iboam eꞌem. Cedag̃ cĩcã wuywebe wuyetabut am iboap 
ekawẽn kay. Wararaꞌacat ikẽrẽat mujurũg̃rũg̃ꞌukat podi ma õn ikẽrẽat 
mujurũg̃rũg̃ꞌukat. 16 Imẽnpit Deus itabotaidabotbot cĩcã osunuy okay. 
Jesus Cristo yukpiceg̃ẽm g̃u oꞌe okay. G̃asũ ixe eꞌem wararaꞌacayũ be:
— Eyaꞌõpicũg̃cũg̃ cuy epesop — i. — Paulo ma ikẽrẽat mujurũg̃rũg̃xi 

osunuy. Õn pit ikẽrẽm g̃u ixe ojukuk - - xipan acã ixe ojukuk — iꞌeꞌem 
Deus wararaꞌacayũ be.
Itabut jeꞌe ip cekay itabutꞌũmayũ, xipan okug̃ puye, yukpiceg̃ẽm g̃u 
oꞌe okay buye dak. Soat em Deus xe jeedop ip itait.

17 — Ẽn pit soat podi ma xipat — i juy ace ixe Deus pe.
Ibuyxim cuy ixe ajukuk. Kuyje ixe Deus soat kukukat osunuy. G̃asũ 
dak eꞌem ijodiacat kukukat. G̃uyjom tak soat kukukan jeenuy. Ixe acã 
jeꞌũ g̃u. Soat em itait jeenuy. Ixe ijo baꞌore wuywebe. Ixe acã Deusat. 
Kaꞌũmg̃u waraꞌat - - ixe acã. Imẽneju:
— Soat podi ma ẽn edip — i juy ace cebe soat em.

Imẽn cuy ace!
18 Timóteo, ẽn okpot coꞌi. Imẽnpuye jawẽwẽ juy õn. Kuy bima Deus 

ekawẽn muwẽnuwẽnꞌukayũ oꞌe ewebe:
— Deus cuk enaẽ jekawẽn muwẽn ãm soat ka watwat pe — i.

G̃ebum cuy eg̃uy ixeyũ ekawẽn kay! Sorarayũ icaat kug̃ jaokaap 
puxim. Imẽnpuxim g̃ebum cuy eg̃uy apẽn cuk oꞌeꞌe ip ewebe iap kay 
aꞌõbacaꞌũmap puxim. 19 Jesus Cristo kay etabucap ecepere g̃u juy. Apẽn 
cũg̃ ma exe iap tag̃ cuy ejeku, Timóteo. Pũg̃pũg̃ayũ bit apẽn cũg̃ ma 
jexe iap tag̃ g̃u ip jekukum. Jesus Cristo kay jetabucap oꞌjepere ip 
ixeyũ ag̃okatkayũ. Itabucap ip oiꞌũm apẽn kobexixi epirig̃ puje soat 
iꞌũmap puxim. 20 Himeneu ixeyũꞌin, Alexandre dak. Imẽnpuye ixeyũ 
xepxepayũ og̃ukorẽm.
— Satanás eykukan cuy jeꞌe — i juk oce cebe ip ixeyũ mukũyjo am.

Ixeyũ og̃ukorẽm itaybit am Deus muymuyꞌũm ãm.

2  1 Koap õn jawẽ Deus eju kawẽn ãm. Acekawẽn cuy Deus eju soat 
peam ijodiat peam.

— Bay, xipan cuy ixeyũ ejukuk — i dak cuy ace cebe. — Ixeyũ juy 
esubuywan — i juy ace cebe.
Ajoojuy Deus xewi soat peam. Wuyetaybit ixe soat em xipan wuykug̃ 
iam. Imẽnpuye soat em:
— Bay, ẽn xipat cĩcã — i juy ace cebe.

2 Deus eju juy acekawẽn soat eipi kukukayũ beam, soat ka watwat 
kukukayũ beam tak. Deus eju juy acekawẽn ixeyũ be xipan wuykuk 
am, wuywebe kabaꞌũm wuydop am tak, wuywebe Deus bikuyap tag̃ 
wuyeku am tak, cedag̃ ma wuyeku am tak. 3 Xipan wuyekukuap xipat 
Deus xe - - wuydaxijojoꞌukat xe. Xipan wuyju jekukum pima, Deus 
mucokcokcog̃ acesop. 4 Ixe Deus ibikuy soat taxijo am ipiatꞌajojoap 
kay ijuap puxim. Ibikuy ijodiacayũ be itaybit am kawẽn icẽmãn. 
5-6 Pũg̃ ma Deusat omuy. Ixe itakoma jĩjã ikẽrẽat mujurũg̃rũg̃ap kay. 
Ijodi bima Jesus Cristo ag̃okatkan oꞌe. Jekpiwan ma oeꞌũ soat pewi 
ikẽrẽat uk am. Imẽneju Jesus Deus etakomaap oꞌg̃uꞌũm. Ixe Jesus 
jebay oꞌg̃udin ijodiat kay. Yawẽg̃ muwẽn pin pima, Deus Jesus eꞌũap 
awẽg̃ oꞌyawẽg̃muwẽn ijodiacayũ be. Yawẽg̃tobuxik puje itaybit ip 
oꞌe Deus ibikuy soat taxijo am wuydaxijo am iam. 7 Imẽneju Deus 
cuk onaẽ jekawẽn muwẽnuwẽnꞌukan. Ixe juk onaẽ Judeuꞌũmayũ 
mutaybitbinꞌukan. Napa g̃u õn eꞌem. Icẽmãn õn eꞌem ewebe.
— “Eyetabun cuy epesop Jesus Cristo kay” i juy ece cebe ip — ioꞌe 

owebe.
8 Jawẽ õn g̃asũ apẽn cũg̃ ma wuyeku am Deus eju kawẽnwẽnapꞌa be 

iam. Soat ka be bima juy acejekawẽn Deus eju. Deus ekawẽn tag̃ wuyeku 
pin pima juy acejekawẽn ceweju, wararaꞌacat kay wuyetakomaꞌũm 
pima dak, jewaꞌõxikxig̃ꞌũm pima dak.

9 Cũg̃ ma juy jeedop ip aoyũ Deus eju kawẽnwẽnapꞌa be. Cũg̃ ma 
juy jeedop ip jesay kug̃. Wararaꞌacat pe jejojoan g̃u juy ip jeedop. 
Yag̃uysan cuy ip jeedop. Iwarum g̃u jadapmug̃ẽg̃ẽm cuy jeedop ip 
wararaꞌacat pe jejojoan. Ouro mug̃ẽg̃ẽbu kug̃ g̃u juy jeedop ip, pérolaꞌa 
mug̃ẽg̃ẽꞌa kug̃ g̃u dak. Ibusopsupatpu kug̃ g̃u dak jeedop ip, teibog̃at 
kug̃ g̃u dak jesay kug̃. Wararaꞌacat pe jejojoan g̃u juy jeedop ip aoyũ. 
10 Xipacat mujurũg̃rũg̃ cuy ip jeedop aoyũ - - “Jesus ebekitkit oceju” 
iꞌeꞌeꞌukayũ. 11 Deus eju kawẽnwẽnapꞌa be jemutaybitbin pima, mũg̃ 
cuy jeedop ip aoyũ.
— Kuy wetaybit soan iboam — iꞌũmg̃u juy jeꞌe ip jewebe ma.

12 Obuꞌu ayacat pe ag̃okatkat mutaybit am. Cũg̃ g̃u ayacat pe wararaꞌacat 
kukan - - ag̃okatkat pe acã. Mũg̃ cuy jeedop ip aoyũ. 13 Koap Adão 

oꞌg̃ug̃ẽ Deus - - ag̃okatkat oꞌg̃ug̃ẽ. Kanomũm Eva oꞌg̃ug̃ẽ - - ayacat 
oꞌg̃ug̃ẽ. 14 Adão g̃u oꞌg̃ug̃uykuku Satanás - - Eva acã. Eva koap Deus 
ekawẽn mubuyxiꞌũmꞌũm oꞌe. 15 Imẽneju aoyũ jeꞌitpiꞌajojom oꞌe. Imẽnpit 
Jesus kay ip itabut pima Deus ixeyũ idaxijo, xipan wararaꞌacat kug̃ 
pima dak, wararaꞌacat pe jejojoanꞌũm jekukum pima dak, ikẽrẽat 
mujurũg̃rũg̃ꞌũm pima dak.

3  1 Timóteo, g̃asũ õn jawẽ itabucayũ kukukayũ naẽ ãm.
— Ag̃okatkat itabucayũ kukukat ojuy bima, xipacan e ojuy — i 

wuyju eꞌem.
Iboap eꞌeap icẽmãn. 2 Imẽn cuy ip jeku Jesus kay itabucayũ kukukayũ. 
Cũg̃ ma juy jeku ip. Pũg̃ ma dak cuy jetayxim jukuk ip. Yag̃uysan tak 
cuy jeedop ip. Jewawẽ juy ip ikẽrẽat kukap puxim. Warẽmtag̃ g̃u ma 
dak cuy jeku ip. Powatwat tujuõmõmꞌug̃ tak cuy jeku ip jedukꞌa be. 
Deus ekawẽn wararaꞌacat mutaybitbinꞌug̃ tak cuy jeedop ip. 3 Ikaꞌom 
g̃u dak cuy jeedop ip. Wararaꞌacat aokakam g̃u dak cuy jeedop ip. 
Yaꞌõtareg̃ g̃u dak cuy jeedop ip. Itabotaidabotbon tak cuy jeedop 
ip wararaꞌacat kay. Itabikukum g̃u dak cuy jeedop ip wararaꞌacat 
edinheiro kay. 4 Jedukꞌa beayũ kug̃ tak cuy jeedop ip xipan. Jebekitkiyũ 
mukũyjobitbin tak cuy jeedop ip. Jebekitkiyũ be jemubuyxinam tak 
cuy jeedop ip. 5 Itaybitꞌũm xipan jedukꞌa beacat kug̃ iam pima, kuka 
Deus kay itabucayũ ikuk paꞌore oꞌe cebe ip. 6 Jesus kay itabunꞌisuat g̃u 
juy epejomuy wararaꞌacayũ kukukan - - itabucayũ kukukan. Itabunꞌisuat 
muy buje:
— Wararaꞌacat podi ma waꞌõbuyxi — i kuka oꞌe teꞌe ma.
Kuyje Satanás:

— Wararaꞌacat podi ma waꞌõbuyxi — ioꞌe teꞌe ma - - ibiõg̃buk kẽrẽayũ 
kukukat.
Tũybe Deus podi ma waꞌõbuyxi iãn kuka oꞌe. Imẽnpuye dak Deus ipiat 
oꞌsupiꞌajoat cebe - - Satanás pe kuyje. Imẽnpuxim itabunꞌisuat jewexe 
yaꞌõbuyxi bima, Deus ipiat kuka oꞌsupiꞌajoat cebe. 7 Itabutꞌũmayũ 
emumubuyxin cuy epejomuy itabucayũ kukukan ikukukat pe jemug̃uycũg̃ap 
puxim. Ixeyũ xe yaꞌõbuyxiꞌũm pima, kuka oꞌjewemug̃uycũg̃ ikukukat ip.
— Warẽmtag̃ ma cuk ip emuy itabucayũ kukukan — i kuka oꞌe ip cebe.

Satanás enobanoꞌabibubu be kuka oꞌat. Satanás kuka oꞌg̃ug̃uykuku 
ikẽrẽat mujurũg̃ ãm.

8 G̃asũ õn jawẽ itabucayũ buywatwatꞌukayũ naẽ ãm. Imẽn cuy jeku 
ip ibuywatwatꞌukayũ. Yaꞌõbuyxim cuy jeedop ip. Waraꞌat tag̃tag̃tag̃ 

g̃u dak cuy jekawẽn ip - - pũg̃ tag̃ ma. Kawẽdi kõnkõnxi g̃u dak cuy 
jeedop ip. Itabikukum g̃u dak cuy jeedop ip soat kay jebubun. 9 Kawẽn 
icẽmãn osodop ip itaybit g̃u kuyje - - pũg̃pũg̃ ã. G̃asũ bit ade itaybicayũ 
oꞌe. Itabut cĩcã jeedop ip kawẽn icẽmat kay. Apẽn cedag̃ ma jexe 
ip iap tag̃ tak cuy jeku ip. 10 Koam puk itabucayũ buywatwatꞌukat 
ojuyat cuy esubuyxijo. Epeyeꞌawero juy teku xeꞌe xipat kuka oꞌe iam. 
Ibuyxijoap tomukadi soat xe xipat pima juy epejomuy ibuywatwatꞌukan. 
11 Ixeyũ tayxi dak cuy xipat ipjeedop. Cekawẽnxim g̃u juy jeedop 
ip. Wararaꞌacat muymuy g̃u dak cuy jeku ip. Yag̃uysan tak cuy ip 
jeedop. Soat em ip jeedop icẽmat eꞌem. Imẽn cuy jeedop ip itayxiyũ. 
12 Itabucayũ buywatwatꞌukayũ jetayxim pũg̃ ma ip jukuk. Jekpotpoyũ 
mukũyjobitbin tak cuy jeedop ip, jedaxiyũ dak, jedukꞌa beayũ dak soat. 
13 Xipan itabucayũ buywatwan pima, soat ip ibuyxim jukuk. Yaꞌõcam 
ip jetabucap g̃uwẽn wararaꞌacat pe.
— Jesus Cristo kay wuyetabut pima, mũg̃ꞌi aceku ceweju — i jeꞌe 

ip soat pe.
14 Timóteo, ijudup mubararag̃ õn eywebeaptum. G̃axĩn maꞌg̃u õn cu ojuy 

ejom. 15 Ojuap ibun pima bit, etaybit ece cũg̃ ma jeku am wararaꞌacayũ 
eju - - Deus ebekitkit eju iam ijudup cocom pima. Wuyju Deus kay 
itabucayũ - - soat em itaicat kay itabucayũ. Wuyetaybit kawẽn icẽmãn.
— Ukꞌa muycemucemapꞌip puxim wuyju — iꞌeꞌem itabutꞌũmayũ cũg̃ 

ma wuyekukuap cocom pima, kawẽn icẽmat tag̃ wuyju jekukum puye.
16 Ibaꞌarẽm itabutꞌũmayũ xe apẽn wuyetabut Deus kay iap, itaybitꞌũm ip 
puye. G̃asũ bit ibaꞌarẽm g̃u oꞌe cebe ip, Jesus Cristo ixeyũ mukũyjojom 
puye.

Ixe Jesus Cristo ijodian oꞌjebapuk. Deus biõg̃buk cuk adi 
oꞌe ixe be: “Ẽn cũg̃ cĩcã oxe,” i. Ixe oꞌjojojo Deus ekawẽn 
tojotjotꞌukayũ. Itabucayũ ixe oꞌg̃uwẽnuwẽn ijodi. Ade ijodiat 
itabut oꞌe ixe kay. Deus waram ixe oꞌg̃uyu kabi kay.

4  1 G̃asũ õn jawẽ ibiõg̃buk kẽrẽat aꞌõ kay kũyjobicayũ be 
eymug̃uykukuap puxim. Amap kabia be Jesus kay jetabucap 

jepere ip pũg̃pũg̃pũg̃. Ibiõg̃buk kẽrẽat ekawẽn kay ma itabut jeedop 
ip - - wuymug̃uykukukuꞌukayũ aꞌõ kay dak. 2 Soat em napa ma eꞌem 
ip. Wuymug̃uykukukuxi ip. Itaybit g̃u ip ajo xipat iam ajo xipat g̃u 
iam tak. Cewawẽ baꞌore ip. Ipikat puxim ip xidig̃ mupikupikap puxim.

3 — Cũg̃ g̃u wuywebe jewebumũn ãm — iꞌeꞌem ip wuywebe napa 
ma. — Ibiat iꞌopi wuywebe — i dak eꞌem ip napa ma.

Deus pit soat xat oꞌg̃ubapuk itabucayũ xan - - kawẽn icẽmãn itaybicayũ 
xan. 4 Soat Deus emumug̃ẽ xipat.
Imẽnpuye kaꞌũmg̃u iꞌopiat wuywebe.
Imẽnpuye jekõn pima:
— Bay, xipat cĩcã ẽn, soat em ẽn ocexan iũmũm ocewebe — i wuyju 

eꞌem Deus pe.
5 — Soat wemumug̃ẽ xipat ipi watwat xan — i juk oꞌe Deus.

Jekõn pima wuyju dak kawẽnwẽn Deus eju.
— Ẽn xipat cĩcã — iꞌeꞌem wuyju cebe.

Imẽneju kaꞌũmg̃u iꞌopiat wuywebe.
6 Timóteo, owebe awẽap cuy eg̃uwẽn wuykitpitpiyũ be itabucayũ 

be. Iboam ixeyũ mukũyjojom pima, xipacan ecesũy Jesus Cristo be 
kapikpikꞌukan. Kuy bima etabun cuy eg̃uy Jesus Cristo kay iap ekawẽn 
icẽmãn. Kũyjobin cuy eg̃uy iboap ekawẽn kay bekicat jetitinap puxim. 
Iboap ekawẽn tag̃ cuk adi ejekuku.
— G̃asũ dak imẽn cuy ejeku — i õn eꞌem ewebe.

7 Itabutꞌũmayũ dobuyũꞌũmꞌũm ekawẽn kay g̃u juy eg̃uy. Teꞌe ma kuka 
eg̃uy ixeyũ ekawẽn kay etabut. Ixeyũꞌũmꞌũm ekawẽn kay bima, wuybuꞌu 
kuka ace wuyetabut am Jesus kay. Ẽn pit soat em kũyjobin cuy eg̃uy 
Deus biõg̃buk aꞌõ kay big̃ ma etabut cĩcã am Cristo kay. 8 Xipat wuywebe 
wuyjebit mubacacan am. Ibodi ma bit xipat wuywebe soat em kũyjobit 
am Deus biõg̃buk aꞌõ kay. Ixe aꞌõ dag̃ jekukum pima, wuyag̃uyꞌisum 
kuka ajeku ijodi bima. Wuyeꞌũ buje dak soat em Deus xe acesop waram 
wuyetait puje. 9 Icẽmãn õn emutaybitbin iboam. Wuyetabun cuy ajop 
iboap ekawẽn kay. 10 Wuyetabut cĩcã Deus kay - - soat em itaicat kay. 
Imẽnpuye wuyju kapikpig̃ cĩcã wararaꞌacat mutabut am cekay. Ixe 
soat taxijo ojuy. Ixe soat jekay itabucayũ daxijojom.

11 Timóteo, wawẽwẽap cuy eg̃uwẽn wuykitpitpiyũ be.
— Paulo ekawẽn tag̃ cuy epekuku — i juy ece cebe ip.
12 — Aypa g̃u buk ẽn. Ocetabut g̃u ekawẽn kay — iꞌũmg̃u juy jeꞌe 

ewebe wararaꞌacayũ.
Cũg̃ cĩcã juy ejeku. Ekawẽntim cuy eg̃uy. Xipan tak cuy itabucayũ 
ejukuk, itabutꞌũmayũ dak. Etabun cĩcã dak cuy eg̃uy Deus kay. 
Ag̃uyꞌisum tak cuy eg̃uy. Cũg̃ ma juy ejeku wararaꞌacayũ be ekuap 
coꞌi jeku am. 13 Wajẽmap wiwim pima Deus ekawẽntup cocom cuy 
eg̃uy jeꞌaweroromꞌukayũ be yaꞌĩjo am. Deus ekawẽn muwẽnuwẽn cuy 
eg̃uy cebe ip. Ixeyũ mutaybitbin cuy eg̃uy Cristo ekawẽn. 14 Deus cuk 
jaꞌõbacaap oꞌg̃ũm ewebe kapik am cebeam. Ixe juk jaꞌõbacaap oꞌg̃ũm 

ewebe jekawẽn muwẽnuwẽnꞌukayũ eweju kawẽn puje - - itabucayũ 
kukukayũ eweju kawẽn puje. Oꞌjewebumõg̃ ip abi jeje Deus ekapikap 
pe emuy ãm. Imẽn cuk oꞌe ip Deus biõg̃buk aꞌõbi. Ixe aꞌõbacaap tag̃ 
cuy epeku. 15 G̃ebum cuy eg̃uy owebe awẽwẽap kay. Iboap tag̃ cuy 
ejeku. Imẽn eku buje, “Big ma Jesus Cristo ekawẽn tag̃ ẽn jekukum” 
i jeꞌe ip ewebe ejojoayũ. 16 Edayꞌemꞌum cuy eg̃uy warẽmtag̃ ekuap 
puxim, warẽmtag̃ ma wararaꞌacat mutaybinap puxim tak. Cũg̃ ma 
eku buje, ag̃uyꞌisum ejeku ijodi. Deus xe eg̃uy eꞌũ buje dak. Ekawẽn 
cocoayũ dak ixe xe jeedop ip soat em.

5  1 Ikẽrẽat mujurũg̃ puje, aypaat eg̃ukorẽm g̃u juy. Eyawẽ acã juy. 
Ixe juy eyawẽ ebure awẽap puxim. Aypapuat eyawẽ juy ekitpit 

awẽap puxim. 2 Yabubut cuy eyawẽ eixĩt awẽap puxim. Wararaꞌacayũ 
aoyũ dak cuy eyawẽ eixĩt awẽap puxim. Aoyũ eju kawẽnwẽn pima 
jaejubuku ocepo iap kay juy g̃ebum g̃u eg̃uy.

3 G̃asũ õn jemukũyjo apẽn itopꞌeꞌũꞌibiyũ buywan - - ibadipꞌũmayũ iam. 
4 Itopꞌeꞌũꞌibit iꞌitꞌet pima, iꞌiyũ juy xipan jexi jukuk. Yuktaxitxet pima, 
yuktaxit cuy xipan jeawa jukuk. Deus xe cũg̃ ma wararaꞌacayũ be 
g̃u ixeyũ xi kuk am, ixeyũ eawa kuk am tak - - ibadipyũ be acã. Ixeyũ 
itaybit cuy cũg̃ ma Deus xe wuybadip kuk am iam kuy bima xipan 
ip jekukap teim. Irem g̃u juy jexi jukuk ip. Ixeyũ juy ixat jeꞌg̃ũmg̃ũm 
cebe ip, cesay dak. Imẽn xipat Deus xe. 5 Pũg̃pũg̃ itopꞌeꞌũꞌibiyũ tadaybot 
ma. Iꞌitꞌet g̃u ip. Yuktaxitxet g̃u dak. Ixeyũ itabut wararaꞌacat kay g̃u - - 
Deus kay acã. Kabiam, ixima dag̃ tak kaꞌũmat ojuyjuy ip Deus xewi 
acã - - wararaꞌacat xewi g̃u - - ixeyũ itopꞌeꞌũꞌibiyũ. Deus eju kawẽnwẽn ip 
wararaꞌacat peam, wararaꞌacat kay g̃ebum puye. Ixeyũ be acã itabucayũ 
juy ixat jeꞌg̃ũm, cesay dak, ibadipyũꞌũm puye. 6 Wararaꞌacayũ bit imẽn 
g̃u jekukum itopꞌeꞌũꞌibiyũ. Jewemucokcokcog̃ ã jekukum ip. Itabẽg̃ 
ip. Inaka Deus xe ceꞌũat coꞌi ip warẽmtag̃ ma jekukum puye. Ixeyũ 
juy esubuywan g̃u. 7 Owebe awẽwẽap cuy eg̃uwẽn wuykitpitpiyũ be 
wararaꞌacayũ be ixeyũ ekukuap muymuyap puxim. 8 Xipan wuybadip 
kug̃ꞌũm pima, wuyetabucap epereap coꞌi aceku. Itabutꞌũmat ekukuap 
podi ma ikẽrẽm aceku.

9 Soat g̃u juy esubutetmõg̃ ip itopꞌeꞌũꞌibiyũ butet itabucayũ eꞌaweroroapꞌa 
beatup pe. Itopꞌeꞌũꞌibit yabut pima - - 60 koato kug̃ pima; ceweitopta 
ebikamat itom pima dak; 10 wararaꞌacayũ “Teku xipacan eꞌem soat 
em” iꞌeꞌem pima dak; xipan jeꞌiyũ oꞌg̃uaypan pima dak; jedukꞌa be 
powatwat tujuõmõm pima dak, soat em Deus ebekitkiyũ buywatwan 

pima dak; ibaꞌoreat kukayũ buywatwan pima dak; wararaꞌacat pe 
idipat mujurũg̃rũg̃ pima dak - - ixeyũ butet acã esubutetmubararak 
taperadup pe - - teyũku kapikpig̃ Deus peam iaptup pe.

11 Yaypanꞌisuat putet pit esubutetmõg̃ g̃u juy ig̃odup pe - - itopꞌeꞌũꞌibit 
putetup pe. Waram jewebumũn pin jeꞌe ip. Ibuꞌu jeꞌe ip kapik am 
Cristo beam. 12 Koap pima:
— Waram pit ocewebumũn g̃u. Cristo beam acã kapig̃ õn — i juk 

oꞌe ip. Ibuꞌu ip pima bit:
— Teꞌe ma “Cristo beam acã kapig̃ õn,” i juk ece — i jeꞌe wararaꞌacayũ 

cebe ip.
13 Ixeyũ itopꞌeꞌũꞌibiyũ teꞌe ma ip kabiabun kapkam ukꞌa kapkam. 
Ibukapikꞌũmayũ ip. Cekawẽnxi ip. Kawẽn mukẽrẽrẽn tak ip. Imuwẽnpiat 
muwẽnuwẽn ip. 14 Imẽneju:
— Waram jewebumũn cuy ip itopꞌeꞌũꞌibiyũ yaypanꞌisuayũ — i õn 

eꞌem. — Waram jeweꞌita juy ip — i õn eꞌem. — Xipan cuy ip jeedop 
jeꞌiyũ kug̃ — i õn eꞌem.
Waram ip jewebumũn puje, wuymuy baꞌore jeꞌe wuykayꞌũmayũ be. 
15 Pũg̃pũg̃ itopꞌeꞌũꞌibiyũꞌin oꞌjẽm Deus e dag̃wi. Satanás aꞌõ kay kũyjobit 
am ip oꞌjẽm. 16 Itabucat padip itop eꞌũ buje, ibadipyũ juy ixe subuywan.
— Ocebadip cuy epesubuywan — iꞌũmg̃u juy jeꞌe wararaꞌacayũ be, 

itabucayũ be.
Ibadipꞌũmayũ buywatwan pit ip jeedop itabucayũ.

17 Xipan cuy itabucayũ kukukayũ ajukuk. Eykukayũ xipan itabucayũ 
kug̃ pima, xepxem cuy cekapikaptei epeteida cebe ip. Kapikpig̃ cĩcã bima, 
xepxem cuy cekapikaptei epeteida cebe ip Jesus ekawẽn muwẽnuwẽnꞌukayũ 
be - - Deus ekawẽn eymutaybitbinꞌukayũ be dak. 18 Imẽn eꞌem Deus 
ekawẽn tup - - Moisés emudupmubararaktup: Imukapikpig̃ pima, eõhõbi 
epesubimukirik g̃u juy jexatꞌoap puxim - - ãg̃ jekõn, i. Imẽn eꞌem Lucas 
emudupmubararaktup: Cekapikaptei juy epeg̃ũm kapikpikꞌukat pe, i. 
Imẽneju cekapikaptei juy epeteida itabucayũ kukukayũ be. 19 Pũg̃ pe 
itabucayũ kukukat muymuy buje, eyetabun g̃u juy epesop ixe ekawẽn 
kay. Xepxepayũ bit, ebapũg̃ayũ dak pũg̃ tag̃ ma ixe muymuy buje, 
eyetabun cuy epesop ixeyũ ekawẽn kay. Waraꞌat tag̃tag̃tag̃ pima bit, 
eyetabun g̃u juy epesop ixeyũ ekawẽn kay. 20 Itabucayũ kukukat ikẽrẽat 
mujurũg̃rũg̃ap epere am ibuꞌu bima juy epeg̃ukorẽm soat etabutpe. 
Epeg̃ukorẽm cuy wararaꞌacat pe iparara am ikẽrẽat mujurũg̃ap puxim.

21 Timóteo, owebe awẽwẽap tag̃ cuy ejeku. Pũg̃ tag̃ ma juy ejukuk 
soat itabucayũ. Ebuꞌum g̃u juy eg̃uy imukorẽm ãm ip ebureyũ maꞌg̃u 

ip. Iboap muwẽnuwẽn õn ewebe Deus aꞌõpiju, Jesus Cristo aꞌõpiju dak, 
Deus ekawẽn tojotjotꞌukayũ aꞌõpiju dak - - ikẽrẽat kug̃ꞌũmayũ aꞌõpiju. 
22 Dao g̃u juy ecewebumõg̃ ag̃okatkat abi jeje imuy ãm itabucayũ 
kukukan. Wararaꞌacayũ ikẽrẽat mujurũg̃rũg̃ pima, eju g̃u juy ceweju 
ip. Ag̃uyꞌisum cuy eg̃uy. Ikẽrẽat cuy eg̃ug̃ẽ g̃u - - pũg̃ em tak kaꞌũma.

23 Idibi at g̃u juy etikõnkõn. Uvaꞌabidi dak etikõnkõn, edada muxere 
am.

24 Pũg̃pũg̃ayũ soat etabutpe ikẽrẽat mujurũg̃rũg̃. Soat itaybit ikẽrẽat 
mujurũg̃rũg̃ ip iam. Itaybit ip g̃axĩn ma Deus ipiat supiꞌajoat cebe ip iam. 
Wararaꞌacayũ bit ibaꞌarẽm ma ikẽrẽat mujurũg̃rũg̃. G̃uyjom pit soat 
itaybit jeꞌe ikẽrẽat oꞌg̃ujurũg̃rũg̃ ip iam. 25 Imẽnpuxim pũg̃pũg̃ayũ ma 
soat etabutpe ma xipacat mujurũg̃rũg̃. Soat itaybit xipacat mujurũg̃rũg̃ 
ip iam. Wararaꞌacayũ bit ibaꞌarẽm ma xipacat mujurũg̃rũg̃. G̃asũ 
kaꞌũma ma itaybit apẽn ixeyũ eꞌem iam. G̃uyjom pit itaybit jeꞌe ip.

6  1 Teiꞌũm kapikpikꞌukayũ be ecekawẽn cuy - - Jesus kay itabucayũ be.
— Ibuyxim cuy eyekariwa epejukuk — i juy ece cebe ip. — 

Ibuyxim ip ikug̃ pima kuka Deus oꞌjomuymuy g̃u ip itabutꞌũmayũ — i 
juy ece cebe ip. — “Pauloyũ warẽmtag̃ ma itabucayũ mutaybitbin,” 
iꞌũmg̃u kuka dak oꞌe ip — i juy ece cebe ip.

2 Pũg̃pũg̃ ixeyũꞌin kapikpig̃ itabucayũ beam, jekitpitpiyũ beam.
— “Kũyjobin g̃u oce wekariwa aꞌõ kay, ixe dak itabut Jesus kay buye,” 

iꞌũmg̃u juy epeꞌe — i juy ece cebe ip. — Xipan cĩcã juy epeyekapik 
cebeam ixeyũ dak itabut puye, Jesus xe ikukpin ip puye dak — i juy 
ece cebe ip.

Timóteo, iboam cuy itabucayũ eg̃utaybin
— Xipan cuy epeku — i juy ece cebe ip - - teiꞌũm kapikpikꞌukayũ be.

3 Wuykukukat ekawẽn icẽmãn - - Jesus Cristo ekawẽn. Ixe ekawẽn tag̃ 
jekukuꞌukat Deus bikuyap tag̃ tak jekukum. Adeꞌũmayũ bit cekawẽn 
kay g̃u. Cekawẽn g̃u imutaybitbin ip. Warẽmtag̃ ma imutaybitbin ip.

4 — Wararaꞌacat podi ma ocetaybit — iꞌeꞌem ip teꞌe ma.
Imẽnpit itaybit g̃u ma ip. Soat em jewaꞌõxikxig̃ ip. Jewaꞌõdawutwutxi 
ip. Itabikuku eꞌem ip jewewekay, imẽn jekukum puye. Waraꞌat tag̃tag̃tag̃ 
ma ip kawẽnwẽn. Itabutkarey ip jewewekay. 5 Soat em ip jewaꞌõxikxig̃ 
jeweweju. Yag̃uybaꞌarẽm ip oꞌe. Oibuꞌun ip kawẽn icẽmat kay. Tũybe 
Deus kay wuyetabut pima acejekariwan iãn eꞌem ip. 6 Deus kay itabucat 
ibubut adeat puxim eꞌem icokcok, Deus kay wuyetabucap wuybubut kug̃ 
iap podi ma xipat puye. 7 Ajo-kug̃ wuybui be wuykapꞌisum? Kaꞌũma 

kug̃! Imẽnpuxim ajoꞌin acetujowat ijodiwi wuyeꞌũ buje? Kaꞌũma ma! 
8 Waraꞌat kug̃ꞌũm pima, wuycokcog̃ mabuk acesop wuydotite bima, 
wuyxaxet pima dak. 9 Ibubut ade pinayũ ikẽrẽat mujurũg̃rũg̃ dinheiro 
buap ojuy. Warẽmtag̃ eꞌem ip itabikuku soat kay jebubun puye. Xipat 
g̃u ip soat xe ijodiat xe. Soat em ipiat supiꞌajojo ip. Deus wi wũy ma 
jeedop ip. 10 Ikẽrẽat mujurũg̃rũg̃ ip soan dinheiro kay itabikukuap 
tomuju. Pũg̃pũg̃ayũ oibuꞌun ip Jesus kay. Jetabucap oꞌjepere ip dinheiro 
kay jĩjã buye. Ade oꞌjat ip dinheiro. Inaka ig̃uycũg̃ cĩcã ip jekukum 
jetabucap oꞌjepere buye.

11 Ẽn pit, Timóteo, Deus aꞌõbuywatwatꞌukat ẽn. Imẽnpuye ikẽrẽat 
pewi juy ecenapõn. Cũg̃ ma juy ejeku. Ikukpin cĩcã juy Deus ejukuk. 
Etabun cĩcã juy eg̃uy cekay. Ikukpin cuy wararaꞌacat tak ejukuk. 
Etaxim cuy ipiat esupiꞌajo. Yobog̃an pin g̃u juy eg̃uy. 12 Jedaudauꞌukat 
soan jewũncaan jedaudaum koap jedauap epere am jabeatup pu ojuy 
adeayũ etabutpe. Ixe buxim ẽn tak soan aꞌõbacaan cuy etabut eg̃uy 
Jesus kay. Ebuꞌuꞌũm pima, soat em Deus xe eg̃uy eꞌũ buje. Adeayũ 
etabutpe:
— Wetabun og̃uy Jesus kay g̃ebuje bit — i juk ece kuy bima.

Imẽn iꞌe buje, Deus cuk enaẽ soat em enuy am jexe. 13-14 Jesus ekawẽn tag̃ 
cuy ejeku ewebe ikẽrẽat mug̃ẽap puxim; Jesus pe “Ikẽrẽat kug̃ ẽn” iꞌeap 
puxim ewebe. Waraꞌat tag̃ g̃u juy ejeku - - Jesus ekawẽn tag̃ acã - - soat 
ekawẽnwẽnap tag̃ acã. Ixe ekawẽn tag̃ cuy ejeku wuykukukat ajẽmap 
wiwim pima - - Jesus Cristo ajẽmap wiwim pima. Iboam õn awẽwẽm 
Deus etabutpe, Jesus Cristo etabutpe dak. Ixe Deus soat mutaicin. Ixe 
Jesus Cristo ipararaꞌũma kawẽn icẽmat oꞌg̃uwẽn iecug̃ap pe - - Pôncio 
Pilatos pe. 15 Imudot pin pima, Deus waram ixe Jesus Cristo g̃udot 
wuykay. Ixe Deus xipat cĩcã. Waraꞌat g̃u omuy ijodiat kukukat - - Deus 
acã. Ixe ijodiat kukukayũ kukukat. Ixe ijodiat ekariwawayũ ekariwa. 
16 Soat pit aceꞌũ. Ixe bit jeꞌũ g̃u. Kaꞌũmg̃u xipatꞌũmat cebe. Daxadiea 
beat coꞌi. Wuyajẽm paꞌore cetẽg̃. Abu ixe oꞌjojojo? Kaꞌũma ma. Ibaꞌore 
wuywebe ijo am.
— Kũyjobin ocesop aꞌõ kay acã — i juy ace cebe. — Soat podi ma 

ẽn aꞌõbaca — i juy ace cebe.
Imẽn cuy ace.

17 Timóteo, ibubut adeayũ juy eyawẽwẽ.
— Eyaꞌõbuyxian pin g̃u juy epesop — i juy ece cebe ip. — Dao ma 

kuka eybubut oiꞌũm — i juy ece cebe ip. — Imẽnpuye eyetabun g̃u 
juy epesop eybubut kay - - Deus kay acã eyetabun — i juy ece cebe 

ip. — Deus ade iũmũm wuywebe wuymucokcok am — i juy ece cebe 
ip. — Soat wuyemumukaypinput ũmũm wuywebe — i juy ece cebe ip. 
18 — Xipan cuy wararaꞌacat epejukuk — i juy ece cebe ip. — Xipacat 
cuy epeg̃ujurũg̃rũg̃ — i juy ece cebe ip. — Eydacum g̃u juy epesop 
wararaꞌacat pe — i juy ece cebe ip. — Ibubutꞌũmat pe juy eybubutꞌin 
epeg̃ũm — i juy ece cebe ip. 19 — Eybubutꞌin iũmũm pima ade epejukuk 
eybubun kabi be — i juy ece cebe ip. — Iꞌũm g̃u eybubut — i juy ece 
cebe ip. — Icẽmãn Deus xe epesop eyetait — i juy ece cebe ip.

20 Timóteo, apẽn Deus oꞌe ewebe iap tag̃ cuy ejeku. Adeꞌũmayũ 
warẽmtag̃ ma kawẽnwẽn ip. Jewaꞌõxikxiꞌg ip. Deus muymuy ip. 
Cekawẽnxiayũ ip.
— Wararaꞌacat podi ma ocetaybit — iꞌeꞌem ip napa ma.

Ecekawẽn g̃u juy ceweju ip.
21 — Wararaꞌacat podi ma ocetaybit — iꞌeꞌem ip napa ma.

Jetabucap ip oꞌjepere e bewi oitabidaoꞌibit puxim.
— Bay, xipan cuy Timóteo ejukuk — i õn eꞌem Deus pe. — Xipan 

cuy soat Jesus kay itabucayũ ejukuk — i õn eꞌem cebe.
Ibũrũ ma. 

1  1 Timóteo, cartadup mubarararag̃ õn ewebe kato mujuaptum. Õn 
Paulo. Jesus Cristo emumuju õn Deus aꞌõbi. — “Jesus Cristo eju 

mũg̃ꞌi eyju jekukum pima, soat em Deus xe epesop eyetait,” i juy ece 
ijodiacat pe — i juk oꞌe Jesus Cristo owebe.

2 Timóteo, ẽn okpot coꞌi. Ekukpin cĩcã oxe. Deus wuyebayat. Jesus 
Cristo wuykukukat. Deus eju õn kawẽnwẽn ewebeam.
— Xipan cuy Timóteo ejukuk — i õn eꞌem cebe. — Etabotaidabotbon 

cuy eg̃uy cekay — i õn eꞌem cebe. — Ixe ag̃uymubabibin cuy eg̃uy 
— i õn eꞌem cebe.

3 — Bay, ẽn xipat cĩcã — i õn eꞌem Deus pe.
Wararaꞌacat aꞌõ dag̃ g̃u õn jekukum - - ixe aꞌõ dag̃ acã. Wedobuyũꞌũmꞌũm 
tak ixe aꞌõ dag̃ jekukuꞌuk ip osodop. Ocokcok ixe kay soat apẽn cedag̃ 
oxe iap tag̃ õn jekukum puye. Ixe eju õn kawẽnwẽn ewebeam soat em. 
Kabiam õn kawẽnwẽn ceweju, ixima dag̃ tak. 4 G̃ebum cĩcã õn ekay. 
Exewi ojẽm puje etõn iap kay g̃ebum õn. Ejo pin cĩcã õn waram ocokcok 
am. 5 G̃ebum õn apẽn etabut Jesus Cristo kay iap kay. Jewexe g̃u etabut 
cekay - - icẽmãn. Koap pima eawa Lóide itabut osunuy cekay. Exi Eunice 
dak itabut osunuy cekay. Ixeyũ buxim ẽn tak etabut cekay. Wetaybit 
cĩcã iboam. 6 Imẽnpuye õn jeãwẽ. Itbucayũ kukukan emuy buje, juk 
ocewebumõg̃ abi jeje. Deus cuk jaꞌõbacaap oꞌjomõg̃ ewebe. G̃ebum cuy 
eg̃uy iboap kay. Ixe aꞌõbacaam cuy ejeku. 7 Deus jebiõg̃buk muõmõm 
wuywebe. Ixe biõg̃buk wuymuparararan g̃u - - wuyaꞌõmucanucan acã. 

TIMÓTEO BEAPTUP PAULO 
EMUDUPMUBARARAKTUP 

XEPXEPATUP

Deus jaꞌõbacaap ũmũm wuywebe. Yaꞌõbacaap kug̃ pima xipan kuka 
wararaꞌacayũ ajukuk. Jewãwẽwẽm tak ajop ikẽrẽat mug̃ẽap puxim.

8 Itabutꞌũmayũ odaomũn wuykukukat ekawẽn og̃uwẽnuwẽn puye. Inaka 
esũsũn g̃u juy eg̃uy obuxim, daomũnmũnapꞌa be maꞌg̃u õn. Ebisũsũn 
g̃u dak cuy eg̃uy wuykukukat ekawẽn muwẽn ãm wararaꞌacayũ be. 
Owebe ipiatꞌajojoap puxim ipiat supiꞌajo an ip ewebe ẽn ixe ekawẽn 
muwẽnuwẽn puye. Ebuꞌum g̃u juy eg̃uy imuwẽn ãm ipiatpiꞌajojom 
maꞌg̃u. Deus jaꞌõbacaap jeꞌg̃ũm ewebe. 9 Ixe Deus kuy wuydaxijo. Ixe 
kuy wuynaẽ jebekitkiyũm. Ixe kuy wuynaẽ xipacat ag̃ug̃ẽg̃ẽ buye 
g̃u - - ixe wuynaẽ pin puye acã, ixe xe wuykukpin puye dak.
— Xipacat og̃ũm soat pe Jesus Cristo kay itabucayũ be — i juk oꞌe 

Deus jewebe ma.
Imẽn cuk oꞌe jewebe ma kaꞌũmg̃u ipi bimãn ma. 10 Ixe xipacat ũm pin 
osunuy soat pe iam wuyetaybit g̃u juk adi ajop. G̃asũ bit wuyetaybit 
ace. Wuyetaybit ace wuydaxijojoꞌukat oajẽm puye. Jesus Cristo kuy 
oajẽm. Ixe Jesus Cristo xipacat ũmũm wuywebe. Ixe ceꞌũ osunuy. 
Inaka waram g̃uto oꞌjetait. Ixe wuyeꞌũꞌũap aꞌõbacaap oꞌg̃uꞌũm. Kawẽn 
idipat muwẽnuwẽn cuk adi oekuku.
— Soat em eyetait epesop Deus xe eyeꞌũap tomukadi — i juk adi 

oꞌeꞌe wuywebe.
Imẽnpuye Jesus Cristo kay wuyetabut pima, wuypararam g̃u wuyeꞌũap 
puxim.

11 Deus cuk onaẽ jemumujum.
— Waꞌõbi juy kawẽn idipat muwẽnuwẽn eg̃uy — i juk oꞌe owebe. — 

Itabucayũ mutaybitbin cuy eg̃uy — i juk oꞌe owebe.
12 Itabutꞌũmayũ ipiatpiꞌajojoan owebe, õn kawẽn idipat muwẽnuwẽn puye. 
Obuꞌu g̃u maꞌg̃u og̃uy wetabut am Jesus kay. Wetabut cuk adi og̃uy cekay. 
G̃asũ dak wetabut ma cekay, wetaybit cĩcã ixem puye. Wetaybit soat podi 
ma ixe yaꞌõbaca iam. Soat og̃ũm cebe iap muxipanpan jeenuy jajẽmap kabia 
wiwim pima. 13 Kawẽn icẽmãn cuk adi õn emutaybitbin. Iboap ekawẽn tag̃ 
cuy ejeku. Wekukuap puxim cuy ejeku. Etabun cĩcã juy eg̃uy Jesus Cristo 
kay. Xipan cuy wararaꞌacayũ ejukuk. Imẽn cuy ajeku Jesus Cristo eju 
mũg̃ꞌi wuyju jekukum pima. 14 Kawẽn idipat oꞌg̃uwẽn ip ewebe kuy bima. 
G̃ebum cuy eg̃uy iboap ekawẽn kay. Ibiõg̃buk xipacat omuy wuywebe - - 
Deus biõg̃buk. Ixe biõg̃buk wuybuywatwan ixe ekawẽn kay g̃ebum am.

15 Ade Ásia eipi watwatꞌin cuk opere iap awẽg̃ kuy eyawẽg̃tobuxik. Fígelo 
ma ixeyũꞌin osunuy, Hermógenes tak. 16 Onesíforo bit obuywatwatꞌuk 
osunuy.

2 Timóteo 1

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



588

— Xipan cĩcã juy Onesíforo ejukuk, ibadipyũ dak — i õn eꞌem 
wuykukukat pe.
Ixe isũsũn g̃u osunuy jajẽm ãm daomũnmũnapꞌa be ojo am. Pũg̃ em g̃u 
ixe Onesíforo omucokcokcog̃ - - ade em ma. 17 Roma ka be jajẽmꞌisum 
okudadam oeku. Odobuxik puje acã oibuꞌun okudadam. 18 Etaybit 
Éfeso ka be bima soat em ixe obuywatwatꞌuk osunuy iam. Imẽneju:
— Wetabotaidabotbon cuy og̃uy ekay kũyjobitꞌũmayũ be ipiatꞌajoap 

kabia be iam cuy Onesíforo eg̃utaybin — i õn eꞌem wuykukukat pe.

2  1 Timóteo, ẽn okpot coꞌi. Deus soat em xipan wuykug̃ Jesus 
Cristo eju mũg̃ꞌi wuyju jekukum puye. Imẽnpuye aꞌõbacaam 

cuy eg̃uy! 2 Adeayũ mutaybitbin cuk adi og̃uy - - emutaybitbin tak. Ẽn 
pukto iboam cuy cũg̃ ma jekukuꞌukayũ mutaybitbin eg̃uy ixeyũ be 
wararaꞌacayũ mutaybin am.

3 Ade itabucayũ ipiatpiꞌajojom. Ẽn tak sorara buxim ebuꞌum g̃u juy 
eg̃uy ipiatpiꞌajo am. Jesus Cristo esoraram cuy eg̃uy. Sorara buxim 
ixe aꞌõ kay acã juy kũyjobin eg̃uy. 4 Nopag̃õg̃õm pima jedukꞌa beat 
coꞌiꞌũmg̃u jekukum sorarayũ. Jaꞌõbi g̃u ip jekukum - - jekukukat aꞌõbi 
acã. Imẽnpuxim Jesus Cristo aꞌõbi acã ejeku. 5 Cedag̃ ma oꞌjedau bima 
acã kuka oꞌjat jedauaptei wararaꞌacat podi ma iwũncaat. Cedag̃ꞌũm 
oꞌjedau bima bit, kuka oꞌjat g̃u. Imẽnpuxim ẽn tak cuy cedag̃ ma 
ejeku. 6 Ku be ibukapik cĩcãat cuy koam jexatꞌam yabu. Imẽnpuxim ẽn 
tak cuy ecekapik cĩcã Jesus Cristo beam. 7 Timóteo, g̃ebum cuy eg̃uy 
wekawẽn kay. Wuykukukat cuy jemutaybin apẽg̃ape wekawẽn iam.

8 G̃ebum cuy eg̃uy Jesus Cristo kay. Deus ixe Jesus Cristo oꞌg̃utait 
ceꞌũap tomukadi. Oꞌg̃uyu kabi kay. Davi naxeg̃ebit oꞌg̃uyu. Iboap cuk 
adi og̃uwẽnuwẽn kawẽn idipat muwẽnuwẽn pima. 9 Itabutꞌũmayũ juk 
adi ipiat oꞌsupiꞌajojoat owebe, kawẽn idipat og̃uwẽnuwẽn puye. Ikẽrẽat 
mujurũg̃rũg̃ꞌukat puxim ip odaomũn owebe kawẽn idipat muwẽg̃ap 
puxim. Imẽnpit ibaꞌore cebe ip kawẽn idipat muwẽg̃ap muꞌũm ãm. 
Kawẽn idipat muwẽnuwẽnap iꞌũm g̃u. 10 Imẽneju wetaxi jĩjã ipiatpiꞌajo 
am Deus emunaẽhẽyũ be kawẽn idipat aꞌĩjo am. Wetaxi jĩjã ixeyũ 
mutabut am Jesus Cristo kay. Deus ixeyũ dak idaxijo wuydaxijoap 
coꞌi. Deus dipap kug̃ jeedop ip. Ixeyũ dak Deus xe jeedop wuyweju. 
Soat em wuyetait acesop cexe. 11 Apẽn cuk adi og̃uwẽnuwẽn ewebe 
iap waram g̃uto og̃uwẽn ewebe g̃asũ dak. Iboap ekawẽn icẽmãn.

Wuybuꞌuꞌũm pima wuyeꞌũ ãm Cristo bikuyap tag̃ wuyekuap 
ojuy, ixe xe acesop wuyetait, i.

 12 Ipiatpiꞌajo am wuyetaxi bima, ijodiacat kukukayũm acesop 
Cristo eju, i.

“Õn pit Cristo ebekit g̃u,” i wuyju eꞌem pima, “Eyju dak 
webekitkiyũ g̃u,” i jeꞌe wuywebe ixe dak, i.

 13 Wuyju ixe ekawẽn epereperem. Cristo bit jaꞌõmuwarururun g̃u. 
Ixe soat em eꞌem apẽn cuk adi oꞌeꞌe iap tag̃, i.

14 Owebe awẽwẽap cuy eg̃uwẽn ebekitkiyũ be g̃ebum ip top am. 
Eg̃utaybitbin cuy ip.
— “Epeyewaꞌõxikxik g̃u juy,” i õn eꞌem eywebe Deus topabe — i 

juy ece cebe ip.
Jewaꞌõxikxig̃ pima ip yaꞌĩjojomayũ buywatwan g̃u ip - - ixeyũ mubuꞌuꞌun acã 
jetabut am Jesus Cristo kay. 15 Soan ma ece Deus pe “Cũg̃ ma ẽn jekukum oxe” 
iꞌe am ewebe. Cũg̃ ma juy kapikpig̃ eg̃uy esũsũnap puxim Deus pe ekapikap 
coan. Kawẽn icẽmat cuy eg̃utaybitbin - - Deus ekawẽn. 16 Teꞌe ma jewaꞌõxikxig̃ 
ip adeayũ. Deus pit cekawẽn kay g̃u ip. Ixeyũ ekawẽn cocoꞌukayũ big̃ ma 
Deus kay g̃u eꞌem. Jewaꞌõxikxig̃ g̃u juy eg̃uy ixeyũ eju. 17 Otꞌũꞌũ wuyẽn 
muꞌũmuꞌũm. Imẽnpuxim ixeyũ wuymutaybitbin pima wuyetabucap kuka 
oꞌg̃uꞌŨm ip. Wuymubuꞌun kuka ip Cristo kay wuyetabut am. Himeneu ixeyũꞌin 
Fileto dak. 18 Pũg̃pũg̃ itabucayũꞌin ixeyũ ekawẽn kay itabut oꞌe. Imẽnpuye 
oibuꞌun ip Jesus kay. Jetabucap oꞌjepere ip e bewi itabidaoat puxim.
— Deus kuy itabucayũꞌũmꞌũm oꞌg̃uyu kabi kay — i napa ma eꞌem 

ip itabucayũ be. — Wuyiwat xeku — i napa ma eꞌem ip.
Imẽn ip itabucayũ muꞌukpiceg̃ẽg̃ẽn Jesus kay. 19 Wuyju bit acejepere 
g̃u wuyetabucap, kawẽn cũg̃at kay wuyetabut puye. Cem ma ukꞌa 
muy buje, yaꞌatꞌet g̃u. Imẽnpuxim kawẽn cũg̃at kay wuyetabun puje, 
acejere g̃u dak. Deus ebekitkiyũ wuyju. Imẽn eꞌem Deus ekawẽntup:

Wuykukukat itaybit abuyũ webekitkiyũ iam, i.
Waraꞌatup eꞌem:

“Deus ebekit õn” iꞌeꞌeꞌukat ikẽrẽat mujurũg̃rũg̃ap cuy jepere, 
i dak eꞌem Deus ekawẽntup.

20 Yaꞌade opop ibubut mũnꞌaꞌa yaboꞌgatꞌa be - - ibubut adeat tukꞌa be. 
Ouro mug̃ẽg̃ẽꞌa opop, prata mug̃ẽg̃ẽꞌa dak, ip mug̃ẽg̃ẽꞌa dak, wuynõm 
mug̃ẽg̃ẽꞌa dak. Pũg̃pũg̃ꞌa kug̃ ip soat kabia. Waraꞌatꞌa kug̃ pit ip xipacat 
ebapuk puje acã, yaꞌõbuyxiat ajẽm puje acã. 21 Ikẽrẽat mujurũg̃rũg̃ap 
epere buje wuyju dak xipat acesop wuykukukat Jesus xe.
— Obuywatwan cuy eg̃uy, xipat ẽn oxe buye — i jeꞌe wuywebe. 

— Ocokcok cĩcã ekay — i jeꞌe wuywebe, wuyag̃uyisu buye, ikẽrẽat 
mujurũg̃rũg̃ap kuy acepere buye dak.

22 Yaypanꞌisuayũ etabikukuap kay g̃u juy eg̃uy. Cũg̃ ma juy ejeku 
Deus etabutpe. Etabun cuy eg̃uy Jesus Cristo kay. Ikukpin cuy 
soat ejukuk. Kabaꞌũm cuy eg̃uy wararaꞌacat eju. Imẽn ma jekukum 
ip - - “Ocekukukat, ocebuywatwan cuy eg̃uy” iꞌeꞌeꞌukayũ - - Deus 
emumuisunyũ. 23 Ecekawẽn g̃u juy jewaꞌõdawutwutꞌukayũ eju, warẽmtag̃ 
ma kawẽnwẽnꞌukayũ eju dak. Jewaꞌõxikxig̃ acã ip. 24 Wuykukukat 
buywatwatꞌukat pit jewaꞌõxikxig̃ g̃u juy. Xipan cuy soat jukuk. Xipan 
ma juy soat mutaybitbin jeenuy. Yukpiceg̃ẽm g̃u juy wararaꞌacat 
jukuk. 25 Wuymuymuyꞌukayũ mukũyjobitbin pima, wuyaꞌõpurug̃ g̃u 
juy acekawẽn ceweju ip. Ibuyxim cuy ip ajukuk. G̃uyjom paxi Deus 
ixeyũ g̃ubuꞌun ikẽrẽat kay am. Ixeyũ acoꞌi g̃utabun kawẽn icẽmat kay. 
26 Kuy bima ibiõg̃buk kẽrẽayũ kukukat ixeyũ oꞌjat puca buap puxim. 
Ibiõg̃buk kẽrẽayũ kukukat bikuyap tag̃ ip jekukum g̃asũ. G̃axĩn ma 
acoꞌi g̃uto ip yag̃uysan. Ibuꞌun acoꞌi kuka ip ibiõg̃buk kẽrẽayũ kukukat 
aꞌõ kay nobanoꞌabibubu bewi puca oꞌkap iat puxim.

3  1 Amap kabia ibaꞌore jĩjã jeꞌe itabucayũ be Deus ekawẽn tag̃ jeku 
am adeayũ ikẽrẽat g̃ujurũg̃rũg̃ puye. G̃ebum cuy eg̃uy iboap 

kay. 2 Jewekay acã g̃ebum jeedop ip ijodiacat. Itabikuku jĩjã jeedop 
ip dinheiro kay.
— Soat podi ma ocaꞌõbuyxi — i jeꞌe ip napa ma. — Kaꞌũmg̃u ocejoꞌiat 

yaꞌõbuyxiat — i napa ma jeꞌe ip.
Wararaꞌacat ekawẽn mukẽrẽrẽrẽn jeedop ip.
— Ẽn xipat cĩcã — iꞌũmg̃u jeꞌe ip, wararaꞌacat xipacat ũmũm maꞌg̃u 

cebe ip.
Kũyjobit g̃u jeedop ip jebay aꞌõ kay, jexi aꞌõ kay dak. Ibuyxim g̃u ip 
Deus jukuk. Ixe kay itabucayũ dak jukuk ip ibuyxim g̃u. 3 Abu jukuk 
ikukpin? Kaꞌũma ma. Yaꞌõpurug̃ ip soat jukuk. Wararaꞌacat muymuyxi 
jeedop ip. Jewawẽwẽm g̃u jeedop ip ikẽrẽat kukap puxim. Dao ma 
ip etakomamãn. Xipacat kay g̃u jĩjã jeedop ip. 4 Jebureyũ tujowat ip 
cekay itakomaayũ be yaoka am. Warẽmtag̃ ma jeku ip. Jewexe yobog̃ 
cĩcãayũm jeedop ip. Deus mucokcok pin g̃u jeedop ip - - jewemucokcok 
pin acã.

5 — Oceju dak Deus ebekitkiyũ — i napa ma jeꞌe ip wararaꞌacat pe.
Inaka itaybit g̃u jeedop ip Deus aꞌõbacaap kuk am. Deus bikuyap 
tag̃ g̃u jeku ip - - jebikuyap tag̃ acã. Ixeyũ burem g̃u juy eg̃uy, ẽn pit. 
6-7 Ixeyũꞌin aoyũ mug̃uykukukum - - yag̃uyꞌũmayũ mug̃uykukukum. 
Ixeyũ aoyũ ikẽrẽat mujurũg̃rũg̃ soat em.

— Ikẽrẽat kug̃ oceju — iꞌeꞌem ip ixeyũ aoyũ.
Inaka ikẽrẽat mujurũg̃rũg̃ap epereperem g̃u ip. Iparara ip Deus ipiat 
supiꞌajoat ocewebe iap puxim. Inaka kũyjobit pin g̃u ip Deus pe jedaxijoan. 
Jewexe ip kawẽn icẽmat kudadam. Jewexe jewemutaybitbin ip. Inaka 
itaybit paꞌore cebe ip kawẽn icẽmãn. Imẽnpuye imug̃uykukuꞌukayũ 
õmõm ixeyũ aoyũ dukꞌa be. Warẽmtag̃ imutaybitbin ip.
— Ocekawẽn tag̃ cuy epeku eyejuap puxim ipiatꞌajojoap kay — iꞌeꞌem 

ip cebe ip napa ma.
Imẽn aoyũ mug̃uykukukum ip kawẽn icẽmat tobuxikap puxim. 8 Moisés 
kawẽn icẽmat muwẽnuwẽnꞌuk osunuy Deus aꞌõbi kuyje. Janes Moisés 
aꞌõ kayg̃u jĩjã osunuy, Jambres tak. Kawẽn icẽmat kay g̃u jĩjã osodop 
ip. Imẽnpuxim ixeyũ ag̃okatkayũ wararaꞌacayũ mug̃uykukukum ixeyũ 
be kawẽn icẽmat kayap puxim. Yag̃uyꞌũm ip. Jesus kay jetabucap 
ip oꞌjepere. Itabutꞌũmat coꞌi ip Deus xe. 9 Soat em g̃u bit ijodiacat 
g̃ug̃uykuku ip - - xepxep kabia ã. G̃uyjom soat ijodiacat jeꞌe cebe ip:
— Ajo am eyetaybit? Kaꞌũma am ma! — i.

Imẽnpuxim kuyjeayũꞌũmꞌũm oꞌe Janes pe, Jambres pe dak.
10 Bekit, etaybit cĩcã apẽn õn jekukum iam, apẽn õn wararaꞌacat 

mutaybitbin iam tak, apẽn obikuy Deus bikuyap tag̃ weku am iam tak. 
Etaybit apẽn wetabut Jesus Cristo kay iam, apẽn wuypiceg̃ẽm g̃u õn 
wararaꞌacat kug̃ iam tak, apẽn ikukpin wararaꞌacat kug̃ õn iam tak, apẽn 
wetaxi ipiatꞌajo am iam tak. 11 Itabutꞌũmayũ juk adi ikẽrẽm okuk. Ipiat 
cuk adi oꞌsupiꞌajoat ip owebe. Ikẽrẽm cĩcã juk adi ip okuk Antioquia 
ka be bima, Icônio ka be bima dak, Listra ka be bima dak. Ade em cuk 
adi ipiat osupiꞌajojojo. Wuykukukat Jesus pit odaxijo ixeyũ bui bewi. 
Etaybit iboam. 12 Jesus Cristo eju mũg̃ꞌi wuyeku am wuybikuy bima, 
itabutꞌũmayũ ipiat supiꞌajoat wuywebe, Deus ekawẽn tag̃ wuyeku am 
wuybikuy bima. 13 Big̃ ma ip ikẽrẽat g̃ujurũg̃ xipatꞌũmayũ - - warẽmtag̃ 
ijodiacat mutaybitbinꞌukayũ. Wararaꞌacat mug̃uykukukukum ip jeku. 
Jewemug̃uykuku dak ip. 14 Ẽn pit apẽn õn cuk adi emutaybitbin iap tag̃ cuy 
ejeku - - apẽn wuybadipyũ juk adi emutaybitbin iap tag̃ tak. Etaybit cĩcã 
icẽmãn oceju juk adi emutaybitbin iam. Imẽnpuye ocekawẽn kay etabun 
cĩcã juy eg̃uy. 15 Bekin pin ma Deus ekawẽntup cocoꞌuk eg̃uy. Etaybit oxe 
ekawẽn. Ibodup cocom pima wuyetaybit acesop apẽn Deus wuydaxijojom 
Jesus Cristo kay wuyetabun puje iam. 16 Deus aꞌõbi kuyjeayũꞌũmꞌũm 
ixe ekawẽntup oꞌtupmubararak - - soatup. Iboaptup ekawẽn xipat cĩcã 
kawẽn icẽmãn wuymutaybit am. Xipat cĩcã ikẽrẽat mujurũg̃rũg̃ꞌukayũ 
mug̃uycũg̃ ãm ikẽrẽat kay. Xipat cĩcã ikẽrẽat mujurũg̃rũg̃ꞌukayũ mubikuy 

am ikẽrẽat mujurũg̃rũg̃ap epere am. Xipat cĩcã itabucayũ mukũyjo am 
Deus bikuyap tag̃ jeku am. 17 Ibodupkug̃ pima waraꞌat kay g̃u jeꞌe ip 
itabikuku Deus buywatwatꞌukayũ. Soat kug̃ kuy ip. Ibodup kug̃ pima, 
ibaꞌore g̃u jeꞌe ixeyũ be xipacat mug̃ẽ ãm - - iwarururuat mug̃ẽ ãm.

4  1 Deus etabun g̃asũ õn awẽm, Timóteo, Jesus Cristo etabun tak. 
Ixe Jesus Cristo apẽn cuk adi oekuku ip iaptei ideida soat pe - - 

itabẽg̃ayũ be, ceꞌũꞌũayũ be dak. Ixe Cristo waram jajẽm. Ipiat supiꞌajoat 
ikẽrẽat mujurũg̃rũg̃ꞌukayũ be ikẽrẽat ip oꞌg̃ujurũg̃rũg̃ iapteim. Xipacat 
pit jeꞌg̃ũm jebekitkiyũ be - - xipacat mujurũg̃rũg̃ꞌukayũ be xipacat ip 
oꞌg̃ujurũg̃rũg̃ iapteim. 2 Soat kukukan jeꞌe ixeyũ eju - - jebekitkiyũ 
eju. Imẽneju Deus ekawẽn cuy eg̃uwẽnuwẽn soat pe. Cekawẽn cuy 
eg̃uwẽnuwẽn imuwẽn paꞌore ewebe bima, imuwẽn paꞌoreꞌũm pima 
dak. Warẽmtag̃ ma cekuꞌibiyũ juy eg̃ukorẽmrẽm.
— Ikẽrẽat mujurũg̃rũg̃ap cuy epeyepere — i juy ece cebe ip. — 

Eyetabun cuy Jesus kay — i juy ece cebe ip.
Eyaꞌõmucanucan cuy ip ixeyũ be cũg̃ ma jeku am. Ekpicẽg̃ẽ g̃u juy 
ixeyũ eg̃utaybitbin. 3 G̃uyjom kawẽn icẽmat com ip ibuꞌun adeayũ. 
Jekpiwan ma ip jewemucokcog̃. Warẽmtag̃ ma imutaybitbinꞌukayũ 
tomuwã ip jemutaybit am. Yaꞌĩjo pinap acã ip g̃uwẽn cebe ip. 4 Kawẽn 
icẽmat aꞌĩjojoap jepere ip. Warẽmtag̃ eꞌeꞌukayũ ekawẽn kay acã jeꞌe 
ip - - aypapayũꞌũmꞌũm ekawẽn kay acã. 5 Ẽn pit, Timôteo, ag̃uysan cuy 
eg̃uy warẽmtag̃ ekuap puxim. Etaxim cuy eg̃uy ipiatpiꞌajojom pima. 
Kawẽn idipat cuy eg̃uwẽnuwẽn soat pe. Deus cuk enaẽ kapik am 
cebeam. Imẽnpuye soat em cuy ixe beam kapikpig̃ eg̃uy.

6 Õn pit g̃axĩn ma oaoka ip. Apẽn kuyje Deus etabutpe wũnca 
aokakakaap puxim ip oaoka. G̃axĩn ma ojẽm ijodiwi kobe oꞌjenapõn 
iap puxim. 7 Sorara xipacat puxim õn kapikpig̃ Jesus Cristo beam. 
Pũg̃pũg̃ daudauꞌukayũꞌin cedag̃ g̃u jedaudaum ip. Ixeyũ buxim g̃u õn 
pit. Cedag̃ ma ojekuku - - Deus ekawẽn tag̃. Pũg̃pũg̃ ixeyũꞌin taobuꞌu 
eꞌem ip jedau am. Ixeyũ buxim g̃u õn pit. Obuꞌu g̃u og̃uy Jesus kay 
wetabut am. 8 Daudauat iwat tumũntuptup mõg̃mõg̃ iwũncaat a be 
soat etabutpe. Soat etabutpe dak wuykukukat Jesus jeꞌe owebe:
— Ẽn xipat Deus xe ixe emucũg̃ kuy buye — i.

Imẽn ixe jeꞌe waram jajẽm puje - - kũyjobitꞌũmayũ be ipiatꞌajoap kabia 
be. Wuykukukat cũg̃ cĩcã. Ixe wuyekukuap cocom - - soat cocom.
— Eyju xipat Deus xe ixe eymucũg̃ kuy buye — i jeꞌe wararaꞌacayũ 

be dak - - ixe ajẽmap wiwiꞌukayũ be - - jekayayũ be.

9 Bekit, g̃axĩn ma juy ejot ojom. 10 Kuy ip oꞌjẽm oxewi oxe osodopꞌiayũ. 
Demas itabiku oꞌe ijodiat kay jebubun. Imẽnpuye opere. Oꞌju Tessalônica 
ka kay. Crescente oꞌju Galácia eipi kay. Tito oꞌju Dalmácia eipi kay. 
11 Lucas acã oxe jeenuy. Marcos cuy etakoy. Ixe juy etojot eweju okay 
don pima. Ixe xipat cĩcã jeꞌe obuywat am Deus ekapikap pe. 12 Kuy 
Tíquico og̃uju Éfeso ka kay. 13 Weekabek cuk osuiwat Trôade ka be. 
Carpo dukꞌa be juk osuiwat. Ibo juy etojot don pima. Obubutup tak 
cuy etuptojot okay ixeemug̃ẽg̃ẽdup.

14 Alexandre juk adi ikẽrẽm cĩcã okuk - - icaat mug̃ẽg̃ẽꞌukat - - ferro 
mug̃ẽg̃ẽꞌukat. Wuykukukat cuy ideida cebe warẽmtag̃ okukapteim. 
15 Ixe wuyaꞌõxikxikxi jĩjã osunuy. Imẽnpuye edayꞌemꞌum cuy eg̃uy 
cekay ixe be ikẽrẽm ekukap puxim.

16 César ebekitkit wap õn jewedayoyom pima, kaꞌũma ma oꞌe:
— Teku xipat cĩcã - - ikẽrẽat oꞌg̃ug̃ẽ g̃u — i.

Soat ma ip oiwat. Õn pit obuꞌu Deus pe “Ikẽrẽat kug̃ cĩcã eyju oxe, 
Palo epesuiwat puye” iꞌe am cebe ip. Imẽnpuye:
— Bay, etakomãm g̃u juy cekay oiwat maꞌg̃u ip — i õn eꞌem Deus pe.

17 Ixeyũ ma juk opere. Wuykukukat pit oiwat g̃u. Oxe ma osunuy. Ixe 
obuywatwatꞌuk osunuy owebe Judeuꞌũmayũ mukũyjo am kawẽn 
idipan - - soat em imukũyjo am. Ixe juk odaxijo leão buximayũ bui 
bewi - - ikaꞌuat puximayũ bui bewi. 18 Wuykukukat odaxijo ikẽrẽat 
mujurũg̃rũg̃ꞌukayũ bui bewi - - soat pui bewi waokaap puxim. G̃uyjom 
odujuu soat em jexe onuy am kabi be. Ixe soat ka watwak kukukan jeꞌe.
— Ẽn soat podi ma edipap kug̃ — i juy ace cebe - - wuykukukat pe. 

Imẽn cuy ace cebe.
19 Kato i juy ece soat pe - - Priscila be, Áquila be dak, Onesíforo badipyũ 

be dak. 20 Erasto Corinto ka be omuy. Trófimo juk osuiwat Mileto ka 
be iwãtaxipi buye. 21 Ejot cuy okay ihi wap. Êubolo eꞌem: — Kato — i 
juy ewebe, Prudente dak, Lino dak, Cláudia dak, soat wararaꞌacayũ 
dak - - wuykitpitpiyũ.

22 Õn kawẽnwẽn wuykukukat eju ewebeam.
— Bay, Timóteo aꞌõmucanucan cuy eg̃uy soat em — i õn eꞌem cebe. 

— Bay, xipan cuy soat itabucayũ ejukuk — i õn eꞌem Deus pe.
Ibũrũ ma. 

1  1 Tito, ijudup mubararag̃ õn ewebeaptum. Õn Paulo. Deus 
buywatwatꞌukat õn. Jesus Cristo emumuju õn. Ixe omujujum 

Deus emunaẽyũ mutaybitbit am big̃ ma ip itabut am Jesus kay. Big̃ 
ma itaybit jeꞌe ip kawẽn icẽmãn. Big̃ ma Deus bikuyap tag̃ jeku ip. 
2 Ixe bikuyap tag̃ wuyju jekukum, soat em acesop wuyetait cexe iap 
wiwim puye.
— Soat em ma ip jeedop oxe itait — ioꞌe Deus ipi mug̃ẽꞌũm awap.

Deus napapaꞌuk g̃u. 3 Imuwẽg̃at pin pima Deus kawẽn idipat oꞌg̃uwẽg̃at 
soat pe ijodiat pe. Okpot kayayũ soat em itait ip jeedop oxe iap ekawẽn 
oꞌg̃uwẽg̃at. Õn tak ixe juk omuju iboap ekawẽn muwẽn ãm ijodiat pe. 
Iboap ekawẽn muwẽnuwẽn õn Deus aꞌõbi. Ixe Deus wuydaxijojoꞌukat.

4 Tito, ijudup mubararag̃ õn ewebeaptum. Ẽn okpot coꞌi Jesus Cristo 
kay wuyetabut puye.
— Bay, xipan cuy Tito ejukuk — i õn eꞌem Deus pe - - wuyebay be, 

Jesus Cristo be dak - - wuykukukat pe.
— Yag̃uymubabibin cuy eg̃uy — i õn eꞌem cebe ip.

5 Õn exe bima wuyekapikap cuk ag̃uꞌũm g̃u. Imẽnpuye juk õn eiwat 
Creta be - - tipꞌaweroro be wuyekapikap muꞌũm ãm. Itabucayũ kukukayũ 
juy etaẽ soat ka be ag̃okaka be. Ixeyũ juy etaẽ apẽn cuk ocece ewebe 
iap tag̃. 6 Itabucayũ kukukat cũg̃ ma juy jeku soat etabutpe. Pũg̃ kug̃ 
ma jetayxi kug̃ jeenuy. Ixe ipotpoyũ dak cuy Jesus kay itabun jeedop 
ip. “Teipotpoyũku warẽmtag̃ acã jekukum soat em” i wuyjuyũ eꞌem 
pima, ixe juy etaẽ g̃u itabucayũ kukukan. “Teipotpoyũku kũyjobit 
g̃u jebay aꞌõ kay” iꞌeꞌem pima juy ixe etaẽ g̃u. Imẽn cuy itabucayũ 

kukukat jeenuy. 7 Itabucayũ kukukat Deus ekapikap kug̃. Imẽnpuye 
cũg̃ ma juy jeku ip soat etabutpe jemuymuyap puxim.
— Wararaꞌacat podi ma waꞌõbuyxi — iꞌũmg̃u juy jeꞌe.

Soat em g̃u juy itapurug̃ jeku. Ikaꞌoꞌon g̃u juy jeenuy. Dao g̃u juy 
itakomã jeꞌe. Wararaꞌacat mug̃uykukukum g̃u juy jeenuy dinheiro 
bu am. 8 Powatwat cuy tujuõmõm jedukꞌa be. Xipacat kay juy jeenuy. 
Jewawẽwẽm cuy jeenuy soat em cũg̃ ma jeku am. Cũg̃ ma juy wararaꞌacayũ 
jukuk. Deus ekawẽn tag̃ cuy jeku - - soat ekawẽn tag̃. Warẽmtag̃ g̃u juy 
ip jewekuk. 9 Kawẽn icẽmat kay jĩjã juy jeenuy. Cũg̃ cĩcã ma wuywebe 
iboap ekawẽn tag̃ wuyeku am. Iboap ekawẽn tag̃ jekukum pima, 
Jesus emumutaybitbinap tag̃ tak wuyju jekukum. Iboap ekawẽn tag̃ 
jekukum pima kawẽn icẽmãn wararaꞌacat mutaybitbin jeenuy. Ixeyũ 
mucokcokcog̃ jeenuy jetabucap epereap puxim cebe ip. Kawẽn icẽmat 
kayꞌũmayũ dak imukũyjobitbin jeenuy ixeyũ ag̃uymuwarurun am.

10 Cũg̃ ma juy jeku ip itabucayũ kukukayũ, ade opop puye Jesus 
ekawẽn kay ibuꞌuꞌuayũ. Pũg̃pũg̃ Judeuyũꞌin itabut oꞌe Jesus kay. Imẽnpit:
— Wuyajojoyũꞌũmꞌũm ekawẽn tag̃ cuy ajeku — i teꞌe ma eꞌem ip.

Wararaꞌacat mug̃uykukukum ip ibiwarẽmtag̃ ma ip kawẽnwẽn 
puye. 11 Ade jebadipyũ mubuꞌuꞌun ip Jesus kay am, warẽmtag̃ ma 
ip imutaybitbin puye. Ibisũsũn g̃u ip warẽmtag̃ ma imutaybit am. 
Dinheiro bu ojuy am acã ip imutaybitbin. Imẽnpuye juy ip eg̃uymũg̃.

12 — Creta eipi watwat dapxiyũ — i juk oꞌe Creta eipi wat ma - - Deus 
ekawẽn muwẽnuwẽnꞌukat. — Wuyjuyũm g̃u ip oꞌe - - ikaꞌũayũm acã 
Creta eipi watwat — i juk oꞌe wararaꞌacayũ aꞌĩjo. — Ibukapikꞌũm ip 
— i juk oꞌe. — Jexat o am acã ip itaybit — i juk oꞌe.
Imẽn Creta eipi wat jebadipyũ oꞌg̃uwẽn. 13 Icẽmãn ixe juk oꞌe. Napa 
g̃u juk oꞌe. Imẽneju aꞌõpurug̃ cuy ip eg̃ukorem - - imug̃uykukuꞌukayũ 
ekawẽn kayayũ. Jetabucap epereap puxim ip eg̃ukorẽm. Ewebe ip 
imukorẽm puje, big̃ ma ip jeꞌe itabut Jesus kay. 14 Ibuꞌu jeꞌe ip jetabut 
am wuydobuyũꞌũmꞌũm ekawẽn kay - - ijodiat ekawẽn kay - - kawẽn 
icẽmat kayꞌũmayũ ekawẽn kay. 15 Xipacat mujurũg̃rũg̃ꞌukayũ be xipacat 
tobuxik put soat pe. Ikẽrẽat mujurũg̃rũg̃ꞌukat pe bit xipacat tobuxik 
paꞌore soat pe - - itabutꞌũmayũ. Itaybit g̃u ip apẽn cedag̃ Deus xe iam, 
apẽn cedag̃ g̃u iam tak. Ikẽrẽat kay acã ip g̃ebum.

16 — Ocetaybit Deus — iꞌeꞌem ip napa ma. Imẽnpit Deus ebekitkit 
ekukuap tag̃ g̃u ip jekukum. Soat kay ip itakoma. Kũyjobitꞌũm cĩcã 
ip Deus ekawẽn kay. Ibaꞌore cebe ip xipacat mujurũg̃ ãm - - pũg̃ em 
tak kaꞌũma.

2  1 Ẽn pit, bekit, ixeyũ ekukuap tag̃ g̃u juy ejeku. Kawẽn cũg̃ãn 
cuy Jesus ebekitkiyũ eg̃utaybitbin. Deus ekawẽn cuy ixeyũ 

eg̃utaybitbin. 2 Aypapayũ juy eg̃ukũyjo.
— Eyetabikukum g̃u juy epesop — i juy ece cebe ip. — Eyetapurug̃ 

cuy epesop — i juy ece cebe ip. — Jewawẽwẽm cuy epesop cũg̃ ma 
eyeku am soat em — i juy ece cebe ip. — Eyetabun cĩcã juy epesop 
Jesus kay — i juy ece cebe ip. — Ikukpin cuy wararaꞌacat epejukuk — 
i juy ece cebe ip. — Eybuꞌum g̃u juy epesop Jesus ekawẽn tag̃ eyeku 
am — i juy ece cebe ip.
3 Imẽntak yabutbucayũ juy eg̃ukũyjo, bekit.
— Deus kay jĩjãayũ ekukuap tag̃ cuy epeku — i juy ece cebe ip. — 

Eybureyũ muymuy g̃u juy — i juy ece cebe ip. — Kawẽdi kay g̃u juy 
epesop eykaꞌoꞌonap puxim — i juy ece cebe ip. — Yaypanꞌisuayũ juy 
epeg̃utaybin ixeyũ be cũg̃ ma jeku am — i juy ece yabutbucayũ be. 
4 — Xipan cuy eyitop epejukuk — i juy jeꞌe ip. — Xipan cuy eyꞌiyũ 
epejukuk — i dak.
Imẽn yaypanꞌisuayũ awẽwẽm cuy jeedop ip yabutbucayũ.

5 — Jewawẽwẽm cuy epesop cũg̃ ma eyeku am — i juy jeꞌe ip 
yaypanꞌisuayũ be. — Xipacat mujurũg̃rũg̃ꞌukayũm cuy epesop — i 
juy jeꞌe ip. — Xipan cuy eydukꞌa beayũ epejukuk — i juy jeꞌe ip. — 
Kũyjobin cuy epesop eyitop aꞌõ kay — i dak jeꞌe ip.
Imẽn cuy yaypanꞌisuayũ g̃ukũyjo ip yabutbucayũ. Imẽn ip imukũyjo 
buje, wararaꞌacayũ jeꞌe g̃u:
— Deus ekawẽn xipat g̃u acoꞌi, cekawẽn kayayũ cũg̃ g̃u jekukum 

puye — i.
6 Imẽntak tapupuyũ juy eg̃ukũyjo - - yaypanꞌisuayũ.

— Jewawẽwẽm cuy epesop cũg̃ ma eyeku am — i juy ece cebe ip.
7 Ẽn tak, bekit, xipacat mujurũg̃rũg̃ꞌukan cuy eg̃uy wararaꞌacat pe 
ekukuap coꞌi jeku am. Wararaꞌacat mutaybitbin pima juy ag̃uysan 
eg̃uy. Kaypatpan g̃u juy eg̃uy. Deus ekawẽn eg̃uwarururun g̃u juy. 
Cũg̃ ma juy cekawẽn eg̃utaybitbin. 8 Cũg̃ ma juy kawẽnwẽnꞌuk eg̃uy 
ekayꞌũmayũ be ekawẽn mukẽrẽrẽnap puxim. Cũg̃ ma ẽn kawẽnwẽn 
pima, isũsũn jeedop ip wuymuymuy ãm, ekawẽnkẽrẽꞌũm puye.

9 Teiꞌũma kapikpikꞌukayũ dak cuy eg̃ukũyjo, bekit.
— Kũyjobin cuy epesop eyekariwa aꞌõ kay — i juy ece cebe ip. 

— Eyekariwa bikuyap tag̃ cuy epeku soat em — i juy ece cebe ip. — 
Jededeꞌukayũm g̃u juy epesop eyekariwa kay — i juy ece cebe ip. 
10 — Eyekariwa bubut cuy epetujupaꞌum g̃u - - pũg̃ em tak kaꞌũma — 

i juy ece cebe ip. — Xipan cuy eyekapikap kug̃ epesop — i juy ece 
cebe ip. — Xipan cuy epeyekapik eyekariwa beam — i juy ece cebe 
ip. — “Deus ekawẽn xipat cĩcã ixeyũ daxijojoꞌukat ekawẽn,” i jeꞌe 
wararaꞌacayũ xipan eyekapikap co buje — i juy ece cebe ip.

11 G̃asũ bit: — Soat kug̃ õn xipan soat taxijo am - - eydaxijo am — ioꞌe 
Deus wuywebe.
Imẽnpuye, Tito, imẽn cuy Jesus ebekitkit eyawẽwẽ.

12 — Okpot oeꞌũ ipiatꞌajojoap kay eyejuap puxim — iꞌeꞌem Deus 
wuywebe. — Imẽnpuye eyetabutꞌũmap cuy epeyepere — iꞌeꞌem. 
— Deus kayꞌũmayũ emumutabikukunap cuy epeyepere — iꞌeꞌem. — 
Jewawẽwẽm cuy epesop soat em cũg̃ ma eyeku am — i dak. — Cedag̃ 
cuy epesop ijodiat etabixe — i dak. — Wekawẽn tag̃ cuy epeku soat 
em — i dak.
13 Imẽn cuy ajeku Jesus Cristo ajẽmap wiwim pima - - wuydaxijojoꞌukat 
ajẽmap wiwim pima. Wuycokcok cĩcã yajẽmap wiwi am. Ixe ajẽm 
puje soat ijodiacat jeꞌe:
— Soat podi ma Deus yaꞌõbuyxi — i. — Kaꞌũmg̃u ixe joꞌiat idipat 

— i jeꞌe ip. Kaꞌũmg̃u yajẽmap kabia joꞌiat idipat. Idip cĩcã jeꞌe. 14 Ixe 
Jesus Cristo jekpiwatpin ma oeꞌũ wuywebeam. Wuyaꞌõmucan am 
oeꞌũ wuywebe ikẽrẽat mug̃ẽap puxim. Wuymuisun am soat tag̃ oeꞌũ. 
Jebekitkin wuyꞌe am oeꞌũ. Wuywebe xipacat mujurũg̃rũg̃ꞌukayũm oeꞌũ.

15 Bekit, iboam cuy itabucayũ eg̃utaybin. Yawẽwẽm cuy ip eg̃uy. Ikẽrẽat 
mujurũg̃rũg̃ pima juy ip eg̃ukorẽm. Jemupubutbunat g̃u juy cebe ip.
— Waꞌõbi g̃u õn eyawẽwẽm - - Jesus Cristo aꞌõbi acã — i juy ece cebe ip.

3  1 Tito, Jesus ebekitkiyũ juy eg̃ukũyjo - - exeayũ.
— Kũyjobin cuy epesop wuyajecug̃ap aꞌõ kay - - ixe beam 

kapikpikꞌukayũ aꞌõ kay dak — i juy ece cebe ip. — Xipacat mug̃ẽ ãm 
ixeyũ be eydakoy buje, epeyekapik cuy cebeam ip — i juy ece cebe ip. 
2 — Wararaꞌacat epejomuymuy g̃u juy — i juy ece cebe ip. — Kabaꞌũm 
cuy epesop eyeweweju — i dak. — Xipan cuy soat epejukuk — i dak. 
— Eyaꞌõpurug̃ g̃u juy epesop - - eyaꞌõdidim ma — i dak.

3 — Wararaꞌacat podi ma oceju bit xipat — iꞌũmg̃u juy aceꞌe, kuy 
bima wuyju dak cuk adi wuyag̃uyꞌũm ajop puye.
Kũyjobitꞌũm cuk adi ajop wararaꞌacayũ aꞌõ kay - - Deus aꞌõ kay dak. Ikẽrẽat 
cuk adi ag̃ujurũg̃rũg̃. Ajo wuyju imug̃ẽ pin cĩcã iat mug̃ẽg̃ẽm cuk adi 
ajop. Wuymucokcok am acã juk adi ajekuku. Ikẽrẽm cuk adi wararaꞌacat 
ajukuk. Wararaꞌacat ekawẽn mukẽrẽrẽnxi ajop. Wuyetabikuku ajop 

wararaꞌacat kay. Wuykay itakomama juk adi osodop ip wararaꞌayũ. Wuyju 
dak ixeyũ kay wuyetakomama juk adi ajop. 4 Deus pit wuydaxijojoꞌukat. 
Apẽn wuykukpin cexe iap oꞌg̃ubapuk wuywebe. Apẽn xipan wuykukpin 
iap tak oꞌg̃ubapuk wuywebe. 5 Iboap mubapuk puje juk wuydaxijo. Ixe 
juk wuydaxijo xipacat ag̃ujurũg̃rũg̃ puye g̃u, cũg̃ ma ajekuku buye g̃u 
dak. Ixe juk wuydaxijo, wuykay itabotaidabotbot puye acã. Ibiõg̃buk 
cuk wuymuisun soat tag̃. Kuy bima wuyebay ebekitkin ajop. G̃asũ bit 
waram wuykapap puxim Deus ebekitkin acesop. Kuy bima ikẽrẽat kug̃ 
ajekuku. G̃asũ bit Deus biõg̃buk wuymuisusun. Wuybinũnisu g̃asũ. 
6 Deus jebiõg̃buk oꞌg̃uõm wuywebe. Tacup g̃u osunuy iũm ãm wuywebe. 
Oꞌg̃uõm wuywebe Jesus Cristo oeꞌũ wuywebeam puye - - wuydaxijojoꞌukat 
oeꞌũ buye. 7 Ixe jebiõg̃buk oꞌg̃uõm wuywebe cũg̃ ma jexe wuyeku am. 
Deus soat podi ma wuykug̃ xipan. Ixe wuymucũg̃ucũg̃.
— Cũg̃ ma eyju oxe — iꞌeꞌem ixe wuywebe. — Soat em epesop oxe 

eyetait — iꞌeꞌem wuywebe.
Iboap wiwim cĩcã wuyju. 8 Icẽmãn õn eymutaybitbin.

Kuy õn awẽwẽ iap cuy eg̃uwẽnuwẽn wuykitpitpiyũ be - - Deus kay 
itabunꞌibiyũ be. Xipacat mujurũg̃rũg̃ cuy jeedop ip soat em. Xipacat 
mujurũg̃rũg̃ pima, wararaꞌacayũ buywatwan jeedop ip. Xipat tak jeꞌe Deus 
xe. 9 Wararaꞌacayũ teꞌe ma jewaꞌõxikxig̃. Teꞌe ma ip wuydobuyũꞌũmꞌũm 
putet muwẽnuwẽn. Jewaꞌõdawutwun eꞌem ip. Moisés ekawẽn aꞌõxikxig̃ 
eꞌem ip. Teꞌe ma wuyju ixeyũ ekawẽn cocom. Teꞌe ma ip kawẽnwẽn. 
Ecekawẽn g̃u juy ixeyũ eju. 10 Wararaꞌacayũ warẽmtag̃ itabucayũ 
mutaybitbin. Itabucayũ mubuꞌuꞌun ojuy ip ixeyũ be waraꞌat tag̃tag̃tag̃ 
ma jekawẽn ãm. Ixeyũ juy eg̃ukorẽm.
— Warẽmtag̃ imutaybitbinap cuy epeyepere — i juy ece cebe ip.

Warẽmtag̃ imutaybitbinap epereꞌũm pima, waram cuy ixeyũ eg̃ukorẽm. 
Xepxep em ixeyũ eg̃ukorẽm. Warẽmtag̃ imutaybitbinap epereꞌũm pima, 
ceweju g̃u juy ip ejeku. 11 Etaybit ikẽrẽat mujurũg̃rũg̃xi ip iam. Deus 
ekawẽn kay g̃u jĩjã ip. Ikẽrẽat mujurũg̃rũg̃ acã ip. Ixeyũ dak itaybit iboam.

12 Ártemas cuy og̃uju ekay. Ixe mujumꞌũm pima, Títiquo juy og̃uju. 
Ekay yajẽm puje, dao juy eju Nicópolis ka kay odopabijuk am. Ibo ka 
be ihi og̃ukap. 13 Wararaꞌacat aꞌõbuywatwatꞌukat Zenas jeꞌjẽm exewi 
g̃uyjom, Apolo dak. Ibuipug̃ g̃u juy ixeyũ eg̃ujẽm. Iũm pucat cuy eg̃ũm 
cebe ip cum pima. 14 Itabucayũ mukũyjojom cuy eg̃uy.
— Xipacat mujurũg̃rũg̃ cuy epesop — i juy ece cebe ip. — Eybubutꞌin 

cuy epeg̃ũm ikug̃ꞌũmayũ be — i dak. — Warẽmtag̃ g̃u juy epeku — i 
dak. — Eybuꞌum g̃u juy epeyekapik — i juy ece cebe ip.

15 Soat oxeayũ kato mujujum ekay. Õn tak kato mujujum soat pe 
itabucayũ be - - wuybureyũ be.
— Bay, xipan cuy Titoyũ ejukuk — i õn eꞌem Deus pe.
Ibũrũ ma. 

1-2 Filemom, ijudup mubarararag̃ õn ewebeaptum. Õn Paulo. Daomũnmũnapꞌa 
be õn, Jesus Cristo muwẽnuwẽn cuk adi ojekuku buye. Wuykitpit Timóteo 
omuy oxe. Otupmuju ewebeaptum, Filemom, edukꞌa be jeꞌaweroroꞌukayũ 
beaptum tak - - itabucayũ beaptum. Otupmuju wuyixĩt Áfia beaptum tak. 
Arquipo beaptum tak otupmuju - - oweju Jesus Cristo beam kapikpikꞌukat 
peaptum. Ekukpin cĩcã ocexe. Ẽn kapikpig̃ oceweju kawẽn idipat muwẽnuwẽn.

3 Deus wuyebayat. Jesus Cristo wuykukukat. Ixeyũ eju õn kawẽnwẽn 
ewebeam.
— Bay, xipan cuy Filemom ejukuk — i õn eꞌem cebe. — Yag̃uymubabibin 

cuy eg̃uy yag̃uybabiꞌũmap puxim — i õn eꞌem cebe.
4-5 Filemom, soat em wararaꞌacayũ eꞌem owebe: Ixe Filemom itabut cĩcã 

wuykukukat Jesus kay — i. — Ixe xipan Jesus ebekitkit kug̃ — i dak.
Imẽnpuye õn kawẽnwẽn Deus eju ewebeam.
— Bay, ẽn xipat cĩcã — i õn eꞌem. — Filemom buywatwan cuy eg̃uy 

— i õn eꞌem. — Ibadipyũ buywatwan tak cuy eg̃uy — i õn eꞌem cebe.
6 Wuyag̃uywag̃õm wuyju eꞌem, pũg̃ kay wuyetabut puye - - Jesus Cristo 
kay. Imẽnpuye:
— Bay, ocemutaybin cuy ece ade jĩjã xipacat pupum eyju Cristo eju 

mũg̃ꞌi eyju buye iam — i õn eꞌem Deus pe.
Big̃ ma juy iboam wuyetaybin aceꞌe. 7 Okitpit, ocokcok cĩcã. Waꞌõca 
jĩjã dak oce, Deus ebekitkit ikukpin exe buye, ẽn xipat oxeyũ kug̃ 
puye dak. Ẽn soat Deus ebekitkit mucokcokcog̃.

8 Obure, cũg̃ ma kuka oꞌe owebe “Kũyjobin cuy eg̃uy waꞌõ kay” iꞌe 
am ewebe, Cristo kay wuyetabut puye.

FILEMOM BEAPTUP PAULO 

— Kũyjobin cuy eg̃uy waꞌõ kay — iꞌũmg̃u õn pit eꞌem ewebe, 
9 wuyewewekug̃ wuykukpin puye. — Ekpiwan ma ecekũyjobin waꞌõ 
kay, kũyjobit pin pima acã — i õn pit eꞌem ewebe.
Imẽn õn eꞌem ewebe Cristo aꞌõbi maꞌg̃u õn. Daomũnmũnapꞌa 
be õn g̃asũ, Jesus Cristo muwẽnuwẽn cuk adi ojekuku buye. 
10 Onésimo awẽg̃ muwẽn õn g̃asũ ewebe. Õn daomũnmũnapꞌa 
be bima, ixe Onésimo itabut oꞌe Jesus kay, Jesus og̃uwẽn cebe 
buye. Imẽnpuye ixe okpot coꞌi. 11 Kuy bima ixe Onésimo xipat 
g̃u osunuy exe. Kũyjobitꞌũm osunuy aꞌõ kay. G̃asũ bit xipacan 
oꞌe wuyxe.

12 Ixe ikukpin cĩcã oxe. Inaka og̃uypit ekay. 13 Obikuy oce oxe ma 
jeenuy am obuywacan edieg̃, õn daomũnmũnapꞌa be bima.

14 — “Ãg̃ jeenuy exe ebuywatwatꞌukan,” i juy ece owebe — iꞌũmg̃u 
õn pit eꞌem ewebe.
Obuꞌu ewebe ixe be obuywacan ebuꞌu bima. Ebikuy bima acã ixe be 
obuywacan ece. Ebikuy bima acã oxe jeenuy.

15 Ixe Onésimo ade kabia g̃u osunuy wũy ma ewi. G̃asũ bit acoꞌi soat 
em jeenuy exe ekay cepit puje. 16 Ewebe teiꞌũma kapikpikꞌukat osunuy 
kuy bima. G̃asũ bit ekipit ma ixe, Cristo kay itabut puye. Ikukpin oxe 
ma. Exe bit ibodi ma ikukpin jeꞌe ewebe kapikpig̃ puye, wuykukukat 
kay itabut puye dak.

17 — Paulo obure jĩjã — i ẽn eꞌem pima, ixe Onésimo juy etujuõm edukã 
be ewebe odujuõmap puxim. 18 Ixe juk adi ebubutꞌin oꞌtujupaꞌum pima, 
exe cewero bima dak, iboap cuy eg̃ubararak taperadup pe. Ceweroam g̃u 
jeꞌe - - weweroam acã. 19 G̃uyjom õn ma ixe eweroap oteida ewebe. Paulo 
õn. Õn ma oteida iaptup mubarararag̃ õn ewebeaptum. Jesus Cristo kay 
mo etabut eg̃uy kawẽn idipat og̃uwẽn ewebe buye. Imuwẽnꞌũm pima 
kajuk etabut g̃u eg̃uy. Soat em etabẽg̃ eg̃uy Deus xe iap oweju eweroap 
coꞌi. G̃ebum cuy eg̃uy iboap kay. 20 Imẽnpuye, okitpit, xipan cuy Onésimo 
ejukuk wuyetabut wuykukukat kay buye. Xipan cuy etujuõm edukꞌa be 
omucokcok am.

21 — Xipan cuy Onésimo ejukuk — i juk oce ewebe, Filemom. — 
Imẽnpit wekawẽn podi ma xipan ixe jukuk — i õn eꞌem owebe ma 
ijudup mubarararag̃ pima.
22 G̃axĩn ma acoꞌi Deus omudot eykay, “Paulo juy eg̃udot ocekay,” 
iꞌeꞌem eyju cebe buye. Imẽneju:
— Edukꞌa juy eyamuxipan owebeapꞌam oxecapꞌam — i õn eꞌem 

ewebe.

23 Epafras kato mujujum ewebe. Ixe Epafras tak taomũnmũn, oweju 
Jesus Cristo muwẽnuwẽn cuk adi oeku buye. 24 Obureyũ kato ioꞌe ip 
eywebe soat pe - - Marcos, Aristarco dak, Demas tak, Lucas tak.

25 — Ocekukukat, xipan cuy Filemom ejukuk — i õn eꞌem Jesus 
Cristo be.
Ibũrũ ma. 

Filemom

1  1 Kuy bima juk adi Deus jekawẽn muwẽnuwẽnꞌukayũ oꞌg̃udodot 
ipi kay jekawẽn muwẽn ãm wuydobuyũꞌũmꞌũm pe - - Judeuyũ be - - 

kuyje itabucayũ be. Soat pucet g̃u oꞌg̃uwẽn jekawẽn - - iꞌin ã. Ade em 
ma juk adi oꞌg̃uwẽnuwẽn cebe ip. Waraꞌat tag̃tag̃tag̃ ma oꞌg̃uwẽnuwẽn 
cebe ip. 2 G̃asũ bit jekpot ma oꞌg̃udot wuykay jekawẽn muwẽn ãm 
wuywebe. Jekpot eju Deus soat oꞌg̃ug̃ẽ - - ipi, kabi dak. Jekpot eju dak 
koato oꞌg̃uweg̃ũn, ihi dak. Ixe juk jekpot oꞌtaẽ soat kukukan - - ipi juayũ 
kukukan, kabi beayũ kukukan tak. 3 Deus idipap coꞌi ipot tak idip. Deus 
aꞌõbuyxi joꞌi ma ixe dak yaꞌõbuyxi. Deus coꞌi ma ipot tak. Ixe aꞌõbi 
soat opop jemuymuyap pe - - kabi dag̃at, ipi dag̃at tak, ixe yaꞌõbaca 
buye. Ikẽrẽat oꞌjuꞌuk soat pewi ipi juayũ bewi. Soat tag̃ ip oꞌg̃uisun. 
Imuisun ip puje, oabik Deus xe kabi be. Oabik Deus ag̃uywag̃õm soat 
kukukan. Ixe Deus soat podi ma jaꞌõbacaap kug̃.

4 Deus jekpot oꞌjomuy jekawẽn tojotjotꞌukayũ bodiam yaꞌõbacaam. 
Oꞌjomuy yaꞌõbuyxiam kabi bewi ajẽmjẽmayũ bodi ma. Jesus Deus 
ipot. Imẽnpuye:
— Jesus putet soat putet podi ma ibutetpuyxi — iꞌeꞌem Deus soat 

pe wuywebe.
 5 — Ẽn okpot. Õn ma ebay oce g̃asũ — i juk oꞌe Deus jekawẽn 

tojotjotꞌukayũ be g̃u - - jekpot pe acã.
Waram pima:

— Õn ma ebay oce, okpot eceꞌe — i juk oꞌe Deus jekawẽn 
tojotjotꞌukayũ be g̃u - - jekpot pe acã.

6 Deus jekpot mudon pima ipi kay, koapat osunuyiat mudon pima:

JUDEUYŨ BEAPTUP 
CARTADUP

— Soat wekawẽn tojotjotꞌukayũ juy jeꞌe okpot pe “Ẽn xipat 
cĩcã ocewebe,” i — ioꞌe Deus soat pe.

7 Jekawẽn tojotjotꞌukayũ muwẽnuwẽn pima:
— Wekawẽn tojotjotꞌukayũ mujujum õn kabido joꞌi. 
Waꞌõbuywatwatꞌukayũ mujujum õn daxae joꞌi — iꞌeꞌem Deus.

8 Imẽnpit:
— Deus, ẽn ma soat tag̃acat kukukan ecesũy — iꞌeꞌem Deus 
jekpot pe. — Ẽn soat kukukat iap iꞌũm g̃u. Cũg̃ ma ixeyũ 
kukukan ecesũy — iꞌeꞌem cebe - - jekpot pe. 9 Ajo cũg̃ ma iap 
kay jĩjã ẽn, i. Ajo ikẽrẽat iap kay bit etakoma, i. Imẽneju kuy 
juk õn enaẽ soat tag̃acayũ kukukan, i. Deus õn, i. Ebay õn, 
i. Kuy juk õn emuy ebureyũ bodi ma aꞌõbuyxian, i.
Imẽnpuye ecokcok cĩcã, i.

Imẽn Deus jekpot muwẽnuwẽn oꞌe.
 10 Imẽntak jekpot oꞌg̃uwẽn: Kariwa, kaꞌũmg̃u bima ẽn cuk adi 

ipi eg̃ug̃ẽ, i. Ebum ma juk adi kabi eg̃ug̃ẽ, i. 11 Ipi iꞌũm, kabi 
dak iꞌũm ma, i. Ẽn pit eceꞌũm g̃u, i. Soat em ma ẽn pit 
etabẽg̃ ecesũy, ioꞌe Deus jekpot pe, i. Ipi iokok jeꞌe, kabi dak. 
Wuydoti iokokat puxim jeꞌe ip, i. 12 Wuydoti muꞌadabocap 
puxim ipi eceg̃uꞌadabot, kabi dak, i. Wuyju wuydoti iokokat 
xikxig̃ iisuat pu am, i. Imẽnpuxim waraꞌat eipi eceg̃ug̃ẽ ijop 
eipi dieg̃, i. Kabi dak waraꞌat ma eceg̃ug̃ẽ ijop tieg̃ kabi dieg̃, i. 
Jajoren g̃u ẽn pit. Ibit ma ecesũy soat em ma, i.

Imẽn Deus oꞌe jekpot muwẽnuwẽn.
 13 Ekay itakomaayũ aꞌõbacaap og̃uꞌũm, i. Kũyjobin jeedop ip aꞌõ 

kay, i. Ẽn ixeyũ kukukan eꞌemap wiwim pima oxe mabuk 
ecesũy, i. Xikꞌi juy eg̃uy oxe, i.

Imẽn Deus oꞌe jekawẽn tojotjotꞌukayũ be g̃u - - jekpot pe acã. Pũg̃ em 
tak oꞌe g̃u ma jekawẽn tojotjotꞌukayũ be. 14 Cekawẽn tojotjotꞌukayũ 
ibiõg̃buk acã - - kabi bewi ajẽmjẽmayũ. Soat ip kapikpig̃ Deus peam. 
Deus ixeyũ mujujum g̃uyjom taxijoꞌiayũ buywacam.

2  1 Imẽneju wuyetabun cĩcã juy ajop iboap ekawẽn kay wuyetabucap 
epereap puxim. Kuy bima juk adi kawẽn icẽmat ayaꞌĩjojo. Iboap 

ekawẽn kay wuyetabucap epere buje bit, warẽmtag̃ ma kuka ajeku 
kobe oꞌjenapõniat puxim - - uhuiat puxim. 2 Deus ekawẽn tojotjotꞌukayũ 
juk adi cekawẽn oꞌg̃uwẽnuwẽn kuyje - - kabi bewi ajẽmjẽmayũ. Ixeyũ 
ekawẽn icẽmat.

— Kũyjobin cuy epesop ixeyũ ekawẽn kay — i juk oꞌe Deus kuyjeayũ be.
Imẽnpuye Deus ipiat oꞌsupiꞌajojoat jekawẽn kay kũyjobitꞌũmayũ be 
kũyjobitꞌũmapteim. Ipiat oꞌsupiꞌajojoat jekawẽn mupubutbutꞌukayũ 
be dak jekawẽn mupubutbucapteim. 3 Apẽn Deus wuydaxijojom iap 
soat podi ma idip. Wuybuꞌu ixe be wuydaxijoan pima bit, wuyenapõn 
paꞌore aceꞌe ipiatpiꞌajoap puxim. Wuykukukat Jesus koap ma oꞌe:
— Eyetabun pima, Deus jeydaxijo — i.

G̃uyjom ixe ekawẽn cocoꞌukayũ kuy juk cekawẽn oꞌg̃uwẽn wuywebe.
— Icẽmãn xeku eꞌem eywebe — i juk oꞌe ip wuywebe. 4 Deus tak 

oꞌe wuywebe:
— Icẽmãn ip wekawẽn muwẽnuwẽn eywebe — i.

Ixe jaꞌõbacaap oꞌjomõg̃mõg̃ cebe ip - - jekawẽn cocoꞌukayũ be. Imẽnpuye 
Deus aꞌõbacaap oꞌg̃ubapukpuk ip adeayũ etabun. Wuywebe iꞌe baꞌoreat 
oꞌg̃ubapukpuk ip adeayũ etabun. Kaꞌũma ma buk ajojojoiat tak 
oꞌg̃ubapukpuk ip Deus aꞌõbi. Deus jekpiwatpi ma jebiõg̃buk emumuũm 
oꞌg̃uꞌẽꞌẽꞌẽ cebe ip. Ibiõg̃buk xipacat emumuũm oꞌg̃uꞌẽꞌẽꞌẽ.

5 G̃uyjom Deus waraꞌat ma ipi g̃ug̃ẽ iisuat. Ibo eipim omuyku iap 
muwẽnuwẽn oceju eywebe.
— Eyju ma ipi iisuat kukayũm epesop — ioꞌe Deus jekawẽn 

tojotjotꞌukayũ be g̃u - - jebekitkit pe acã. 6 Imẽn eꞌem Deus ekawẽntup:
Deus, soat em ẽn g̃ebum ijodiacat kay, yopĩt maꞌg̃u ip, i. 
Yaꞌõbuyxi g̃u ip, i. Inaka ẽn cekay ip ag̃, i. 7 Deus, kuy juk ipi 
juacayũ ejomuy ekawẽn tojotjotꞌukayũ josũꞌiayũm, i. Darem 
ma ip jeedop ixeyũ josũꞌiayũm, i. Kuy juk ixeyũ ejomuy idipap 
kukayũm ipi kukukat puxim, yaꞌõbuyxiayũm tak, i. 8 Ixeyũ 
be juk aꞌõbacaap eg̃ũm soat tag̃acat kukayũm, i.

Imẽn eꞌem Deus ekawẽntup.
— Soat tag̃acat kukayũm jeedop ip webekitkit — ioꞌe Deus 
ibodup pe.

G̃asũ bit ijodiat soat g̃u ikukukan - - Deus emumug̃ẽ kukukan. Ixeyũ 
soat kukukan iap ma ajojojo g̃u buk. 9 Jesus pit kuy ajojojo. Deus xe 
ikukpin cĩcã osodop ip ipi juacayũ. Imẽnpuye Deus Jesus oꞌjomuy 
jekawẽn tojotjotꞌukayũ josũꞌian. Darem ma osunuy ixeyũ josũꞌian 
g̃uyjom jeꞌũ ãm soat peam ipi juayũ beam. G̃asũ bit kaꞌũmg̃u Jesus 
coꞌiat yaꞌõbuyxiat. Kaꞌũmg̃u ixe joꞌiat idipat. Kaꞌũmg̃u ixe joꞌiat, ixe 
oeꞌũ soat peam puye. 10 Deus aꞌõbi soat kake ipi dag̃acat, kabi dag̃acat 
tak. Soat kake ixe dipap mubapuk am soat pe. Ixe ibikuy jĩjã soat 
jebekitkit pe jedipap kuk am.

Hebreus 2

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



606

— Okpot pe ipiatꞌajo buje acã ipi juacat taxijo but jeꞌe — ioꞌe Deus 
jewebe ma.
Imẽnpuye ibikuy osunuy ipiatpiꞌajoan jekpot pe. E mukacũg̃cũg̃at 
puxim Jesus cucum koap kabi kay jemudaxijojoyũ wap. Ipi juacayũ 
kukukayũm jeedop ip Jesus eju ixe emudaxijojoyũ.

11 Ixe Jesus ikẽrẽat ukꞌug̃ ijodiacat pewi. Imuisusun ip. Ixe ebay 
cemumuisunyũ ebay dak. Pũg̃ ma ixeyũ ebayat. Imẽnpuye Jesus 
isũsũn g̃u “Eyju okitpitpiyũ” iꞌe am ijodiacayũ be, jemumuisunyũ be. 
12 Imẽn eꞌem Deus ekawẽntup:

Bay, jemuwẽn õn okitpitpiyũ be, iꞌeꞌem Deus pe. Ẽn soat podi 
ma aꞌõbaca iam jebibododon oce aꞌõkayayũ be waꞌĩjo am, i.

13 Waraꞌatup eꞌem:
Õn pit wetabut oce cekay, iꞌeꞌem ixe. Ijoce ma õn webekitkit 
kug̃ẽn ma juk eg̃ũm owebeiayũ kug̃, i dak eꞌem ixe Deus pe.

14 Deus ebekitkiyũ ijodiacayũ ijebit tag̃ toyteyayũ. Imẽnpuye Jesus 
tak ijodian oꞌe cebuxim ip. Ipi juan oꞌe g̃uyjom jeꞌũ ãm. Oeꞌũ ibiõg̃buk 
kẽrẽayũ kukukat aꞌõbacaap muꞌũm ãm. Ibiõg̃buk kẽrẽayũ kukukat 
wuyꞌũap mupararurun. 15 Teiꞌũma kapikpikꞌukat iparara jĩjã jekariwa 
buxim iap puxim wuyju dak wuyparara wuyeꞌũap puxim. Jesus pit oeꞌũ 
wuypararap muꞌũm ãm. 16 Jesus ipi juan oꞌe Deus ekawẽn tojotjotꞌukat 
taxijo am g̃u - - Abraão naxeg̃ebitbit taxijo am acã. Imẽntak eꞌem Deus 
ekawẽntup. 17 Jesus kuy juk jekitpitpiyũ buximan oꞌe Deus bikuyap 
tag̃. Ixeyũ buximan oꞌe cekay ip ag̃ am paĩ yobog̃at puxim. Ixeyũ 
buximan oꞌe xipan ixeyũ kuk am, cedag̃ ma kapik am Deus peam 
tak. Ixeyũ buximan oꞌe Deus pe ikẽrẽatꞌukan ixeyũ bewi. 18 Jesus ipiat 
oꞌsupiꞌajojo wuybuxim. Satanás teꞌe ma ikẽrẽat mug̃ẽap ojuy osunuy 
Jesus pe, wuywebe ikẽrẽat mug̃ẽap ojuy buxim. Imẽnpuye ixe itaybit 
wuybuywat am Satanás ikẽrẽat mug̃ẽap ojuy wuywebe bima.

3  1 Okitpitpiyũ, g̃ebum cuy epesop Jesus kay. Eyju okitpitpiyũ 
wuyetabut Jesus kay buye. Wuyetabucap muwẽnuwẽn wuyju 

wararaꞌacayũ be. Deus cuk wuynaẽ jebekitkiyũm. Deus Jesus cuk 
oꞌtaẽ wuyepaĩ yobog̃an. Imẽneju Jesus kay juy g̃ebum epesop. 2 Deus 
cuk ixe oꞌtaẽ jebekitkiyũ kay ag̃ am. Oꞌtaẽ jebekitkiyũ epaĩm yobog̃an. 
Jesus cedag̃ ma jekapikap kug̃ osunuy ixeyũ kay ag̃. Ixe buxim Moisés 
dak cedag̃ ma jekapikap kug̃ osunuy Deus ebekitkiyũ kay ag̃. 3 Ukꞌa 
muymuyat ukꞌa beayũ bodi ma yaꞌõbuyxi. Imẽnpuxim Jesus yaꞌõbuyxi 
Moisés bodi ma. Imẽnpuye cedag̃ cĩcã wuywebe kũyjobit am Jesus 

aꞌõ kay Moisés aꞌõ kayap podi ma. 4 Soat ukꞌa ijodiat emuamuyꞌa. Soat 
pit Deus emumug̃ẽ. 5 Moisés cedag̃ ma osunuy jekapikap kug̃. Cedag̃ 
ma osunuy Deus ebekitkiyũ kug̃. Jekpiwan ma kapikpikꞌuk osunuy. 
Apẽn Deus jeꞌe g̃uyjom iap muwẽnuwẽnꞌuk osunuy cebe ip Moisés 
ma. 6 Cristo bit Deus ipot. Deus ebekitkit kukukat ixe - - wuykukukat. 
Ixe cedag̃ ma wuykug̃. Wuyaꞌõca eꞌem pima, cebekitkiyũm acesop. 
Wuycokcog̃ ma soat em Deus xe acesop iap wiwim pima dak.
 7 Imẽn kuyjeat eꞌem Deus biõg̃buk aꞌõbi: G̃asũ eywebe Deus aꞌĩjo 

buje, 8 Kũyjobin cuy epesop ixe aꞌõ kay, i. Kũyjobitꞌũm cĩcã 
osodop ip Deus aꞌõ kay eydobuyũꞌũmꞌũm, i. Yaꞌõ kay g̃u ip 
oꞌe, i. Ukꞌaꞌũmat tag̃ jekukum pima, “Wuyju ikẽrẽat mug̃ẽg̃ẽm 
pima dak, Deus ideida g̃u wuywebe,” i teꞌe ma oꞌe ip Deus 
puyxijojom, i.

 9 Quarenta koato bun waꞌõbacaap mubapukpukꞌuk og̃uy itabutpe 
ip, iꞌeꞌem Deus, i.

Imẽnpit “Xipan g̃u ẽn ocekug̃,” i napa ma eꞌeꞌuk osodop ip 
owebe eydobuyũꞌũmꞌũm, i.

“Oceju ikẽrẽat mug̃ẽg̃ẽm pima dak ẽn ideida g̃u ocewebe,” i 
napa ma eꞌeꞌuk osodop ip owebe obuyxijojom, iꞌeꞌem Deus, 
i. 10 Imẽneju wetakoma jĩjã juk adi oce cekay ip, ioꞌe Deus, i. 
Ikẽrẽat kay acã ip osodop jewag̃uyg̃uy, iꞌeꞌem Deus, i. Itaybit 
g̃u ip osodop oem, i. 11 Imẽneju wetakoma jĩjã juk adi oce 
cekay ip, i. “Jeõm g̃u ip okay jebodoy am - - pũg̃ tak kaꞌũma 
ma,” i juk oce owebe ma wetakomaap pibun, i.

Imẽn Deus eꞌem.
12 Okitpitpiyũ, eydayꞌemꞌum cuy epesop eyewewekay eywebe 

eyetabucap epereap puxim! Deus kay eybuꞌu bima soat em itaicat 
kay, ikẽrẽat kay acã juy epesop g̃ebum. Eyetabut g̃u epesop cekay. 
Wararaꞌacat aꞌõ kay acã epesop kũyjobit. Ixe aꞌõ kay bit kũyjobit g̃u 
epesop. 13 Soat kabia jewaꞌõmucanucan cuy epesop eyewemug̃uykukuap 
puxim ikẽrẽat mug̃ẽap puxim tak; eyetabutꞌũmap puxim tak; eybuꞌuap 
puxim tak Deus kay.
— G̃asũ ma kũyjobin cuy epesop — i juk oꞌe Deus wuydobuyũꞌũmꞌũm 

pe.
— G̃asũ — iꞌeꞌem Deus wuywebe dak.

Wuywebe “g̃asũ” iꞌeꞌem pima, jewaꞌõmucanucan cuy epesop eywebe 
eyetabucap epereap puxim. 14 Wuyetabunꞌisum cuk adi wuyetabut cĩcã 
ajop Cristo kay. Ixe kay wuyetabucap epereꞌũm pima ixe bureyũm acesop.

 15 Imẽn eꞌem Deus ekawẽntup: G̃asũ eywebe Deus aꞌĩjo buje, 
kũyjobin cuy epesop ixe aꞌõ kay, i. Eydobuyũꞌũmꞌũm puxim 
g̃u juy epesop kũyjobitꞌũmap kug̃, i.

16 Deus aꞌõ oꞌyaꞌĩjojo ip Egito eipi bewi Moisés emumujẽmyũ. Inaka 
kũyjobitꞌũm cĩcã osodop ip yaꞌõ kay. Oibuꞌun ip cekay. 17 Ibun cĩcã 
Deus itakoma osunuy cekay ip - - 40 koato bun. Itakoma osunuy ikẽrẽat 
mujurũg̃rũg̃ꞌukayũ kay, ukꞌaꞌũmat tag̃ oeꞌũꞌũꞌiayũ kay.

18 — Kaꞌũmaꞌin ma eyꞌin jeõm okay jebodoy am — i juk oꞌe Deus 
cebe ip - - kũyjobitꞌũmayũ be.
19 Imẽneju wuyetaybit iõm paꞌore oꞌe cebe ip Deus oꞌg̃uwẽn ipi iat eipi 
be, itabutꞌũm ip puye iam.

4  1 Deus kuy juk oꞌjewaꞌõmudot wuykay.
— Epeõm cuy okay jebodoy am — i juk oꞌe wuywebe.

Wuydayꞌemꞌum cuy ajop wuyewewekay kũyjobitꞌũmap puxim - - 
wuyõmꞌũmap puxim cekay. 2 Wuyju dak kuy kawẽn idipat ayaꞌĩjojojo 
apẽn wuydobuyũꞌũmꞌũm oꞌyaꞌĩjojo iap puxim. Deus ekawẽn oꞌyaꞌĩjojo 
ip. Imẽnpit teꞌe ma oꞌyaꞌĩjojo ip itabutꞌũm puye. 3 Wuyju bit wuyetabut. 
Imẽnpuye aceõm Deus kay jebodoy am. Imẽn cuk Deus oꞌe:

Wetakoma juk adi og̃uy cekay ip, i “Jeõm g̃u ip jebodoy am 
oxe,” i juk oce owebe ma wetakomaap pibun, i.

Ipi mug̃ẽ buje, Deus jekapikap oꞌjepere. Inaka:
— Jeõm g̃u ip jebodoy am oxe — i juk oꞌe ixeyũ muwẽnuwẽn - - 

kũyjobitꞌũmayũ muwẽnuwẽn.
4 Imẽn eꞌem Deus ekawẽntup:

Seis kabia kap puje, Deus oꞌjebodoy jekapikap epere buje, i.
5 Waram pima dak imẽn ma oꞌe: — Jeõm g̃u ip jebodoy am oxe - - pũg̃ 
tak jeõm g̃u — i.
6 Koap kawẽn idipat oꞌyaꞌĩjojoꞌiayũ oõm g̃u jebodoy am Deus xe 
itabutꞌũm ip puye. Imẽnpuye wararaꞌacayũ jeõm jebodoy am cexe.

7 — G̃asũ ma kũyjobin cuy epesop — i juk oꞌe Deus Moisés ebekitkiyũ 
be - - ukꞌaꞌũmat tag̃ jekukuꞌukayũ be.
Imẽnpit kũyjobitꞌũm osodop ip. Imẽnpuye ade koato kap puje Deus 
waraꞌat kabia oꞌg̃uweg̃ũn wararaꞌacat mukũyjobinap ojuy.
— G̃asũ bit cuy kũyjobin epesop — i g̃uto oꞌe waram wararaꞌacayũ 

be - - Davi ebekitkiyũ be.
Davi dak iboap ma oꞌg̃uwẽn Deus aꞌõbi jebekitkit pe. Imẽn eꞌem Davi 
emudupmubararaktup:

Hebreus 3 ,  4

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



609

Deus aꞌĩjo buje, kũyjobin cuy epesop yaꞌõ kay, i.
8 Josué Deus ebekitkit oꞌtujuõm g̃u jebodoy am Deus xe. Josué be 
ixeyũ dujuõm puje, Deus kuka juk waraꞌat kabia oꞌg̃uweg̃ũn g̃u ixeyũ 
õmap kabiam. 9 Imẽneju:
— Epeõm cuy jebodoy am oxe — i mabuk eꞌem Deus jebekitkit pe.

Cebodoy but cebe ip apẽn seis kabia kap puje Deus oꞌjebodoy iap 
puxim. 10 Jebodoy am Deus xe wuyõm puje, wuyju dak wuyekapikap 
acejepere apẽn Deus jekapikap oꞌjepere iap puxim.

11-13 G̃aꞌa juy aõm cekay. Soan cuy ace wuyebodoy am Deus xe! Deus 
ekawẽn itaicat puxim, yaꞌõbacaat puxim tak. Pajam soat takatkan 
wuyju - - xepxep kadi tũybibian. Pajam wuyju iẽnꞌukꞌug̃ tao bewi. 
Taobapuk eꞌem wuyxe iẽnꞌuk puje. Deus ekawẽn paja buxim - - xepxep 
kadi tũybibiat puxim. Deus ekawẽn co buje, apẽn wuyju jewag̃uyg̃uy 
iap ibapuk eꞌem wuyxe, apẽn wuybikuy iap tak. Soat imunẽm paꞌore 
bit Deus pe ijoꞌũmap puxim. Soat ibapuk cĩcã cexe cemumug̃ẽg̃ẽyũ. Ixe 
soat cocom. Ixe wuyekukuap cocom, wuyag̃uy jojom tak. Ixe be acã 
apẽn cuk adi ajekukukuiap aceg̃uwẽn. Imẽneju wuydobuyũꞌũmꞌũm 
puxim g̃u juy ajop! Kũyjobin cuy ajop Deus xe wuyõmꞌũmap puxim.

14 Imẽneju wuybuꞌum g̃u juy ajop wuyetabut am Jesus kay. Wuyetabucap 
muwẽnuwẽn wuyju wararaꞌacayũ be. Jesus ma ag̃ wuykay paĩ yobog̃at 
puxim. Ixe wuyepaĩ paĩyũ kukukat puxim - - Judeuyũ epaĩyũ kukukat 
puxim. Ixe Deus ipot. Wararaꞌacayũ paĩyũbodi ma ixe yaꞌõbuyxi. Ixe 
kuy oajẽm Deus topabe kabi be. Ixe kawẽnwẽn Deus eju wuywebeam. 
Imẽneju wuybuꞌum g̃u juy ajop wuyetabut am ixe kay. Wuyetabun cĩcã 
ma juy ajop! 15 Wuyepaĩ yaꞌõpurug̃ g̃u wuykug̃, wuyaꞌõbaca g̃u maꞌg̃u 
wuyju. Yaꞌõdidin ma wuykug̃. Itabotaidabotbot wuykay, wuyaꞌõbaca 
g̃u maꞌg̃u. Satanás wuywebe ikẽrẽat mug̃ẽat ojuy soat em. Teꞌe ma 
Jesus pe dak ikẽrẽat mug̃ẽat ojuy osunuy. Ixe bit ikẽrẽat oꞌg̃ug̃ẽ g̃u - - 
pũg̃ em tak kaꞌũma ma. 16 Imẽnpuye wuysũsũn g̃u juy ajop kawẽn ãm 
Jesus eju. Soat cuy ag̃uwẽn cebe. Ixe wuykay jĩjã. Ixe soat em wuykug̃ 
xipan. Itabotaidabotbot wuykay. Wuyaꞌõbacaꞌũm pima, ixe soat em 
ma wuybuywatwan jeenuy.

5  1 Wuyju paĩ yobog̃at taẽhẽm ijodiacat parakpewi. Deus aꞌõbi 
kapikpig̃ ip jebekitkiyũ buywatwan. Ijodiacat emumuũm ũmũm 

ip Deus pe. Deus etabutpe wũnca ẽn mupikupig̃ tak ip Deus pe ikẽrẽat 
uk am wũnca iwat pewi. 2 Yaꞌõbaca g̃u paĩyũ dak. Imẽnpuye yaꞌõpurug̃ 
g̃u ip jebekitkiyũ kug̃ - - jetaybitꞌũmap tomuju ikẽrẽat mujurũg̃rũg̃ꞌukayũ 

kug̃ - - warẽmtag̃ jekukuꞌukayũ kug̃. Yukpiceg̃ẽ g̃u ip ikug̃. Yaꞌõdidin ma 
ip ikug̃. 3 Yaꞌõbaca g̃u paĩyũ dak. Imẽnpuye Deus etabutpe ip wũnca 
mupikupig̃ Deus pe ikẽrẽat uk am jebekitkiyũ bewi ã g̃u - - jewebewi 
dak. 4 Ijodiat jewenaẽhẽm g̃u paĩ yobog̃an eꞌem ip. Imẽn kuyje Deus 
Arão oꞌtaẽ paĩ yobog̃an.

5 Imẽnpuxim Cristo dak jekpiwatpi g̃u oꞌjewenaẽ paĩ yobog̃an jeꞌe 
am. Deus ma ixe oꞌtaẽ.
— Ẽn okpot. Õn ma ebay oce g̃asũ — i juk oꞌe Deus cebe.

6 Imẽnpuxim waraꞌatup eꞌem Deus ekawẽntup:
Ẽn cuy soat em paĩm eg̃uy apẽn Melquisedeque paĩ osunuy 
iap puxim, i.

7 Ipi ju bima Jesus kawẽnwẽnꞌuk osunuynuy Deus eju.
— Odaxijom cuy ece — i juk oꞌe cebe.

Yaꞌõberen oꞌjewãwã cekay jetadi eju. Ibikuy bima ibaꞌore g̃u kuka 
juk oꞌe Deus pe Jesus daxijo am ceꞌũap puxim. Jesus yobog̃an pin 
g̃u osunuy. Jemucokcok pin g̃u osunuynuy - - jebay mucokcok pin 
acã. Kũyjobit osunuynuy Deus aꞌõ kay. Imẽneju soat em Deus ixe 
ekawẽn oꞌjojojo. 8 Jesus Deus ipot osunuy. Inaka ipiatꞌajojoap tag̃ ma 
oitaybitbin kũyjobit am Deus aꞌõ kay iam. 9 Jesus ikẽrẽat kug̃ g̃u. Iisu 
soat tag̃. Imẽnpuye:
— Ewebe acã ipi watwat daxijo but — i juk oꞌe Deus cebe. Imẽnpuye 

Jesus acã kũyjobicayũ daxijojom - - ipi juacat taxijojom. Soat em Deus 
xe jeedop ip itait cemudaxijojoyũ.

10 — Ẽn acã paĩ yobog̃an eg̃uy - - ipi juacat kay ag̃ am — i juk oꞌe 
Deus Jesus pe. — Apẽn Melquisedeque paĩ osunuy iap puxim ẽn tak 
eg̃uy paĩ yobog̃an — ioꞌe Deus cebe.

11 Soat maꞌg̃u oceju eymutaybin ojuy apẽn Jesus Cristo wuyepaĩ eꞌem 
iam. Imẽnpit ibaꞌore ocewebe soan eymutaybit am eyetaybin waꞌũm 
cĩcã buye kawẽn ibaꞌarẽmãn. 12 Kuy bima ma juk eyetabut epesop 
Cristo kay. Imẽnpuye cũg̃ ma kuka oꞌe eywebe ma itabunꞌisuayũ 
mutaybin am Deus ekawẽn. Imẽnpit wararaꞌacayũ ma eymutaybitbin 
Deus ekawẽn - - kawẽn ibapukan. Eyetaybit g̃u buk cekawẽn paꞌarẽmãn. 
Itabunꞌisuayũ itaybit kawẽn ibapukan acã, ikapꞌisuat kũmti kõnkõnap 
puxim. Kũmti kõnkõn acã iat puxim eyju dak. Iẽn o baꞌoreat puxim 
eyju, kawẽn ibapukan acã eyetaybit puye. 13 Ikapꞌisuayũ itaybit g̃u 
apẽn cedag̃ Deus xe iam, apẽn cedag̃ g̃u iam tak. Ikapꞌisuayũ buxim 
eyju dak. 14 Deus bikuyap tag̃ jekukuꞌukayũ bit itaybit Deus ekawẽn - - 
kawẽn ibaꞌarẽmãn. Iẽn oꞌoꞌukat puxim ip. Itaybit ip ajo xipat Deus xe 

iam, ajo xipat g̃u iam tak, jewemukũyjobitbin ip puye, jewawẽwẽm 
puye dak.

6  1-2 Cristo ekawẽnꞌin pit cuy acepere - - kawẽn ibapukatꞌin. Kawẽn 
ibaꞌarẽmãn pit cuy acejekawẽn wuyewemutaybit am. Kuy bima 

juk adi kawẽn ibapukan kawẽnwẽnꞌuk ajop. Warẽmtag̃ wuyekukuap 
cuy acepere iam kuy juk adi kawẽnwẽn ajop. Wuyetabun cuy ajop 
Deus kay iam tak cuk adi kawẽnwẽn ajop. Acewemubatisasaan 
cuy iam tak cuk adi kawẽnwẽn ajop. Wararaꞌacayũ jewebumõg̃mõg̃ 
wuyꞌabi jeje Deus pe jebiõg̃buk muõm ãm wuywebe iam tak cuk adi 
kawẽnwẽn ajop. Deus ceꞌũꞌũayũ g̃utait iam tak cuk adi kawẽnwẽnꞌuk 
ajop. Soat em Deus ipiat supiꞌajojoat kũyjobitꞌũmayũ be iam tak cuk adi 
kawẽnwẽn ajop. Imẽn ma juk adi kawẽnwẽnꞌuk ajop kawẽn ibapukan. 
Kawẽn ibaꞌarẽmãn cuy acejekawẽn g̃asũ bit wuyewemutaybit am. 
3 Acekawẽn cuy kawẽn ibaꞌarẽmãn wuywewebe - - Cristo ekawẽnꞌin. 
Deus pe wuymutaybin puje iboam ma acejekawẽn.

4 Jetabucap oꞌjepere ip pũg̃pũg̃ayũ. Ibaꞌore wuywebe waram ixeyũ 
mutabut am Cristo kay. Kuy juk kawẽn icẽmat oꞌyaꞌĩjojo ip. Kabi 
beat emumuũm kuy ip oꞌjat xipacat. Kuy juk Deus biõg̃buk kug̃ oꞌe 
ip jewebe. 5 Itaybit oꞌe ip Deus ekawẽn xipat cĩcã iam, Deus cuk adi 
xipan ixeyũ oꞌjukuk puye. Deus jaꞌõbacaap oꞌg̃ubapukpukpuk ixeyũ 
etabun. Imẽnpuxim jaꞌõbacaap g̃ubapuk ipi iisuat mug̃ẽm pima. 
6 G̃uyjom pit jetabucap ip oꞌjepere. Korosa eju waram g̃uto Deus ipot 
pamupaya ojuyayũ buxim ip. Ixe ipot waywayway ip soat aꞌõpiju. 
Ibaꞌore wuywebe waram imutabun ip Jesus kay.

7 Deus xipan wuykug̃. Soat em mubaꞌat muajẽmjẽm kadai muꞌaypapan 
am ku iwat xan. Itabut pinayũ ig̃o ku buxim - - kadai yaꞌaꞌe iap puxim. 
8 Waraꞌat ku be bit kadai g̃u aypapan - - widaohoꞌip acã. Waoꞌip tak 
aypapan. Xipat g̃u kadaim. Wu yan g̃u aypapan. Imẽnpuye:
— Ojokot g̃u oku xipatꞌũm puye — iꞌeꞌem ku iwat.

Jeku epereperem, xipatꞌũm puye. Jetabucap oꞌjepereꞌiayũ ig̃o ku 
buxim - - waoꞌipꞌepat puxim. Xipat g̃u ip Deus xe. Imẽnpuye ipiat 
supiꞌajojoat cebe ip. Wũy ma jeedop ip Deus wi ipiatꞌajojom.

9 Oburereyũ, waꞌõpurug̃sũ ma õn kawẽnwẽn eywebe, eykay jĩjã õn 
puye. Eybuꞌu g̃u juk adi epesop eyetabut am Jesus kay. G̃asũ dak big̃ 
ma juy epesop eyetabun cekay. Ocetaybit Deus xipacat ũmũm eywebe 
wararaꞌacat pe iũmũmap podi ma, kuy juk ixe eydaxijo buye iam. 10 Ade 
em cuk adi eykitpitpiyũ buywatwatꞌuk epesop - - itabucayũ buywatwatꞌuk 

epesop, eyxe ip ikukpin puye. G̃asũ dak ixeyũ buywatwan eyju. Deus 
yag̃uybaꞌũm g̃u jeꞌe eyju ip ibuywatwan iap kay, ixe cũg̃ ma buye. Big̃ 
ma xipacat jeꞌg̃ũm eywebe ixeyũ buywatwacapteim.

11 — Waram Jesus ajẽmap wiwim pima, big̃ ma juy xipan epeyewewekuk 
— i oceju eꞌem eywebe. — Big̃ ma juy jewebuywatwan epesop — i 
oceju eꞌem eywebe.
Imẽn cuy epeku eyemumuwiwi bu am.

12 — Soat em oxe epesop — i juk oꞌe Deus wuywebe.
Iboap cuy epejowiwi. Itabucayũ buxim cuy eyju dak eyetabun epesop. 
Eyukpiceg̃ẽm g̃u juy epesop. Xipacat epejat Deus xewi apẽn ixe juk 
oꞌe iap tag̃.

13-14 — Icẽmãn õn eꞌem ewebe — i juk oꞌe Deus Abraão be. — 
Xipacat og̃ũm ewebe — i juk oꞌe cebe. — Ekpon og̃ũm ewebe — i. 
— Enaxeg̃ebitbit ade jĩjã ecesũy — i juk oꞌe.
Imẽn iꞌe buje: — Jaꞌõmuwarurun g̃u õn — i dak oꞌe Abraão be. — 
Waꞌõ dag̃ ma oce ewebe — i juk oꞌe. Kaꞌũmg̃u Deus podi yaꞌõbacaat. 
Imẽnpuye:
— Apẽn kuy juk oce iap tag̃ oce waraꞌacat aꞌõbi g̃u - - waꞌõbi ma — 

ioꞌe Deus.
15 Abraão yukpiceg̃ẽ g̃u osunuy jetabucap kug̃.
— Deus okpon jeꞌg̃ũm owebe — i juk adi oꞌeꞌe jewebe ma.

Imẽnpuye ipot oꞌkap Deus ekawẽn tag̃. Deus jaꞌõ dag̃ oꞌg̃ũm cebe. 
16 Ijodiat “Jaꞌõmuwarurun g̃u õn” iꞌe ojuy bima, jebodi ma yaꞌõbuyxiat 
nomuwãwãm ibutet mubararak am taperadup pe.
— Jaꞌõmuwarurun g̃u õn Deus ag̃ wuykay buye — iꞌeꞌem ijodiat.

Imẽn iꞌe buje, yaꞌõxik paꞌore yaꞌĩjojomayũ be.
17 — Soat em oxe epesop — i juk oꞌe Deus jebekitkiyũ be.

Ixeyũ be ma “Jaꞌõmuwarurun g̃u õn” iꞌe ojuy osunuy Deus - - g̃uyjom 
jexe dopayũ be. Imẽnpuye oꞌjekawẽn cebe ip.
— Waꞌõ dag̃ ma oce eywebeam, õn soat em wetait puye — ioꞌe cebe 

ip. 18 — Waꞌõ dag̃ ma oce eywebeam — iꞌeꞌem Deus.
Jaꞌõ dag̃ ma eꞌem soat em. “Apẽn cuk adi kuy ma ocece iap tag̃ oce, 
õn soat em ag̃ puye” iꞌe buje, jaꞌõ dag̃ ma jeꞌe. Deus jaꞌõmuꞌipiꞌũm g̃u. 
Napapaꞌuk g̃u. Wuymug̃uykukukum g̃u - - pũg̃ em tak kaꞌũma. Cepirig̃ 
puje, oakõmꞌiayũ jedokdog̃ kobexixi bag̃bag̃ kay jeꞌũap puxim. Ixeyũ 
buxim wuyju dak wuyetabut Jesus kay wuyeꞌũap puxim. Soat em 
ixe wuyaꞌõmucanucan. Imẽnpuye soat em Deus xe wuyetait acesop 
iap ajowiwi jĩjã. 19 Soat em Deus xe acesop iap wiwim cĩcã wuyju. 

Imẽnpuye wuyetabucap kobexixi muycũcũap puxim. Imuycũcũap 
muakõm puje, waraꞌat tag̃tag̃tag̃ g̃u cucum. Jecũap pe ma dopdom. 
Imẽnpuxim wuyju dak waraꞌat kaykaykay g̃u wuyetabut - - pũg̃ kay 
acã - - Jesus Cristo kay acã. Soat em wuyju g̃ebum cekay. Paĩ yobog̃at 
õmõmꞌuk osunuy Deus eju kawẽnwẽnapꞌa beat epag̃o dag̃wi badiatꞌa 
be. Õmõmꞌuk osunuy kawẽn ãm Deus eju jebekitkiyũ beam. Kabi be 
bit Jesus oõm. Deus xe nuynuy g̃asũ kawẽnwẽn wuywebeam. 20 Jesus 
oꞌjeu kabi kay wuyeuꞌũm awap. Koap oꞌjeu. Kaomũm acejeu cekay. 
Wuyepaĩm oꞌe yobog̃an. Soat em wuyepaĩm jeenuy apẽn Melquisedeque 
paĩ osunuy iap puxim.

7  1 Ixe Melquisedeque Salém ka kukukat osunuy. Deus epaĩ osunuy - - 
soat podi ma yaꞌõbacaat epaĩ. Abraão jepitpin osunuy nopag̃õg̃õap 

tag̃wi - - wararaꞌacat ka kukukayũ aokakaap tag̃wi. Melquisedeque 
Abraão oꞌtopabijuk e dag̃ jepin pima.
— Deus cuy xipacat jeꞌg̃ũm ewebe — ioꞌe Melquisedeque Abraão be.

2 Abraão jebubutꞌin oꞌg̃ũm Melquisedeque be. Ade ma oꞌg̃ũm cebe. 
Pũg̃ ma oꞌg̃ũm cebe 10 beatꞌin. Nopag̃õg̃õap pewiat pupu oꞌg̃ũm 
cebe - - yaokakaꞌibiyũ bubutpupu. Ibutet Melquisedeque cedag̃ ma 
jebekitkit kug̃ iape. Ixe Salém ka kukukat osunuy. Ika butet Salém 
kabaꞌũm jebekitkit kug̃ iape. 3 Wuyetaybit g̃u Melquisedeque ebay 
buten, ixi buten tak, idobuyũꞌũmꞌũm puten tak. Puju ixe oꞌkap iam 
tak wuyetaybit g̃u, puju oeꞌũ iam tak.
— Soat em cuy paĩm eg̃uy — i juk oꞌe Deus cebe - - Melquisedeque be.

Imẽn oꞌe jekpot pe dak.
4 G̃ebum cuy epesop Melquisedeque yaꞌõbuyxi jĩjã osunuy iap kay. 

Abraão Judeuyũ ebapuk ebika osunuy. Imẽnpit jebubutꞌin oꞌg̃ũm cebe. 
Nopag̃õg̃õap tag̃wiat pupu oꞌg̃ũm cebe - - idip cĩcãat. 5 Kuyje Moisés 
oꞌe Levi ipotpot pe:
— Judeuyũ juy jebubutꞌin jeꞌg̃ũm eywebe, eyju ixeyũ epaĩyũ buy — 

i. — Pũg̃ ma juy jeꞌg̃ũm ip eywebe 10 beatꞌin — i.
Imẽntak ibararak opop wuyawẽwẽap ekawẽntup pe. Jebadipyũ 
xewi ibubuꞌuk osodop ip jebubun, ixeyũ dak Abraão naxeg̃ebitbit 
maꞌg̃u osodop. 6 Melquisedeque bit Levi diwat g̃u osunuy. Abraão bit 
jebubutꞌin oꞌg̃ũm cebe. Pũg̃ ma oꞌg̃ũm cebe 10 beatꞌin. Nopag̃õg̃õap 
tag̃wiat pupu oꞌg̃ũm cebe. Kuyje:
— Ijop eipi og̃ũm eipim — i juk oꞌe Deus Abraão be. — Enaxeg̃ebitbit 

ade jĩjã ecesũy — i juk oꞌe cebe. Melquisedeque bit:

— Deus cuy xipan jekuk — ioꞌe cebe - - Abraão be.
7 Yaꞌõbuyxiat jẽg̃ꞌaecõg̃cõg̃ g̃u yaꞌõbuyxiꞌũmat topabe “Deus cuy xipan 
jekuk” iꞌe am cebe. Yaꞌõbuyxiꞌũmat pit jẽg̃ꞌaecõg̃cõg̃ yaꞌõbuyxiat pe 

“Deus cuy xipan jekuk” iꞌe am cebe. 8 Ijodiayũ jebubutꞌin iũmũm paĩyũ 
be - - jeꞌũꞌiayũ be. Imẽnpit Deus ekawẽntup eꞌem: “Melquisedeque 
jeꞌũ g̃u - - itabẽg̃ ma jeenuy,” i. Imẽnpuye jebubutꞌin oꞌg̃ũm cebe. 
9-10 Melquisedeque be Abraão dopabijuk puje, Levi oꞌkap g̃u buk. Inaka:
— Kuy Abraão jebit pe bit osodop kake — i wuyju eꞌem.

Melquisedeque be Abraão be jebubutꞌin iũm puje, “Levi dak jebubutꞌin 
oꞌg̃ũm,” i wuyje eꞌem, ixe Levi Abraão jebit pe buye. G̃asũ dak Levi 
naxeg̃ebitbit ibubut pupum jebadipyũ xewi Moisés aꞌõbi. 10 beat pewi 
pũg̃ ma ibubum ip.

11 Paĩyũ kake wuyawẽwẽ ãm cedag̃ ma wuyeku am Deus bikuyap 
tag̃. Levi ipotpoyũ be bit yaꞌõmucan paꞌore osodop ip Deus bikuyap 
tag̃ ceku am ip. Imẽnpuye Deus waraꞌacat oꞌjomuy wuyepaĩm ixeyũ 
dieg̃. Cristo ma oꞌjomuy. Ixe Cristo paĩm oꞌe apẽn Arão paĩ osunuy 
iap puxim g̃u - - apẽn Melquisedeque paĩ osunuy iap puxim acã. Cristo 
jaꞌõbacaap mõg̃mõg̃ wuywebe Deus bikuyap tag̃ wuyeku am. 12 Moisés 
ekawẽn tag̃ paĩyũm osodop ip Levi ipotpoyũ. G̃asũ bit waraꞌat Deus 
ebekitkit epaĩm oꞌe Arão naxeg̃ebitbit tieg̃. Imẽnpuye kawẽn kuyat 
tag̃ g̃u wuyju jekukum g̃asũ - - Moisés ekawẽn tag̃ g̃u. Kawẽn iisuat 
tag̃ acã wuyju jekukum g̃asũ - - Jesus ekawẽn tag̃.

13-14 — Ẽn g̃asũ webekitkiyũ epaĩm ecesũy yobog̃an — i juk oꞌe Deus 
wuykukukat Jesus pe.
Ixe Jesus Levi naxeg̃ebit g̃u. Waraꞌat tiwat ma wuykukukat. Judá 
naxeg̃ebit ixe. Paĩyũm g̃u osodop ip Judá naxeg̃ebitbit. Judá naxeg̃ebitbit 
g̃u wũnca mupikupikꞌuk osodop ip Deus etabutpeap ceje - - mesa jeje - - 
Levi naxeg̃ebitbit acã. Moisés Judá naxeg̃ebitbit g̃u oꞌtaẽ paĩyũm. Levi 
naxeg̃ebitbit acã oꞌtaẽ paĩyũm.

15 Apẽn cuk adi ocece iap big̃ ma ibapuk eꞌem g̃asũ. Waraꞌat oꞌjebapuk 
paĩm - - Melquisedeque buximat. 16 Ijodiat aꞌõbi g̃u ixe Jesus paĩm oꞌe 
ijodiat pabi dag̃ g̃u dak. Ixe Deus ebekitkit epaĩm oꞌe g̃asũ soat podi 
ma yaꞌõbaca buye; soat em itait jeenuy buye dak. 17 Imẽn eꞌem Deus 
ekawẽntup:

Soat em webekitkit epaĩm cuy eg̃uy apẽn Melquisedeque paĩ 
osunuy iap puxim, i. Ẽn ixeyũ epaĩm iap iꞌũm g̃u, i.

18 Ibacaꞌũm osodop ip kawẽn kuyat tag̃ jekukuꞌukayũ - - wuyawẽwẽap 
ekawẽn tag̃ jekukuꞌukayũ. Ixeyũ be ibaꞌore osodop cedag̃ ma jeku 

am Deus etabutpe ibacaꞌũm puye. Imẽnpuye “Kawẽn kuyat tag̃ cuy 
epeku” iꞌũmg̃u eꞌem Deus g̃asũ bit - - “Kawẽn iisuat tag̃ cuy epeku” i 
acã. 19 Kaꞌũma ma soat tag̃ iisuan oꞌe Moisés ekawẽn tag̃ jekukuap 
tomuju. Imẽnpuye soat em Deus xe acesop iap wiwimsũ ma osodop ip 
Moisés ekawẽn tag̃ jeku ojuyayũ. Deus pit waraꞌat oꞌjomuy wuyepaĩm. 
Wararaꞌacat emumuwiwi bodi ma wuyemumuwiwi xipat. Imẽnpuye 
soat em ixe xe acesop iap wiwimsũ g̃u wuyju. Iwiwim cĩcã ma. 
Wuyparara g̃u kawẽn ãm Deus eju, Jesus wuyepaĩ buye.

20-21 Jebekitkit epaĩm Cristo muy buje:
— Apẽn cuk adi ocece iap tag̃ cuy oce, soat em wetait puye — ioꞌe 

Deus.
Jebekitkit epaĩm Levi naxeg̃ebitbit mõg̃ puje bit, imẽn g̃u oꞌe cebe 
ip. Jesus muy buje acã “Waꞌõ dag̃ cuy oce, soat em wetait puye” ioꞌe 
Deus. Imẽn eꞌem Deus ekawẽntup:

“Webekitkit epaĩm cuy eg̃uy soat em,” ioꞌe Deus, i. “Ẽn ixeyũ 
epaĩm iap iꞌũmg̃u,” ioꞌe, i. Deus jaꞌõ oꞌjewaꞌõepere cexe ip, i. 
Jaꞌõmuwarurun g̃u Deus pit, i.

Imẽn Deus oꞌe Jesus muwẽnuwẽn.
22 — Apẽn cuk oce iap tag̃ cuy oce — ioꞌe Deus wararaꞌacayũ be 

g̃u - - Jesus pe acã.
Imẽnpuye wuyetaybit kawẽn iisuat kawẽn kuyat podi ma xipat iam. 
Deus jekawẽn oꞌg̃uwẽn Moisés pe. Xipat osunuy ibo ekawẽn - - kawẽn 
kuyat. Kawẽn iisuat pit kawẽn kuyat podi ma xipat.

23 Ade ip osodop Levi naxeg̃ebitbit. Oeꞌũꞌũ ip. Ixeyũꞌinat eꞌũ buje 
waraꞌat ma paĩm oꞌe oeꞌũiat tieg̃. 24 Jesus pit soat em itait nuynuy. 
Wararaꞌacat g̃u wuyepaĩm jeꞌe ixe dieg̃. Jesus acã soat em jeenuy 
wuyepaĩm. 25 Ixe Jesus soat em itait. Soat em ixe kawẽnwẽn Deus eju 
jekay itabucayũ beam.
— Okayayũ buywatwan cuy eg̃uy — iꞌeꞌem Deus pe.

Wuywebe cekawẽn put Deus eju Jesus kay wuyetabut puye. Imẽnpuye 
Jesus pe wuydaxijo but - - itabucayũ taxijo but. G̃asũ jaꞌõkayayũ taxijo 
but cebe. G̃uyjom tak taxijo but cebe. Soat em ma jaꞌõkayayũ taxijo 
but jeꞌe cebe.

26 Jesus ma wuyepaĩ yobog̃at. Soat iꞌe baꞌore wuywebe wuyaꞌõcaꞌũm 
puye. Ajo wuywebe iꞌe baꞌore iap Jesus pe bit iꞌe but. Ixe be 
wuyaꞌõmucan put soat em. Ixe soat tag̃ iisu. Kaꞌũmg̃u xipatꞌũmat 
cebe. Ikẽrẽat kug̃ g̃u ixe. Ikẽrẽat oꞌg̃ug̃ẽ g̃u - - pũg̃ em tak kaꞌũma ma. 
Ikẽrẽat mujurũg̃rũg̃ꞌukat puxim g̃u ixe. Deus ixe oꞌg̃uyu kabi be soat 

em tũy ãm jexe. 27 Wararaꞌacayũ paĩ yobog̃ayũ soat kabia wũnca ẽn 
mupikupikꞌuk osodop ip Deus etabutpe. Iẽn mupig̃ pima:
— Ikẽrẽat cuy ejuꞌuk owebewi — ioꞌe ip Deus pe.

Jewebewi iꞌukap ojuy bima acã “Ikẽrẽat cuy ejuꞌuk ebekitkiyũ bewi” 
ioꞌe ip Deus pe ixeyũ ma. Jesus pit ixeyũ buxim g̃u. Pũg̃ em ma 
oꞌjeweũm Deus pe. Pũg̃ em ma ixe oeꞌũ ikẽrẽat uk am soat pewi 
wuywebewi. Jekpiwan ma oꞌjaokaat. Waram pit jeꞌũ g̃u. 28 Moisés 
ekawẽn tag̃ jeku ojuyayũ ijodiacat muymuyꞌuk osodop jepaĩm yobog̃an. 
Arão naxeg̃ebitbit muymuyꞌuk osodop ip jepaĩm yobog̃an. Soat tag̃ 
osodop icẽmayũ g̃u ixeyũ dak. Deus pit oꞌjekawẽn jekpot pe Moisés 
pe jekawẽg̃ap tomukadi.
— Ẽn acã icẽmat soat tag̃ — ioꞌe jekpot pe. — Imẽnpuye ẽn acã eg̃uy 

webekitkit epaĩm yobog̃an — ioꞌe Jesus pe. — Ẽn ixeyũ epaĩm iap 
iꞌũm g̃u — ioꞌe cebe.

8  1 Jesus wuyepaĩ yobog̃at. Ixe Jesus xikꞌi omuy Deus baꞌat kadi 
kabi be - - soat podi ma yaꞌõbacaat xe. Deus coꞌi ixe yaꞌõbaca. Ibom 

acã oceju eymutaybin ojuy. 2 Kuyje badiatꞌa be Deus nũynũyapꞌa ibuyxi 
jĩjãatꞌa be õmõmꞌuk osunuy torojoꞌa be paĩ yobog̃at. Jekawẽn ãm Deus 
eju jebekitkit peam õmõmꞌuk osunuy. Ijodiat emuamuyꞌa be õmõmꞌuk 
osunuy Deus eju kawẽnwẽnapꞌa be. Jesus pit ijodiat emuamuyꞌa be 
g̃u omuy - - Deus tũytũyap pe acã. Iboce ma ixe kawẽnwẽn Deus eju 
wuywebeam.

3 Kuyjeayũ ijodiat muymuyꞌuk osodop jemumuũm ũm ãm Deus 
pe wũnca ẽn mupik am tak cetabixe. Imẽnpuxim cuy wuyepai dak 
jeꞌg̃ũm Deus pe. 4 Jesus g̃asũ dak ijodi bima, paĩdip g̃u kuka adi oꞌe 
wararaꞌacat kuy paĩyũm oꞌe buye. Levi naxeg̃ebitbit kuy paĩyũm oꞌe. 
Jedobuyũꞌũmꞌũm ekawẽn tag̃ ip jebekitkiyũ emumuũm ũmũm Deus 
pe - - Judeuyũꞌũmꞌũm ekawẽn tag̃ - - kawẽn kuyat tag̃. 5 Coꞌa bicũg̃pe bima 
Deus Moisés oꞌg̃ukũyjo torojoꞌa muy ãm. Torojoꞌa mug̃ẽap piõg̃buk 
oꞌg̃ug̃ẽ imubapuk am cebe mẽnku juy eyamuy iam.
— Cedag̃ cuy eg̃ug̃ẽ apẽn cuk oce ewebe iap tag̃ — ioꞌe Deus cebe.

Jesus jebekitkiyũ buywatwan kabi kadiwi. Ijodi dak paĩyũ ixe buxim 
jebekitkiyũ buywatwan eꞌem. Jesus pit ixeyũ bodi ma wuybuywatwan. 
6 Jekpot pe bit Deus kapikap oꞌg̃ũm xipat cĩcãap Levi naxeg̃ebitbit 
pe iũmꞌibit podi ma. Kuyje Deus jekawẽn oꞌg̃uwẽn Moisés pe. Ibo 
ekawẽn kawẽn idip osodop. G̃uyjom pit jekawẽn oꞌg̃uwẽn jekpot pe. 
Ibo ekawẽn kawẽn kuyat podi ma kawẽn idip osodop. Ibo ekawẽn 

kay wuyetabun puje, Deus wuymuisusun soat tag̃. Wuyetaybit soat 
em Deus xe acesop iam ibo ekawẽn kay wuyetabut puye. Imẽneju 
kuyjeayũ bodi ma wuycokcok.

7 Deus koap jekawẽn oꞌg̃uwẽn Moisés pe. Kawẽn kuyat soat ekawẽn 
podi ma idip pima, kuka juk waraꞌat g̃u oꞌg̃uwẽn kawẽn iisuat. 8 Deus pit 
jebekitkit oꞌtobuxik jekawẽn mupubutbun. Imẽn ma ixe eꞌem cebe ip:

G̃axĩn ma juy kawẽn iisuat og̃uwen Israel naxeg̃ebitbit pe - - 
Judá naxeg̃ebitbit pe, i. 9 Kuyje juk adi wekawẽn og̃uwẽnuwẽn 
eydobuyũꞌũmꞌũm pe, i. Iboap ekawẽn coꞌi g̃u g̃asũ bit 
og̃uwẽn webekitkit pe - - waraꞌat ekawẽn acã, i. Egito eipi 
bewi eydobuyũꞌũmꞌũm mujẽm puje, wekawẽn og̃uwẽn cebe 
ip imukũyjoap ojuy, i. Imẽnpit ip oibuꞌun wekawẽn kay, i. 
Imẽnpuye õn tak obuꞌun ma oce cekay ip ag̃ am, i. Imẽn 
Deus eꞌem, i. 10 G̃axĩn ma juy waraꞌat kawẽn og̃uwẽn Israel 
naxeg̃ebitbit pe - - kawẽn iisuat, i. Og̃ug̃ebu ip wekawẽn kay, 
i. Soat em g̃ebum jeedop ip wekawẽn kay, i. Icokcok jeedop 
ip wekawẽn tag̃ jeku am, i. “Deus acã ocekukukat,” i jeꞌe 
ip soat pe, i. “Teyũku webekitkiyũ” i õn tak oce soat pe, i. 
11 Soat jeꞌe itaybit õn - - yaꞌõbuyxiayũ, yaꞌõbuyxiꞌũmayũ dak - - 
yobog̃ayũ, yopĩcayũ dak, iꞌeꞌem Deus, i. Jewemutaybitbin g̃u 
jeedop ip Deus eꞌe am, kuy itaybit ip puye, i. “Ocemutaybin 
cuy epeꞌe Deus ekawẽn,” iꞌũmg̃u jeꞌe ip jebureyũ be, soat 
itaybit jeꞌe buye, i. 12 G̃ebum g̃u oce apẽn cuk adi warẽmtag̃ 
oekukuku ip iap kay, i. “Ikẽrẽat kug̃ eyju oxe,” iꞌũmg̃u oce 
cebe ip - - pũg̃ em tak kaꞌũma, g̃ebum g̃u oce iboap kay buye, 
i. Deus imẽn eꞌem jebekitkit pe - - kuy oꞌg̃uisunꞌiayũ be.

13 Iokokat dao ma iꞌũm. Iisuat pu buje, iokokat kug̃ g̃u aceꞌe. Imẽnpuxim:
— Kawẽn kuyat cuy epeyepere — iꞌeꞌem Deus g̃asũ bit. — Kawẽn 

iisuat tag̃ cuy epeku g̃asũ bit — iꞌeꞌem wuywebe.

9  1 Kawẽn kuyat tag̃ jeku ojuyayũ “Ẽn xipat cĩcã” iꞌeꞌeꞌuk osodop 
ip Deus pe ceweju kawẽnwẽnapꞌa be - - ijodiat emuamuyꞌa be. 

2 Torojoꞌa oꞌyamuy ip wuydobuyũꞌũmꞌũm - - koapatꞌa. Kacũg̃kadiatꞌa 
be lâmpadaꞌa oꞌyanuy jemũn ceje - - ouro mug̃ẽg̃ẽꞌa. Mesa dak osunuy 
ig̃oꞌabi be ourom yajuyjuyat. Ig̃o emesa jeje pãoꞌa mõg̃mõg̃ꞌuk osodop 
ip Deus etabixe yamõg̃mõg̃ꞌibitꞌa. Kacũg̃kadiatꞌa be “Deus tũytũyapꞌa” 
ioꞌe wuydobuyũꞌũmꞌũm. 3-4 Pag̃o toroꞌi oeku badiatꞌa exĩntabi nomudim - - 
idip cĩcãat - - iarixig̃at. Tõmteꞌokuatõm mupikupikap osunuy ixe 

pag̃o xe - - toroꞌiat xe. Badiatꞌa be “Deus tũytũyapꞌa ibuyxiatꞌa” ioꞌe 
ip wuydobuyũꞌũmꞌũm. Caixaꞌa oꞌyanuy badiatꞌa be. Ig̃oꞌa ourom 
yajuyjuyatꞌa oꞌyanuy. Deus ekawẽn kukatopa mũnꞌa oꞌyanuy ig̃oꞌa 
be - - witadopa be ibararak iat mũnꞌa. Ig̃oꞌa be itĩg̃ꞌaꞌitꞌitꞌa buximatꞌa 
dak oꞌyanuy - - ouro mug̃ẽg̃ẽꞌaꞌa. Manada dak oꞌtanuy ig̃oꞌa be - - 
pãoꞌanõmnõm puximata. Arão baꞌip tak oꞌyoptũy ig̃oꞌa be caixaꞌa 
be - - kuyje oꞌyopkobinõjẽmꞌiatꞌip. Witadopa dak oꞌtopadop ig̃oꞌa be 
caixaꞌa be xepxeptopa - - yaerũnatopa. Deus ekawẽn ibararak osodop 
ig̃odopa be - - kawẽn kuyat. 5 Caixaꞌa jeje xepxep idip cĩcãat piõg̃buk 
osodop. Ceg̃eba abiwebotbot osodop ip caixaꞌa ase. Deus nuynuy 
jebekitkit parakpe iap kay g̃ebumiapꞌa oꞌyanuy. Ig̃o caixaꞌa jo buje 
wuyju g̃ebum Deus ikẽrẽat ukꞌug̃ wuywebewi iap kay. G̃asũ bit oꞌe 
g̃u ocewebe soan eymutaybin am apẽg̃ape soat iboap osodop torojoꞌa 
be iam.

6 Soat ixipan pima, paĩyũ õmõmꞌuk osodop ip kacũg̃kadiatꞌa be. Soat 
kabia õmõmꞌuk ip osodop jekapik am Deus etabutpe. 7 Badiatꞌa be bit 
paĩ yobog̃at acã õmõm. Pũg̃ kabia ma õmõm pũg̃ koato dujukap pujejeje 
ma. Wũnca doy dujuõmõmꞌuk osunuy badi toymubapuk am Deus pe.
— Ikẽrẽat cuy ejuꞌuk owebewi iteꞌũm oeꞌũ buye ikẽrẽat mug̃ẽg̃ẽap 

teida am — iꞌeꞌem Deus pe. — Ebekitkit pewi dak ikẽrẽat cuy ejuꞌuk 
iteꞌũm oeꞌũ buye ikẽrẽat mug̃ẽg̃ẽap teida am — Iꞌeꞌem Deus pe. — 
Itaybitꞌũm pima ip ikẽrẽat oꞌg̃ug̃ẽg̃ẽ — iꞌeꞌem cebe.
8 Badiatꞌa be paĩ yobog̃at acã oõm iap kay wuyju g̃ebum pima, xipat 
cĩcãat piõg̃buk wuymutaybitbin koapatꞌa torojoꞌa kake bima iõmpi 
osodop ip ijodiat badiatꞌa be - - Deus tũytũyapꞌa ibuyxi jĩjãapꞌa be 
iam. 9 Iõmpi osodop ip iap kay g̃ebum pima, wuyetaybit tak apẽn 
g̃asũ bit wuyõmpi g̃u oꞌe iam. Kuyje ade wũnca mupikupikꞌuk osodop 
ip Deus etabutpe. Ade ma ip iũmũmꞌuk osodop cebe. Imẽnpit soat 
tag̃ g̃u iisu oꞌe ip, ade maꞌg̃u ip iũmũm. Wuyetaybit iboam. 10 Pũg̃pũg̃ 
xat iꞌopi osodop kuyjeayũ be. Pũg̃pũg̃ xati dak tikõnpi osodop cebe 
ip. Jewewuywuyꞌuk osodop ip jebabim - - Deus ekawẽn tag̃ - - kawẽn 
kuyat tag̃. Jebaciaꞌabi wuywuyꞌuk tak osodop ip jebabim. Imẽnpit 
kacũg̃kadwi acã ip jewesupsupꞌuk osodop. Deus badiat muisusunꞌũm 
pima jeweweju acã ip iisu. Deus pe jemuisunap wiwim ip osodop.

11 G̃asũ bit Cristo kuy osodot. Wuyepaĩm oꞌe yobog̃an. G̃asũ:
— Xipacat og̃ũm eywebe — iꞌeꞌem ixe wuywebe.

Ijodiat emuamuyꞌa be g̃u ixe kawẽnwẽn Deus eju wuywebeam - - ipi 
juatꞌa be g̃u. Kuyatꞌa bodi ma ixe nuynuyapꞌa xipat. Kuyatꞌa bodi ma 

ixe nuynuyapꞌa yadip. 12 Cristo bode doy g̃u oꞌtoydujuõm toymubapuk 
am Deus etabutpe, biopak toy dak kaꞌũma. Ixe oꞌjedoyekereren korosa 
be apẽn cuk adi ikẽrẽat ag̃ug̃ẽg̃ẽ iap teida am. Ixe oõm Deus tũytũyap 
pe apẽn kuyje paĩ yobog̃at oõm badiatꞌa be iap puxim. Deus xe soat em 
acesop iaptei oꞌteida oꞌjedoyekereren puye. 13 Bode doy mubapukpukꞌuk 
osodop ip Deus etabutpe, biopak toy dak kuyjeayũ paĩyũ. Jebabi dag̃ 
ip toymubapukpukꞌuk osodop Deus ekawẽn tag̃ - - kawẽn kuyat tag̃. 
Jebabi dag̃ tak ip biopakꞌitꞌit ẽn pik muwekoykoyꞌuk osodop ip idibi 
be. Ibiati sũg̃sũg̃sũg̃ꞌi oꞌe ip jebekitkitꞌabi dag̃. Ig̃o ekawẽn tag̃ iisuan 
oꞌe ip ibiati sũg̃sũg̃ꞌi buje. Inaka kacũg̃kadiwi acã ip iisu oꞌe. Badi bit 
kaꞌũma. 14 Bode doy, biopak toy dak kacũg̃kadiwi acã wuymuisusun. 
Cristo doy bit bode doy bodi ma xipat. Biopak toy bodi ma xipat. Ixe 
doy badi dak wuymuisusun. Cristo oꞌjedoyekereren wuywebeam iap 
kay wuyetabun puje, kacũg̃kadiwi ã g̃u wuyisu aceꞌe. Badi dak wuyisu 
aceꞌe. Ixe Cristo ikẽrẽat kug̃ g̃u osunuy. Pũg̃ em tak ikẽrẽat oꞌg̃ug̃ẽ g̃u. 
Deus biõg̃buk aꞌõbacaap kug̃ osunuy - - soat em itaicat biõg̃buk aꞌõbacaap 
kug̃. Oꞌjeweũm Deus pe jeꞌũ ãm wuywebeam. Deus bikuyap tag̃ oeꞌũ.
— Bay — ioꞌe Deus pe. — Apẽn kuyjeayũ muisusunꞌuk eg̃uy wũnca 

eꞌũap tomuju iap podi ma ipi juayũ eg̃uisun weꞌũ buje — ioꞌe Deus 
pe - - jebay be.
Ixe oꞌjedoyekereren wuywebeam oeꞌũ iap kay wuyetabun puje. 
Deus wuymuisusun waram warẽmtag̃ ma wuyekuap puxim. Soat tag̃ 
wuymuisusun wuywebe kapik am Deus peam - - soat em itaicat peam.

15 Ikẽrẽat mujurũg̃rũg̃ꞌuk ip osodop kawẽn kuyat tag̃ jeku ojuyayũ. 
Cristo bit oeꞌũ ikẽrẽat uk am ixeyũ bewi. Ikẽrẽat mug̃ẽg̃ẽaptei oꞌteida 
jeꞌũ ãm. Imẽnpuye:
— Waram g̃uto Deus jekawẽn oꞌg̃uwẽn eywebe - - kawẽn iisuat — 

iꞌeꞌem Cristo ijodiacat pe.
— Soat em epesop oxe xipacap kug̃ eyeꞌũ buje — ioꞌe Deus kuyje.

Soat em jeedop ip cexe Deus emunaẽyũ, Cristo oeꞌũ buye. Soat em 
jeedop ip cexe apẽn ixe juk adi oꞌeꞌe iap tag̃.

16 “Obubutꞌin epejat weꞌũ buje” iꞌe buje ijodiacat, ceꞌũ buje acã ibubum 
ip. Ceꞌũꞌũm pima bit ibubum g̃u ip. 17 Itabẽg̃ pima ibubum g̃u ip. Ceꞌũ 
buje acã ip ibubum. 18 Imẽnpuxim wuydobuyũꞌũmꞌũm pe wũnca 
aoka buje acã, kawẽn kuyat tag̃ jekukuꞌuk ip osodop wuyawẽwẽap 
ekawẽn tag̃. 19 Koap Moisés Deus pe jawẽwẽap ekawẽn oꞌg̃uwẽn 
jebekitkiyũ be. Biopakꞌitꞌit oꞌyaoka. Bode dak oꞌyaoka. Oꞌtoymuwekoy 
idibi be. Kadaidup oꞌtupu hissopodup. Oꞌtupmukirik lãbum - - bõrõbu 

buximatpum - - ibupakpukatpum. Oꞌtoymusũg̃sũg̃sũg̃ tupararakatup 
tag̃ - - Deus ekawẽntup tag̃. Jebekitkiyũ abi dag̃ tak oꞌtoymusũg̃sũg̃sũg̃ 
Deus ekawẽn tag̃ - - kawẽn kuyat tag̃.

20 — Deus jekawẽn oꞌg̃uwẽn wuywebe — ioꞌe Moisés jebekitkiyũ 
be. — “Wekawẽn tag̃ cuy epeku,” i juk oꞌe wuywebe — ioꞌe Moisés. 
— Ite doy musũg̃sũg̃sũg̃ õn eyꞌabi dag̃ eywebe kũyjobit am Deus aꞌõ 
kay — ioꞌe Moisés jebekitkiyũ be.
21 Imẽnpuxim torojoꞌa jeje dak oꞌtoymusũg̃sũg̃sũg̃ Moisés. Ig̃oꞌa beat tag̃ 
tak oꞌtoymusũg̃sũg̃sũg̃ soat tag̃. “Ẽn xipat cĩcã ocewebe” iꞌeꞌem pima 
jebui be ikug̃ iat tag̃ oꞌtoymusũg̃sũg̃sũg̃. 22 Wuyawẽwẽap ekawẽn tag̃ 
jeku ojuyayũ wũnca doy mukererenꞌuk ip osodop Deus pe jemuisun 
am. Toymukerererenꞌũm pima kuka juk Deus ikẽrẽat oꞌjuꞌuk g̃u 
cebewi ip. Deus ekawẽn tag̃ toymukereren ip osodop soat muisun 
am kawẽn kuyat tag̃.

23 Imẽn jebekitkiyũ muisusunꞌuk osodop ip paĩyũ apẽn kabi beacat 
jewemuisusunap puxim. Wũnca aokakaꞌuk ip osodop ijodiacat muisun 
am. Kabi kay cumayũ muisusunap pit wũnca bodi ma xipat. 24 Imẽnpuye 
torojoꞌa be g̃u Cristo oõm - - ijodiat emuamuyꞌa be g̃u - - kabi beatꞌa 
buximatꞌa be g̃u. Kabi be ma oõm - - Deus tũytũyap pe ma. Ibocewi ma 
g̃asũ ixe kawẽnwẽn Deus eju wuywebeam. 25 Judeuyũ epaĩ yobog̃at ma 
soat koato õmõmꞌuk osunuy badiatꞌabi be, Deus tũytũyapꞌa ibuyxiapꞌa 
be. Õmõmꞌuk osunuy waraꞌat toy kug̃ - - wũnca doy kug̃. Deus tũytũyapꞌa 
be õmõmꞌuk osunuy Deus pe ikẽrẽat ukap ojuy. 26 Cristo bit soat em 
g̃u oõm jeweũm ãm Deus pe jeꞌũ ãm. Soat koato g̃u oeꞌũ - - pũg̃ em ma. 
Pũg̃ em ma oꞌjedoyekereren ikẽrẽat mujurũg̃rũg̃ap teida am. Jesus 
eꞌũap wũnca eꞌũap coꞌi bima, ipi mug̃ẽ ebika ma kuka juk adi jeꞌũꞌũꞌuk 
oꞌe. Ade em kuka adi oeꞌũꞌũ. Pog̃. Pog̃. Pog̃. Pog̃. Bodimaku kuka adi 
jeꞌũꞌũꞌuk oꞌe. Pũg̃ em pit oꞌjebapuk ipi oiꞌũm pin pima. Waram tak g̃u 
jeꞌbapuk ikẽrẽat uk am ipi juacat pewi. 27 Soat aceꞌũ pũg̃ em ma. Wuyeꞌũ 
buje Deus apẽn ijodi bima juk adi ajekukuku iaptei ideida wuywebe 
soat pe. Ipiat supiꞌajoat kũyjobitꞌũm topibiyũ be kũyjobitꞌũmapteim. 
Xipacat pit jeꞌg̃ũm kũyjobicayũ be. 28 Imẽnpuxim Cristo jekpiwan ma 
oeꞌũ apẽn paĩ wũnca oꞌyaoka iap puxim. Oeꞌũ soat pewi ipi watwat 
pewi ikẽrẽat uk am. Pũg̃ em ma oeꞌũ. Waram pit jajẽm ijodi. Ikẽrẽat 
uk am g̃u jajẽm. Jajẽmap wiwimayũ daxijo am acã jajẽm.

10  1 Judeuyũ awẽwẽap ekawẽn tag̃ jeku ojuyayũ itaybitbũt ã ip 
osodop kawẽn icẽmãn. Itaybitbũt ã ip osodop xipacat ajat iam. 

Soat tag̃ g̃u iisu ip osodop iboap ekawẽn tag̃ jeku ojuyayũ. Soat koato 
paĩyũ wũnca aokakaꞌuk ip osodop Deus pe ikẽrẽat uk ojuy jebekitkiyũ 
bewi. Deus pit soat tag̃ g̃u ixeyũ jaꞌõkayayũ oꞌg̃uisun. 2 Soat tag̃ iisu 
bima waram kuka adi oꞌe ip ig̃uycũg̃ g̃u oceju ikẽrẽat kug̃ iap kay. 
Soat tag̃ iisu bima, kuka adi wũnca aokakaap ip oꞌjepere. 3 Imẽnpit 
soat koato wũnca aokakaꞌuk ip osodop ikẽrẽat ejuꞌuk ebekitkiyũ bewi 
iꞌe ojuy Deus pe. Yaoka buje:
— Oceisu Deus xe g̃asũ bit; ikẽrẽat kug̃ g̃u oceꞌe — iꞌũmg̃u oꞌe ip. — 

G̃asũ bit g̃uto oceju ikẽrẽat kug̃ — i acã ip oꞌe.
4 Biopak toy bit ikẽrẽat ukꞌug̃ g̃u wuywebewi, bode doy dak.

5 Imẽnpuye Cristo osodot ijodi. Ixe don pima, oꞌjekawẽn jebay eju - - 
Deus eju.

Ijodiat pe wũnca aokaat pin g̃u ẽn, ioꞌe Deus pe. Cebe ip 
wũnca ũmat pin g̃u dak ẽn, ioꞌe. Ojebin pit eg̃ug̃ẽ owebe ipi 
juan, ioꞌe Deus pe. 6 Etabun wũnca mupik ip puje, ecokcog̃ 
g̃u eg̃uy, ioꞌe. Ijodiat pe wũnca aoka buje ikẽrẽat uk am, 
ecokcog̃ g̃u eg̃uy, ioꞌe. 7 Imẽnpuye, “Bay, ijoce õn oajẽm 
ebikuyap tag̃ weku am - - emucokcok am,” i juk oce ewebe. 

“Apẽn Judeuyũ awẽwẽap ekawẽntup omuwẽnuwẽn iap tag̃ 
weku pin,” i juk oce ewebe.

Imẽn Cristo oꞌe jebay be - - Deus pe.
8 — Ijodiat pe wũnca aokaat pin g̃u ẽn, wũnca ũmat pin g̃u dak — i 

juk oꞌe Jesus Deus pe. — Wũnca aoka buje ikẽrẽat uk am, ecokcog̃ g̃u 
eg̃uy, etabun wũnca mupik ip puje dak — i juk oꞌe.
Imẽn Jesus oꞌe kawẽn kuyat tag̃ maꞌg̃u ip imupikupig̃ - - Judeuyũ 
awẽwẽap ekawẽn tag̃.

9 — Bay, ijoce õn oajẽm ebikuyap tag̃ weku am - - emucokcok am — i 
juk oꞌe g̃ebuje bit.
— Kuyjeat puxim wũnca juy epeyaoka owebe ikẽrẽat uk am eywebewi 

— iꞌũmg̃u eꞌem Deus g̃asũ bit. — Ikẽrẽat ojuꞌuk eywebewi Cristo oeꞌũ 
buye — i acã eꞌem Deus wuywebe.
Kuyat pit wũnca aokakaap Deus oꞌg̃uꞌũm. Ikẽrẽat ukꞌug̃ wuywebewi 
Cristo oeꞌũ buye. 10 Deus bikuyap tag̃ jekukuꞌuk osunuy Jesus Cristo. 
Oꞌjeweũm Deus pe jeꞌũ ãm. Jekpiwatpin ma oeꞌũ. Pũg̃ em ma oeꞌũ 
ikẽrẽat uk am soat pewi wuywebewi. Imẽnpuye Deus wuymuisusun 
soat tag̃.

11 Judeuyũ epaĩ ma soat kabia cũg̃ꞌi osunuy jekapikap kug̃. Soat 
kabia wũnca mupikupikꞌuk ip osodop. Iboap kug̃ osunuynuynuy 

soat em. Imẽnpit wũnca mupikupikap ikẽrẽat uk ojuy g̃u. Imẽnpuye 
Deus ikẽrẽat oꞌjuꞌuk g̃u wũnca mupik puje dak. 12 Jesus Cristo bit pũg̃ 
em ma oeꞌũ wũnca eꞌũap puxim g̃u. Oeꞌũ ikẽrẽat uk am soat pewi 
wuywebewi. Waram pit jeꞌũ g̃u. Oꞌjeu Deus kay. Oabik jebay xe - - 
Deus xe. Ibaꞌat kadi oabik. Soat kukukan oꞌe ixe eju. 13 Deus jekpot 
kay itakomaayũ aꞌõbacaap g̃uꞌũm. Kũyjobin jeedop ip Deus aꞌõ kay. 
Cristo omuy jebay xe iboap wiwim. 14 Pũg̃ em ma oeꞌũ ikẽrẽat uk am 
soat pewi wuywebewi. Soat ikẽrẽat kug̃ꞌũmayũ oꞌg̃uisun soat tag̃. 
Soat tag̃ iisu jeedop ip soat em ma.

15 Imẽn Deus biõg̃buk tak wuymutaybitbin. Imẽn koap oꞌe:
 16 “Ixeyũ kabia kap puje waraꞌat ekawẽn og̃uwẽn webekitkiyũ 

be kawẽn iisuat,” iꞌeꞌem Deus, i. Soat em g̃ebum jeedop ip 
wekawẽn kay, i. Icokcok jeedop ip wekawẽn tag̃ jeku am, i.

17 G̃uyjom imẽn oꞌe:
“G̃ebum g̃u oce apẽn cuk adi ikẽrẽat oꞌg̃ug̃ẽg̃ẽ ip iap kay, 
apẽn cuk adi warẽmtag̃ ma oekuku ip iap kay dak,” iꞌeꞌem, i.

18 Deus pe wuywebewi ikẽrẽat uk puje, waram pit wũnca aceyaoka 
g̃u ikẽrẽat uk an. Jesus eꞌũap kuy oꞌe ikẽrẽat ukap teida am.

19 Imẽnpuye, okitpitpiyũ, wuyparara g̃u jekawẽn ãm Deus eju, korosa 
be Jesus oeꞌũ wuywebeam puye. Apẽn kuyjeayũ Deus tũytũyapꞌa ibuyxi 
jĩjãapꞌa be õmõmap puxim wuyekawẽn put ceweju. 20 Paĩ yobog̃at 
acã pag̃o dag̃wi õmõmꞌuk osunuy badiatꞌabi be kawẽn ãm Deus eju. 
Wuyju bit kawẽnwẽn Deus eju Jesus eꞌũap puye. Ixe Jesus soat em 
itait. Jesus e isuat e buxim - - Deus kayat e buxim. Imẽnpuye soat em 
wuyekawẽn put ceweju. 21 Jesus wuyepaĩ yobog̃at. Ixe soat itabucayũ 
kukukat. 22 Imẽnpuye juy acekawẽn ceweju. Jewexe g̃u juy acekawẽn 
ceweju. Wuyetabun cĩcã ma juy acekawẽn ceweju.
— Ikẽrẽat kug̃ mabuk õn — iꞌũmg̃u juy ace wuywebe ma.

Ixe wuymuisusun soat tag̃ idibim jewewuywuyap puxim. Imẽnpuye 
juy acekawẽn ceweju. 23 Deus jaꞌõ dag̃ eꞌem soat em. Teꞌe g̃u wuyetabut 
cekay. Wuyetabucap muwẽnuwẽn wararaꞌacayũ be. Imẽnpuye 
Deus xe acesop soat em iap cuy ajowiwi jĩjã. 24 G̃ebum cuy ajop 
wuyewewekay wuyewebuywat am, wuykukpin wuyewewekuk am 
tak, xipan wuyewewekuk am tak. 25 Pũg̃pũg̃pũg̃ oibuꞌun jeꞌawerom 
aweromayũ xe Deus eju kawẽnwẽnapꞌa be. Ixeyũ buxim g̃u juy wuyju 
bit wuybuꞌun g̃u ajop jeꞌawerom. Jewemucokcokcog̃ pit cuy ajop. G̃axĩn 
ma wuykukukat jajẽm. Ipiat supiꞌajoat kũyjobitꞌũmayũ be. Xipacat pit 
jeꞌg̃ũm jaꞌõ kayayũ be. Imẽnpuye big̃ ma juy jewemucokcokcog̃ ajop.

26 Kawẽn icẽmãn wuyetaybit tomukadi wuyukpiwatpin ma wuyju 
ikẽrẽat mug̃ẽg̃ẽm. Imẽn ibima, apẽn kuka ace ikẽrẽat mug̃ẽap teida am? 
Kaꞌũma ma. Wuywebewi ikẽrẽat uk paꞌore soat pe wuywebe. 27 Imẽnpuye 
wuypararam cuy ajop apẽn paxi Deus jeꞌe wuywebe iap puxim. Deus 
ipiat supiꞌajoat kũyjobitꞌũmayũ be. Ipiatꞌajojom ip jeedop daxa isopat 
pe - - ipararuat pe Deus kay itakomaayũ. 28 Moisés aꞌõ kay kũyjobitꞌũmayũ 
oꞌyaoka ip kuyjeayũ. Xepxepayũ be, ebapũg̃ayũ be dak “Teku ikẽrẽat 
mug̃ẽg̃ẽm” iꞌe buje, pũg̃ tag̃ ma ip iꞌe buje, oꞌyaoka ip. Itabotaidabotbot 
g̃u oꞌe ip ixeyũ kay, Moisés aꞌõ kayꞌũm puye. 29 Ixeyũ buxim g̃asũ dak 
pũg̃pũg̃pũg̃ Deus ipot muymuy. Deus kuy juk jekawẽn oꞌg̃uwẽn cebe ip.
— Okpot oꞌjedoyekereren eywebeam. Oeꞌũ eymuisun ojuy — i juk 

oꞌe cebe ip.
Inaka cekawẽn wayway ip.
— Apẽg̃ãm oeꞌũ? Ekpot tak ikẽrẽat mujurũg̃rũg̃ꞌukayũ joꞌi osunuy 

— i napa ma eꞌem ip Deus pe.
Deus biõg̃buk xe ikukpin ip. Inaka ibiõg̃buk muymuy ip. Moisés 
muymuyꞌukat podi ma Deus muymuyꞌukat ipiat supiꞌajojo, ixeyũ bodi 
ma ikẽrẽat mujurũg̃rũg̃ puye. Karẽm ip ipiat supiꞌajojo.

30 — Õn ma oceweik — i juk oꞌe Deus. — Õn ma apẽn cuk adi 
oekuku ip iaptei oteida webekitkiyũ be — i juk oꞌe. — Xipacat og̃ũm 
xipacat mujurũg̃rũg̃ꞌukayũ be — ioꞌe. — Kũyjobitꞌũm ip pima, ipiat 
osupiꞌajoat cebe ip imukũyjo am — ioꞌe Deus. — Kũyjobit pima bit 
ip, õn ma ipiat osupiꞌajoat cekay itakomaayũ be — ioꞌe.
Wuyetaybit imẽn Deus cuk oꞌe iam. 31 Deus soat em itait. Ixe be 
ipiatꞌajoat puje, iparara jĩjã jeꞌe ip cekay ixe muymuyꞌukayũ.

32 G̃ebum pit cuy epesop apẽn cuk adi kuy bima epekukuku iap kay. 
Kuy bima juk Deus ekawẽn epeyaꞌĩjojo. Ixe biõg̃buk kuy oõm eywebe. 
Ade em itabutꞌũmayũ juk adi ipiat oꞌsupiꞌajojoat eywebe. Inaka eybuꞌu 
g̃u epesop Jesus kay ipiatꞌajojom maꞌg̃u eyju. 33 Pũg̃pũg̃pũg̃ eyjuꞌin 
eymuymuyꞌuk ip osodop. Adeayũ etabun cuk adi ikẽrẽm eykuk ip. 
Ade em cuk adi ipiat oꞌsupiꞌajojoat ip eywebe. Eybuꞌu g̃u aꞌg̃u epesop 
eybureyũ badipta am. Eyparara g̃u juk adi epesop eyaokaap puxim. 
34 Daomũnmũnapꞌa beayũ jom tak cuk adi epeku ibuywat am ip. 
Itabutꞌũmayũ be eybubut tujupaꞌum puje, eybuꞌu g̃u aꞌg̃u epesop 
eyetabut am Cristo kay. Eycokcok acã aꞌg̃u epesop.
— Ijodiap podi ma xipacap opop ocewebeam — i aꞌg̃u epeꞌe. — Ibo 

ikoro jeedop soat em — i aꞌg̃u epeꞌe. — Soat em ibo kug̃ ajop — i 
aꞌg̃u epeꞌe.

35 G̃asũ dak cuy eyaꞌõcam epesop. Eyaꞌõca bima, xipacat cuy epejat. 
36 Eyukpiceg̃ẽm g̃u juy epesop Deus bikuyap tag̃ eyeku am. Ixe bikuyap 
tag̃ eyeku buje, xipacat epejat apẽn ixe juk adi oꞌeꞌe iap tag̃. 37 Imẽn 
eꞌem Deus ekawẽntup:

G̃axĩn ma omuykuiat jajẽm, i. Ibun g̃u jajẽm, i. 38 Webekitkiyũ 
bit itabut jeedop cũg̃ayũ, i. Imẽnpuye soat em itait jeedop 
ip oxe, i. Jetabucap epere buje bit, ocokcok g̃u oce cekay, i.

Imẽn eꞌem Deus ekawẽntup. 39 Wuyju bit wuyetabucap acepere g̃u. 
Ipiatꞌajojoap kay g̃u wuyju bit cum. Oitabidaoiat puxim g̃u wuyju - - 
jetabun oꞌjepereiat puxim g̃u. Wuyetabut ma. Deus tak wuydaxijojom.

11  1 Deus kay wuyetabut pima wuyetaybit cĩcã wuyemumuwiwi 
acejat iam. Deus kay wuyetabut pima: — G̃asũ wuyju ijojom 

g̃u iap g̃uyjom acejojo — i wuyju eꞌem wuyewewebe.
2 — Xipat cĩcã eyju oxe — ioꞌe Deus kuyjeayũ be, itabut ip cekay buye.
3 Wuyetabut cekay bima wuyetaybit Deus jaꞌõbi ipi oꞌg̃ujurũg̃ iam. 

Wuywebe ijo but iap oꞌg̃ug̃ẽ Deus. Wuywebe ijo baꞌorean soat oꞌg̃ug̃ẽ.
4 Deus kay itabut osunuy Abel. Imẽnpuye ixe emumuũm Caim 

emumuũm podi ma xipat osunuy Deus xe.
— Cũg̃ ma ẽn oxe — i juk oꞌe Deus cebe, itabut jekay buye. — 

Emumuũm xipat oxe — i juk oꞌe.
Wuyju g̃ebum pima apẽn Abel itabut osunuy iap kay, “Itabucat cũg̃ ma 
Deus xe” i wuyju eꞌem. Imẽnpuye Abel eꞌũ buje dak puk wuymutaybitbin 
ma itabucat cũg̃ ma Deus xe iam.

5 Deus kay itabut osunuy Enoque. Imẽnpuye oeꞌũ g̃u. Deus ixe itaꞌin 
ma oꞌtujuu jewekay. Ibureyũ ixe oꞌtobuxik g̃u, Deus kuy oꞌtujuu 
buye. Deus icokcok osunuy ixe ekukuap kay iꞌeꞌem Deus ekawẽntup. 
6 Wuyetabutꞌũm pima, Deus imucokcok paꞌore wuywebe. Wuyju Deus 
kay bima, wuyetabun cuy ajop Deus kake iap kay; Deus xipacat ũmũm 
jebikuyap tag̃ jeku pin cĩcãayũ be iap kay dak.

7 Deus kay itabut osunuy Noé. “Ipi juayũ og̃uꞌũm idibim soat” iꞌe 
buje, Deus ekawẽn kay itabut osunuy. Mubaꞌat puk oꞌjojojo g̃u. Inaka 
itabut osunuy Deus ekawẽn kay. Kobexixi oꞌg̃ug̃ẽ jebekitkiyũ daxijo 
am. Kũyjobit g̃u osodop ip wararaꞌacayũ ipi juacayũ Deus aꞌõ kay iap 
ibapuk cĩcã oꞌe, Noé kũyjobit puye. Imẽneju:
— Cũg̃ ma ẽn oxe, etabut okay buye — ioꞌe Deus cebe.

8 Deus kay itabut osunuy Abraão. Deus pe jenaẽ buje, kũyjobit osunuy 
yaꞌõ kay. Deus aꞌõbi jeka bewi oꞌjẽm itaybit g̃u maꞌg̃u apoma oju iam.

— Ijop eipi oceipiũm ewebe — i juk oꞌe Deus cebe.
Ibo eipi kay oꞌju. G̃uyjom jeꞌg̃ũm cebe iap eipi kay oꞌju.

9 — Ijop eipi og̃ũm eipim — ioꞌe Deus cebe.
Ibo eipi dag̃ oeku powatwat puxim. Pag̃o mug̃ẽg̃ẽꞌa be osunuy tũyap 
g̃u buk puye. Torojoꞌa be osunuy jekpot eju - - Isaque eju. Jenaxeg̃ebit 
eju dak osunuy - - Jacó eju.
— Ijop eipi og̃ũm eyipim — ioꞌe Deus cebe ip - - Abraão be, Isaque be 

dak, Jacó be dak. 10 Deus emukamuweg̃ũnka wiwim osunuy Abraão - - 
Deus emukamug̃ẽka wiwim - - ikaꞌũmꞌẽmꞌũmatka wiwim.

11-12 Itabut osunuy Abraão Deus kay. Aypa oꞌe. Ceꞌũat puxim jetayxi 
muꞌukreg̃ paꞌore osunuy. Jeꞌũ ojuy kuy osunuy. Sara dak yabut oꞌe - - 
Abraão tayxi. Iꞌita baꞌoreat osunuy. Inaka Abraão itabut osunuy Deus 
aꞌõ kay.
— Soat em Deus jaꞌõ dag̃ eꞌem — ioꞌe jewebe ma.

Imẽnpuye itayxi oꞌg̃uꞌukreg̃ yabut maꞌg̃u. Ipotpet oꞌe Abraão. Ade 
jĩjã ip osodop ixe naxeg̃ebitbit. Imuweg̃ũn paꞌore osodop ip kasopta 
buxim, kaꞌoririt puxim tak.

13 Jetabut cĩcãap kug̃ ma ip oeꞌũꞌũ - - Abraão, Isaque dak, Jacó dak.
— Ijop eipi og̃ũm eyipim — i mo aꞌg̃u oꞌe Deus cebe ip.

Inaka ibo eipi oꞌjat g̃u ip. Imẽnpit:
— Ijop eipi Deus jeꞌg̃ũm ocenaxeg̃ebitbit pe apẽn ixe oꞌe iap tag̃ — 

ioꞌe ip jewebe ma.
Ipi oꞌjat g̃u ip. Inaka icokcok ip osodop jetabucap kug̃.
— Powatwat acã oceju — ioꞌe ip ibo eipi watwat pe.

Waraꞌat ka kaykaykay ma ip osodop.
— Eykadujukapkam acã oceju — ioꞌe ip cebe ip. Ibo eipi bit oꞌjat g̃u 

ip. 14 “Eykadujukapkam acã oceju” iꞌeꞌeꞌukayũ jeka kudadam mabuk 
ip. 15 Yag̃uyepit g̃u osodop ip kuy bima oꞌjẽm ip iatka kay. Yag̃uyepit 
pima kuka juk ibaꞌore g̃u oꞌe cepit am ip. 16 Waraꞌatka kay bit ip osodop 
yag̃uyg̃ebu. Kuy oꞌjẽm ip iatka bodi ma xipat iboka. Kabi beatka 
kay ip osodop yag̃uyg̃ebu. Imẽneju Deus isũsũn g̃u oꞌe cebuxim ip, 

“Deus ebekitkiyũ oceju cekay ocetabut puye” ioꞌe ip cebe buye. Deus 
oꞌsukamubapuk ikam ip.

17-18 Deus kay itabut osunuy Abraão.
— Ekpon og̃ũm ewebe — i mo aꞌg̃u oꞌe Deus cebe. Oꞌkap Abraão 

ipot. Isaque i ipot putet osunuy.
— Isaque ipotpoyũ acã enaxeg̃ebitbiyũ oxe - - wararaꞌacayũ bit kaꞌũma 

— i mo adi aꞌg̃u oꞌe Deus Abraão be. Inaka:

— Ekpot cuy eyaoka impik am wetabun — i mo adi aꞌg̃u oꞌe Deus 
Abraão be okukpin cĩcã paxi iap co am.
“Ekpot cuy eyaoka” iꞌe buje, Abraão kũyjobit oꞌe Deus aꞌõ kay. Isaque 
aoka ojuy oꞌe.

19 — Ibaꞌore g̃u Deus pe waram Isaqueꞌũm mutait am — ioꞌe jewebe 
ma Abraão.
Inaka Isaque oꞌtujupit jedukꞌa be, “Eyaoka g̃u juy” ioꞌe Deus puye. 
Oꞌtujupit jedukꞌa be ceꞌũap tomukadi waram oꞌjetaitꞌiat puxim.

20 Deus kay itabut osunuy Isaque. Imẽnpuye:
— G̃uyjom Deus xipacat jeꞌg̃ũm eywebe — ioꞌe Jacó be, Esaú be dak.

21 Itabut osunuy Jacó dak Deus kay. Jeꞌũ pinpin puje: — Deus cuy 
xipacat jeꞌg̃ũm eywebe — ioꞌe José ipotpoyũ be.
— Soat podi ma ẽn xipat — ioꞌe Deus pe jektoktaꞌip kug̃.
22 Itabut osunuy José dak Deus kay. Jeꞌũ pinpin puje: — Israel 

naxeg̃ebitbit jeejẽm Egito eipi bewi — i mo adi aꞌg̃u oꞌe. — Weꞌũap 
tomukadi ojebit cuy epetujowat oka be imõg̃ ãm witabikũy be — i 
mo adi aꞌg̃u oꞌe jekpotpoyũ be.

23 Itabut osodop ip Deus kay Moisés ebay, ixi dak.
— Judeuyũ ipotpoyũ juy epeyaoka ikapꞌisum ma — i juk oꞌe Egito 

eipi kukukat - - Faraó oꞌe.
Imẽnpit iparara g̃u osodop ip ipi kukukat puxim - - Faraó buxim. 
Kũyjobitꞌũm osodop ip ixe aꞌõ kay Moisés ebayũ. Ebapũg̃ kaxi ikapꞌisuat 
munẽmnẽmꞌuk ip osodop yaokaap puxim. Oꞌg̃unẽm ip idip cĩcã cexe 
ip puye.

24 Itabut osunuy Deus kay Moisés tak. Yaypan puje ibuꞌu oꞌe Faraó 
daxitꞌin. Jebadipyũ kay pin oꞌe.
— “Faraó daxitꞌit ẽn”, iꞌũmg̃u juy epeꞌe owebe, i juk adi oꞌe Egito 

eipi watwat pe.
25 Ibuꞌu osunuy ikẽrẽat mug̃ẽ ãm jemucokcok am - - pũg̃ kabia dak kaꞌũma. 
Ibuꞌu g̃u bit osunuy ipiatpiꞌajo am jebadipyũ eju - - Deus ebekitkiyũ 
eju. Ibuꞌu g̃u osunuy ipiatpiꞌajo am Deus mucokcok am.

26 — Soat tarekrek kug̃ pima kuka ocokcok oce - - Egito eipi beat kug̃ 
pima — i juk oꞌe jeweweju ma. — Deus emunaẽ mucokcokap ojuy owebe 
ipiatpiꞌajoat puje bit, ibodi ma kuka ocokcok oce — i mo adi aꞌg̃u oꞌe jewebe 
ma. — G̃uyjom Deus kũyjobicaptei jeꞌg̃ũm owebe — i juk oꞌe jewebe ma.
Ibodei buap wiwim cĩcã osunuy soat em ma.

27 Itabut osunuy Moisés Deus kay. Imẽnpuye oꞌjẽm Egito eipi bewi. 
Ipi kukukat etakomaap puxim jeparara pibun g̃u oꞌjẽm Egito eipi bewi. 

Oꞌjẽm Deus kay itabut cĩcã buye. Deus cocomap puxim oekukuku ijojom 
g̃u maꞌg̃u. 28 Itabut osunuy Moisés. Imẽnpuye apẽn kũyjobitꞌũmayũ 
muyꞌũꞌũꞌukat oꞌkap iap epeta oꞌg̃ubapuk Deus aꞌõbi. Páscoa i peta butet.
— Ovelha doy juy epetoymõg̃ eydukꞌa esũg̃tabi dag̃ kũyjobitꞌũmayũ 

muyꞌũꞌũꞌukat pe eyekpot muyꞌũap puxim - - koapat muyꞌũap puxim — i 
juk oꞌe Israel naxeg̃ebitbit pe.

29 Itabut ip osodop Deus kay Israel naxeg̃ebitbit Moisés ixeyũ 
kukukan pima. Imẽnpuye iodi oꞌtimudek ip ipipurukat tag̃. Ixe di 
butet “Tipakpukati” i osunuy. Egito eipi watwat pit timudek ojuy 
bima, soat ip oap. Oakõm ip. Kaꞌũma ma oꞌjepoyat.

30 Itabut osodop ip Deus kay Israel naxeg̃ebitbit Josué ixeyũ kukukan 
pima. Imẽnpuye Jericó ka ekorara oꞌjedu. Duuuuo. Oꞌjedu 7 kabia ika 
koreren ceku buje ip. 31 Itabut osunuy Deus kay Raabe dak yapoan 
maꞌg̃u osunuy. Josué ebekitkit oꞌg̃uõm jedukꞌa be imunẽm ãn yaokaap 
puxim. Jericó ka jom oajẽmꞌiayũ oꞌg̃unẽm. Imẽnpuye Deus pe jaꞌõ kay 
kũyjobitꞌũmayũ aokaat puje, Raabe oꞌyaoka g̃u ip Josué ebekitkiyũ.

32 Deus kay itabut ip osodop wararaꞌacayũ dak. Inaka oꞌe g̃u owebe 
itabucayũ muwẽn ãm eywebe: Gideão muwẽn ãm eywebe, Baraque 
dak, Sansão dak, Jefté dak, Davi dak, Samuel dak, Deus ekawẽn 
muwẽnuwẽnꞌukayũ dak. 33 Itabut cĩcã osodop ip Deus kay. Imẽnpuye 
waraꞌat tiwatwat eju nopag̃õg̃õm ip oꞌe. Ade jĩjã oꞌyaoka ip. Cũg̃ ma 
oekuku ip Deus etabutpe. Imẽnpuye Deus cebe iũm ojuy iap oꞌjat ip. 
Deus leão oꞌtũymuymũg̃ jekay itabucat oap puxim. 34 Waram pima Deus 
daxa yobog̃at oꞌg̃upirẽm jekay itabucayũ aokaap puxim. Oꞌjenapõn 
ip pajam jaokaap puxim. Yaꞌõbacaꞌũm ip osodop. Yaꞌõbacaan pit 
oꞌe ip Deus aꞌõbi. Ade jĩjã oꞌyaoka ip itakomaayũ nopag̃õg̃õm pima. 
Ade ma dak oꞌg̃uypõg̃põg̃põg̃ ip powatwat esorarayũ. Soat kaka dag̃ 
owatwatwat ip. 35 Itabut Deus kay osodop ip aoyũ. Imẽnpuye Deus 
waram ixeyũ ipotpoyũꞌũmꞌũm oꞌg̃utait.

Wararaꞌacayũ be itakomaayũ ipiat oꞌsupiꞌajojoat. Oeꞌũꞌũꞌũ ip ipiat 
pibun. Inaka Deus oꞌjomuymuy g̃u ip jaokaap puxim.
— Oceꞌũpi g̃u — ioꞌe ip. — Oceparara g̃u oceꞌũap puxim — ioꞌe ip.

Waram acejetait iap wiwim osodop ip. Soat em wuyetait acesop Deus 
xe iap wiwim osodop ip. 36 Wararaꞌacayũ itabucayũ oꞌjowaywayway ip 
adedeayũ etabutpe. Wararaꞌacayũ oꞌyukxabiokaka ip ixeemug̃ẽg̃ẽbum 
yabi be icaat pum. Warẽmtag̃ ma oꞌg̃uõmõm ip daomũnmũnapꞌa be. 
37-38 Oꞌyabug̃bug̃ ip witaꞌam. Ipidase oꞌg̃uweka ip kedeꞌam. Pajam tak 
oꞌyaoka ip. Tadaybot ma oekuku ip. Mẽmẽ xee kug̃ oekuku ip jedotim, 

cabra xee kug̃ tak. Itabutꞌũmayũ juk adi ipiat oꞌsupiꞌajojoat ixeyũ be. 
Warẽmtag̃ cĩcã juk adi ixeyũ oꞌjukukuk ip. Kaokokat puxim osodop ip 
itabutꞌũmayũ xe. Deus xe bit soat podi ma xipat osodop ip itabucayũ.
— Teyũku ikẽrẽ jĩjã — ioꞌe ip itabutꞌũmayũ ma.
— Eyju soat podi ma xipat oxe — ioꞌe Deus pit cebe ip.

Cenapõnat puxim ukꞌaꞌũmat tag̃ oekuku ip, coꞌa dag̃ tak. Jedukꞌa be 
g̃u osodopdop ip - - witabikũy be acã.

39 — Xipat eyju oxe eyetabut cĩcã okay buye — ioꞌe Deus soat pe 
ixeyũ be. Inaka ijodi bima Deus cebe ip iũm ojuy iap oꞌjat g̃u ip. 
40 Deus kuyayũ kay ã g̃u osunuy g̃ebum. Wuykay dak osunuy g̃ebum - - 
ixeyũꞌũmꞌũm nomujuacayũ kay dak. Soat g̃u oꞌg̃ũm jaꞌõ dag̃ kuyayũ be. 
Soat pit jeꞌg̃ũm jaꞌõ dag̃ jekay itabucayũ be - - kuyje itabucayũ be - - g̃asũ 
itabucayũ be dak, g̃uyjom itabut jeꞌe iayũ be dak. Soat jeꞌg̃ũm pũg̃pũg̃ 
pepepe ma. Soat tag̃ wuymuisun jeꞌe kuyjeayũ muisunap puxim.

12  1 — Oceju ma juk adi ocetabut cĩcã ocesop Deus kay — iꞌeꞌem 
wuywebe soat ixeyũ kuyjeayũ. — Eyju dak eyetabun cĩcã juy 

epesop cekay — iꞌeꞌem ip wuywebe.
Daudauꞌukayũ buxim wuyju. Daudauꞌukat ipoxiat epereperem jewũnca 
iꞌe am. Imẽnpuxim ikẽrẽat mujurũg̃rũg̃ap cuy acepere Jesus aꞌõ kay 
am. Paꞌorem g̃u wuyju ikẽrẽat mujurũg̃rũg̃. Ikẽrẽat mujurũg̃rũg̃ pima 
wuybuꞌu wuyetabut am Jesus aꞌõ kay. Daudauꞌukat taobuꞌu g̃u jedaudauap 
epere am. Ixe buxim wuyju dak wuybuꞌum g̃u juy ajop Jesus aꞌõ kay 
am. 2 G̃ebum cuy ajop Jesus kay! Ixe ma juk adi wuymutabun. Ixe 
dak wuybuywatwan jeenuy wuyetabucap epereap puxim.
— Korosa be g̃u juy ojeꞌũ — iꞌũmg̃u juk oꞌe. — Warẽmtag̃ cĩcã ip 

okuk — i juk oꞌe jewebe ma. — Inaka korosa be dak obuꞌu g̃u weꞌũ 
ãm — i juk oꞌe. — G̃uyjom ocokcok og̃uy webay xe bima, ixe bikuyap 
tag̃ cuk adi ojekuk buye — i juk oꞌe jewebe ma.
Oibuꞌun g̃u jeꞌũ ãm korosa be warẽmtaksug̃ maꞌg̃u ip oꞌjukuk. Imẽneju 
g̃asũ xikꞌi omuy Deus xe. Deus eju nuynuy soat kukukan.

3 G̃ebum cuy epesop apẽn cuk adi ixe Jesus ipiat oꞌsupiꞌajojo iap kay. 
Itakoma jĩjã ip osodop cekay ikẽrẽat mujurũg̃rũg̃ꞌukayũ. Iboap kay juy 
g̃ebum epesop eyetabut am eybuꞌuꞌuap puxim, eyetabucap epereap 
puxim tak. 4 Ikẽrẽat mug̃ẽg̃ẽꞌukayũ mukorẽmrẽm cĩcã juk adi epesop. 
Imẽnpuye juk adi ipiat oꞌsupiꞌajoat ip eywebe. Inaka eyaoka g̃u buk 
ip. 5 Deus kawẽnwẽn eywebe apẽn cebayũ kawẽnwẽn jekpotpoyũ eju 
iap puxim. Kawẽnwẽn eywebe eyaꞌõmucan am. Imẽn ixe eꞌem:

Okpot, emukũyjobit am wuykukukat ipiatpiꞌajoan ewebe 
bima, eyaꞌõpicũg̃ cuy eg̃uy yaꞌõ kay, i. Emukũyjo am ixe be 
emukorẽm puje dak, eg̃uycũg̃ g̃u juy eg̃uy, i. 6 Wuykukukat 
ipiatpiꞌajoan jewe ikukpinayũ be cũg̃ ma jekuap ojuy, i. 
Jekpotpoyũ mukorẽmrẽm imukũyjo am ip, i.

Eyag̃uybaꞌũm tu iboap ekawẽn kay? 7 Eyetaxim cuy epesop ipiatꞌajojom 
pima. Ipiatpiꞌajojom pima:
— Wuyebayat ipiatpiꞌajojoan ocewebe ocemũkũyjo am cũg̃ ma 

wuyekuap ojuy — i juy epeꞌe eyewewebe.
Deus wuymukorẽmrẽm pima, wuyetaybit Deus wuykug̃ jekpotpoyũ 
kukap puxim iam. Soat wuyju ipiatpiꞌajojoan wuyꞌipotpoyũ be cũg̃ 
ma ip cekuap ojuy. 8 Imukorẽmrẽmꞌũm pima wuyetabi kuka ace ite 
ipocat iap kay.
— Ekpocat tu ite? — i kuka ace cebay be.

Deus tak ipiatpiꞌajojoan soat pe jebekitkiyũ be imukũyjobit am 
ip. Imẽneju eymukũyjo am eywebe ipiatpiꞌajojoanꞌũm pima, Deus 
ipotpocayũ g̃u eyju. 9 Ijodi ixeyũ be wuymukorẽm puje dak, ibuyxim 
ma wuyebayũ ajukuk. Ixeyũ aꞌõ kayap podi ma juy kũyjobin ajop 
wuyebayat aꞌõ kay - - kabi beat aꞌõ kay, wuykay ag̃at aꞌõ kay. Ixe aꞌõ 
kay kũyjobit pima, soat em acesop cexe wuyetait. 10 Wuyebayũ ma 
ipiatpiꞌajojoan wuywebe wuymukũyjobit am. Ipiatpiꞌajojoan ip wuywebe 
ipiatpiꞌajoat pin osodop ip puye. Darem ma ip wuymukorẽmrẽm. Deus 
pit ipiatpiꞌajojoan wuywebe xipan wuykug̃ap tomuju. Ixe ipiatpiꞌajojoan 
wuywebe soat tag̃ wuymuisun am. Ipiatpiꞌajojoan wuywebe soat 
tag̃ wuyisu jejoꞌi am. 11 Wuywebe ipiatpiꞌajoan pima, wuycokcok g̃u 
wuyju - - wuyg̃uycũg̃ acã. G̃uyjom pit cebay be imukorẽmꞌibiyũ cedag̃ 
ma jekukum, kabaꞌũm tak ip wararaꞌacayũ eju.

12 Imẽneju ig̃uycũg̃ayũ juy epesubuywan. Jetabucap kay ibuꞌuꞌuayũ 
juy epeyaꞌõmucan waram icokcok iꞌe am ip. 13 Cũg̃at e dag̃ cuy epeku 
warẽmtag̃ ma eyekuap puxim.

14 Kabaꞌũm cuy epesop soat eyxeayũ kug̃. Soat tag̃ eyisum cuy epesop. 
Soat tag̃ wuyisuꞌũm pima, wuykukukat acejojo g̃u. 15 Deus ibikuy 
xipan wuykuk am. Imẽnpuye jewebuywatwan cuy epesop eybuꞌuap 
puxim Deus pe emumuũm pu am. Kadai icupat jexeat muyꞌũꞌũm. 
Imẽnpuxim pũg̃ ma eyꞌinat jetabut am ibuꞌu bima, jebureyũ dak kuka 
oꞌg̃ubuꞌun. Imẽnpuye jewebuywatwan cuy epesop eybuꞌuap puxim, 
eyetabucap epereap puxim. 16 Jewebuywatwan cuy epesop Deus aꞌõ 
kay kũyjobitꞌũmap puxim, aoyũ kaykayap puxim tak. Esaú ekuap 

puxim g̃u juy epeku. Esaú kũyjobitꞌũm oꞌe Deus aꞌõ kay. Jecokcokap 
kay acã oꞌe g̃ebum. Koapat osunuy cebay ipot. Cebay eꞌũ buje, soat 
ma kajuk oꞌjat jebayꞌũm pubut, ixe koapat puye. Inaka:
— Pũg̃ pratom exatꞌin eg̃ũm owebe — ioꞌe jekitpit pe. — Ẽn ma juy 

soat ejat wuyebay eꞌũ buje oxat teim — ioꞌe jekitpit pe. — Odieg̃ Deus 
xipan jekuk koapat kukap puxim oxat teim — ioꞌe cebe.
17 Koapat peam tak cebayũ kawẽnwẽnꞌuk osodop Deus eju kuyjeayũ.
— Xipan cuy okpot ejukuk — iꞌeꞌeꞌuk osodop ip Deus pe.
— Owebeam tak cuy ecekawẽn Deus eju — ioꞌe Esaú jebay be. — 

“Xipan cuy okpot ejukuk - - koapat ejukuk,” i juy ece cebe — ioꞌe Esaú.
— Ibaꞌore owebe g̃asũ bit — ioꞌe cebay bit. — Ekitpit peam kuy juk 

iboam oce Deus pe — ioꞌe.
Jewaꞌõmuwarurun paꞌore oꞌe Esaú be cedag̃ ma jeku am. Cũg̃at e dag̃ 
jepit ojuy jĩjã oꞌe. Oꞌtõn ig̃uycũg̃ puye. Inaka cepit paꞌore oꞌe cebe 
cũg̃at e kay, kuy kũyjobitꞌũm oꞌe buye.

18 Coꞌa jeje Deus jekawẽn muwẽnuwẽn pima, iparara jĩjã osodop ip 
Judeuyũ - - kuyjeayũ. Oajẽm ip coꞌa ikibi be. Sinaiꞌa ikibi be oajẽm ip - - 
wuyecoanpucatꞌa ikibi be. Daxa isop ig̃oꞌa akokoreren. Kabidaudau dak 
oeku. Kabiok tak oeku dig̃. Kabidoxixi dak oeku ig̃oꞌa dag̃. 19 Parasuy 
joꞌiat aꞌõ oꞌyaꞌĩjojo ip. Deus aꞌõ dak oꞌyaꞌĩjojo ip. Ixe aꞌĩjojo buye, 

“Ecekawẽn g̃u juy ocewebe” ioꞌe kuyjeayũ jeparara pibun.
20 — Epeyeu g̃u juy coꞌa kay — ioꞌe. — Eyõhõyũ dak cuy epeg̃uyuat 

g̃u — ioꞌe. — Ceu pinat cuy epeyabug̃bug̃ witaꞌam — ioꞌe. — Ojopi 
eywebe soat pe — ioꞌe cebe ip.
Imẽnpuye iparara jĩjã ip oꞌe Deus aꞌĩjojoayũ. 21 Ipararuat oꞌjojojo Moisés.
— Õn ma okarabakbak oce oparara pibun — ioꞌe coꞌa dag̃ pima.

22 Eywebe Deus jekawẽn muwẽn puje bit, eypararam g̃u epesop. Kuy 
epesot waraꞌatꞌa kay coꞌa kay. Siãoꞌa kay epesot Jerusalém ka beatꞌa kay. 
Kuy epesot Deus ka be - - soat em itaicat ka be - - Jerusalém ka be - - kabi 
beatka be. Tak g̃u ip Deus ekawẽn tojotjotꞌukayũ dopdom ig̃o ka be - - ade 
jĩjã ip. Imuweg̃ũn paꞌore wuywebe ade jĩjã ip puye. 23 Kuy epesot Deus 
ebekitkiyũ kay - - koap itabucayũ kay. Awerom ip dopdom Deus ka be. 
Icokcok cĩcã ip ibutet ibararak opop kabi beatup pe buye. Kuy epesot 
Deus kay. Ixe apẽn cuk adi oekuku ip ipi ju bima iap ideida soat pe ipi 
juacayũ be. Xipacat jeꞌg̃ũm cũg̃ayũ be. Ipiat supiꞌajoat kũyjobitꞌũmayũ 
be. Kuy epesot cedag̃ ma jekukuꞌukayũꞌũmꞌũm piõg̃buk kay - - soat tag̃ 
oꞌg̃uisunꞌiayũꞌũmꞌũm piõg̃buk kay. 24 Kuy epesot Jesus kay. Ixe juk 
kawẽn iisuat oꞌg̃uwẽn wuywebe. Ixe oꞌjedoyekereren wuywebeam. 

Apẽn Abel oꞌjedoyekerereniap kay g̃ebum pima “Eg̃uweik cuy iwag̃o 
be yaokaap tei” i wuyju eꞌem Deus pe. Apẽn Jesus oꞌjedoyekerereniap 
kay g̃ebum pima bit, “G̃asũ bit ẽn ikẽrẽat ukꞌug̃ ocewebewi soat pewi” 
i wuyju eꞌem Deus pe.

25 Imẽneju:
— Kũyjobin g̃u ace Deus aꞌõ kay — iꞌũmg̃u juy epeꞌe.

Ijodi Moisés Deus ekawẽn oꞌg̃uwẽnuwẽn kuyjeayũ be. Kũyjobitꞌũm 
ip osodop. Imẽnpuye Deus ipiat oꞌsupiꞌajojoat cebe ip. G̃asũ bit kabi 
bewi ma Deus jekawẽn muwẽnuwẽn wuywebe. Kũyjobitꞌũm pima 
kuyjeayũ bodi ma kuka ipiat acesupiꞌajo. 26 Sinaiꞌa jejewi cekawẽn 
puje, ixe jaꞌõbi ipi oꞌg̃uyxixixi. G̃asũ bit waram oꞌjekawẽn wuywebe.
— Waram pukto ipi og̃uyxixixi — iꞌeꞌem wuywebe. — Kabi dak 

og̃uyxixixi — iꞌeꞌem. 27 — Waram pukto — i juk adi oꞌe.
Imẽnpuye wuyetaybit jemumug̃ẽ ma g̃uyxixixi iam. Iꞌukꞌuk jeꞌe ip 
Deus emumug̃ẽ soat. Imuyxixixiꞌũmayũ acã jeedop ip jenuyap pe ma.

28 Deus soat kukukan pima, wuykukukan tak jeenuy. Ixe aꞌõbacaap 
muꞌũm paꞌore soat pe. Imẽneju:
— Soat podi ma ẽn xipat — i juy ace Deus pe. — Soat podi ma ẽn 

aꞌõbaca — i juy ace cebe.
Ixe bikuyap tag̃ cuy ajeku. Ibuyxim cuy ajukuk. Wuypararam cuy 
ajop ixe buxim. 29 Ixe kay acã wuyetabut - - Deus kay acã. Daxa soat 
muꞌũmap puxim ixe dak jaꞌõ kay kũyjobitꞌũmayũ g̃uꞌũm.

13  1 Eybuꞌum g̃u juy epesop ikukpin eykitpitpiyũ kuk am - - Cristo 
ebekitkiyũ. 2 Powatwat cuy epeg̃uõm eydukꞌa be. Xipan cuy 

ip epejukuk. Pũg̃pũg̃pũg̃ kuy juk powatwat oꞌg̃uõm jedukꞌa be. Tũybe 
teyũku powatwat iãn oꞌe ip. Imẽnpit Deus ekawẽn tojotjotꞌukayũ ma 
juk oꞌg̃uõm ip - - kabi watwat. 3 G̃ebum cuy epesop daomũnmũnapꞌa 
beayũ kay eyju dak cexe epesop iap puxim. G̃ebum cuy epesop 
ipiatꞌajojomayũ kay eyju dak cexe ip epesop iap puxim.

4 Ibuyxim cuy ibumũnmẽnat ajukuk. Wararaꞌacat ewebumũn puje juy 
ibuyxim cuy ip epejukuk. Eytayxiꞌũmat eju g̃u juy epeyepo - - eytayxi 
eju acã. Eyektopꞌũmat eju g̃u juy epeyepo - - eyektop eju acã. Deus 
ipiat supiꞌajoat wararaꞌacat itop eju jepopoꞌukat pe wararaꞌacat tayxi 
eju jupopoꞌukat pe dak.

5 Dinheiro kay jĩjã g̃u juy epesop.
— Õn pit jeyiwat g̃u - - pũg̃ em tak kaꞌũma — iꞌeꞌem Deus wuywebe. 

— Õn pit jeyepere g̃u - - pũg̃ em tak kaꞌũma — iꞌeꞌem wuywebe.

Imẽnpuye eycokcog̃ cuy epesop ajo eyju ikug̃iat kay. 6 Imẽnpuye 
wuyaꞌõcam cuy ajop.
— Wuykukukat wuybuywatwan soat em — i juy ace wararaꞌacat pe 

ipararaayũ be. — Wuypararam g̃u juy ajeku — i juy ace cebe ip. — 
Ijodiat oꞌe g̃u kuka wuywebe — i juy ace cebe ip.

7 G̃ebum cuy epesop kuy bima eykukukayũꞌũmꞌũm kay. Deus 
ekawẽn cuk adi oꞌg̃uwẽnuwẽn ip eywebe. G̃ebum cuy epesop apẽn 
cũg̃ ma ip oekuku iap kay, apẽn ip jetabucap kug̃ oeꞌũꞌũ iap kay dak. 
Ixeyũꞌũmꞌũm puxim eyetabun cĩcã juy epesop. 8 Soat em Jesus Cristo 
iwaruru g̃u eꞌem. Ibit ma. Kuy bimaap coꞌi ma g̃asũ dak omuy. G̃uyjom 
tak imẽn ma jeꞌe. 9 Eybuꞌum g̃u juy epesop kawẽn icẽmat tag̃ jeku am. 
Iwarum eymutaybitbinꞌukayũ aꞌõ kay g̃u juy epesop cũg̃at e dag̃wi 
eyjẽmap puxim. Pũg̃pũg̃ jewag̃uyg̃uy ip iꞌopi paxi sujop owebe iap 
kay. Ibuywatwan g̃u ibo bit big̃ ma itabut am ip Jesus kay. Wuyju 
bit cuy g̃ebum ajop Deus soat em xipan wuykug̃ wuyaꞌõmucanucan 
iap kay. Iboap kay g̃ebum pima, big̃ ma wuyetabut acesop Jesus kay.

10-11 Paĩyũ wũnca ẽnꞌin iꞌoꞌoꞌuk osodop ip oꞌsuẽnmupikupik ip ienꞌin 
torojoꞌa be kapikpikꞌukayũ. G̃asũ bit iꞌopi oꞌe cebe ip wuyju Deus pe 
iũmũmatꞌin. Pũg̃ kabia be bit paĩ yobog̃at õmõm badiatꞌabi be - - Deus 
tũytũyap ibuyxi jĩjãatꞌabi be. Wũnca doy dujuõmõm toy mubapuk 
am Deus etabun Deus pe ikẽrẽat ukap ojuy. Ibiat ẽn pit iꞌopi paĩ 
yobog̃at pe. Ibiat ẽn tujowatwan ip jedopdopap etakobe imupik 
am. 12 Imẽnpuxim Jesus oꞌjedoyekereren wuywebewi ikẽrẽat uk am. 
Oꞌjedoyekereren jekay itabucayũ muisun am soat tag̃. Itabutꞌũmayũ 
juk adi warẽmtag̃ ma ixe oꞌjukuk. Ixe oeꞌũ ikabog̃atka etakobe. 13 Ixe 
oibuꞌun g̃u jeꞌũ ãm korosa be warẽmtag̃ maꞌg̃u ip oꞌjukuk. Ixe buxim 
wuyju dak wuybuꞌum g̃u juy ajop ixe bikuyap tag̃ jeku am warẽmtag̃ 
maꞌg̃u ip wuykug̃ itabutꞌũmayũ. 14 Wuydopdopapka ijodi g̃u. Ikakoro 
g̃u ijodiatka. G̃uyjom jeedotka wiwim wuyju. 15 Imẽnpuye:
— Ẽn soat podi ma xipat cĩcaã — i wuyju eꞌem soat em Deus pe.

Wũnca mupikupikꞌukꞌũm maꞌg̃u wuyju Deus etabun. Jesus tak 
kawẽnwẽn Deus eju wuywebeam.
— Ẽn ma soat podi ma xipat cĩcã — i wuyju eꞌem soat em cebe. — 

Ẽn acã ocekukukat — i dak wuyju eꞌem cebe soat em.
16 Xipacat mug̃ẽg̃ẽap cuy epeyepere g̃u. Jewebuywatwacap tak cuy 
epeyepere g̃u. Imẽn Deus epeg̃ucokcog̃ wũnca ũmũm cebe iap puxim.

17 Kũyjobin cuy epesop eykukukayũ aꞌõ kay. Ixeyũ aꞌõ epeyaꞌõxik 
g̃u juy. Apẽn cuk adi eykuk ip iap cuy g̃uwẽn ip Deus pe. Imẽnpuye 

ibuꞌu g̃u ip eybuywat am. Ag̃ ip eykay eyetabucap epereap puxim. 
Eyju ixeyũ aꞌõ kay bima, icokcok ip jeybuywatwan. Eyju kũyjobitꞌũm 
pima bit, ig̃uycũg̃cũg̃ jeꞌe ip. Ibo bit jeybuywan g̃u.

18 Epeyepere g̃u kawẽg̃ap Deus eju ocewebeam. Soat em oceju cedag̃ 
ma oceku pin Deuse tabun. Imẽnpuye:
— Xipat paxi oceju Deus xe? — iꞌũmg̃u oceju eꞌem.

Ocetaybit ocebinũnpe ma oceju cũg̃ ma cexe iam. 19 Big̃ ma juy 
epeyekawẽn Deus eju g̃axĩn ma ixe be waram omuypit am eyjo am.

20 Wuykukukat Jesus itabucayũ kukukat yobog̃at ovelha kukukꞌukat 
puxim. Deus ixe Jesus oꞌg̃utait ceꞌũap tomukadi. Waram g̃uto oꞌjetait. 
Imutait puje:
— Kawẽn iisuat tag̃ cuy epeku g̃asũ bit, okpot oꞌjedoyekereren 

eywebeam puye — i juk oꞌe wuywebe. — Kawẽn iisuat tag̃ eyeku 
buje, soat em oxe epesop eyetait — i juk oꞌe Deus wuywebe.
21 Deus wuyag̃uymubabibinꞌukat. Yaꞌõbacaap kug̃ꞌũm pima, ibikuyap 
tag̃ wuyeku baꞌore wuywebe. Imẽnpuye ixe soat xipacat cuy jeꞌg̃ũm 
wuywebe. Jaꞌõbacaap cuy jeꞌg̃ũm wuywebe ibikuyap tag̃ wuyeku am 
soat em. Jesus Cristo aꞌõbi soan cuy jeꞌe wuywebeam jebikuyap tag̃.
— Ẽn ma soat podi ma edipap kug̃ — i juy acece soat em Jesus 

Cristo be.
Imẽn cuy acece cebe.

22 Okitpitpiyũ, itedup otupmubararak eymucokcog̃aptum. Tup ade g̃u 
otupmubararak. Imẽnpuye eyukpiceg̃ẽm g̃u juy epetupco. 23 Wuykitpit 
Timóteo oꞌg̃ujẽm ip daomũnmũnapꞌa bewi iam eyetaybit pin õn. G̃axĩn 
ma okay yajẽm puje, otujowat cuy oweju, eyjom oju buje.

24 Oceju kato mujujum eykukukayũ be - - soat pe - - Jesus aꞌõkayayũ 
be. Eykitpitpiyũ dak kato mujujum eywebe - - Itália eipi watwat.

25 — Bay, xipan cuy ebekitkiyũ ejukuk — i õn eꞌem Deus pe.
Ibũrũ ma. 

1  1 Bekitkit, cartadup mubarararag̃ õn kato iꞌe am eywebe - - Deus 
ebekitkiyũ be - - soat ka dag̃acat pe. Õn Tiago. Deus peam kapikpig̃ 

õn. Wuykukukat peam tak õn kapikpig̃ - - Jesus Cristo beam.
2 Okitpitpiyũ, eycokcog̃ cuy epesop ipiatpiꞌajojom maꞌg̃u eyju. 

3 Deus eybuyxijojom big̃ ma eyetabut am cekay. G̃ebum cuy epesop 
iboap kay. Ixe kay eyetabut cĩcã bima, eyetaxim epesop ipiatpiꞌajo 
am. 4 Ibun ipiatpiꞌajom pima dak cuy eyetaxim epesop. Eyetaxi bima 
cũg̃ ma epesop Deus xe. Ikẽrẽat kug̃ g̃u dak epesop cexe. Soat kukat 
puxim epesop cexe. 5 Cũg̃ ma eyeku am cexe iam eyetaybitꞌũm pima, 
eymutaybinap cuy epejoojuy Deus xewi. Ixe jeymutaybin. Ixe ibuꞌu 
g̃u wuymutaybit am. Tacup g̃u ixe. Soat em wuyemumuojuy ũmũm 
wuywebe. 6 “Omutaybin cuy ece” iꞌe buje, eyetabun cuy epesop Deus kay.
— Wemumuojuy jeꞌg̃ũm xeꞌe owebe? — iꞌũmg̃u juy epeꞌe cebe.

“Wemumuojuy jeꞌg̃ũm xeꞌe owebe?” iꞌeꞌeꞌukat tipodoyat puxim - - soat 
tag̃ kabido timupodoypodoyiap puxim, itabutbũt puye. 7-8 Waraꞌat 
tag̃tag̃tag̃ ma tipodoyat eꞌem. Imẽnpuxim waraꞌat tag̃tag̃tag̃ ma ip 
jewag̃uyg̃uy itabutbũcayũ. Wararaꞌacat ixeyũ ag̃uymubabiꞌũmꞌũm. Soat 
em jewag̃uymuwarururun ip - - “Wuykukukat wemumuojuy jeꞌg̃ũm xeꞌe 
owebe?” iꞌeꞌeꞌukayũ - - itabutbũcayũ. Itabut cĩcã g̃u ip - - itabutꞌũmꞌũm 
ma. Imẽnpuye jemumuojuy jeꞌjat g̃u ip Deus xewi.

9-11 Itabucat ibubut kug̃ꞌũm pima, icokcok cuy jeenuy ade ibubut 
kukat coꞌi Deus xe buye. G̃uyjom Deus waraꞌat jeꞌg̃ũm cebe ibubun. 

TIAGO 
EMUDUPMUBARARAKTUP 

CARTADUP

Ibubut adeat pit dao ma iꞌũm kadaiꞌip eꞌũap coꞌi. Kaxi cẽmcẽm. Kaxiepi 
bima jeditedudum kaxie pibun. Dit atꞌan. Titip g̃u eꞌem. Imẽnpuxim 
ibubut adeat jeꞌũ waraꞌat pu ojuy kapikpig̃ cĩcã bima. Imẽneju itabucat 
ibubut ade bima, icokcok cuy jeenuy kaꞌũma kukat coꞌi Deus xe buye.

12 Ipiatpiꞌajo am wuyetaxi bima wuycokcog̃ acesop - - Jesus kay 
wuyetabucap epereꞌũm pima dak. Wuybuyxijo epere buje:
— Soat em eyetait epesop oxe ma — i jeꞌe Deus wuywebe.

Imẽn Deus eꞌem soat pe - - ikukpin jekukayũ be - - jekay itabucayũ be. 
Imẽneju wuycokcok wuyju eꞌem, ipiatpiꞌajojom maꞌg̃u wuyju. 13 Deus 
ikẽrẽat mug̃ẽg̃ẽan g̃u wuywebe. Imẽnpuye:
— Deus ikẽrẽat mug̃ẽan owebe — iꞌũmg̃u juy epeꞌe.

Wararaꞌacayũ ikẽrẽat mug̃ẽg̃ẽan wuywebe. Deus pit kaꞌũma. 14 Wuyju 
ma wuybikuy ikẽrẽat mug̃ẽ ãm. Wuyukpiwatpin ma wuyju ikẽrẽat 
mujurũg̃rũg̃, ikẽrẽat mug̃ẽ pin puye. Imẽn wuyju jewemug̃uykukukum 
ikẽrẽat mug̃ẽ ãm. 15 Wuyju ikẽrẽat mug̃ẽ pin wuybikuy ikẽrẽat mug̃ẽ 
ãm puye. Soat em wuyju ikẽrẽat mujurũg̃rũg̃. Ikẽrẽat mujurũg̃rũg̃xian 
acesop. Ikẽrẽat mujurũg̃rũg̃xian pima bit, “Soat em wũy ma juy epesop 
owi eyeꞌũ buje” iꞌeꞌem Deus wuywebe.

16 Okitpitpiyũ, eykukpin cĩcã oxe. Jewemug̃uykukukum g̃u juy epesop. 
17 Wuyebay kaxiaat oꞌg̃ubapuk, kaxiepiat tak. Kasopta dak oꞌtamubapuk. 
Kaxiepiat jewarururun, kaxiaat tak: Deus pit jewarururun g̃u. Soat em 
ma ixe xipacat ũmũm wuywebe. Cemumuũm ikẽrẽat kug̃ g̃u. Xipat soat 
tag̃. Soat wuyju ikug̃iat ixe emumubapukpuk ma. Soat em ma xipan 
wuykug̃. Xipatꞌũmat g̃u iũmũm wuywebe - - xipacat acã. 18 Jekpiwatpin 
ma ixe wuynaẽ jebekitkiyũm kawẽn icẽmat kay wuyetabun puje. Ixe 
juk wuynaẽ wararaꞌacat kukap podi ma wuykukam xipan.

19 Okitpitpiyũ, dao g̃u juy epeyekawẽn. Dao g̃u dak cuy eyetakomãn. 
Dao ma bit cuy epekũyjo. G̃ebum cuy epesop iboap kay. 20 Wuyetakoma 
bima cũg̃ g̃u wuyju jekukum - - Deus bikuyap tag̃ g̃u dak. Imẽnpuye 
eyetakomãn g̃u juy epesop. 21 Imẽneju ikẽrẽat mug̃ẽg̃ẽap cuy epeyepere. 
Warẽmtag̃ eyekuap tak cuy epeyepere. Yobog̃an pin g̃u juy epesop. 
Deus bikuyap tag̃ cuy epeku. Ixe wuymukũyjojom jekawẽn. Imẽnpuye 
eyetabun cuy epesop cekawẽn kay. Ixe wuydaxijojom jekawẽn kay 
wuyetabut pima.

22 Ixe ekawẽn cocomat g̃u juy epesop. Cekawẽn tag̃ cuy epeku. 
Yaꞌĩjojom acã bima bit eyju jewemug̃uykukukum. 23 Pũg̃pũg̃pũg̃ Deus 
ekawẽn cocom ã. Inaka cekawẽn tag̃ g̃u ip jekukum. Ixeyũ waroa 
kukat puxim. 24 Dao ma ip jewejojom waroa be. Jewejo buje waroa 

muxipanpan ip. Akiju ip cẽmcẽm. Dao ma ip yag̃uybaꞌũmꞌũm jedopa 
kay. Imẽnpuxim Deus ekawẽn cocoꞌukayũꞌin. Dao ma ip cekawẽn cocom. 
Cekawẽn coꞌisum pit yag̃uybaꞌũmꞌũm ip cekawẽn kay. Cekawẽn tag̃ 
g̃u dak jekukum ixeyũ ma. 25 Wararaꞌacayũ bit daodaodao g̃u Deus 
ekawẽn cocom. Jewag̃uyg̃uy ip dopdom cekawẽn kay. Yag̃uybaꞌũmꞌũm 
g̃u ip cekawẽn coꞌisum. Soat kabia cekawẽn cocom ip. Kũyjobit cĩcã ip 
cekawẽn kay. Ixe ekawẽn cedag̃ ma wuymutaybitbin. Soat tag̃ xipat 
ixe ekawẽn. Wuyaꞌõmucanucan wuywebe ikẽrẽat mug̃ẽap puxim. 
Deus ixeyũ g̃ucokcog̃ soat tag̃ jaꞌõ dag̃ ip jekukum puye.

26 Kawẽnkẽrẽat epereꞌũm pima, teꞌe ma wuyju eꞌem “Ocetabut Deus 
kay” i. Kawẽnkẽrẽat epereꞌũm pima, jewemug̃uykukukum wuyju. 
27 Deus wuyebay. Ixe wuymutaybitbin apẽn itabucat cuy jeku iam. 
Deus kay wuyetabut pima, cebayꞌũmat asubuywan. Itopꞌũm eꞌũibit 
tak asubuywan - - mudiuat. Itabutꞌũmat puxim g̃u juy ajeku. Ikẽrẽat tak 
cuy ag̃ujurũg̃ g̃u - - pũg̃ em tak kaꞌũma. Wuyag̃uyisum cuy ajeku. Imẽn 
jekukum pima, cũg̃ ma wuyju jekukum Deus xe. Imẽn jekukum pima:
— Icẽmãn eyetabut okay — iꞌeꞌem Deus wuywebe.

2  1 Okitpitpiyũ, iwarum g̃u juy soat epejukuk - - totidipat, totiokokat 
tak. Eyetabut wuykukukat kay - - Jesus Cristo kay. Kaꞌũma ma ixe 

joꞌiat jedipap kug̃at. Imẽneju pũg̃ pe ma juy soat epejukuk - - totidipat, 
totiokokat tak. 2 Ibubut adeat acoꞌi jajẽm eykay eyju awerom pima. 
Cekaxima idipat kug̃ ip. Pũmũn kug̃ ip - - teibog̃at kug̃. Ibubutꞌũmat 
tak acoꞌi jajẽm. Cekamixa teibog̃ g̃u - - idip g̃u. 3 Xipan acoꞌi epejukuk 
ibubut adeat. Xipan g̃u bit acoꞌi ibubutꞌũmat epejukuk.
— Xikꞌi juy abik yaꞌõbuyxiat tũyap pe — i acoꞌi epeꞌe ibubut adeat pe.
— Cũg̃ꞌi juy eg̃uy — i acoꞌi epeꞌe ibubutꞌũmat pe. — Xikꞌi abik ipi 

ju ma — i acoꞌi epeꞌe cebe.
4 Imẽn eyꞌe buje iwarum ma eyju ip ikug̃. Iwarum ip ikug̃ pima, cũg̃ 
g̃u Deus xe.
— Teku ikẽrẽat kug̃ Deus xe — i eyju eꞌem cekamixa jojoap tomuju ma.

Imẽn xipat g̃u Deus xe.
5 Okitpitpiyũ, eyaꞌõpicũg̃cũg̃ cuy epesop waꞌõ kay. Ibubutꞌũmayũ 

oꞌtaẽ Deus itabut am Jesus kay. Itabut cĩcã ip ceckay. Imẽnpuye ixeyũ 
oꞌtaẽ soat em top am ip jexe, ixe soat kukukan pima.
— Okayayũ acã jeedop oxe õn soat kukukan pima — i juk adi oꞌe Deus kuyje.

Imẽn Deus ma ibubutꞌũmayũ oꞌtaẽ top am ip jexe. 6 Eyju bit imubuyxiꞌũmꞌũm 
ip. Ibubutꞌũmayũ g̃u eymudadaybotbon - - ibubut adeayũ acã. Ixeyũ 

ma eymukurururug̃ ibimãmãmãayũ ekawẽn cocoꞌukat topabe ixeyũ 
ipiatꞌajoan eywebe.

7 — Kaꞌũmg̃u Jesus coꞌiat xipacat — i wuyju eꞌem.
— Jesus ebekitkiyũ eyju — iꞌeꞌem Deus wuywebe.

Ibubut adeayũ bit Jesus muymuy.
8 — Xipan cuy eyxeat epejukuk xipan eyewekukap puxim — i juk 

oꞌe wuykukukat.
Imẽn eꞌem Deus ekawẽntup. Soat em iboap ekawẽn tag̃ jekukum pima, 
xipan eyju jekukum. Soat ka kukukayũ kukukat aꞌõ dag̃ eyju jekukum. 
9 Cekamixa jojoap tomuju iwarum ijodiacat kug̃ pima bit, ikẽrẽat kug̃ eyju 
Deus xe. Iwarum ip ikug̃ pima, Deus pe wuyawẽwẽap ekawẽn tag̃ g̃u eyju 
jekukum. 10 Ade opop Deus pe wuyawẽwẽap ekawẽn. Pũg̃ ekawẽn mupubun 
puje, wuyukpiwat ma kuka ace Deus xe soat ekawẽn mupubutbunꞌukat 
puxim. 11 “Wararaꞌacat tayxi kaykay g̃u juy epesop” ioꞌe iat “Wararaꞌacat 
epeyaoka g̃u juy” i dak oꞌe. Waraꞌacat aoka buje yukpiwat ma jeꞌe Deus 
xe wararaꞌacat tayxi eju cepoꞌibit g̃u maꞌg̃u. Ixe ikẽrẽat kug̃ Deus xe, pũg̃ 
ekawẽn mupubut puje. 12 Deus ekawẽn tag̃ cuy ajeku. Ixe ekawẽn tag̃ 
wuyeku buje, Deus wuyaꞌõmucanucan wuywebe ikẽrẽat mug̃ẽap puxim. 
Soat em wuyaꞌõmucanucan “Eyju ikẽrẽat kug̃ oxe” iꞌeap puxim wuywebe. 
Imẽnpuye eyekawẽntim cuy epeku. Xipan cuy epesop. 13 Wararaꞌacat kay 
wuyetabotaidabotbotꞌũm pima, Deus tak itabotaidabotbot g̃u jeꞌe wuykay. 
Cekay ip wuyetabotaidabotbot pima bit, “Eyju ikẽrẽat kug̃ oxe,” iꞌũmg̃u 
Deus jeꞌe wuywebe - - “Wetabotaidabotbot eykay,” i acã.

14 Okitpitpiyũ, “Ocetabut Jesus kay” iꞌeap tomuju acã g̃u Deus wuydaxijojom. 
Itabutꞌũmat ekukuap coꞌi wuyju jekukum pima, teꞌe ma wuyju eꞌem “Ocetabut 
Jesus kay” i. 15 Totiꞌũm pima, ixaxetꞌũm pima dak, apẽn xeꞌe kuka wuykitpitpiyũ 
ajukuk? Cesayseyꞌũm pima, ixaxetꞌũm pima dak, apẽn xeꞌe kuka wuyixĩtyũ 
ajukuk? 16 Sayꞌũmꞌũm pima, dotiꞌũmꞌũm pima dak, teꞌe ma kuka ace cebe ip:
— Deus cuy xipan jeykuk — i. — Xipan cuy eyesaysum epeku — i 

dak. — Xipan cuy epeyekõn — i dak.
17 Xipanꞌũm wararaꞌacat kug̃ pima, teꞌe ma wuyju eꞌem “Ocetabut 
Jesus kay” i - - jewexe wuyetabut Deus kay.

18 Wararaꞌacat acoꞌi eꞌem wuywebe: — Ẽn ma etabut — i. — On pit 
xipan wararaꞌacat kug̃ — i.
Õn pit eꞌem eywebe:
— Wararaꞌacat itaybit g̃u wuyetabut Jesus kay iam, wuyju xipan 

wararaꞌacat kug̃ꞌũm pima bit — i. — Itaybit jeꞌe ip wuyetabut cekay 
iam wuyju xipan wararaꞌacat kug̃ pima — i õn eꞌem eywebe.

19 Eyetabut pũg̃ ma Deus kake iap kay. Imẽn xipat cĩcã. Ibiõg̃buk kẽrẽayũ 
dak itabut pũg̃ ma Deus kake iap kay. Imẽnpuye ip ikarabakbak jeparara 
pibun. 20 Eyag̃uybaꞌarẽm cĩcã. Teꞌe ma wuyju eꞌem: — Ocetabut Jesus 
kay — i, xipan wararaꞌacat kug̃ꞌũm pima. Iboap ibaꞌarẽm acoꞌi eyxe. 
Imẽnpuye Abraão og̃uwẽn eywebe eymukũyjo am. 21 Ixe Abraão jekpot 
oꞌjomõg̃ yawajeatꞌa jeje - - witaꞌa jeje. Isaque oꞌjomõg̃. Daxa jeje oꞌjomõg̃ 
Deus etabutpe yaoka am.
— Abraão cũg̃ ma oxe — i juk adi oꞌe Deus Abraão ekũyjobicap co buje.

22 Apẽn cuk adi itabut osunuy iap tag̃ oeku. Big̃ ma Deus kay itabucap 
yobog̃ oꞌe jetabucap tag̃ oeku buye. 23 Deus ekawẽntup eꞌem: Abraão 
itabut osunuy Deus kay, i. Imẽnpuye:
— Cũg̃ ma ẽn oxe — ioꞌe Deus cebe, i.

Jekpot aoka ojuy bima itabut osunuy Deus ekawẽn kay. Imẽnpuye:
— Abraão obure — i juk adi oꞌe Deus.

24 — Ẽn cũg̃ ma oxe — iꞌeꞌem Deus wuywebe wuyetabut puje acã g̃u.
Wuyetabucap tag̃ wuyeku buje bit: — Cũg̃ ma ẽn oxe — iꞌeꞌem wuywebe.

25 Imẽnpuxim Raabe jetabucap tag̃ oeku kuyje yapoan maꞌg̃u. Ixe 
Raabe Josué emumujuyũ oꞌg̃unẽm jedukꞌa be. G̃uyjom ip oꞌg̃uju waraꞌat 
e dag̃ yaokaap puxim. Imẽnpuye:
— Cũg̃ ma ẽn oxe — ioꞌe Deus Raabe be.

26 Wuybiõg̃bukbekꞌũm pima, teꞌe ma kuka wuyjebit kug̃ ace. Aceꞌũ 
kuka. Imẽnpuxim wuyetabucap tag̃ jekukumꞌũm pima, teꞌe ma kuka 
ace: — Ocetabut Jesus kay — i.

3  1 Okitpitpiyũ, warẽmtag̃ ma wuyju jekukum pima, xipat g̃u 
Deus xe. Itabucayũ mutaybitbinꞌukat warẽmtag̃ ma jekukum 

pima bit, ibodi ma xipat g̃u cexe. Imẽneju ade g̃u juy eyꞌin itabucayũ 
mutaybitbinꞌukan jeꞌe. 2 Soat wuyju imudopatpan soat kabia. Soat em 
wuyekawẽntip pima bit kuka ikẽrẽat kug̃ g̃u ajop Deus xe. Kaꞌũma 
em wuyekawẽnkẽrẽ bima wuyaꞌõbaca kuka ajop ikẽrẽat mujurũg̃ap 
puxim. 3 Cavaro big̃e asubig̃emuõm wuyõhõ bi be ixeyũ be kũyjobit am 
wuyaꞌõ kay. Wuyju pinap tag̃ cucum ip, ibig̃e yopĩt maꞌg̃u. 4 Imẽnpuxim 
kobexixi yobog̃ cĩcãat. Imuꞌabicũg̃cũg̃apꞌip pit yopꞌĩt ma. Kabidoxixi 
kobexixi mujujum. Imẽnpit iboapꞌim acã kobexixi muꞌabicũg̃cũg̃ wuyju 
pinap tag̃, yopꞌĩt maꞌg̃u. 5 Imẽnpuxim wuykõ dak ikõꞌĩt ma. Inaka 
wuykõm ma soat em xipan jewemuwẽnuwẽn wuyju.

Daxae ieꞌĩt ma. Inaka yopmupik put yopꞌade. Wũy jĩjã imupikupig̃ 
yopĩt maꞌg̃u oꞌjesop. 6 Wuykõ ikõꞌĩt ma. Inaka wuykõm ma wuyju ikẽrẽat 

mubapukpug̃ soat em. Wuyekawẽnkẽrẽ bima, wuyag̃uymukẽrẽrẽrẽn apẽn 
daxae yopmukẽrẽrẽnap puxim. Bekin pin ma wuyekawẽnkẽrẽ. Aypan pima 
bin ma dak wuyekawẽnkẽrẽ. Daxa bog̃ tag̃wiat e buxim wuykõ. 7 Wuykõ 
muwag̃õn paꞌore wuywebe wuyekawẽnkẽrẽap puxim. Awaydip tag̃atꞌitꞌit 
imuwag̃õn put wuywebe. Wasũ dak imuwag̃õn put wuywebe, kaꞌoririt 
tag̃ wururug̃ꞌukat tak. Axima dak ibu but wuywebe wuyõhõm. 8 Wuykõ 
bit imuwag̃õn paꞌore wuywebe. Wuykõ xipat g̃u. Wuyekawẽnkẽrẽap 
cepere baꞌore wuywebe. Wuybuꞌu bima dak acede ma. Wuyekawẽnkẽrẽap 
xipat g̃u puybu nũydi buxim. 9 Wuykõm: — Ẽn xipat cĩcã — i wuyju eꞌem 
wuykukukat pe - - wuyebay be - - kabi beat pe. Wuykõm: — Wũy ma juy 
eg̃uy Deus wi ipiatꞌajojom — i wuyju eꞌem wararaꞌacat pe - - jebuxim 
Deus emumug̃ẽ be. 10-12 Xepxepti g̃u diajẽmjẽm idiꞌa bewi - - pũg̃ti acã. 
Tikõjõjẽkati diajẽmjẽm pima, tikuati g̃u kuka oꞌtiajẽm. Wuykõ bit idiꞌa 
buxim g̃u. Okitpitpiyũ, murusuꞌip tag̃wi asãoꞌa bubum g̃u wuyju. G̃udupꞌip 
tag̃wi keg̃ebiitꞌa bubum g̃u dak. Tikuati atibu g̃u tiyuati bewi. “Ẽn xipat 
cĩcã” iꞌeꞌeap cẽmcẽm wuybi bewi. “Wũy ma juy eg̃uy Deus wi ipiatꞌajojom” 
iꞌeꞌeap tak cẽmcẽm wuybi bewi. Okitpitpiyũ, imẽn xipat g̃u jĩjã.

13 Okitpitpiyũ, xipacat cuy ag̃ujurũg̃. Cũg̃ ma juy ajeku wararaꞌacat 
etabutpe. Yobog̃an pin g̃u juy ajeku. Wuyju cedag̃ jekukum pima, 
wararaꞌacat jeꞌe “Teyũku itaybit cĩcã” i. 14 Wuyaꞌõtarek pima, teꞌe 
ma kuka ace “Ocetaybit cĩcã” i, yobog̃an pin pima dak, jewekay acã 
g̃ebum pima dak, wuyetabutkarey wararaꞌacat kay bima dak.
— Dapxi ẽn — iꞌũmg̃u juy ace icẽmãn eꞌeꞌukat pe.

15 Wuyetabutkarey wararaꞌacat kay bima, jewekay acã g̃ebum pima dak, 
Deus pe wuymutaybitbinap tag̃ g̃u wuyju jekukum - - Deus kayꞌũmat pe 
wuymutaybitbinap tag̃ acã. Imẽn jekukum pima awaydip tag̃ omuyku 
iat puxim wuyju - - ibiõg̃buk kẽrẽayũ kukukat pe wuymutaybitbinap 
tag̃ acã. 16 Wuyetabutkarey bima, jewekay acã g̃ebum pima dak, soat 
pabin ma dak kuka ikẽrẽat ag̃ujurũg̃rũg̃, jewewaꞌõxikxig̃ tak kuka 
ajop. 17 Deus pe wuymutaybitbinap tag̃ jekukum pima bit, ikẽrẽat 
aceg̃ujurũg̃ g̃u. Wuyag̃uyisum cuy ajeku. Kabaꞌũm acesop wuyeweweju; 
wuyaꞌõpurug̃ g̃u dak wararaꞌacat ajukuk; wuymucokcokap kay acã 
g̃u g̃ebum acesop - - wararaꞌacat mucokcokap kay dak; wararaꞌacat kay 
wuyetabotaidabotbon tak ajop; xipacat tak aceg̃ujurũg̃; jewexe xipacat 
kug̃ g̃u ajop wararaꞌacat mug̃uykuku ojuy. 18 Itakomaat mudinudinꞌukat 
kadai daidadaꞌukat puxim. Taidadaꞌukat kadai daidadam jeku be 
g̃uyjom kake iꞌe am jexan. Imẽnpuxim itakomaat mudinudinꞌukat 
itakomaayũ mudinudin ixeyũ be iꞌe am cũg̃ayũm Deus xe.

4  1 Apẽnpuye eyju jewewaꞌõxikxig̃? Soat eyju ikẽrẽat kay. Soat 
em ikẽrẽat kay g̃ebum eyju. Imẽnpuye eyju jewewaꞌõxikxig̃, 

jewewaꞌõdawutwun tak. 2 Eybubut ade pin. Ikug̃ g̃u bit. Imẽnpuye 
eyju wararaꞌacat aoka pin ibubut pu ojuy. Eyetabikuku jĩjã wararaꞌacat 
pubut kay. Imẽnpit epejat g̃u. Imẽnpuye eyju jewewaꞌõxikxig̃, 
jewewaꞌõdawutwun tak. Eyemukaypinput kug̃ g̃u eyju, Deus xewi 
iojuyjuyꞌũm puye. 3 Deus xewi iojuy buje dak, epejat g̃u ikẽrẽat mug̃ẽ 
ãm epejoojuy buye. Eyju iojuyjuy Deus ekukuap tag̃ g̃u jeku am - - 
eyekupinap tag̃ acã. Eyetabikukuap tomuju ma eyju iojuyjuy Deus xewi. 
4 Deus cuk epeyepere apẽn ayacat jektop oꞌjepere waraꞌacat eju jepo 
am iat puxim. Deus kayꞌũmat purem pima, Deus kay wuyetakomãm 
tak ajop. Eyetaybit g̃u acoꞌi iboam. Deus kayꞌũmat purem pin pima, 
Deus kay g̃u dak epesop. 5 Imẽn eꞌem Deus ekawẽntup:

Deus jebiõg̃buk oꞌg̃uõm wuywebe, i. Wuykukpin cĩcã cexe, i. 
Ibikuy jĩjã wuywebe kũyjobit am jebiõg̃buk aꞌõ kay, i. Wuyju 
kũyjobitꞌũm pima, Deus itabutkarey wuykay, i.

Teꞌe ma acoꞌi eyxe bit iboap ekawẽn ibararak. 6 Wararaꞌacat podi ma 
Deus pit wuybuywatwan. Imẽnpuye Deus ekawẽntup eꞌem:

“Soat podi ma waꞌõbuyxi” iꞌeꞌeꞌukat kay g̃u Deus, i. “Obuywan 
cuy ece waꞌõbacaꞌũm puye” iꞌeꞌeꞌukat puywatwan pit, i.

7 Imẽneju kũyjobin cuy epesop Deus aꞌõ kay.
— Aꞌõ kay bit oceju kũyjobit g̃u — i juy epeꞌe Satanás pe - - ibiõg̃buk 

kẽrẽayũ kukukat pe.
Imẽn iꞌe buje, jenapõn eyxewi. 8 Deus kay juy epesop. Eyju ixe kay 
bima, ixe dak eykay jeꞌe. Epeyewemuisun cuy Deus etabutpe. Ikẽrẽat 
mug̃ẽg̃ẽap cuy epeyepere cũg̃ ma eyeku am. Eyekawẽnkẽrẽap tak cuy 
epeyepere soat em ma eyetabut am Deus kay. 9 Eyju ikẽrẽat kug̃ - - ade. 
Imẽnpuye eyg̃uycũg̃cũg̃ cuy epesop. Epetõtõn cuy. Eybidewayap cuy 
epeyepere wa am. Eycokcokap tak cuy epeyepere eyg̃uycũg̃ eyꞌe 
am. 10 “Bay, obuywan cuy ece, waꞌõbacaꞌũm puye” i eyꞌe buje, Deus 
jeybuywan. Jeymuisun tak.

11 Okitpitpiyũ, epeyewemuymuy g̃u juy. Eykitpit muymuy bima, 
wuyawẽwẽap ekawẽn mupubutbun tak eyju. “Okitpit ikẽrẽat kug̃ Deus 
xe” iꞌe buje, “Wuyawẽwẽap ekawẽn kawẽn ikẽrẽ” i dak eyju eꞌem. 

“Wuyawẽwẽap ekawẽn kawẽn ikẽrẽ” iꞌe buje, iboap ekawẽn tag̃ g̃u 
eyju jekukum - - iboap ekawẽn mupubutbun acã. 12 Deus ekawẽn acã 
cũg̃ ma wuyawẽwẽm. Ixe be acã wuydaxijo but. Ixe be acã wuymuꞌũm 
put. Imẽneju:

— Teku ikẽrẽat kug̃ Deus xe — iꞌũmg̃u juy ace.
Deus acã itaybit abuyũ ikẽrẽat kug̃ iam - - wuyju bit kaꞌũma.

13 Okitpitpiyũ, eyaꞌõpicũg̃cũg̃ puk wekawẽn kay. Teꞌe ma eyju 
kawẽnwẽn eyeweweju.
— G̃asũ, kuyaje acoꞌi aceju waraꞌatka kay — i acoꞌi eyju eꞌem 

eyewewebe. — Ihibun iboka be acesop tarekrek teidadam — i acoꞌi 
eyju eꞌem. — Ade jĩjã acejat wuyedinheirom — i acoꞌi eyju eꞌem.
Imẽn teꞌe ma eyju kawẽnwẽn eyeweweju. 14 Wuyetaybit g̃u xipat tu jeꞌbapuk 
wuywebe kuyaje iam, xipat g̃u xeꞌe jeꞌbapuk wuywebe iam. Wuyetaybit g̃u 
pug̃ũn aceꞌũ iam. Kabidig̃ puxim wuyju. Tig̃ꞌajẽmꞌisum dao ma dig̃ꞌũmꞌũm. Dao 
ma dig̃watwan. Kabidig̃wacap puxim wuyju dak. Dao ma aceꞌũ. 15 Imẽneju:
— Deus ibikuy bima acã iboam aceꞌe kuyaje — i juy epeꞌe eyewewebe. 

— Deus ibikuy bima acã, kuyaje buk wuyekapikap kug̃ acesop — i 
juy epeꞌe eyewewebe. 16 — Kuyaje juy iboka be acesop wuyekapikap 
kug̃ — i teꞌe ma eyju bit eꞌem.
Yobog̃an pin eyju. Teꞌen ma eyju xipan jewemuwẽnuwẽn. Xipat g̃u 
iboap. 17 Xipacat mujurũg̃ ãm wuyetaybit pima, ikẽrẽat kug̃ acesop 
imujurũg̃ꞌũm pima.

5  1 Ibubut adeayũ, eyaꞌõpicũg̃cũg̃ cuy epesop waꞌõ kay. G̃asũ 
eybubut ade. G̃uyjom pit kaꞌũma kug̃ epesop. Ipiatpiꞌajojom ã 

epesop. Imẽnpuye epeyewãwã juy. Wawa juy epesop. 2 Eybubut oiorog̃ - - 
teibog̃at. Ixiwaꞌabĩĩt eydoti oꞌjoꞌoꞌo - - idip cĩcãat. 3 Yoptite opop kuy 
soat tag̃ eyedinheiro dag̃ - - isurũg̃at tag̃. Eyeouro dag̃ tak yoptite opop. 
Teꞌe ma eyju ikug̃. Yoptiteat cocom pima wararaꞌacat jeꞌe:
— Tacup ma poro teku osunuy — i. — Teku jebubut oꞌg̃uwaje 

jemucokcok am acã — i jeꞌe ip. — Ajo xeꞌe oꞌg̃ũm tadaybotbocayũ 
be? Kaꞌũma ma — i jeꞌe ip.
Daxa be wuymupikupikap puxim ipiat epesupiꞌajojo. Eybubut 
muwajejeꞌuk epesop. G̃asũ bit Deus jeꞌe eywebe:
— Ikẽrẽat kug̃ eyju oxe — i.

4 Teidadaꞌuk g̃u epesop eykat pe kapikpikꞌukayũ be cekapikaptei 
ip. Eyaꞌõpicũg̃cũg̃ cuy epesop. Deus pe jemãmãmãm ip eywebe 
kapikpikꞌukayũ jekapikaptei kug̃ꞌũm puye. Imẽnpuye eymuymuy ip 
Deus pe. Deus ixeyũ emãmãap cocom.
— Ocekariwa ocemudadaybotbon cĩcã — iꞌeꞌem ip Deus pe. — Ipiat 

cuy esupiꞌajoat ocekariwa be teidadamꞌũm puye — iꞌeꞌem ip cebe - - 
Deus pe.

Ixe Deus soat podi ma yaꞌõbacaat. 5 Ijodi bima eybubut ade juk adi 
epesop. Eycokcog̃ cuk adi epesop soat kug̃ puye eybubut kug̃. Eybeg̃beg̃ 
cuk adi epesop ikuat oꞌo am. G̃asũ bit Deus jeymuju ipiatꞌajojoap kay.

6 — Ikẽrẽat kug̃ eyju Deus xe — i napa ma juk adi epeꞌeꞌe ikẽrẽat 
kug̃ꞌũmat pe.
Ikẽrẽat kug̃ꞌũmayũ aokakaꞌuk epesop. Ceweikek g̃u ip osodop.
— Deus pit ipiat supiꞌajojoat eywebe — i õn eꞌem jebubut kay 

itabucayũ be.
7 Imẽneju eyukpiceg̃ẽm g̃u juy epesop wuykukukat Jesus ajẽmap wiwi 

am, okitpitpiyũ. Ixe ajẽmap wiwim cuy epesop apẽn kat iwat jekat 
peatꞌa wiwim iat puxim. Kat iwat mubaꞌat ajẽmap wiwim. Mubaꞌat 
ajẽmjẽm taida buje. Jekatꞌa op puje waram ajẽmjẽm. Yukpiceg̃ẽ g̃u kat 
iwat mubaꞌat ajẽmap wiwi am. 8 Ixe buxim eyju dak eyukpiceg̃ẽm g̃u 
juy epesop wuykukukat Jesus ajẽmap wiwi am. Epejowiwi juy. G̃axĩn 
ma jajẽm. Imẽneju eycokcog̃ cuy epesop ixe wiwi am.

9 Okitpitpiyũ, jemãmãmãm g̃u juy epesop eyeweweju Deus pe 
“Ikẽrẽat kug̃ eyju oxe” iꞌeap puxim eywebe. G̃axĩn ma ixe jajẽm. Ixe 
acã itaybit abuyũ ikẽrẽat kug̃ iam. Wuyju bit kaꞌũma. 10 Okitpitpiyũ, 
g̃ebum cuy epesop Deus ekawẽn muwẽnuwẽnꞌukayũꞌũmꞌũm kay - - 
kuyjeayũꞌũmꞌũm kay. Wuykukukat aꞌõbi imuwẽnuwẽn ip oekuku. 
Itaxi osodop ip ipiatpiꞌajo am. Deus kay jetabucap oꞌjepere g̃u ip 
ipiatpiꞌajojom maꞌg̃u ip. Ixeyũꞌũmꞌũm ekukuap puxim cuy epekukuku.

11 — Icokcok cĩcã ip osodop ipiat kay itaxiayũꞌũmꞌũm — i wuyju eꞌem.
G̃ebum cuy epesop iboap kay. Jó itaxi osunuy ipiatpiꞌajojo am. Deus 
kay jetabucap oꞌjepere g̃u ipiatpiꞌajojom maꞌg̃u. Eyetaybit wuykukukat 
cuk adi ixe oꞌjukukuk xipan. Soat ibubut oiꞌũm. Inaka Deus waraꞌat 
oꞌg̃ũm cebe oiꞌũmiat tieg̃. Wuykukukat itabotaidabotbot cĩcã wuykay. 
Ixe xipan wuykug̃ wuykukpin cĩcã cexe buye.

12 Okitpitpiyũ, eyaꞌõpicũg̃cũg̃ cuy epesop waꞌõ kay. “Waꞌõ dag̃ oce” 
iꞌeꞌem pima, “Deus etabutpe icẽmãn õn eꞌem” iꞌũmg̃u juy epeꞌe.
— Kabi beat etabutpe icẽmãn õn eꞌem — iꞌũmg̃u dak cuy epeꞌe. — Ipi 

oꞌg̃ug̃ẽiat etabutpe icẽmãn õn eꞌem — iꞌũmg̃u dak cuy epeꞌe.
— Oce g̃u juy — i juy epeꞌeꞌe emꞌũm pima. — Oce juy — i bit cuy 

epeꞌeꞌe em pima.
Icẽmãn acã juy epeyekawẽn eyeweweju. Eyaꞌõ dag̃ cuy epeꞌeꞌe soat 
em. Imẽn eꞌem pima, Deus ipiat supiꞌajoat g̃u eywebe.

13 Wuyju ipiatpiꞌajojom pima, Deus eju juy acekawẽn. Wuycokcok 
pima dak cuy acebibododon cebe “Soat podi ma ẽn xipan ocekug̃” 

iꞌe am cebe. 14 Wuyewãtaxipipi bima itabucayũ kukukayũ juy atakoy 
yajẽm ãm wuydukã be. Iwãtaxipiat muꞌadaap joojuy ip Deus xewi. 
Ixepti juy timõg̃ ip iwãtaxipiat a be Deus pe imuꞌada am.
— Wuykukukat Jesus aꞌõbi oceju timõg̃mõg̃ a be — i juy jeꞌe ip 

cebe - - iwãtaxipiat pe.
15 Imẽn iojuy buje, Deus iwãtaxipiat g̃uꞌada wuykukukat Jesus kay 
itabut ip puye. Wuykukukat Jesus iwãtaxipiat g̃uꞌada. Apẽn cuk adi 
ikẽrẽat oꞌg̃ujurũg̃rũg̃ iap juꞌuk cebewi - - soat juꞌuk. 16 Imẽneju apẽn cuk 
adi ikẽrẽat ag̃ujurũg̃rũg̃ iap cuy ag̃uwẽn wuyewewebe. Wuyewebeam 
cuy acekawẽn Deus eju ixe be wuymuꞌadam. Deus jaꞌõbacaap g̃ubapuk 
wuywebe wuyju iboap ojuyjuy cexewi bima, ixe bikuyap tag̃ wuyju 
jekukum pima dak. 17 Wuybuxim Elias tak ijodian osunuy - - Deus 
ekawẽn muwẽnuwẽnꞌukat kuyjeat. Ixe oꞌjekawẽn Deus eju.
— Mubaꞌat cuy eg̃udot g̃u ocekay — ioꞌe Deus pe.

Mubaꞌat oajẽm g̃u Deus ixe ekawẽn oꞌyaꞌĩjojo buye. Ibun cĩcã 
mubaꞌatꞌũmap. Mubaꞌat ajẽmjẽm g̃u oeku ebapũg̃ koato. 6 kaxi dak 
kaꞌũ g̃u. 18 Oꞌjekawẽn maꞌg̃uto Deus eju Elias.
— Mubaꞌat cuy waram eg̃udot ocekay — ioꞌe cebe.

Waram g̃uto kabi beat mubaꞌat oꞌg̃udot. Kadai waram oꞌyaypan. Elias 
puxim wuyju dak cuy wuyemuojuyjuy ajowiwi Deus xewi.

19 Okitpitpiyũ, pũg̃ꞌin eyꞌin kawẽn icẽmat kayap epere buje juy 
ixe epeyawẽ waram g̃uto kũyjobit am kawẽn icẽmat kay. 20 Ikẽrẽat 
mujurũg̃rũg̃ꞌukat cuy epeg̃uypit cedag̃ g̃uiat e dag̃wi. Imuypit puje, 
Deus idaxijo. Ig̃uju g̃u ipiatꞌajojoap kay. Ikẽrẽat juꞌuk cebewi. Ade jĩjã 
juꞌuk cebewi. G̃ebum cuy epesop iboap kay.

Ibũrũ ma. 

1  1 Õn Pedro. Jesus Cristo emumuju õn. Ixe onaẽ owebe Deus aꞌõbi 
kawẽn idipat muwẽn ãm soat ka watwat pe. Eyju dak Deus 

ebekitkit. Ijudup mubarararag̃ õn eywebeaptum. Eyipi be g̃u eyju 
dopdom. Soat eipi dag̃ eyju jepõg̃põg̃põg̃ - - Ponto eipi dag̃, Galácia 
eipi dag̃ tak, Capadócia eipi dag̃ tak, Ásia eipi dag̃ tak, Bitínia eipi 
dag̃ tak. 2 Deus wuyebayat. Ixe juk eynaẽ soat tag̃ eyisu eydop am.
— Teyũku webekitkiyũm jeꞌe — ioꞌe Deus jewebe ma. — Okpot aꞌõ 

kay kũyjobin jeedop ip - - Jesus Cristo aꞌõ kay — i juk oꞌe jewebe ma 
kuyje ma. — Obiõg̃buk ixeyũ g̃uisun soat tag̃, okpot oꞌjedoyekereren 
puye — i juk oꞌe jewebe ma Deus.
— Bay, xipan cuy ebekitkit ejukuk - - soat ka dag̃ cepõg̃põg̃ꞌibiyũ — i 

õn eꞌem Deus pe. — Ixeyũ ag̃uymubabibin cuy eg̃uy — i õn eꞌem cebe.
3 — Ẽn soat podi ma xipat — i juy ace Deus pe - - wuykukukat ebay 

be - - Jesus Cristo ebay be.
Ixe Deus waram g̃uto Jesus Cristo oꞌg̃utait ceꞌũap tomukadi. Ixe jaꞌõbacaap 
oꞌg̃uõm wuywebe wuyag̃uyisum jeku am, ixe itabotaidabotbot cĩcã 
wuykay buye. Imẽneju soat em ixe xe wuyetait acesop iap wiwim cĩcã 
wuyju, Deus jaꞌõ dag̃ eꞌem soat em puye. 4 Deus xipacat muxipanpan 
jebekitkit pe iũm ãm. Kabi be ma Deus iboap muxipanpan wuywebeam. 
Deus emumuũm pit cekẽrẽn paꞌore ma. Iokog̃ g̃u ma dak. Ierep g̃u dak. 
Iboap ma acejat. Imẽneju iboap cuy ajowiwi jĩjã. 5 Eywebe iũmap kuy 
ixipan opop Deus xe. Eyetabut pima, Deus soat em ag̃ eykay. Ixe dak 

PEDRO 
EMUDUPMUBARARAKTUP  

KOAPATUP

jaꞌõbacaap muõmõm eywebe. G̃uyjom Deus apẽn ixe wuydaxijojom 
soat em jexe wuydop am iap g̃ubapuk soat ipi juayũ be. Iboap wiwim 
cĩcã eyju.

6 Iboap kay juy g̃ebum epesop eycokcok am. Imẽnpit ijodi bima 
darem ma eyg̃uycũg̃ epesop ipiatpiꞌajojom puye. Soat tag̃wi xipatꞌũmat 
jebapukpug̃ eywebe. 7 Ouro kay jĩjã wuyju. Wuyetabut cĩcã Jesus kay 
bima bit, ouro kaypinap podi ma wuyju cekay. Wuyju ouro mudaxipxim 
wuyetaybit am teku imuwekoykeyat g̃u ouro ma iam. Ouro buyxijojoap 
puxim Deus ipiatpiꞌajojoan eywebe eyetabucap puyxijo am. Ouro 
imuꞌũm put wuywebe. Eybuꞌuꞌũm pima bit Jesus kay ipiatpiꞌajojom 
maꞌg̃u eyju, eyetabucap imuꞌũm paꞌore jeꞌe. Eybuꞌuꞌũm pima:
— Xipat eyju oce — i jeꞌe Deus eywebe.

Imẽn jeꞌe eywebe Jesus Cristo muajẽm puje. Jesus coꞌi eydip epesop. 
Cejoꞌi eyaꞌõbuyxi epesop. 8 Ixe Jesus Cristo juk adi epejojojo g̃u. Inaka 
ixe ikukpin cĩcã eyxe. G̃asũ dak ixe jojom g̃u eyju. Inaka eyetabut cĩcã 
cekay. Imẽneju eycokcok cĩcã ma. Kabi beacat cokcokap coꞌi eyju dak 
eycokcok. Eycokcokap imuwẽn paꞌore eywebe yobog̃ cĩcã eycokcokap 
puye. 9 Eyju juk adi eyetabut epesop Jesus kay. Imẽnpuye Deus cuk 
eydaxijo. G̃asũ eycokcok cĩcã eyetaybit Deus kuy juk ocedaxijo iam 
puye. Jemudaxijoyũ bit pũg̃ em tak jeꞌpere g̃u ma.

10 G̃ebum cĩcã osodop ip Deus ekawẽn muwẽnuwẽnꞌukayũ apẽn Deus 
ipi juacat idaxijo iap kay - - kuyjeayũ. Itaybit pin cĩcã osodop ip iboam.
— Apẽn xeꞌe Deus xipan jebekitkit jukuk? — iꞌeꞌeꞌuk osodop ip. — 

Deus ipi juacayũ idaxijo — iꞌeꞌeꞌuk ip osodop taxijo awap.
11 Cristo biõg̃buk osunuy cebe ip - - jewemuwẽnuwẽn ma cebe ip Cristo 
ma.
— Deus emunaẽ juy ipiat supiꞌajojo — i juk adi oꞌe cebe ip. — 

Ipiatpiꞌajojo epere buje bit soat xe wararaꞌacat podi ma yaꞌõbuyxian 
jeꞌe — i juk adi oꞌe cebe ip.
Iboap ekawẽn co buje:
— Abu muwẽnuwẽn xeꞌe Cristo biõg̃buk wuywebe? — ioꞌe ip jewebe 

ma. — Pug̃ũn xeꞌe imẽg̃ap jeꞌbapuk? — ioꞌe ip jewebe ma.
12 — Eyetabẽg̃ pima g̃u ipiat supiꞌajoat ip wemunaẽ be - - g̃uyjom acã 

— i juk adi oꞌe Deus jekawẽn muwẽnuwẽnꞌukayũ be.
Imẽn jekpot oꞌg̃uwẽn cebe ip. Kuyjeayũ iboap ekawẽn muwẽnuwẽnꞌuk 
ip osodop Deus ekawẽn muwẽnuwẽnꞌukayũ. G̃asũ dak kawẽn idipat 
muwẽnuwẽnꞌukayũ iboap ekawẽn ma juk adi oꞌg̃uwẽnuwẽn eywebe 
Ibiõg̃buk xipacat aꞌõbi - - kabi kadiwi Deus oꞌg̃udotꞌiat aꞌõbi. Kabi 

beacayũ dak itaybin ojuy osodop ip iboap ekawẽn - - Deus ekawẽn 
tojotjotꞌukayũ.

13 Imẽneju eyag̃uykerem cuy epesop. Deus xipat cĩcãat jeꞌg̃ũm eywebe 
waram Jesus Cristo ajẽm puje. Yajẽmap wiwim cĩcã juy epesop. Waraꞌat 
kay g̃u juy g̃ebum epesop - - ixe kay acã. 14 Kũyjobin cuy epesop Deus 
aꞌõ kay. Deus eꞌeam eyetaybitꞌũm pima, juk adi ikẽrẽat mug̃ẽg̃ẽm 
acã epesop. Imẽn g̃u juy epeku g̃asũ bit. 15 Deus ikẽrẽat kug̃ g̃u. Soat 
tag̃ iisu. Ixe juk eynaẽ soat tag̃ eyisuan jebuximayũm. Imẽnpuye juy 
eyag̃uyisum epeku. Eyekawẽnkẽrẽm g̃u dak cuy epesop. 16 Imẽn eꞌem 
Deus ekawẽntup:

Õn ma ikẽrẽat ojukuk g̃u - - pũg̃ em tak kaꞌũma ma, i. Imẽnpuye 
eyju dak ikẽrẽat epejukuk g̃u, i.

17 — Bay — i wuyju eꞌem cebe, Deus eju oceju kawẽnwẽn pima. 
Ixe Deus pũg̃ tag̃ ma soat kug̃ ipi juacat kug̃. Apẽn ijodi bima juk 
adi ajeku iaptei ideida soat pe wuywebe. Xipacat jeꞌg̃ũm cedag̃ ma 
jekukuꞌukayũ be cedag̃ ma cekukuapteim. Ipiat supiꞌajojoat ikẽrẽat 
mujurũg̃rũg̃ꞌukat pe bit ikẽrẽat mujurũg̃rũg̃apteim. Imẽneju ibuyxim 
cuy ixe epejukuk ijodi bima. 18 Kuy bima warẽmtag̃ ma juk adi 
epekukuku eydobuyũꞌũmꞌũm ekukuap puxim. Ikẽrẽat mujurũg̃rũg̃ 
cuk adi epekukuku. Deus pit eydaxijoaptei oꞌteida waram warẽmtag̃ 
ma eyekuap puxim. Ourom g̃u oꞌteida, pratam g̃u dak. Ouro ikoro g̃u. 
Prata dak ikoro g̃u. Soat em g̃u teibog̃ ip. 19 Wuydaxijoaptei bit teibog̃ 
cĩcã osodop. Wuydaxijoaptei Cristo eꞌũap osunuy. Cedoyekererenap 
osodop. Kuyjeayũ ovelha aokakaꞌuk osodop ip Deus pe ikẽrẽat ukapteim. 
Idip cĩcãat aokakaꞌuk osodop ip. Iwãtaxipiꞌũmat acã yaokakaꞌuk ip 
osodop. Ikẽrẽat kug̃ꞌũmat acã. Imẽnpuxim Cristo dak oeꞌũ, ikẽrẽat kug̃ 
g̃u maꞌg̃u. 20 Ipi mug̃ẽ awap Deus jekpot muy ojuy osunuy ipi juacayũ 
daxijojoꞌukan. Kuyje g̃u bit ixe oꞌg̃udot ijodi - - g̃axĩsũn ma. Ibapug̃ ma 
ixe oꞌg̃udot ijodi eydaxijo am. 21 Deus ixe oꞌg̃utait ceꞌũap tomukadi. 
Ixe dak oꞌjomuy soat podi ma yaꞌõbuyxiam, soat podi ma idipam tak. 
Imẽneju eyetabut cĩcã Deus kay. Ixe jojoap wiwim cĩcã eyju.

22 Kawẽn icẽmat kay juk adi epesop kũyjobin. Imẽnpuye soat tag̃ 
eyisu Deus xe - - ikẽrẽat kug̃ g̃u ma. Eykitpitpiyũ dak ikukpin cĩcã 
eyxe - - itabucayũ. Jewexe g̃u juy xipan epeyewekuk - - icẽmãn. 23 Koap 
cuk akap wuyebay wuymujurũg̃ puje. Wuyebay bit jeꞌũꞌũm ijodiat. 
Wuyju dak jeꞌũꞌũm ma. Imẽn ma koap wuykapap. G̃asũ bit waram 
akap Deus ebekitkiyũm. Deus pit jeꞌũꞌũm g̃u. Wuyju bit g̃uto waram 
kapkam Deus ebekitkiyũm ixe ekawẽn kay wuyetabun pima. Ixe 

ekawẽn itaicat puxim, Deus soat em itait puye. Ixe ekawẽn pit iꞌũm 
g̃u. 24 Imẽn eꞌem Deus ekawẽntup:

Ipi juacayũ warẽmtaksug̃tit puxim, i. Ibun g̃u titip, i. 
Warẽmtaksug̃tit dao ma jediteꞌũꞌũm, i. Dao ma jeditedudum 
tak eꞌem, i. 25 Deus ekawẽn pit iꞌũmg̃u - - soat em dopdom, i.

Ixe ekawẽn cuk adi epeyaꞌĩjojo kawẽn idipat co buje.

2  1 Ikẽrẽat mug̃ẽg̃ẽap cuy epeyepere. Napa g̃u dak cuy epeꞌe. Jewexe 
g̃u dak cuy epekuku wararaꞌacat mug̃uykukuap ojoy. Eyetabutkarey 

g̃u dak cuy epesop wararaꞌacat kay. Wararaꞌacat muymuy g̃u dak cuy 
epesop. Wuyetabutꞌũm pima iboap kug̃ ma juk adi ajeku - - ikẽrẽat 
kug̃. G̃asũ bit soat iboap acepere juy. 2-3 Kuy eyetaybit wuykukukat 
soat em xipan cĩcã wuykug̃ iam. Imẽn eꞌem tak Deus ekawẽntup. 
Imẽnpuye ixe ekawẽn kay juy epesop ikapꞌisuat jexi kũmti kayap 
puxim. Kaꞌũmg̃u xipatꞌũmap opop ixe ekawẽn tag̃ pit. Apẽn wuyxi 
kũmti wuymuaypapanap puxim ixe ekawẽn wuymuisusun soat tag̃. 
Ixe ekawẽn kay juy epesop big̃ ma eyetabut am Jesus kay, Deus pe 
eydaxijo am tak.

4 Kuy eyetabut wuykukukat kay. Ixe witaꞌa buxim. Inaka witaꞌa buxim 
g̃u ma ixe bit soat em itait. Itabutꞌũmayũ itakoma ixe kay. Xipat g̃u 
cexe ip. Deus xe bit ixe soat podi ma xipat. Deus cuk ixe oꞌtaẽ soat ipi 
juacayũ daxijo am. 5 Jesus Cristo kay eyetabut pima, Deus eykukukat 
eꞌem apẽn ukꞌa beatꞌa witaꞌa jexeatꞌa muycemucem iap puxim. Inaka 
eyetait. Deus eju kawẽnwẽnapꞌa ma witaꞌa mug̃ẽg̃ẽ. Cekay itabucayũ 
bit ixe nũynũyap witaꞌa mug̃ẽg̃ẽ buxim, ixe biõg̃buk omuy wuywebe 
buye. Eyju paĩyũ. Soat tag̃ eyisu ikẽrẽat kug̃ g̃u buye. Paĩyũ buxim 
eyju dak kapikpig̃ Deus peam, ixe biõg̃buk aꞌõbacaap kug̃. Ixeyũ 
emumuũmap puxim eyemumuũmap tak Deus mucokcog̃, Jesus Cristo 
kay eyetabut puye. 6 Imẽn eꞌem Deus ekawẽntup:

Ixe juk otaẽ ukꞌa muymuyꞌukayũ witaꞌa naẽap puxim - - 
yadeibog̃ cĩcãatꞌa naẽap puxim - - waraꞌatꞌa muycemucemapꞌa 
naẽap puxim, i. Ixe og̃uju Sião ka joꞌiatka be, i. Ixe ojomuy 
soat kukukan wararaꞌacat podi ma yaꞌõbuyxian, i. Ig̃uycũg̃ 
g̃u jeedop ip jetabucap kug̃ ixe kay itabucayũ - - icokcog̃ ma, i.

Imẽn eꞌem Deus ekawẽntup.
7 Eyju eyetabut Jesus kay. Itabutꞌũmayũ bit kaꞌũma. Jesus yadeibog̃ 

cĩcãatꞌa buxim eyxe - - witaꞌa buxim. Itabutꞌũmayũ xe bit, kaꞌũma. 
Cekay g̃u ip. Imẽn eꞌem Deus ekawẽntup:

Ukꞌa muymuyꞌukayũ iboꞌa kay g̃u osodop ip - - witaꞌa kay g̃u, 
i. Iboꞌa bit waraꞌatꞌa muycemucemapꞌam oꞌe, i.

8 Waraꞌatup eꞌem imẽn - - Deus ekawẽntup:
Iboꞌa be jepenpenpen ip adeayũ, i. Iboꞌa bit ixeyũ g̃uyꞌat - - 
itabutꞌũmayũ g̃uyꞌat, i.

Imẽnpuxim Cristo soat kukukan jeꞌe adeayũ itabut g̃u maꞌg̃u cekay. 
Jepenpenpen ip iap puxim itabutꞌũmayũ ibuꞌu kũyjobit am Deus aꞌõ 
kay. Deus imẽn ibikuy osunuy kũyjobitꞌũmayũ beam.

9 Eyju bit Deus emunaẽyũ apẽn kuyje ixe pũg̃ tiwatwat oꞌtaẽ iap 
puxim. Paĩyũ eyju - - soat kukukat pe kapikpikꞌukayũ. Soat tag̃ eyisu. 
Deus ebekitkiyũ eyju. Ixe juk eynaẽ, eywebe “Deus idip cĩcãat eꞌem” 
iꞌe am soat pe, “Kaꞌũmg̃u iꞌe baꞌoreat Deus pe” iꞌe am tak. Ixe juk 
eynaẽ eywebe kabiok tag̃ eyekuap epere am kabia dag̃ eyeku am, idip 
cĩcãat tag̃ eyeku am. 10 Kuy bima Deus ebekitkin g̃u epesop. G̃asũ bit 
ixe ebekitkit eyju. Kuy bima eydadaybot ma juk adi epekuku eybuꞌu 
Deus pe jeykukan puye. G̃asũ bit Deus xipan eykug̃.

11 Okitpitpiyũ, õn jeyawẽ, eykukpin oxe buye. Ijodi bima powatwat 
puxim eyju jeka beꞌũmayũ buxim. Ibun g̃u ijodi epesop - - darem ma. 
Nopag̃õg̃õm pima, ag̃ꞌũm pima, cekay itakomaat kuka sorara oꞌyaoka. 
Imẽnpuxim wuyju dak wuyag̃uybin ma jekukum pima kuka ikẽrẽat 
mug̃ẽg̃ẽꞌukan ace.

Ikẽrẽat cuy ag̃ug̃ẽ g̃u iꞌeꞌem õn pit.
12 Eymuymuy ojuy jĩjã ip itabutꞌũmayũ.
— Itabucayũ ikẽrẽat mujurũg̃rũg̃ — i napa ma eꞌem ip.

Ixeyũ etabutpe bit cuy cedag̃ epekuku. Cedag̃ ma eyekukuap co buje: 
— Eyju cedag̃ ma jekukum — i jeꞌe eymuymuy ojuyayũ. — Soat podi 
ma ẽn xipat — i dak jeꞌe ip Deus pe ixe ajẽmap kabia be.

13 Wuykukukat ebekitkit eyju - - Jesus ebekitkit. Kũyjobin cuy epesop 
ijodiacat kukukayũ aꞌõ kay itabutꞌũmayũ be Jesus muymuyap puxim. 
Kũyjobin cuy epesop César aꞌõ kay. Ixe César soat kaka wat kukukayũ 
kukat. 14 Kũyjobin cuy epesop iecug̃ap aꞌõ kay dak. Deus aꞌõbi César 
juk ixeyũ oꞌjomuy eykukan. César aꞌõbi ipiatpiꞌajojoan ip ikẽrẽat 
mujurũg̃rũg̃ꞌukayũ be. Xipacat mujurũg̃rũg̃ꞌukayũ be bit — Xipat 
cĩcã eyju ocex — iꞌeꞌem ip.
15 Eymuymuy ojuy ip kawẽn icẽmãn itaybitꞌũmayũ. Eyju xipacat 
mujurũg̃rũg̃ pima bit, eymuymuy baꞌore epeꞌe cebe ip. Imẽneju Deus 
ibikuy eywebe xipacat mujurũg̃ ãm. 16 Kariwa jebekitkit mujẽmjẽm 
jetabixewi yukpiwatpin ma jekupinap tag̃ jeku am. Wuyju dak ixeyũ 

buxim ma Jesus kay wuyetabun puje wuyukpiwatpin ma wuyeku but. 
“Ocekpiwatpin ma oceku but” iꞌũmg̃u juy epeꞌe ikẽrẽat mug̃ẽap ojuy. 
Eyukpiwatpi g̃u juy epeku - - Deus ukpiwatpi acã. 17 Soat ma ibuyxin 
cuy epejukuk. Ikukpin cuy itabucayũ epejukuk - - eykitpitpiyũ. Icẽmãn 
cuy eypararam epesop Deus buxim. Ibuyxim cuy epejukuk soat kaka 
wat kukayũ kukat.

18 Kapikpig̃ eyekariwa beam pima, kũyjobin cuy epesop yaꞌõ kay. 
Soat em cuy kũyjobin epesop eyekariwa aꞌõ kay - - ixeyũ xipan eykug̃ 
pima, warẽmtag̃ eykug̃ pima dak - - yaꞌõdidim eykug̃ pima, yaꞌõpurug̃ 
pima dak. 19 Wararaꞌacayũ teꞌe ma ipiat supiꞌajojoat eywebe eyju Deus 
bikuyap tag̃ jekukum puye. Eyju bit eyetaybit imẽn Deus cekay iam. 
Ipiat kug̃ eyetaxi bima bit, Deus xipacat jeꞌg̃ũm eywebe. 20 Ikẽrẽat 
mug̃ẽg̃ẽapteim eyekariwa be eymupokupok puje, xipacat jeꞌg̃ũm g̃u 
Deus eywebe, eyetaxim maꞌg̃u ipiatpiꞌajojom. Xipacat mug̃ẽg̃ẽapteim 
pit eyekariwa be eymupokupok puje, xipacat jeꞌg̃ũm Deus eywebe, 
eyetaxi maꞌg̃u ipiatpiꞌajojom. 21 Deus cuk eynaẽ ipiatpiꞌajoam. Cristo juk 
adi ipiat oꞌsupiꞌajojo eywebeam. Ipiat oꞌsupiꞌajojo eywebe daxabog̃ pe 
eyjuap puxim. Ixe juk adi ipiat oꞌsupiꞌajojo ikẽrẽat kug̃ g̃u maꞌg̃u. Deus 
cuk eynaẽ ixe ekukuap puxim eyeku am. 22 Ixe Cristo ikẽrẽat oꞌjukuk 
g̃u - - pũg̃ em tak kaꞌũma. Napapaꞌuk g̃u dak osunuy. 23 Wararaꞌacayũ be 
ixe muymuy buje, ixe bit ip oꞌjomuymuy g̃u. Ixe ipiatpiꞌajojom pima:
— Deus cuy ipiat supiꞌajoat eywebe owebe ipiatꞌajojoapteim — iꞌũmg̃u 

oꞌe jekay itakomaayũ be. — Deus soat em ag̃ okay — i bit oꞌe jewebe 
ma. — Deus ma ideida soat pe apẽn ijodi bima juk adi oekuku ip 
iaptei — ioꞌe jewebe ma.
Teꞌem pit ideida g̃u - - cũg̃ ma. 24 Cristo apẽn cuk adi ikẽrẽat ag̃ug̃ẽg̃ẽ iap 
oꞌg̃uymũg̃ jewekay korosa be bima. Oeꞌũ ikẽrẽat uk am wuywebewi. 
Oeꞌũ jaꞌõbacaap ũm ãm wuywebe ikẽrẽat mug̃ẽap puxim. Oeꞌũ wuywebe 
cũg̃ ma wuyeku am Deus etabutpe. Ixe juk wuymuꞌada tapoa kũybut 
pibun, ipiat oꞌsupiꞌajojo buye. Imẽnpuye waram g̃uto wuyetait aceꞌe 
wuyeꞌũap tomukadi. 25 Ovelha buxim cuk adi epesop - - e bidasewi 
oitabidaoiat puxim. G̃asũ bit Deus kuy juk eydujupit eykukukat kay 
ixe nomuju eyeku am - - eykay ag̃at kay juk eydujupit.

3  1 Itoptepayũ awẽm õn g̃asũ. Tũꞌũꞌũyũ, kũyjobin cuy epesop eyitopyũ 
aꞌõ kay. Ibuꞌun mabuk ip kũyjobit am Deus ekawẽn kay - - kawẽn 

icẽmat kay. Eyju cedag̃ ma jekukum pima bit itabut jeꞌe ip, eꞌem g̃u 
maꞌg̃u cebe ip. Eyju cũg̃ ma jekukum pima, eyitopyũ jeꞌe jewebe ma:

2 — Otayxi warẽmtag̃ g̃u jekukum — i. — Ibuyxi soat xe cũg̃ ma 
jekukum puye — i jeꞌe ip jewebe ma.
Imẽnpuye itabut jeꞌe ip Jesus Cristo kay. 3 Jewemudimudim g̃u bit cuy 
epesop soat pe eyjo am. Iwarum g̃u dak cuy epeyawamusẽm soat pe 
eyjo am. Ouro mug̃ẽg̃ẽbu kug̃ g̃u dak cuy epeku ibusopsepatpu kug̃ g̃u 
dak, teibog̃at kug̃ g̃u dak eyesay kug̃ soat pe eyjo am. 4 Wuyesay dao 
ma iꞌũm, ouro mug̃ẽg̃ẽbu dak. Soat em g̃u ikoro ip. Kacũg̃tag̃ eydipap 
ma yobog̃ g̃u Deus xe. Eyekawẽntip pit yobog̃ cexe. Kacũg̃tag̃ g̃u bit cuy 
epeyewemudim - - badi acã. Eyaꞌõꞌũmꞌũm pima bit eydip cĩcã epesop 
Deus xe, eykukput pima dak. 5 Imẽn ma oekuku ip kuyjeayũ aoyũ - - 
Deus kay itabucayũ - - Deus xewi xipacat wiwiꞌukayũ. Xipat osodop 
Deus xe, jektopyũ aꞌõ kay kũyjobit ip puye. 6 Imẽn ma juk adi oeku 
Sara dak. Jektop aꞌõ kay juk adi kũyjobit osunuy - - Abraão aꞌõ kay.
— Okukukat — i juk adi oꞌe cebe - - jektop pe. Eyju xipacat mujurũg̃rũg̃ 

pima, Sara iyũ buxim epesop eypararaꞌũm pima dak soat puxim.
7 Itayxixeayũ awẽm õn g̃asũ. Tapupuyũ, g̃ebum cuy epesop eybuxim 

g̃u eytayxiyũ ibaca g̃u iap kay. Imẽnpuye ibuyxim cuy ixeyũ epejukuk. 
Apẽn Deus jeydujuu jewekay iap coꞌi ma ixe eytayxi dak idujuu jewekay. 
Eytayxi dak idujuu jewekay, eyekukuap coꞌi eytayxi dak Deus bikuyap 
tag̃ jekukum pima. Imẽnpuye ibuyxim cuy ixeyũ epejukuk eybuꞌuap 
puxim jekawẽn ãm Deus eju.

8 Amãm õn eyawẽm g̃asũ. Pũg̃ tag̃ ma juy epeyewag̃uy. Jewag̃uycocom 
cuy epesop. Eykukpin cuy epeyewekuk. Eyewekukpin tak cuy epesop 
eyeweweju. Yobog̃an pin g̃u juy epesop eyewewekay. 9 Deus pe eynaẽ 
buje:
— Xipat cĩcãat og̃ũm eywebe — i juk oꞌe eywebe.

Imẽnpuye waraꞌacat ikẽrẽm eykug̃ pima, ikẽrẽm g̃u eyju bit epejukuk, 
xipan acã. Eymuymuy bima dak, eyju bit epejomuymuy g̃u - - xipan 
acã ixe epeg̃uwẽnuwẽn. 10 Imẽn eꞌem Deus ekawẽntup:

Soat em wuycokcok pin pima, ikẽrẽm g̃u juy acekawẽn; 
napa g̃u dak ace, i.

 11 Ikẽrẽat mujurũg̃rũg̃ap tak cuy acepere, i. Xipacat acã juy 
ag̃ujurũg̃, i. Acewaꞌõdawut g̃u juy, i. Kabaꞌũm cuy ajop soat 
eju, i.

 12 Wuykukukat soat em ag̃ cũg̃ayũ kay xipan ikuk am ip, i. 
Jeweju ip kawẽnwẽnap cocom soat em ma, i. Ikẽrẽat 
mujurũg̃rũg̃ꞌukayũ kay bit itakoma, i.

Imẽn eꞌem Deus ekawẽntup.

13 Eyju xipacat mujurũg̃ pin pima, abu kuka ipiat oꞌsupiꞌajoat eywebe? 
14 Itabutꞌũmayũ ma ipiat supiꞌajojoat eywebe cũg̃ maꞌg̃u jekukum eyju. 
Deus pit g̃axĩn ma xipat cĩcãat jeꞌg̃ũm eywebe. Imẽnpuye eycokcog̃ cuy 
epesop. Eypararam g̃u juy epesop soat puxim. Epeyekuy g̃u dak cuy 
eywebe ipiatꞌajoanayũ buxim. 15 Ibuyxim cuy Cristo epejukuk. Ixe be 
juy epeyewekukat. “Apẽnpuye dak eyetabut Jesus kay?” iꞌe buje eywebe, 
eybisũsũn g̃u juy epesop imuwẽg̃ãm cebe ip. 16 Eyaꞌõpurug̃ g̃u bit cuy 
ixeyũ epeg̃ukũyjo iboam - - eyaꞌõdidin ma. Ibuyxim ma epeg̃ukũyjo ip. 
Apẽn cũg̃ ma eyxe iap tag̃ cuy epeku eymuymuy ojuyayũ musũsũn ãm. 
“Cristo ebekitkit tak ikẽrẽat mujurũg̃rũg̃” iꞌe ojuy ip napa ma. Cũg̃ ma 
eyju jekukum pima bit, ibisũsũn jeꞌe ip eymuymuy ãm. 17 Wararaꞌacayũ 
ipiatpiꞌajojoan wuywebe bima, xipacat mujurũg̃rũg̃ maꞌg̃u wuyju, xipat 
jeꞌe wuywebe, Deus tak ibikuy ma osunuy wuywebe ipiatꞌajoan puye. 
Ikẽrẽat mujurũg̃rũg̃apteim ipiatpiꞌajojoan ip wuywebe bima bit, xipat g̃u 
jeꞌe wuywebe. 18 G̃ebum cuy epesop apẽn Cristo oeꞌũ iap kay. Ixe ma oeꞌũ 
soat peam wuywebeam. Oeꞌũ ikẽrẽat uk am soat pewi wuywebewi. Pũg̃ 
em ma oeꞌũ. Waram pit jeꞌũ g̃u. Xipacat oeꞌũ xipatꞌũmayũ beam. Oeꞌũ 
wuydujowat am Deus kay. Itakomaayũ ixeꞌũm oꞌyaoka ijodi bima - - ijebitbet 
pima. Inaka waram g̃uto ibiõg̃buk oõm cebe imutait am ceꞌũap tomukadi. 
Waram oꞌjetait. 19 Jebiõg̃buk õm puje, oꞌkop ipiatꞌajojoap kay. Kawẽn idipat 
oꞌg̃uwẽn ipiatpiꞌajojoayũ be - - ibiõg̃buk taomũnmũnayũ be. 20 Deus aꞌõ 
kay kũyjobitꞌũm osodop ip Noé kobexixi mug̃ẽg̃ẽm pima. Deus ipi juayũ 
muyꞌũ pin g̃u osunuy. Yukpiceg̃ẽm ikug̃ ip osunuy. Kũyjobin iꞌeap wiwim 
osunuy. Tũybe ip jekũyjobin iãn oꞌe. Imẽnpit ade g̃u kũyjobit osodop ip - - 8 
be ma. 8 be ma oõm kobexixi be. 8 be ma Deus oꞌtaxijo idibi be yakõmap 
puxim. Oõm ip kobexixi be. Uhum oekuku ip kobexixi be idibi adopa dag̃. 
21 Jemubatisasanan pima wuyju g̃ebum ibiati kay - - Noé oꞌtaxijo iati kay. 
Wuymubatisasanan wuyju wuyewewuy am g̃u. Wuyju jemubatisasanan 

“Deus cuk ocedaxijo” iꞌe am soat pe. Jemubatisasanan pima:
— Cũg̃ ma õn Deus xe g̃asũ bit — i wuyju eꞌem soat pe. — Deus 

bikuyap tag̃ oceku g̃asũ bit — i wuyju eꞌem jemubatisasanan pima.
Deus wuydaxijojom wuymubatisasanan pima, ixe waram Jesus Cristo 
oꞌg̃utait puye. 22 Ixe Jesus Cristo juk oꞌjeu kabi kay. G̃asũ omuy Deus xe 
ibaat kadi. Soat ip kũyjobit g̃asũ bit ixe Jesus Cristo aꞌõ kay - - Deus ekawẽn 
tojotjotꞌukayũ, kabi beayũ dak yaꞌõbuyxiayũ, Deus aꞌõbacaap kukayũ dak.

4  1 G̃ebum cuy epesop apẽn Cristo juk adi ipiat oꞌsupiꞌajojo iap kay. 
Ixeꞌũm oeꞌũ wuywebeam.

— Obuꞌu ipiatꞌajoam — iꞌũmg̃u juk ixe bit oꞌe.
Imẽnpuye eyju dak: — Ocebuꞌu ipiatꞌajo am — iꞌũmg̃u juy epeꞌe. Apẽn 
ixe juk adi ipiat oꞌsupiꞌajojo iap kay g̃ebum pima, wuybuꞌu acesop 
ikẽrẽat kuk am. 2 Ijodi eyju bima eybikuyap tag̃ cuk adi epekuku 
ikẽrẽat mug̃ẽg̃ẽm. Deus bikuyap tag̃ acã juy epeku g̃asũ bit. 3 Kuy 
bima itabutꞌũmayũ buxim cuk adi epekuku. Ikẽrẽat acã juk adi 
epeg̃ug̃ẽg̃ẽ. Aoyũ kaykay jĩjã juk adi epesop. Eyewemucokcok am 
acã juk adi epekuku. Eyetabikuku jĩjã dak cuk adi epesop ikẽrẽat 
kay. Eykaꞌokẽrẽ dak cuk adi epekuku. Ayacat muwadaiwadai acã 
dak cuk adi epesop. Jewekaꞌoap puyxijojom tak cuk adi epekuku. 
Ibuyxim tak cuk adi epejukuk jewexe deusayũ. Iboap ikẽrẽ jĩjã Deus 
xe. 4 G̃asũ bit itabutꞌũmayũ xe eywaru jĩjã, eybuꞌu ikẽrẽat mujurũg̃ ãm 
ceweju ip puye. Eybuꞌu jeꞌawero am ceweju ip ikẽrẽm jeku am. Eybuꞌu 
yadaodaoat puxim jeku am ceweju ip. Imẽnpuye soat em ip eymuymuy. 
5 Ixeyũ bit apẽn ijodi bima juk adi oekuku ip iap g̃uwẽn Deus pe. 
Deus ideida soat ekukuaptei. Xipacat jeꞌg̃ũm cedag̃ jekukuꞌukayũ be. 
Ipiat pit supiꞌajoat warẽmtag̃ jekukuꞌukayũ be. Imẽn ideida cebe ip. 
Itabẽg̃ayũ be ideida, ceꞌũꞌũayũ be dak. 6 Kuyjeayũꞌũmꞌũm oeꞌũꞌũ. Apẽn 
ijodi bima juk adi oekuku ip iaptei Deus oꞌteida ixeyũ be apẽn soat 
pe teidadam iap puxim. Inaka Cristo kawẽn idipat cuk adi oꞌg̃uwẽn 
cebe ip itabẽg̃ ip pima. Oꞌg̃uwẽn ixeyũ be jebuxim waram g̃uto itait 
top am ip Deus xe ceꞌũap tomukadi.

7 Soat g̃axĩn ma iꞌũm. Imẽnpuye jewawẽwẽm cuy epesop. Xetpin g̃u 
juy epesop soat em kawẽn ãm Deus eju. 8 Eykukpin cĩcã juy epeyewekuk. 
Wuykukpin jewewekug̃ iap soat podi ma xipat Deus xe. Wuykukpin 
jewewekug̃ pima, g̃ebum g̃u acesop apẽn wuybure juk adi ikẽrẽat 
oꞌg̃ujurũg̃ iap kay. 9 Xipan cuy powatwat epejukuk eydukꞌa be yajẽm 
puje. Mãmãmãm g̃u juy ip epejukuk. 10 Deus xipacat ũmũm wuywebe 
iwaruruat ũmũm. Soat wuyju kuy iboap ajat Deus xewi. Wuybuꞌum 
g̃u juy ajop g̃asũ bit ikuk am. Iboap kug̃ cuy wararaꞌacat asubuywan. 
11 Wararaꞌacat mukũyjojom pima, Deus ekawẽn cuy ag̃uwẽn cebe ip. 
Wararaꞌacat puywatwan pima dak, Deus aꞌõbacaan ma asubuywan. 
Imẽn wuyju Deus xewiat kug̃ pima:
— Kaꞌũmg̃u Deus joꞌiat xipacat — i jeꞌe ip - - soat wuyjojoayũ. — Jesus 

Cristo xipat cĩcã, cebekitkit tak xipat — i jeꞌe ip.
— Ẽn soat podi ma dipap kug̃ — i juy acece ixe Jesus Cristo be. — 

Ẽn soat podi ma aꞌõbuyxi — i dak cuy acece cebe.
Soat em ma juy ace imẽn.

12 Oburereyũ, oxe ikukpinayũ, ipiatpiꞌajojom cĩcã eyetabucap puyxijo 
am pima, eyag̃uybabiꞌũm g̃u juy epesop.
— Apẽnpuye dak oceju ipiatꞌajojom? Wararaꞌacat ipiatpiꞌajojom g̃u! 

— iꞌũmg̃u juy epeꞌe eyewewebe.
13 G̃asũ eyju Cristo ag̃uywag̃õm ipiat kug̃. G̃uyjom pit ixe jedipap g̃ubapuk. 
Imubapuk puje eyju dak ixe dipap kug̃ epesop. Eycokcokap yobog̃ cĩcã 
jeꞌe g̃ebuje. 14 Itabutꞌũmayũ eymuymuy Cristo ebekitkit eyju buye. 
Eymuymuy bima juy eycokcog̃ epesop. Ixeyũ eymuymuy bima, g̃ebum 
cuy epesop Deus biõg̃buk nuynuy wuywebe iap kay. Wararaꞌacat podi 
ma idipat nuynuy wuywebe iap kay g̃ebum cuy epesop. 15 Waraꞌacat 
cuy epeyaoka g̃u. Wararaꞌacat pubut tak cuy epetujupaꞌum g̃u. Wuyeipi 
kukat epeyaꞌõmutorok g̃u dak cuy. Wararaꞌacat ekawẽn mukẽrẽrẽn 
g̃u dak cuy. Imẽn eyeku buje bit, cedag̃ ma kuka wararaꞌacat ipiat 
oꞌsupiꞌajoat eywebe. 16 Eyju Cristo ebekitkit puye acã ipiatpiꞌajojom 
pima bit, eysũsũn g̃u juy epesop.
— Bay, ocecokcok cĩcã Cristo ebekitkit puye, ipiatpiꞌajojom maꞌg̃u 

oceju — i bit cuy epeꞌe Deus pe.
17 G̃axĩn ma Deus ideida soat pe apẽn ijodi bima juk adi oekuku 

ip iapteim. Xipacat jeꞌg̃ũm cedag̃ ma oekukuꞌiayũ be cekukuapteim. 
Ipiat supiꞌajoat kũyjobitꞌũmayũ be warẽm tag̃ cekukuapteim. Koap 
jebekitkit pe ideida. Wuywebe ipiatpiꞌajoan pima, ibodi ma ipiat 
supiꞌajoat jaꞌõ kay kũyjobitꞌũmayũ be - - kawẽn idipat kayꞌũmayũ be. 
18 Imẽn eꞌem Deus ekawẽntup:

Ibaꞌore xipacat mujurũg̃rũg̃ꞌukat taxijo am, i. Jaꞌõ kayꞌũmat 
pit Deus idaxijo g̃u, i. Ikẽrẽat mujurũg̃rũg̃ꞌukat idaxijo g̃u, i.

Imẽn eꞌem Deus ekawẽntup.
19 Wuyju Deus bikuyap tag̃ ipiatpiꞌajojom pima, ixe juy wuykuk. 

Wuyetabun cĩcã juy ajop cekay - - wuymug̃ẽat kay. Xipacat mujurũg̃rũg̃ 
cuy ajeku. Ixe soat em jaꞌõ dag̃ eꞌem wuywebeam. Ixe soat em xipan 
wuykug̃.

5  1 Aypapayũ, jeyawẽ õn g̃asũ, eyju itabucayũ kukukayũ buye. 
Eybuxim õn tak itabucayũ kukukat. Apẽn Cristo juk adi ipiat 

oꞌsupiꞌajojo iap muwẽnuwẽn õn, wetabun cuk adi oꞌsupiꞌajojo buye. 
Wetam cuk adi ojojojo. G̃uyjom pit Deus Cristo soat podi ma idip iap 
g̃ubapuk soat pe. Iboap mubapuk puje, õn tak ixe joꞌi oce odip. 2 Deus 
cuk eynaẽ jebekitkit kukukayũm. Imẽnpuye xipan cuy ixeyũ epejukuk 
ovelha kukukꞌukat puxim. Eybuꞌuap tomuju g̃u juy ixeyũ epejukuk - - 

eybikuyap tomuju acã juy epejukuk ip. Deus bikuyap tag̃ cuy ixeyũ 
epejukuk. Dinheiro buap ojuy g̃u ixeyũ epejukuk - - ixeyũ buywat am 
acã. 3 Imuohom cĩcã g̃u juy ixeyũ epejukuk. Cũg̃ ma juy epeku ixeyũ 
dak eyekuap puxim ceku am. 4 Cristo wuykukukat yobog̃at ovelhayũ 
kukukꞌukayũ kukat puxim. Ijodi waram ixe ebapuk puje, soat em ixe 
ag̃uywag̃õm epesop soat kukukayũm. Imẽn ma cũg̃ ma eyekukuaptei 
epejat apẽn ijodiayũ kukukayũ ouro mug̃ẽg̃ẽbu bubum ja beam iap 
puxim. Soat iboap kug̃ epesop idip cĩcãat kug̃.

5 Yaypanꞌisuayũ, õn jeyawẽ g̃asũ. Kũyjobin cuy epesop aypapuayũ 
aꞌõ kay. Yobog̃an pin g̃u juy epesop. Jewebuywatwan pit cuy epesop. 
Eybuyxim tak cuy epeyewekuk. Imẽn eꞌem Deus ekawẽntup:

Deus itakoma yobog̃an pinayũ kay, i. Yobog̃an pinꞌũmayũ 
buywatwan pit soat em, i.

6 Imẽnpuye yobog̃an pin g̃u juy epesop. Deus soat podi ma yaꞌõbaca. Eyju 
yobog̃an pinꞌũm pima, Deus jeymuwexat yaꞌõbuyxiayũm. Ixe ibikuy bima, 
ixe jeymuy yaꞌõbuyxiayũm - - yobog̃ayũm. 7 Soat kay eyag̃uybabiꞌũm pima:
— Bay, wag̃uymubabin cuy ece wag̃uybabiꞌũm cĩcã buye — i juy 

epeꞌe Deus pe.
Imẽn cuy epeꞌe cebe, ixe soat em xipan wuykug̃ puye.

8 Eyag̃uysan cuy epeku. Apẽn wida jededem puybit pu ojuy iap puxim 
Satanás tak wuydobatban jekukum wuyetabucap muꞌũm ojuy. Imẽnpuye 
ag̃ cuy epesop ixe be eymubuꞌunap puxim Jesus kay. 9 Eyaꞌõpicũg̃cũg̃ 
g̃u juy Satanás aꞌõ kay - - ibiõg̃buk kẽrẽayũ kukukat aꞌõ kay.
— Ap! Aꞌõ kay g̃u oce — i epeꞌeꞌe cebe soat em.

Eybuꞌum g̃u juy epesop eyetabut am Jesus Cristo kay. Eybuxim 
eykitpitpiyũ dak ipiatpiꞌajojum - - soat ka watwat - - itabucayũ. Kuy 
eyetaybit iboam. 10 Darem ma eyju ipiatpiꞌajojom. Wararaꞌacat podi 
ma Deus xe wuykukpin. Ixe juk eynaẽ jejoꞌian eydip am, Cristo eju 
mũg̃ꞌi eyju jekukum puye. Soat em Deus soat tag̃ jeymuisun. Ixe 
eybuywatwan eybuꞌuap puxim eyetabut am Jesus Cristo kay. Ixe soat 
em eyaꞌõmucanucan. Apẽn ixe soat podi ma jedipap kug̃ iap ebapuk 
puje ixe joꞌian epesop eydip. Ixe dipap iꞌũmꞌẽm g̃u. 11 Ixe ma soat 
kukukan jeenuy soat em. Soat kaka dag̃ayũ jewag̃uycom jeedop ip 
kũyjobit ixe aꞌõ kay. Kaꞌũma ma kũyjobitꞌũmat jeenuy. Imẽn cuy jeenuy.

12 Tupꞌade g̃u õn tupmubarararag̃ eywebeaptum. Ijudup otupmuju 
Silas bui be eywebeaptum. Wuykitpit Silas soat em ma jaꞌõ dag̃ eꞌem. 
Eymucokcog̃ ojuy õn. Soat em Deus xipan wuykug̃ Napapaꞌuk g̃u ixe 
bit. Icẽmãn acã eꞌem wuywebe. Imẽnpuye ixe ekawẽn tag̃ cuy epeku.

13 Oxeayũ kato mujujum eywebe - - eykitpitpiyũ, itabucayũ, Deus 
emunaẽyũ, Babilônia ka watwat. Okpot coꞌiat Marcos tak kato mujujum 
eywebe. 14 Epeyewakobot cuy eyeweweju eykukpinap mubapuk am 
soat pe.

Õn kawẽnwẽn Deus eju eywebeam, Cristo ebekitkit eyju buye.
— Bay, ebekitkit cuy eyag̃uymubabibin — i õn eꞌem cebe.
Ibũrũ ma. 

1  1 Simão Pedro õn. Jesus buywatwatꞌukat õn. Deus emumuju 
õn. Cartadup mubarararag̃ õn soat peaptum - - Jesus Cristo kay 

itabucayũ beaptum. Jesus Cristo wuydaxijojoꞌukat. Deus coꞌi ma ixe 
dak cũg̃ ma eꞌem. Ixe juk eymutabun ocemutabunap puxim. Ixe kay 
wuyetabut pima, teibog̃ cĩcãat wuyju ikug̃ iap puxim. 2 Eyju kũyjobit 
eꞌem Deus aꞌõ kay, wuykukukat Jesus aꞌõ kay dak.
— Bay, soat em ebekitkit ag̃uymubabibin cuy eg̃uy — i õn eꞌem Deus 

pe. — Soat em xipan cuy ixeyũ ejukuk — i õn eꞌem cebe.
3 Deus cuk wuynaẽ jejoꞌi wuywebe idipat kuk am, jejoꞌi xipacat 

mug̃ẽ ãm tak. Ixe dak cuk jaꞌõbacaap oꞌg̃uõm wuywebe. Imẽnpuye 
soat em ixe aꞌõ dag̃ wuyeku but ijodi bima. Yaꞌõ dag̃ jeku am ibaꞌore 
g̃u wuywebe, wuyetaybit wuynaẽan puye.

4 — Ojoꞌi eyju dak epesop xipacat mug̃ẽg̃ẽꞌukayũm — i juk adi oꞌe 
Deus wuywebe. — Ojoꞌi eyju dak epesop eydipap kug̃ — i dak cuk 
adi oꞌe wuywebe.
Iboap ekawẽn kay wuyetabut pima, wuycokcok cĩcã acesop teibog̃ cĩcãat 
kukat puxim. Xipat cĩcãat tak cuk oꞌg̃ũm wuywebe. Ixe emumuũm 
kug̃ pima, ikẽrẽat kay g̃u aceꞌe, ixe ekawẽn kay wuyetabut pima dak. 
Itabutꞌũmat buxim g̃u aceku. Deus kayꞌũmat ag̃uy dag̃ g̃u dak acesop 
jewag̃uyg̃uy - - Deus ag̃uy dag̃ acã. 5 Imẽneju eyetabut pima, xipacat 
tak cuy epeg̃ug̃ẽg̃ẽ. Xipacat mug̃ẽg̃ẽm pima, eyetaybin tak cuy epesop 
Deus eꞌe am. 6 Eyetaybit Deus eꞌe am pima, jewawẽwẽm tak cuy epesop 

eywebe ikẽrẽat mug̃ẽap puxim. Jewawẽwẽm pima, eybuꞌum g̃u dak 
cuy epesop Jesus kay, ipiatpiꞌajojoan maꞌg̃u ip eywebe. Eyetabut am 
eybuꞌuꞌũm pima, Deus ag̃uy dag̃ tak cuy epeyewag̃uyg̃uy. 7 Deus ag̃uy dag̃ 
jewag̃uyg̃uy bima, eykukpin tak cuy eykitpitpiyũ epejukuk. Eykukpin 
eykitpitpiyũ kug̃ pima, wararaꞌacat tak cuy eykukpin epejukuk. 8 Imẽn 
cuy epekuku. Imẽn jekukum pima, eyjojoayũ jeꞌe:
— Teyũku cedag̃ ma jekukum itabut wuykukukat Jesus Cristo kay 

buye — i. — Warẽmtag̃ g̃u ip jekukum itabut cekay buye — i jeꞌe ip.
9 Iboap ekawẽn tag̃ jekukuꞌukꞌũmayũ bit itabibacoyat puxim. Itaꞌũmat 
puxim tak ip. Yag̃uybaꞌũm ip Deus cuk ikẽrẽat oꞌjuꞌuk ocewebewi iap kay.

10 Okitpitpiyũ, big̃ ma juy Deus aꞌõ dag̃ epeku. Big̃ ma juy ixe bikuyap 
tag̃ epeku. Ixe juk wuynaẽ, wuynomuwã dak imẽn ma wuyeku am. 
Imẽn eyeku buje, epeyepere g̃u eyetabucap. 11 Ixe bikuyap tag̃ eyeku 
buje: — Epesop cuy okay — i jeꞌe wuykukukat Jesus Cristo eywebe.
Wuydaxijojoꞌukat imẽn jeꞌe eywebe.
— Soat em soat kukukayũm epesop oweju — i dak jeꞌe eywebe. — 

Xipat oxe eywebe ixeyũ kukukꞌukayũm oweju — i dak jeꞌe eywebe.
12 Kuy juk eyetaybit epesop kawẽn icẽmãn. Eyetabut cĩcã iboap ekawẽn 

kay. Inaka soat em iboap ekawẽn og̃uwẽn eywebe eyag̃uybaꞌũmap puxim. 
Epeyepere g̃u juy ixe ekawẽn. 13 Wetabẽg̃ pima, cũg̃ ma owebe waram 
ixe ekawẽn muwẽn ãm eywebe eyag̃uybaꞌũmap puxim. 14 Wetaybit 
g̃axĩn ma ojeꞌũ iam, wuykukukat Jesus Cristo kuy juk ibapug̃ ma 
omukũyjo buye. 15 Imẽnpuye waꞌõbuꞌu g̃u soat em ixe ekawẽn muwẽn 
ãm eywebe eyag̃uybaꞌũmap puxim weꞌũ buje.

16 — Wuykukukat Jesus Cristo waram jajẽm — i juk adi ocece 
eywebe. — G̃uyjom ixe jaꞌõbacaap g̃ubapuk soat pe ijo am — i juk adi 
ocece eywebe. Ocekpiwatpi g̃u juk adi iboap oceg̃uwẽnuwẽn eywebe. 
Ocetam ixe soat podi ma yaꞌõbaca iap ocejojojo. 17 Deus soat podi ma 
yaꞌõbuyxiat - - wuyebayat. Soat podi ma ixe idip. Imẽnpit:
— Ojoꞌi ma ẽn tak soat podi ma aꞌõbuyxi — i juk adi oꞌe Deus jekpot 

pe. — Ojoꞌi ma ẽn tak soat podi ma edip — i juk adi oꞌe cebe. Imẽn eꞌem 
pima, ixe xe juk ocesop cekawẽn cocom. Kabi kadiwi juk oꞌjekawẽn.
— Ite okpot ikukpinat — i juk adi oꞌe ocewebe. — Ocokcok cĩcã 

cekay — i juk adi oꞌe.
18 Oceju ma kabi kadiwiat oceyaꞌĩjojo wuykukukat Jesus xe bima, coꞌa 
jeje bima, Jesus ebapukapꞌa jeje bima.

19 Kuy juk ocetabut Deus ekawẽn muwẽnuwẽnꞌukayũꞌũmꞌũm ekawẽn 
kay. Kabi kadiwiat aꞌĩjojo buje bit, big̃ ma juk ocetabut ocesop. G̃ebum 

cuy epesop ixeyũꞌũmꞌũm ekawẽn kay. Ixeyũꞌũmꞌũm ekawẽn lâmpada 
buxim - - kabiok peat puxim. Kabiam pima kabiada jedaebapukpug̃. 
Ig̃oda buxim Jesus Cristo jajẽm waram. Ixe ajẽmap wiwim pima, 
g̃ebum cuy epesop cekawẽn muwẽnuwẽnꞌukayũꞌũmꞌũm ekawẽn 
kay. 20 Deus ekawẽn muwẽnuwẽnꞌukayũ jekpiwatpi g̃u apẽn g̃uyjom 
jeꞌbapuk wuywebe iap oꞌg̃uwẽnuwẽn - - pũg̃ em tak kaꞌũma. Wuywebe 
dak wuyukpiwatpi g̃u iboap ekawẽn muwẽn put. G̃ebum cuy epesop 
iboap kay. 21 Jekpiwatpi g̃u juk adi apẽn g̃eyjom jeꞌbapuk wuywebe 
iap oꞌg̃uwẽnuwẽn ip. Deus biõg̃buk aꞌõbi ma oꞌg̃uwẽnuwẽn ip - - Xipat 
cĩcãat aꞌõbi.

2  1 Kuyje Judeuyũ parakpe osodop ip jewexe Deus ekawẽn 
muwẽnuwẽnꞌukayũ. Imẽnpuxim g̃asũ dak warẽmtag̃ ma 

eymutaybitbinꞌukayũ jajẽm eykay. Napa ma jeymutaybin ip. Xipatꞌũmãn ip 
jeymutaybin. Jaꞌĩjojoꞌukayũ g̃ubuꞌun ip Jesus kay itabut am. Wuykukukat 
kuy ikẽrẽat oꞌjuꞌuk cebewi ip. Inaka ibuꞌu jeꞌe ip Deus pe ikẽrẽat ꞌuk 
an jewebewi. Imẽnpuye Deus dao ma ixeyũ g̃uju ipiatpiꞌajojoap kay. 
Soat em jeedop ip ipiatꞌajojom. 2 Adeayũ bit ixeyũ buxim jekpiwatpi 
ma jekuku ip ikẽrẽat mug̃ẽg̃ẽm. Ixeyũ ekukuap co buje, wararaꞌacayũ 
dak napa ma jeꞌe: — Jesus e icẽmat e g̃u — i. — Jesus ebekitkit tak 
ikẽrẽat mug̃ẽg̃ẽm itabutꞌũmat coꞌi — i dak jeꞌe ip napa ma. 3 Jag̃uybi 
ma ip jekawẽn eyweju warẽmtag̃ ma eymutaybin am, eyedinheiro 
kay jetabikuap tomuju ma. Napa ma jeꞌe ip eywebe.
— Ikẽrẽat kug̃ ip oxe — i juk adi oꞌe Deus kuyje ma ixeyũ muwẽnuwẽn.

Deus itanomudipdip g̃u cekay ip. Ag̃ ma. Soat cocom. Ixeyũ g̃uju 
ipiatꞌajojoap pe.

4 Jekawẽn tojotjotꞌukayũ be ikẽrẽat mug̃ẽ buje, Deus ibuꞌu g̃u osunuy 
ipiatpiꞌajoan cebe ip. Itabotaidabotbot g̃u oꞌe cekay ip. Ipiatꞌajojoap kay 
ip oꞌg̃uju. Iboce ma ip taomũnmũn correntebum kabiokbog̃ pe. G̃uyjom 
Deus soat ideida apẽn ijodi bima juk adi oekuku ip iapteim. Xipacat 
jeꞌg̃ũm cedag̃ oekukuꞌiayũ be. Ipiat supiꞌajoat warẽmtag̃ oekukuꞌiayũ 
be bit. Teidadaap kabia wiwim ip. 5 Kuyjeayũ be ikẽrẽat mug̃ẽ buje 
dak, ibuꞌu g̃u osunuy ipiatpiꞌajoan cebe ip. Itabotaidabotbot g̃u oꞌe 
cekay ip. Mubaꞌatxiri oꞌg̃uajẽm ikẽrẽat mujurũg̃rũg̃ꞌukayũ mua pam. 
Noé acã oꞌtaxijo yakõmap puxim. Ixe Noé xipatꞌũmayũ mukũyjojom 
oekukuku mubaꞌat ajẽm awap.
— Ikẽrẽat mujurũg̃rũg̃ap cuy epeyepere Deus pe eymucũg̃ ãm — 

iꞌeꞌem oekukuku.

Ixe badipyũ dak oꞌtaxijo. 7 beayũ oꞌtaxijo.
6 — Eyju ikẽrẽat kug̃ oxe — i juk adi oꞌe Deus. Sodoma ka watwat 

pe, Gomorra ka watwat pe dak.
Daxam ip oꞌg̃uap. Oꞌg̃uap ip ikẽrẽat mujurũg̃rũg̃ꞌukayũ mutaybit am 
eyju dak õn jeymuap ma iam. 7 Ló bit oꞌtujujẽm Sodoma ka bewi 
ceꞌũap puxim. Ixe Ló cũg̃ ma osunuy Deus xe. Yag̃uybabiꞌũm osunuy 
Sodoma ka watwat ikẽrẽat mug̃ẽg̃ẽap cocom puye, ibo ka watwat 
ikẽrẽat kay acã g̃ebumap cocom puye dak. 8 Ixe Ló xipat osunuy. 
Soat kabia yukpiceg̃ẽ osunuy jeka watwat ikẽrẽat mug̃ẽg̃ẽap cocom 
puye, cekawẽnkẽrẽap cocom puye dak. 9 Wuykukukat itaybit cĩcã 
jaꞌõkayayũ daxijo am ipiatpiꞌajoap puxim. Jaꞌõ kayꞌũm cĩcãayũ be 
bit ipiat supiꞌajoat. Ixe yag̃uybaꞌũm g̃u ixeyũ muju am ipiatꞌajojoap 
kay warẽmtag̃ ma oekuku ip iap teidadaap kabia be. 10 Wararaꞌacat 
podi ma ipiat supiꞌajoat jekpiwatpi ikẽrẽat mug̃ẽg̃ẽꞌukayũ be - - jaꞌõ 
kayꞌũmayũ be dak.

Ixeyũ warẽmtag̃ ma wuymutaybitbinꞌukayũ isũsũn g̃u ikẽrẽat mujurũg̃ 
ãm. Jewexe ip yaꞌõbuyxi. Ibuyxin g̃u ip Deus ekawẽn tojotjotꞌukayũ 
kug̃. Imuymuy acã ip. 11 Warẽmtag̃ wuymutaybitbinꞌukayũ bodi ma 
yaꞌõbaca Deus ekawẽn tojotjotꞌukayũ. Ixeyũ bodi ma yaꞌõbuyxi dak ip. 
Inaka warẽmtag̃ wuymutaybitbinꞌukayũ muymuy g̃u ip Deus etabutpe.
— Teyũku xipat g̃u ocexe — iꞌũmg̃u eꞌem ip Deus pe. — Deus cuy 

ipiat supiꞌajoat cebe ip — i bit eꞌem ip.
12 Puca kake yaokaam acã - - wuyxan acã. Ixeyũ warẽmtag̃ ma 
wuymutaybitbinꞌukayũ puca buxim jekpiwan ma jekukum. Itaekat 
puxim ip jekukum. Jetaybitꞌũmap waywayway ip. Puca aokaap puxim 
Deus ixeyũ g̃uꞌũm. 13 Apẽn cuk adi ipiat oꞌsupiꞌajoat ip wararaꞌacat pe 
iaptei ideida ip. Ipiatꞌajojo am ip ideida. Deus ipiat supiꞌajoat cebe ip. 
Ikẽrẽat mug̃ẽg̃ẽm ip kabiabun soat etabun. Jemucokcok am ip ikẽrẽat 
mug̃ẽg̃ẽm soat em. Isũsũn g̃u ip ikẽrẽat mujurũg̃ ãm soat tabutpe. 
Iokokat puxim ip ikẽrẽat mujurũg̃rũg̃ xi ip puye. Eyju Jesus oeꞌũ 
wuywebeam iap kay wuyeg̃ebuapꞌa oꞌom pima, teꞌe ma ip jekõnkõn 
eyweju, ikẽrẽat mug̃ẽg̃ẽ ip jemucokcok am puye. Icokcok cĩcã ip 
wararaꞌacat mug̃uykuku am oceju xipat iam. 14 Ayacat coꞌisum ip 
itabiku cekay. Taobirerenꞌũma ip xipatꞌũmap mug̃ẽg̃ẽm. Itabutbũcayũ 
mug̃uykukukum ip. Dinheiro buap kay acã ip g̃ebum.
— Ipiat osupiꞌajoat eywebe — i juk adi oꞌe Deus ixeyũ be.

Cemunẽm ãm jeꞌe ip ibaꞌore ipiatꞌajoap puxim. 15 Kawẽn cũg̃at kay 
ip oibuꞌun cũg̃at e dag̃wi itabidaoat puxim. Balaão ekukuap puxim 

ip jekukum - - Beor ipot ekukuap puxim. Ixe Balaão dinheiro bu ojuy 
oekukuku xipatꞌũmap mug̃ẽg̃ẽapteim. 16 Deus pit jumento oꞌg̃uydeat 
Balaão mukorẽm ãm, kũyjobitꞌũm puye.
— Kũyjobin cuy eg̃uy Deus aꞌõ kay — i juk oꞌe jumento jekukat pe.

Jekukat aꞌõm oꞌjekawẽn Deus aꞌõbi. Imẽn Deus jumento be Balaão 
oꞌg̃ukorẽmat. Jekawẽn muwẽnuwẽnꞌukat oꞌg̃ukorẽmat ikẽrẽat kay 
imubuꞌunap ojuy.

17 Idiꞌa tiꞌũmat puxim warẽmtag̃ wuymutaybitbinꞌukayũ. Kabikerereat 
puxim tak ip - - kabido ixikxig̃iat puxim. Teꞌe ma idibi wiwim iap puxim 
teꞌe ma dak eyju ixeyũ bi bewi icẽmat cẽmcẽmap wiwim. Deus kabiok 
cĩcãatka oꞌsukanaẽ tibira jĩjãat puxim cebeam ip soat em top am ip. 
18 Cedag̃ g̃u ip kawẽnwẽn eyweju, yobog̃an pin ip puye, yakpidapi ip 
eꞌem puye dak.
— Xipat ma wuyju Deus xe ikẽrẽat mug̃ẽg̃ẽm wuymucokcok am 

maꞌg̃u wuyju, aoyũ kaykay maꞌg̃u wuyju — i napa ma eꞌem ip eywebe.
Imẽn ikẽrẽat mug̃ẽg̃ẽꞌukayũ xewi puꞌun ojuyacayũ mug̃uykukukum 
ip waram g̃uto warẽmtag̃ ceku am.

19 — Warẽmtag̃ ma juy ajeku - - wuyekupinap tag̃. Deus wuydaxijo 
ma — i napa ma ip eꞌem.
Ibaꞌore cebe ip cedag̃ ma jeku am. Xipacat kay bima, xipacat acã juy 
aceg̃ug̃ẽ. Xipatꞌũmat kay bima bit, xipatꞌũmat acã aceg̃ug̃ẽ. Ibaꞌore 
cebe ip cũg̃ ma jeku am xipatꞌũmat kay buye. 20 Pũg̃pũg̃pũg̃ ikẽrẽat 
mug̃ẽg̃ẽap epereperem oꞌe. Xipacat muꞌũm ojuyayũ ekukuap epereperem 
ip oꞌe wuykukukat aꞌõ kay kũyjobit am - - wuydaxijojoꞌukat Jesus 
Cristo aꞌõ kay. Itabut ip oꞌe cekay. Imẽnpit waram g̃uto oibuꞌun yaꞌõ 
kay. Imẽnpuye waram g̃uto ikẽrẽat mug̃ẽg̃ẽm ip oꞌe. Waram g̃uto 
itabutꞌũmat ekukuap puxim ip jekukum oꞌe. Tadaybot ip osodop kuy 
bima jetabut awap. Waram g̃uto ikẽrẽat mujurũg̃ puje bit, ibodi ma 
ip tadaybotbot oꞌe. 21 Kawẽn cũg̃an itaybitꞌũm pima, Deus yopĩt ma 
kuka juk ipiat oꞌsupiꞌajoat cebe ip ceꞌũ buje, itaybitꞌũm puye. Imẽnpit 
itaybit ip osodop kawẽn cũg̃an, kuy ip oꞌyaꞌĩjojo buye. Darem ma ixe 
ekawẽn tag̃ oekuku ip - - Deus ekawẽn tag̃. Ibo ekawẽn ikẽrẽ g̃u - - soat 
tag̃ xipat. Inaka waram ip oibuꞌun. Deus yobog̃ ma ipiat supiꞌajoat 
cebe ip ceꞌũ buje, cũg̃at aꞌõ kay ip oibuꞌun puye. 22 Imẽn wuyju eꞌem:
— Cedadat puje akurice waram jedat oꞌom — i. — Idibi be dajebaro 

akõm epere buje, jepitpin kaerep kay waram jewemukotektekteg̃ 
kaerep pe — i.
Icẽmat aꞌõ kay oibuꞌunꞌiayũ ixeyũ buxim.

2 Pedro 2

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



661

3  1 Oburereyũ ikukpinayũ, ijudup xepxepatup cartadup 
wemudupmubararaktup eywebeaptup. Ijoptupyũ otupmubararak 

eywebe xipacat kay acã g̃ebum am. Kuy otupmubararak eywebe 
eyag̃uybaꞌũmap puxim waram Jesus Cristo jajẽm iap kay. 2 Kuyje ma 
juk adi Deus ekawẽn muwẽnuwẽnꞌukayũꞌũmꞌũm ixe waram jajẽm iap 
oꞌg̃ukũyjojo - - soat tag̃ iisuayũꞌũmꞌũm. G̃ebum cuy epesop ixeyũꞌũmꞌũm 
ekawẽn kay. G̃asũ dak wuykukukat wararaꞌacayũ oꞌg̃udot jekawẽn 
muwẽn ãm eywebe. Wuydaxijojoꞌukat oꞌg̃udot ip. G̃ebum cuy epesop 
ixeyũ ekawẽn kay dak. 3 Ãmap kabia bima ikẽrẽat mug̃ẽg̃ẽxiayũ 
jajẽm eykay jemucokcok am ikẽrẽat mug̃ẽg̃ẽꞌukayũ. Iboam cuy õn 
eymukũyjojom. Cristo waram jajẽm iap ip jowayway.

4 — “Waram g̃uto oajẽm eykay,” i teꞌe ma Cristo juk adi oꞌe eywebe — 
i napa ma ip jeꞌe eywebe. — Pu ig̃uje? — i jeꞌe ip. — Wuyebayũꞌũmꞌũm 
pit kuy oeꞌũꞌũ. Inaka oajẽm g̃u buk — i jeꞌe ip iwayway am. — G̃asũ 
soat ibit ma apẽn ipi mug̃ẽ buje osodop iap coꞌi ma — i jeꞌe ip Cristo 
waram jajẽm iap wayway am.
5 Jaꞌõm acã Deus kabi oꞌg̃ujurũg̃, ipi dak. Idibi ma oꞌtimuwexat ipim. 
Idibi parakpewi ma ipi oꞌg̃ubapuk. 6 Idibim tak kuyjeayũ oꞌg̃uap - - ipi 
juayũ oꞌg̃uap. Mubaꞌatxiri oꞌg̃uajẽm soat muap am. 7 G̃asũ dak Deus aꞌõbi 
ma kabi jemõg̃ap pe opop Deus aꞌõbi. Deus aꞌõbi ipi dak opop jemõg̃ap 
pe ma. G̃uyjom pit jaꞌõm maꞌg̃uto idibi g̃uꞌũm daxam. Jaꞌõm ma ipi 
dak g̃uꞌũm. Imuꞌũm puje, ipiat supiꞌajoat kũyjobitꞌũmayũ be - - ikẽrẽat 
mujurũg̃rũg̃ꞌukayũ be. Waram Cristo jajẽm iap waywaywayꞌukayũ 
jekpiwan ma yag̃uybaꞌũm iboap ekawẽn kay.

8 Wuykukukat xe bit pũg̃ kabia mil koato joꞌi. Mil koato dak pũg̃ 
kabia joꞌi cexe. Eyag̃uybaꞌũm g̃u juy cuy epesop iboap kay, oburereyũ.

9 — Ocepit ma eykay — i juk adi aꞌg̃u oꞌe wuykukukat.
— Ibun cĩcã omuyku — i teꞌe ma eꞌem yajẽmap waywaywayꞌukayũ bit.

Ixe ibuꞌu kũyjobitꞌũmayũ muꞌũm ãm. Ibikuy soat pe ikẽrẽat mujurũg̃rũg̃ap 
epere am. Imẽnpuye ibun omuyku. Yukpiceg̃ẽ g̃u wuykug̃.

10 Imẽnpit wuykukukat jajẽm. Ukꞌa iwat ag̃ꞌũm pima ibukurukat ajẽmjẽm. 
Imẽnpuxim itabutꞌũmayũ ag̃ꞌũm pima, wuykukukat jajẽm. Yajẽmap kabia 
be kabi iꞌũm. Yaꞌõkareyat ipararu jĩjãat pibun ma iꞌũm. Soat kabi beat tak 
ipik ma. Iꞌũm. Ipi dak iꞌũm - - soat ipi dag̃at tak. 11 Deus imẽn soat g̃uꞌũm. 
Eyetaybit iboam. Imẽnpuye ikẽrẽat epeg̃ug̃ẽ g̃u juy - - pũg̃ em tak kaꞌũma. 
Deus aꞌõ dag̃ acã juy epekuku soat kabia. 12 Deus pe waram Jesus Cristo 
mudocap kabia juy epejowiwi. Eywebe iꞌe but iap cuy epeꞌeꞌe. Dao ma kuka 
aꞌg̃u oajẽm. Ixe ajẽm puje, kabi ipik. Iꞌũm. Kabi beat iero jeꞌe taxipap pibun.

13 — Kabi iisuat og̃ug̃ẽ — i juk adi aꞌg̃u oꞌe Deus pit. — Ipi dak 
waraꞌat og̃ug̃ẽ iisuat — i juk adi aꞌg̃u oꞌe. — Cedag̃ ma jekukuꞌukayũ 
acã jeedop ipi iisuat pe — i juk adi aꞌg̃u oꞌe.
Iisuat wiwim cĩcã wuyju.

14 Oburereyũ ikukpinayũ, ixe ajẽmap kabia wiwim wuyju. Imẽnpuye 
ikẽrẽat epeg̃ujurũg̃ g̃u. Deus aꞌõ dag̃ cuy epekuku soat kabia. Imẽn 
eyeku buje, ikẽrẽat kug̃ g̃u epesop Deus etabun. Eyisun ma epesop 
itabun. Kabaꞌũm cuy epesop ixe eju. 15 Wuykukukat ibun ma omuyku 
wararaꞌacat taxijo pin puye. Yukpiceg̃ẽ g̃u wuykug̃. G̃ebum cuy 
epesop iboap kay. Wuykitpit ikukpinat Paulo dak cuk imẽg̃aptup 
oꞌtupmubararak eywebeaptum Deus kuy ixe oꞌg̃utaybin puye. Imẽn 
ixe dak cuk adi eymutaybitbin osunuy. 16 Ixe juk adi wuykukukat 
jajẽm iaptup oꞌtupmubararak. Pũg̃pũg̃ ixe emudupmubararaktup peat 
ekawẽn cekawẽn paꞌarẽm. Ibaꞌore wuywebe wuyekũyjo am. Imẽnpuye 
warẽmtag̃ ma itaybitꞌũmayũ wuymutaybitbin ixe emudupmubararaktup 
peat ekawẽn - - itabutbũcayũ dak. Waraꞌatup peat ekawẽn warẽmtag̃ 
ma ip wuymutaybitbin Deus ekawẽntup peat ekawẽn. Imẽneju ixeyũ 
ma jemujuat ipiatꞌajojoap pe. Soat em ipiatꞌajojom jeedop ip jeꞌũ buje.

17 Oburereyũ, eyju bit eyetabutbũt g̃u. Eyetabut cĩcã ma. Yobog̃ cĩcã 
eyju eyetabucap kug̃. Kuy eyetaybit cedag̃ g̃u wuymutaybitbinꞌukayũ 
omuyku iam. Imẽnpuye eydayꞌemꞌum cuy epesop ixeyũ be eymubuꞌunap 
puxim kawẽn icẽmat kay. Deus aꞌõ kayꞌũm cĩcã ip. 18 Big̃ ma juy Jesus 
Cristo ekawẽn tag̃ epeku - - wuydaxijojoꞌukat ekawẽn tag̃. Big̃ ma 
juy cekawẽn tag̃ epeku big̃ ma ixe be xipan eykuk am. Big̃ ma juy 
eyetabun cekay.
— Soat podi ma ẽn edipap kug̃ — i juy ace wuydaxijojoꞌukat pe - - 

wuykukukat Jesus Cristo be.
Imẽn ma wuyju eꞌem cebe g̃asũ. Imẽn cuy acece soat em cebe.

Ibũrũ ma. 

1  1 Joãoyũ oceju. Cartadup mubarararag̃ oceju Jesus Cristo muwẽn 
ãm eywebe. Ixe ekawẽn kay wuyetabut pima, wuyag̃uyisum 

ajeku ijodi bima. Ixe xe wuyetait acesop wuyeꞌũ buje dak. Ixe itait 
osunuy ipi mujurũg̃ awap. Ixe ekawẽn cuk adi oceyaꞌĩjojo ijodi bima. 
Ocetam cuk adi ocejojojo ixe. Icẽmãn ixe ocejojojo ocetam. Ixe eju 
ma juk adi ocekukuku. 2 Oꞌjebapuk ocekay. Cebapuk puje, ocejojojo. 
Imẽneju ixe ma oceg̃uwẽn eywebe. Ixe kay itabucayũ yag̃uyisum 
jekukum g̃asũ. Deus xe itait jeedop ip jeꞌũ buje dak. Ixe wuymuisusun 
soat em Deus xe wuydop am wuyeꞌũ buje. Wuyebay xe osunuy kuyje. 
G̃asũ bit oꞌjebapuk ocekay. 3 Apẽn cuk adi ocejojojo iap muwẽnuwẽn 
oceju eywebe. Apẽn cuk adi oceyaꞌĩjojo iap tak imuwẽnuwẽn oceju 
eywebe. Iboap muwẽnuwẽn oceju eywebe dak ocebuxim Deus eju 
jeburerem am. Oceju Deus eju jeburerem. Ixe ipot eju dak oceju 
jeburerem ma - - Jesus Cristo eju. Iboap muwẽnuwẽn oceju eywebe 
dak ocebuxim ixeyũ eju jeburerem am. 4 Ijudup mubarararag̃ oceju 
eywebeaptum eymucokcok am. Wuycokcoksũ g̃u aceꞌe - - wuycokcok 
cĩcã ma. Darem g̃u dak wuycokcog̃ acesop - - soat em ma.

5 Deus kabia buxim eꞌem. Ikẽrẽat kug̃ g̃u ixe. Kaꞌũmg̃u kabiok Deus 
xe. Ikẽrẽat oꞌjukuk g̃u - - pũg̃ em tak kaꞌũma. Jesus Cristo juk adi 
iboap oꞌg̃uwẽnuwẽn ocewebe. Iboap ekawẽn muwẽnuwẽn ma oceju 
dak eywebe. 6 “Deus eju jeburerem oceju” i wuyju eꞌem pima ikẽrẽat 
mujurũg̃rũg̃ maꞌg̃u wuyju, napa ma wuyju eꞌem. Cũg̃ g̃u dak wuyju 

JOÃO 
EMUDUPMUBARARAKTUP 

KOAPATUP

jekukum. 7 Deus pit ikẽrẽat mujurũg̃rũg̃ g̃u. Ixe kabia dag̃ jekukuꞌukat 
puxim. Cedag̃ ma jekukum. Ixe ekukuap puxim wuyju jekukum pima, 
jeburerem kuka ajeku wuyeweweju. Pũg̃ tag̃ ma kuka ajeku. Deus 
ikẽrẽat uk ũg̃ wuywebewi - - soat ukꞌug̃. Iꞌukꞌug̃ wuywebewi korosa be 
ipot oꞌjedoyekereren puye. Jesus Deus ipot. Ixe wuymuisusun soat tag̃.

8 “Ikẽrẽat kug̃ g̃u õn pit” iꞌeꞌem pima, jewemug̃uykukukum wuyju. 
Napa ma wuyju eꞌem:
— Ikẽrẽat kug̃ g̃u õn pit — i.

9 Apẽn cuk adi ikẽrẽat ag̃ujurũg̃rũg̃iap cuy ag̃uwẽn Deus pe. Imuwẽn 
puje, ixe ikẽrẽat juꞌuk wuywebewi. Soat juꞌuk ikẽrẽat, ixe soat em apẽn 
cuk adi oꞌeꞌe iap tag̃ eꞌem puye. Cũg̃ ma ixe wuykug̃. Ixe wuymuisusun 
soat tag̃ wuywebe waram ikẽrẽat kukap puxim.

10 — Soat ipi juacat ikẽrẽat mujurũg̃rũg̃ — iꞌeꞌem Deus.
Wuyju eꞌem pima:
— Õn pit ikẽrẽat mujurũg̃rũg̃ g̃u — i; — Deus napa ma eꞌem — i 

dak wuyju eꞌem.
Imẽn eꞌem pima, wuybinũnpe g̃u Deus ekawẽn õmõm.

2  1 Bekitkit, cartadup mubarararag̃ õn eywebeaptum eywebe 
ikẽrẽat mujurũg̃rũg̃ap puxim. Wuywebe ikẽrẽat mujurũg̃ puje 

bit, wuywebeam Jesus Cristo kawẽnwẽn wuyebayat eju. Ixe Jesus 
Cristo soat podi ma cũg̃ ma. 2 Ixe ma oeꞌũ ikẽrẽat mug̃ẽg̃ẽap teida am. 
Imẽnpuye Deus ikẽrẽat ukꞌug̃ wuywebewi.
— Wuywebewi acã — iꞌũmg̃u õn pit eꞌem. — Soat pewi ipi juacayũ 

bewi ixe ikẽrẽat ukꞌug̃ — i õn eꞌem.
3 Deus ekawẽn kay kũyjobit pima dak, wuyetaybit ma wuyju Deus 

bureyũ iam. 4 Ixe ekawẽn kay kũyjobitꞌũmat pit napa ma eꞌem:
— Deus bure õn — i.

Icẽm g̃u eꞌem kũyjobitꞌũm puye. 5-6 Ixe ekawẽn kay kũyjobicayũ bit 
wararaꞌacat kayap podi ma Deus kay ip. Cekawẽn kay kũyjobin pima, 
wuyetaybit acesop Deus eju mũg̃ꞌi wuyju jekukum iam. “Deus eju mũg̃ꞌi 
oceju jekukum” i wuyju eꞌem pima, Jesus Cristo ekukuap puxim cuy 
ajeku. Ixe ekukuap puxim jekukum pima, wuyetaybit acesop Deus 
eju mũg̃ꞌi wuyju jekukum iam.

7 Oburereyũ ikukpinayũ, apẽn cuk adi ocece eywebe iaptup 
mubarararag̃ õn eywebeaptum. Iboap ekawẽn kawẽn iisuat g̃u. Kuy 
bima juk adi iboap ekawẽn epeyaꞌĩjojo - - xipan cuy epeyewekuk iap 
ekawẽn. 8 Iboap ekawẽn kawẽn iisuat puxim oꞌe Jesus ekukuap co buje. 

Ixe ekukuap kay g̃ebum pima, wuyetaybit aceꞌe iboap ekawẽn. Iboap 
ekawẽn icẽmãn. Jesus Cristo iboap ekawẽn tag̃ oekukuku - - xipan soat 
kug̃ ijodiacat kug̃. Jesus kabia buxim. Ixe ekawẽn tag̃ jekukuꞌukayũ 
kabia dag̃ jekukuꞌukayũ buxim. Ixe ajẽm puje, kabiokat kapkam iap 
puxim, ixe ekawẽn tag̃ jekukuꞌukayũ ade buye.

9 Jekitpit kay itakomaat napa ma eꞌem: — Deus ekawẽn tag̃ õn 
jekukum — i, ikẽrẽat mujurũg̃rũg̃ꞌuk puye. Kabiok tag̃ jekukuꞌukat 
puxim ixe. 10 Wuyxe wuykitpit ikukpin pima, Deus ekawẽn tag̃ wuyju 
jekukum. Soat ekawẽn tag̃ jekukuꞌukat kabia dag̃ jekukuꞌukat puxim. 
Imẽnpuye ikẽrẽat mujurũg̃rũg̃an g̃u wararaꞌacat pe. 11 Jekitpit kay 
itakomaat pit kabiok tag̃ jekukuꞌukat puxim. Kabiok tag̃ jekukuꞌukat 
itaybit g̃u poma oju iam. Imẽnpuxim jekitpit kay itakomaat warẽmtag̃ 
jekukum Deus kay kũyjobitꞌũm puye.

12 Bekitkiyũ, eyjuꞌin g̃axĩn ma juk eyetabut Jesus kay. Ijudup 
mubarararag̃ õn eywebeaptum g̃asũ eywebewi Deus ikẽrẽat oꞌjuꞌuk 
puye. Oꞌjuꞌuk Jesus Cristo oeꞌũ buye. 13 Baybayũ, eyjuꞌin cuk kuyje ma 
eyetabut Jesus kay. Ijudup mubarararag̃ õn eywebeaptum eyju Jesus 
Cristo bureyũ buye. Ixe Jesus Cristo ipi mujurũg̃ꞌisum itabẽg̃ osunuy. 
Tapupuyũ, eyjuꞌin g̃asũ ma eyetabut Jesus kay. Ijudup mubarararag̃ õn 
eywebeaptum kuy juk ikẽrẽat mujurũg̃rũg̃ꞌukayũ kukukat aꞌõbacaap 
epeg̃uꞌũm puye - - soat podi ma ikẽrẽat kukukat aꞌõbacaap epeg̃uꞌũm.

14 Wararaꞌacayũ eyꞌin kuy ma eyetabun. Ijudup mubarararag̃ õn 
eywebeaptum eyju Jesus Cristo bureyũ buye. Ipi mujurũg̃ awap ixe 
itabẽg̃ osunuy. Wararaꞌacayũ eyꞌin kapusukuruy eyetabun. Ijudup 
mubarararag̃ õn eywebeaptum eyaꞌõbaca buye. Soat em eyju g̃ebum 
Deus ekawẽn kay. Soat podi ma ikẽrẽat kukukat aꞌõbacaap epeg̃uꞌũm - - 
ikẽrẽat mujurũg̃rũg̃ꞌukayũ kukukat aꞌõbacaap epeg̃uꞌũm.

15-16 Deus kay itakomaayũ ibikuy jĩjã ikẽrẽat mujurũg̃ ãm. Jeakag̃ cĩcã 
ip ikẽrẽat kay. Imẽnpuye itabikuku jĩjã ip ikẽrẽat kay. Yobog̃an pin ip 
adeayũ xe. Imẽn jekukum pima wuyebayat bikuyap tag̃ g̃u epeku - - 
itabutꞌũmat ekukuaptag̃ acã. Imẽneju eyetabikukum g̃u juy epesop 
Deus kayꞌũmayũ emumutabikukunap kay. Ixeyũ ekukuap puxim g̃u 
juy epeku. Ixeyũ ekukuap puxim eyeku pin pima, wuyebayat ikukpin 
g̃u eyxe. 17 Itabutꞌũmayũ eꞌeap iꞌũm. Iteyũ emumutabikukunap tak 
iꞌũm. Deus bikuyap tag̃ jekukuꞌukayũ bit iꞌũm g̃u. Soat em itabẽg̃ 
jeedop ip Deus xe.

18 Bekitkit, g̃axĩn ma soat iꞌũm. Cristo kay itakoma jĩjãat omuyku iap 
awẽg̃ kuy epeyawẽg̃coco. Cristo kayꞌũmayũ kuy oꞌjebapuk ijodi - - ade. 

Imẽnpuye wuyetaybit g̃axĩn ma ipi iꞌũm iam. Cristo soat kukukan iap 
kabia omuyku. 19 Ixeyũ Cristo kayꞌũmayũ oꞌjẽm wuyxewi. Wuykadiayũ 
g̃u ip osodop - - wuykadiꞌũmayũ ma. Imẽnpuye oꞌjẽm ip wuyxewi. 
Wuykadiayũ bima kuka adi oibuꞌun g̃u ip wuyxe. Ibuꞌunꞌũm pima 
wuyxe ma kuka adi ip osodop. Imẽnpit oꞌjẽm ip wuyxewi. Imẽnpuye 
wuyetaybit wuykadi g̃u teyũku iam.

20 Deus Ibiõg̃buk xipacat cuk oꞌg̃uõm eywebe Cristo kay eyetabucap 
tomuju. Imẽnpuye soat eyju eyetaybit kawẽn icẽmãn. 21 Kawẽn icẽmãn 
itaybitꞌũmayũ g̃u eyju. Ijudup mubarararag̃ õn eywebeaptum eyetaybit 
puye kawẽn icẽmãn. Napa eꞌeꞌukat pi bewi g̃u kawẽn icẽmãn cẽmcẽm. 
Eyetaybit iboam.

22 Abuyũ dapxiyũ iap og̃uwẽn eywebe. “Jesus Deus emunaẽ g̃u” 
iꞌeꞌeꞌukayũ dapxiyũ. “Deus Jesus ebay g̃u” iꞌeꞌeꞌukayũ dapxiyũ, “Jesus 
Deus ipot g̃u” iꞌeꞌeꞌukayũ dak. Ixeyũ Cristo kay itakoma jĩjãayũ. 
23 Adeayũ etabutpe “Wetabut g̃u Jesus Deus ipot iap kay” iꞌeꞌeꞌukayũ 
Deus bureyũ g̃u. Adeayũ etabutpe “Wetabut Jesus Deus ipot iap kay” 
iꞌeꞌeꞌukayũ bit Deus burem eꞌem.

24 Kawẽn idipat cuk epeyaꞌĩjojo eyetabutꞌisum. Iboap ekawẽn tag̃ cuy 
epeku. Iboap ekawẽn tãg jekukum pima, Cristo eju mũg̃ꞌi epekuku 
soat em - - cebay bikuyap tag̃ tak.

25 — Eyag̃uyisum eyju jekukum ijodi bima — i juk adi oꞌe Cristo 
wuywebe. — Soat em Deus xe eyetait epesop eyeꞌũ buje dak — i juk 
adi oꞌe Cristo wuywebe.

26 Itabutꞌũmayũ ma eymug̃uykukuku ojuy jekukum. Imẽnpuye ijudup 
mubarararag̃ õn eymukũyjoaptum. 27 Eyju bit Deus biõg̃buk kukayũ 
Cristo Deus biõg̃buk oꞌg̃uõm eywebe buye. Ixe biõg̃buk nuynuy eywebe. 
Imẽnpuye:
— Ocemutaybitbinꞌukat cuy eg̃udot ocekay — iꞌũmg̃u juy epeꞌeꞌe.

Eywebe dopdopꞌukat acã eymutaybitbin soan. Napa g̃u xeku 
eymutaybitbin - - icẽmãn.
— Deus biõg̃buk pe eymutaybitbinap tag̃ cuy epekuku — i õn eꞌem 

eywebe.
Cristo eju mũg̃ꞌi dak cuy epekuku.

28 Bekitkit, soat em cuy Cristo eju mũg̃ꞌi epekuku. Ixe waram 
jeꞌbapuk ijodi. Ixe eju mũg̃ꞌi jekukum pima, wuyaꞌõcam acesop ixe 
ajẽm puje. Wuysũsũn g̃u acesop ixe ajẽm puje. Acejemunẽm g̃u 
cebuxim. 29 Eyetaybit Deus cũg̃ ma iam. Imẽnpuye eyetaybit cũg̃ ma 
jekukuꞌukayũ ixe ebekitkiyũ iam.

3  1 G̃ebum cuy epesop wuyebayat xe wuykukpin cĩcã iap kay. Deus 
eꞌem wuywebe:

— Webekitkit eyju — i.
Icẽmãn Deus ebekitkit wuyju. Deus kayꞌũmayũ bit itaybit g̃u Deus 
ebekitkit wuyju iam, Jesus Deus ipot iam itaybitꞌũm ip puye. 2 Oburereyũ 
ikukpinayũ, g̃asũ wuyju Deus ebekitkit. Wuyetaybit g̃ũg̃ũn ma apẽn 
g̃uyjom acesop iam. Waram Cristo ebapuk puje bit, ixe joꞌiayũm 
acesop. Wuyetaybit aceꞌe apẽn ixe omuyku iam, ixe ajojojo buye. Ixe 
joꞌiayũm acesop ixe ajojojo buye. 3 Cristo joꞌi acesop iap wiwim cĩcã 
wuyju. Cristo ikẽrẽat kug̃ g̃u. Ikẽrẽat oꞌjukuk g̃u - - pũg̃ em tak kaꞌũma. 
Soat tag̃ iisu. Imẽnpuye wuyju dak wuybuꞌu ikẽrẽat mujurũg̃ ãm. 
Wuyag̃uyisum cuy ajeku.

4 Ikẽrẽat mujurũg̃rũg̃ꞌukat kũyjobit g̃u Deus aꞌõ kay. Ikẽrẽat mujurũg̃rũg̃ap 
Deus aꞌõ kay kũyjobitꞌũmap coꞌi. 5 Cristo oꞌjebapuk wuykay ikẽrẽat uk 
am soat pewi ijodiacat pewi. Eyetaybit iboam. Ixe bit ikẽrẽat kug̃ g̃u. 
Kaꞌũmg̃u ikẽrẽat cebe. 6 Cristo eju mũg̃ꞌi jekukuꞌukat ibun g̃u jekukum 
ikẽrẽat mujurũg̃rũg̃. Ikẽrẽat mujurũg̃rũg̃ꞌukat pit itabut g̃u oꞌe Cristo 
kay. Ibuꞌu jĩjã mabuk Cristo aꞌõ dag̃ jeku am.

7 Bekitkit, eydayꞌemꞌum cuy epesop itabutꞌũmayũ be eymug̃uykukuap 
puxim. Cũg̃ ma jekukuꞌukayũ ma cũg̃ ma Deus xe Cristo buxim. 
8 Ikẽrẽat mujurũg̃rũg̃ꞌukayũ bit Satanás ebekitkit - - ibiõg̃buk kẽrẽayũ 
kukukat ebekitkit. Ixe Satanás ikẽrẽat mujurũg̃rũg̃ꞌuk osunuy ipi 
mujurũg̃ꞌisum. Deus ipot osodot ijodi ixe eꞌeap muꞌũm ãm.

9 Deus ebekitkit ibun g̃u jekukum ikẽrẽat mujurũg̃rũg̃, Deus biõg̃buk 
nuynuy cebe ip puye. Ibaꞌore cebe ip ibun ikẽrẽat kuk am Deus ixeyũ 
ebay buye. 10 Ibapuk cĩcã wuyxe abuyũ Deus ebekitkit iap, abuyũ 
Satanás ebekitkit iap tak. Cũg̃ g̃u jekukuꞌukayũ Deus ebekitkit g̃u. 
Wararaꞌacat kay itakomaayũ dak Deus ebekitkit g̃u ip.

11 — Xipan cuy epeyewekuk — i õn eꞌem eywebe.
Jesus Cristo kay eyetabutꞌisum cuk iboap ekawẽn epeyaꞌĩjojo. 12 Caim 
ekukuap puxim g̃u juy ajeku. Ixe Caim ikẽrẽat mujurũg̃rũg̃ꞌukayũ 
kukukat ebekit osunuy - - Satanás ebekit. Ixe jekitpitꞌũm oꞌyaoka. Caim 
ma cekawẽnkẽrẽ osunuy. Ikitpit pit cekawẽntip osunuy. Imẽnpuye 
Caim itabutkarey oꞌe jekitpit kay. Imẽnpuye oꞌyaoka.

13 Okitpitpiyũ, itabutꞌũmayũ itakoma eykay bima, “Pẽnpuye xeꞌe 
itakoma ip wuykay?” iꞌũmg̃u juy epeꞌe eyewewebe. 14 Ipiatꞌajojoap kay 
cumayũ ekukuap puxim g̃u wuyju jekukum. Wuyag̃uyisum ma wuyju 
jekukum. Wuyxe wararaꞌacat ikukpin - - itabucat. Imẽnpuye wuyetaybit 

aceju g̃u ipiatꞌajojoap kay iam. Ikẽrẽm wararaꞌacat kukukꞌukat pit 
yag̃uyisum g̃u jekukum. Imẽnpuye ixe jeꞌju ipiatꞌajojoap kay. 15 Jekitpit 
kay itakomaat ikẽrẽat kug̃ Deus xe waraꞌacat oꞌyaokaiat coꞌi. Ikẽrẽat 
mujurũg̃ap epereꞌũm pima, wararaꞌacat oꞌyaokaiat yag̃uyisum g̃u 
jekukum ijodi. Eyetaybit iboam. Deus xe g̃u jeenuy jeꞌũ buje dak. 16 Cristo 
oeꞌũ wuyeꞌũap puxim. Imẽnpuye wuyetaybit Cristo xe wuykukpin cĩcã 
iam. Wuyju dak wuybuꞌun g̃u juy ajop wuyeꞌũ ãm wararaꞌacat eꞌũap 
puxim - - itabucat eꞌũap puxim ixeyũ ikukpin wuyxe buye. 17 Wuyju 
dak wuyetabotaidabotbon cuy ajop ibubutꞌũmayũ kay - - itabucayũ 
kay - - wuykitpitpiyũ kay. Wuybubut ade bima, iꞌin cuy ag̃ũm ixeyũ be. 
Iũm ãm wuybuꞌu bima bit, teꞌe ma wuyju eꞌem “Deus ikukpin ocexe” 
i. 18 Bekitkit, wararaꞌacat puywanꞌũm pima, teꞌe ma kuka ace cebe ip 

“Eykukpin oxe” i. Icẽmãn wararaꞌacat ikukpin wuyxe bima, xipan cuy 
ixeyũ ajukuk, wuybubutꞌin tak cuy ag̃ũm cebe ip.

19 Xipan wararaꞌacat kug̃ pima, wuyetaybit kawẽn icẽmat tag̃ wuyju 
jekukum iam. Imẽnpuye:
— Kawẽn icẽmat tag̃ paxi juk adi ocekuku? — iꞌũmg̃u aceꞌe Deus 

pe cetabutpe bima.
Imẽnpuye wuypararam g̃u ajop ixe etabixe bima. 20 Ikẽrẽat mujurũg̃ 
puje dak, “Oceju ikẽrẽat kug̃ Deus xe” i wuyju eꞌem wuywebe ma. 
Deus pit wuyetaybicap podi ma itaybit. Ixe itaybit teyũku ibuꞌu oꞌe 
ip ikẽrẽat mujurũg̃ ãm iam. Imẽnpuye:
— Oceju ikẽrẽat kug̃ Deus xe,” iꞌũmg̃u juy ace. Wuypararam g̃u juy 

ajop Deus etabutpe. 21 Oburereyũ ikukpinayũ, ikẽrẽat kug̃ paxi wuyju 
iap kay wuyag̃uykorererenꞌũm pima, wuyaꞌõcam cuy ajop Deus etabixe. 
22 Ixe xewi wuyemukaypinput acejat. Ixe ekawẽn kay kũyjobit pima, 
kuka wuyemuojuyjuy acejat cexewi ixe bikuyap tag̃ jekukum pima dak.

23 — Eyetabun cuy epesop okpot kay - - Jesus Cristo kay — iꞌeꞌem 
Deus wuywebe. — Ikukpin cuy epeyewekuk — i dak. Imẽn Deus eꞌem 
wuywebe. Imẽn Cristo dak cuk adi oꞌe wuywebe. 24 Deus ekawẽn kay 
kũyjobicat Deus eju mũg̃ꞌi jekukum. Deus tak jekukum mũg̃ꞌi ceweju 
ip - - jebekitkiyũ eju. Ixe jebiõg̃buk oꞌg̃uõm wuywebe. Wuyetaybit Deus 
soat em jekukum mũg̃ꞌi wuyweju iam ibiõg̃buk nuynuy wuywebe buye.

4  1 Oburereyũ ikukpinayũ, wuymug̃uykukukuꞌukayũ omuy soat 
kaka dag̃ - - ade. Imẽnpuye soat ekawẽn kay bit eyetabun g̃u juy 

epesop - - “Deus biõg̃buk omuy ocewebe” iꞌeꞌeꞌukayũ ekawẽn kay. Koap 
eyaꞌõpicũg̃cũg̃ cĩcã juy epesop ixeyũ ekawẽn kay.

— Deus ekawẽn tag̃ paxi ite wuymutaybitbin - - cekawẽn tag̃ g̃u xeꞌe? 
— i juy epeꞌe eyewewebe.

— Deus biõg̃buk omuy ocewebe — iꞌeꞌem ip napa ma.
2 Eyetaybit put abuyũ ixeyũꞌin Deus aꞌõbi wuymutaybitbin iam, abuyũ 
ixeyũꞌin jekpiwatpi wuymutaybitbin iam tak. “Jesus Deus emunaẽ” 
iꞌeꞌeꞌukayũ Deus aꞌõbi wuymutaybitbitꞌukayũ, “Jesus ijodian oꞌe” 
iꞌeꞌeꞌukayũ dak. Deus biõg̃buk omuy ixeyũ be. 3 “Jesus ijodian g̃u 
oꞌe” iꞌeꞌeꞌukayũ bit Deus aꞌõbi g̃u wuymutaybitbin - - jaꞌõbi acã. Deus 
biõg̃buk nuynuy g̃u cebe ip. Cristo kay itakoma jĩjãat aꞌõbi ixeyũ 
wuymutaybitbin. “G̃axĩn ma Cristo kayꞌũm cĩcãat omuyku” iap awẽg̃ 
kuy juk epeyawẽg̃coco. Kuy ijodi ma omuy.

4 Bekitkit, Deus ebekitkiyũ eyju bit. Cristo kayꞌũm cĩcãat itabutꞌũmayũ 
kukat. Ixe yaꞌõbaca. Deus biõg̃buk pit ixe bodi ma yaꞌõbaca - - eywebeat. 
Imẽneju jewexe Deus ekawẽn muwẽnuwẽnꞌukayũ aꞌõbacaap kuy 
epeg̃uꞌũm. 5 Apẽn itabutꞌũmayũ eꞌe am ma ip kawẽnwẽn soat em 
jewexe Deus ekawẽn muwẽnuwẽnꞌukayũ. Itabutꞌũmayũ ixeyũ ekawẽn 
kay jĩjã, itabutꞌũmayũ kukukat kadi ip puye. 6 Wuyju bit Deus kadiayũ. 
Deus bureyũ wuyekawẽn cocoꞌuk. Deus bureꞌũmayũ bit wuyekawẽn 
cocoꞌuk g̃u. Imẽneju wuyetaybit abuyũ Deus biõg̃buk aꞌõbi icẽmãn 
wuymutaybitbin iam, abuyũ cedag̃ g̃u wuymutaybitbin iam tak.

7 Oburereyũ ikukpinayũ, Deus ibikuy wuywebe xipan jewekuk am. 
Imẽnpuye xipan cuy acewekuk. Xipan wararaꞌacat kukukꞌukayũ Deus 
ebekitkit. Deus bureyũ ixeyũ. 8 Deus xe soat ijodiat ikukpin. Jekpiwatpi 
ma wuykay. Imẽnpuye ikukpin wararaꞌacat kug̃ꞌũm pima Deus burem 
g̃u kuka ace. 9 Wuykay jekpot mudot puje, Deus jexe wuykukpinap 
oꞌg̃ubapuk wuywebe. Pũg̃ ma Deus ipot. Oꞌg̃udot ijodi wuykay soat 
em wuyetait wuydop am cexe wuyeꞌũ buje. Imẽneju wuyetaybit 
wuykukpin cĩcã Deus xe iam. 10 Wuyxe Deus ikukpin g̃u osunuy kuyje. 
Ixe xe bit wuykukpin cĩcã ajop. Imẽnpuye jekpot oꞌg̃udot wuykay. 
Oꞌg̃udot ikẽrẽat uk am wuywebewi. Deus ikẽrẽat ukꞌug̃ wuywebewi 
ipot oeꞌũ buye. Oeꞌũ ikẽrẽat mug̃ẽg̃ẽap teida am.

11 Oburereyũ ikukpinayũ, Deus xe wuykukpin cĩcã ajop. Imẽnpuye 
wuyju dak xipan cuy acewekuk. 12 Wuywebe Deus ijo baꞌore. Xipan 
jewekug̃ pima, Deus wuyweju mũg̃ꞌi jekukum. Deus wuyweju mũg̃ꞌi 
jekukum pima, xipan wararaꞌacat ajukuk apẽn Deus xipan wuykug̃ iap 
puxim. 13 Deus cuk jebiõg̃buk oꞌg̃uõm wuywebe. Imẽnpuye wuyetaybit 
Deus eju mũg̃ꞌi wuyju jekukum iam, ixe wuyweju mũg̃ꞌi jekukum iam 
tak. 14 Deus ipot eꞌeap cuk adi ocejojojo. Imẽnpuye:

Deus jekpot oꞌg̃udot wuydaxijo am - - soat taxijo am ipi watwat taxijo 
am — i oceju eꞌem soat pe.
15 Wuybisũnꞌũm pima “Jesus Deus ipot” iꞌe am wararaꞌacayũ be, soat 
em Deus jekukum wuyweju; wuyju dak soat em jekukum ceweju - - 
Deus eju. 16 Deus jekpot oꞌg̃udot wuydaxijo am. Imẽnpuye wuyetaybit 
Deus xe wuykukpin cĩcã iam. Wuyetabut tak Deus xe wuykukpin 
cĩcã iap kay.

Soat ipi watwat ikukpin Deus xe. Xipan wararaꞌacat kug̃at Deus eju 
mũg̃ꞌi jekukum. Deus tak jekukum mũg̃ꞌi ceweju. 17 Deus eju mũg̃ꞌi 
jekukum pima ixe buxim wuyju dak xipan wararaꞌacat ajukuk. Deus 
ipiat supiꞌajoat kũyjobitꞌũmayũ be ikẽrẽat muju rũg̃rũg̃ꞌukayũ be. 
Ipiatꞌajoan pima wuypararam g̃u acesop ixe etabixe. Wuyaꞌõcam 
acesop cetabixe. Ijodi bima Cristo ekukuap puxim wuyju dak jekukum 
puye, wuyaꞌõcam acesop cetabixe. 18 Wuyxe wararaꞌacat ikukpin pima, 
wuypararam g̃u kuka ace Deus etabixe. Deus buxim ikukpin wararaꞌacat 
kug̃ pima bit, wuypararaap ajukuk g̃u wuyweju. Wuyparara bima bit:
— Ipiat supiꞌajoat xeꞌe Deus wuywebe? — i kuka ace wuywebe ma.

Wuyparara bima, ibaꞌore wuywebe Deus puxim wararaꞌacat kuk am 
ikukpin.

19 Kuyje Deus xe wuykukpin cĩcã ajop. Imẽnpuye wuyju dak g̃asũ wuyxe 
Deus ikukpin cĩcã, wararaꞌacayũ dak ikukpin wuyxe. 20 Wararaꞌacat 
kay itabucat kay wuyetakoma bima, napa ma wuyju eꞌem:
— Deus ikukpin oxe — i.

Kaꞌũma ma Deus oꞌjojojo buk. Deus ma ijojom g̃u wuyju. Wuyxeacat 
pit ijojom soat em. Wuyxe wuyemumujojoyũ ikukpinꞌũm pima, ibaꞌore 
wuywebe ikukpin wuyemumujojoꞌũm kuk am.

21 — Deus ikukpin eyxe bima, xipan cuy eykitpitpiyũ dak epejukuk 
— i juk adi oꞌeꞌe Cristo wuywebe.

5  1 Jesus Deus emunaẽ iap kay itabucayũ Deus ebekitkiyũ. Wuyxe 
bekitkiyũ ebay ikukpin pima, ixe ebekitkiyũ dak ikukpin ma 

wuyxe. 2 Wuyxe Deus ikukpin pima, ixe ekawẽn tag̃ jekukum pima 
dak, wuyetaybit acesop wuyxe Deus ebekitkiyũ ikukpin iam. 3-4 Soat 
pe Deus ebekitkit pe Deus kayꞌũmayũ aꞌõbacaap muꞌũm put. Wuyju 
itabutꞌũmayũ aꞌõbacaap muꞌũmuꞌũm Jesus kay wuyetabut puye. 
Ibaꞌore g̃u wuywebe kũyjobit am yaꞌõ kay, ixe aꞌõbacaap kug̃ puye. 
Deus wuyxe ikukpin pima, cekawẽn tag̃ ajeku. Deus ikukpin wuyxe 
bima, “Ocebuꞌu ixe ekawẽn kay kũyjobit am,” iꞌũmg̃u kuka ace. 5 Abu 

be Deus kayꞌũmayũ aꞌõbacaap muꞌũm put? Jesus Deus ipot iap kay 
itabucayũ be acã.

6 Jesus Deus emunaẽ ma. Ixe Jesus oajẽm Deus bikuyap tag̃ jeku am. 
Imẽnpuye soat em kũyjobit osunuy Deus aꞌõ kay. Imẽnpuye idibi be 
oꞌjewemubatisanat. Oeꞌũ korosa be. Oꞌjedoyekereren korosa be soat em 
wuydop am Deus xe. Soat em ma Deus emunaẽ osunuy. Jeꞌũ buje dak Deus 
emunaẽ osunuy. G̃asũ dak Deus emunaẽ. 7-8 Ixe Jesus oajẽm wuymutaybit 
am “Õn Deus ipot” iam. Wuyetaybit ixe Deus ipot iam apẽn ixe idibi 
be oꞌjewemubatisanat iap kay g̃ebum pima, apẽn ixe oꞌjedoyekerereren 
iap kay dak. Cewemubatisanap acã g̃u wuymutaybitbin icẽmãn Jesus 
Deus ipot iam. Cedoyekerererenap tak iboam wuymutaybitbin. Deus 
biõg̃buk tak wuymutaybitbin Jesus Deus ipot iam. Ixe biõg̃buk icẽmãn 
eꞌem wuywebe. 9 Ijodiacat Jesus Deus ipot iap muwẽnuwẽn wuywebe. 
Wuyetabut ixeyũ ekawẽn kay. Deus tak Jesus okpot iap oꞌg̃uwẽnuwẽn 
wuywebe. Ijodiacayũ eꞌeap podi ma icẽmãn Deus eꞌem. Imẽnpuye 
wuyetabun cuy ajop ixe ekawẽn kay. 10 Deus oꞌe:
— Jesus okpot icẽmat — i.

Ixe ipot kay itabucat eꞌem jewebe ma:
— Cũg̃ ma oꞌe owebe wetabut am Deus ipot kay — i.

Deus kay itabutꞌũmat pit napa ma eꞌem: — Deus dapxi — i. Tũibe 
Deus dapxi iãn eꞌem itabutꞌũmat, Deus eꞌeap kay itabutꞌũm puye - - 

“Jesus okpot” iꞌeꞌeap kay itabutꞌũm puye.
11 — Eyag̃uyisum epeku ijodi bima okpot oeꞌũ eywebeam puye — 

iꞌeꞌem Deus soat pe wuywebe. — Soat em eyetait epesop oxe eyeꞌũ 
buje dak — iꞌeꞌem wuywebe.
12 Ipot kay itabucayũ ma yag̃uyisum jekukum ijodi. Soat em Deus xe 
itait jeedop ip jeꞌũ buje dak. Itabutꞌũmayũ bit yag̃uyisum g̃u jekukum 
ijodi. Soat em Deus wi wũy ma jeedop ip ceꞌũ buje dak.

13 Eyetabut Deus ipot kay. Imẽnpuye eyag̃uyisum eyju jekukum ijodi 
bima. Eyeꞌũ buje dak soat em eyetait epesop Deus xe. Ijudup mubarararag̃ 
õn iboam eymutaybit am. 14 Deus eju wuyju kawẽnwẽn. Ixe bikuyap 
tag̃ cexewi iojuyjuy bima, ixe wuyekawẽn cocom. Wuyetaybit iboam. 
Imẽnpuye wuyparara g̃u kawẽn ãm ceweju. Ijudup mubarararag̃ õn 
eymutaybit am iboam. 15 Wuyetaybit ixe soat em wuyekawẽn cocom 
iam. Wuyekawẽn cocom cexewi wuyju iojuyjuy bima. Imẽnpuye 
wuyetaybit ixe xewi wuyemukaypin ajat iam.

16-17 Wuykitpit pe ikẽrẽat mujurũg̃ puje, acekawẽn cuy Deus eju ixe 
beam. Deus iboap juꞌuk cebewi ikẽrẽat. Ixe soat em itait jeenuy Deus 

xe ceꞌũ buje. Cũg̃ g̃u wuyju jekukum pima ikẽrẽat mujurũg̃rũg̃ wuyju 
Deus xe. Pũg̃ pit ikẽrẽat jĩjã Deus xe ikẽrẽat mujurũg̃rũg̃ap. Waraꞌat 
podi ma ikẽrẽ cexe. Wuybure iboap mug̃ẽg̃ẽm pima, ikẽrẽat mug̃ẽg̃ẽm 
pima, “Epeyekawẽn cuy Deus eju ixe beam,” iꞌũmg̃u õn eꞌem eywebe. 
Iboap mug̃ẽg̃ẽxiat soat em ipiatpiꞌajojom jeenuy. Deus wi wũy ma 
jeenuy ceꞌũ buje dak.

18 Deus ebekitkiyũ ibun g̃u ikẽrẽat mujurũg̃rũg̃ Deus ipot ag̃ ip cekay 
buye. Ikẽrẽat mujurũg̃rũg̃ꞌukayũ kukukat pe Deus ebekitkit kuk paꞌore, 
Deus ipot ag̃ ip cekay buye.

19 Wuyetaybit Deus aꞌõ kay wuyju iam. Wararaꞌacayũ bit ikẽrẽat 
mujurũg̃rũg̃ꞌukayũ kukukat aꞌõ kay acã - - itabutꞌũmayũ.

20 Wuyju acã wuyetaybit Deus ipot kuy oajẽm ijodi iam. Ixe juk adi 
wuymutaybitbin oeku apẽn Deus omuyku iam. Imẽnpuye wuyetaybit 
apẽn Deus omuyku iam. Ixe acã Deusat. Soat em Deus eju mũg̃ꞌi wuyju 
jekukum - - cũg̃at eju. Ixe ipot eju dak mũg̃ꞌi wuyju jekukum - - Jesus 
Cristo eju. Ixe acã Deusat. Ixe eju mũg̃ꞌi jekukuꞌukayũ yag̃uyisum 
jekukum ijodi. Soat em itait jeedop ip Deus xe ceꞌũ buje dak.

21 Bekitkiyũ, eyetabun g̃u juy epesop Deus pabi kug̃ ojuyacat kay!
Ibũrũ ma. 

1 Tũũ, ijudup mubarararag̃ õn ewebeaptum, eꞌĩyũ beaptum tak. 
Jesus kay itabucayũ kukukat õn. Eykukpin oxe. Wararaꞌacayũ xe dak 
eykukpin - - soat xe. 2 Eykukpin ocexe, wuyju kawẽn icẽmat kay buye. 
Soat em wuyju g̃ebum iboap ekawẽn kay. Wuyag̃uybaꞌũm g̃u iboap 
ekawẽn kay. Soat em iboap ekawẽn tag̃ ajeku.

3 — Bay, xipan cuy wuykuk — i õn eꞌem Deus pe - - wuyebay be, Jesus 
Cristo be dak - - Deus ipot pe. — Etabotaidabotbon cuy eg̃uy wuykay 
— i õn eꞌem cebe. — Wuyag̃uymubabibin cuy eg̃uy — i õn eꞌem cebe.
Wuyju kawẽn icẽmat tag̃ jekukum pima, imẽn ip wuykug̃, xipan 
wararaꞌacat kug̃ pima dak.

4 Eꞌiyũ ekukuap awẽg̃ oyawẽg̃tobuxik. Pũg̃ g̃u ixeyũꞌin kawẽn icẽmat 
tag̃ jekukum - - wuyebay be wuyawẽwẽap ekawẽn tag̃. Ocokcok cĩcã 
oce ixeyũ awẽg̃tobuxik puje.

5 — Tũꞌũ ikukpinat, xipan cuy epeyewekuk — i õn eꞌem ewebe.
Iboap ekawẽn kawẽn iisuat g̃u - - kawẽn kuyat. Kuy bima xipan 
cuy epeyewekuk iap ekawẽn ayaꞌĩjojo - - Jesus kay wuyetabunꞌisum. 
6 Xipan cuy epeyewekuk iap ekawẽn kuy epeyaꞌĩjojo Jesus Cristo kay 
eyetabunꞌisum. Xipan jewekug̃ pima Deus ekawẽn tag̃ tak kuka ajeku.

7 Wuymug̃uykukuꞌukayũ oꞌjepõg̃põg̃põg̃ soat kaka dag̃.
— Jesus Cristo ijodian g̃u oꞌe — iꞌeꞌem ip.

Imẽn eꞌeꞌukat wuymug̃uykukukuꞌukat. Cristo kay itakoma jĩjã 
ip. 8 Imẽneju eydayꞌemꞌum cuy epesop ixeyũ be eymug̃uykukuap 

puxim. Ixeyũ be eymug̃uykuku buje, eyekapikaptei epejat g̃u Deus 
xewi. Eymug̃uykukuꞌũm pima bit, Deus jeymucokcog̃ cĩcã eywebe 
eyekapikaptei ũm puje - - soatei ũm puje.

9 Cristo be wuymutaybitbinap kayꞌũmayũ ma Deus bikuyap tag̃ g̃u 
jekukum - - waraꞌat tag̃ acã. Deus bure g̃u ip. Itabut g̃u ip Deus kay. 
Cristo be wuymutaybitbinap tag̃ jekukuꞌukat pit pũg̃ tag̃ ma jekukum 
Deus eju. Deus tak pũg̃ tag̃ ma jekukum ixeyũ eju. Deus ixeyũ bure 
eꞌem. 10 Cristo ekawẽn imutaybitbinꞌũmat aꞌõ kay g̃u juy epesop. Ixeyũ 
juy epeg̃uõm g̃u eydukꞌa be, eykay yajẽm puje ip.
— Deus xipan cuy jeykuk — iꞌũmg̃u dak cuy epeꞌe cebe ip eyxewi 

ijẽm puje.
11 Wuydukꞌa be ixeyũ muõm puje, wuyju dak ixeyũ bureyũm kuka 
acesop ikẽrẽat mug̃ẽg̃ẽm.

12 Soat muwẽn pin puk õn eywebe. Imẽnpit obuꞌu oce soat muwẽn 
ãm eywebe taperadup pe. Cu ojuy bit aꞌg̃u õn eyka be eyjom kawẽn 
ãm eyweju. Kawẽnwẽn pima, wuycokcokap yobog̃ jeꞌe.

13 Ekibit iyũ kato mujujum eywebe. Ekibit tak Deus emunaẽ. Ijudup 
mubarararag̃ õn eywebeaptum.

Ibũrũ ma. 

1 Gaio, ijudup mubarararag̃ õn ewebeaptum. Jesus kay itabucayã 
kukukat õn. Ekukpin oxe icẽmat aꞌõ kay wuyetabut puye.

2 Obure ikukpinat, ewebeam õn kawẽnwẽn Deus eju.
— Bay, xipan cuy Gaio ejukuk iwãtaxipinap puxim — i õn eꞌem cebe.

Wetaybit etabut cĩcã Jesus kay iam, kuy juk awẽg̃ oyawẽg̃tobuxik puye. 
3 Wuykitpitpiyũꞌin oajẽm okay - - exewiayũ. Awẽg̃ ip oꞌyawẽg̃muwẽn owebe.
— Gaio soat em kawẽn icẽmat tag̃ jekukum — i juk oꞌe ip owebe. — 

Cũg̃ ma ixe jekukum — i juk oꞌe ip owebe.
Ocokcok cĩcã oce awẽg̃tobuxik puje. 4 Ebekitkiyũ kawẽn icẽmat tag̃ 
jekukum iap awẽg̃ tobuxik puje, soat podi ma ocokcok oce.

5 Obure, ekukpin oxe. Ẽn xipan wuykitpitpiyũ kug̃ waraꞌat ka watwat 
maꞌg̃u ip. Cũg̃ ma ewebe xipan ixeyũ kuk am.

6 — Gaio juk adi xipan cĩcã ocekuk — i juk oꞌe ip itabucayũ - - exewi 
oajẽmiayũ.
Exewi waram ijẽm pin pima waraꞌatka kay iju am, ibuibibug̃ g̃u juy ip 
eg̃uju. Imẽn cũg̃ ma Deus xe, Deus peam kapikpig̃ ip puye. 7 Cẽmcẽm 
ip Cristo muwẽn ãm acã. Itabutꞌũmayũ g̃u iũmũm cebe ip ibubun - - 
itabucayũ acã. 8 Imẽneju ixeyũ buywan cuy ace - - wuyju ma, itabucayũ. 
Kawẽn icẽmat muwẽn ãm ip cum. Ibuywatwan pima, Deus xe wuyju 
dak kawẽn icẽmat muwẽnuwẽnat puxim cum g̃u maꞌg̃u wuyju ixeyũ eju.

9 Carta yopĩcat kuy otupmuju ekay exe itabucayũ beaptum. Diótrefes 
pit itabucayũ kukat ojuy oꞌe wararaꞌacayũ xe - - itabucayũ xe. Ixe 

Diótrefes kũyjobitꞌũm waꞌõ kay. 10 Imẽnpuye apẽn ixe Diótrefes cuk 
adi xipan g̃u wawẽg̃ oꞌg̃uwẽnuwẽn iap og̃uwẽn eywebe eykay wajẽm 
puje, apẽn ixe juk adi ocemuymuy iap tak og̃uwẽn eywebe. Omuymuy 
ã g̃u ixe bit. Wararaꞌacayũ kug̃ tak xipan g̃u. Wuykitpiyũ ajẽm puje, 
g̃uõm g̃u jedukã be. G̃uõmat g̃u dak ip Deus eju kawẽnwẽnapꞌa be. 
G̃ujẽmjẽm tak ip ya bewi.

11 Obure ikukpinat, xipatꞌũmat ekukuap puxim g̃u juy ejeku - - xipacat 
ekukuap puxim acã. Xipacat mujurũg̃rũg̃ꞌukayũ Deus ebekitkiyũ eꞌem. 
Ikẽrẽat mujurũg̃rũg̃ꞌukayũ bit cebekitkiyũ g̃u.

12 Soat wuyjuyũ eꞌem:
— Demétrio xipat cĩcã — i.
— Kawẽn icẽmat tag̃ ixe jekukum soat em — iꞌeꞌem ip.
— Ixe xipat cĩcã — i oceju dak eꞌem.

Eyetaybit icẽmãn oceju eꞌem iam.
13 Soat muwẽn pin puk õn eywebe. Imẽnpit obuꞌu soat muwẽn ãm 

taperadup pe. 14 G̃axĩn ma aꞌg̃u õn cu ojuy eyka be eyjom. Acejekawẽn 
cuy wuyeweweju.

15 — Gaio juy eyag̃uymubabin yag̃uybabiꞌũmap puxim — i õn eꞌem 
Deus pe.
Katoꞌi oꞌe ewebe ebureyũ. Katoꞌi juy ece wuybureyũ be - - iboceayũ 
be - - exeayũ be. Ijudup mubarararag̃ õn eywebeaptum.

Ibũrũ ma. 

1 Õn Judas. Jesus Cristo buywatwatꞌukat õn. Tiago kitpit õn. Cartadup 
mubarararag̃ õn eywebeaptum. Deus cuk eynaẽ jebekitkiyũm. Ixe 
Deus wuyebayat. Ixe xe eykukpin cĩcã. Jesus Cristo dak soat em ag̃ 
eykay xipan eykuk am.

2 Kawẽnwẽn õn Deus eju eywebeam.
— Bay — i õn eꞌem cebe. — Etabotaidabotbon cuy eg̃uy ebekitkit 

kay — i õn eꞌem cebe. — Ixeyũ ag̃uymubabibin cuy eg̃uy — i õn eꞌem 
cebe. — Ikukpin cuy ixeyũ ejukuk — i õn eꞌem cebe.
Kuy aꞌg̃u ixe xipan eykug̃. Inaka kawẽnwẽn õn ceweju big̃ ma ixe be 
xipan eykuk am.

3-4 Oburereyũ ikukpinayũ, kuy juk cartadup mubararak ojuy og̃uy 
eywebeaptum - - Deus eydaxijojom apẽn cuk odaxijo iap puxim iaptup. 
Imẽnpit Deus kay itabutꞌũmayũ oajẽm wuykay. Ajojojoꞌũma ip yajẽm 
puje. Ibaꞌarẽm ma ip oajẽm. Cekawẽnwarun ma ip.
— Deus xipacat jeꞌg̃ũm wuywebe soat em ikẽrẽat mujurũg̃rũg̃ maꞌg̃u 

wuyju — i napa ma eꞌem ip wuywebe.
Imẽn ip Deus xipacat ũmũm wuywebe iap ekawẽn muwarururun, 
ikẽrẽat mujurũg̃rũg̃xi ip puye. Jesus Cristo acã wuykukukat. Soat 
podi ma ixe itaybit wuymutaybin am.
— Eykukukat g̃u ocekukukat pit — iꞌeꞌem ip, Jesus Cristo kayꞌũm 

ip puye.
Imẽn eꞌem Deus ekawẽntup:

Deus ixeyũ g̃uju ipiatꞌajojoap kay ikẽrẽat kug̃ puye, i. “Xipat 
g̃u eyju oxe” i jeꞌe Deus cebe ip, i.

Iboap kuyje ma ibararak osodop Deus ekawẽntup pe. Deus cuk adi 
eymutabun Jesus Cristo kay. Ixe ebekitkiyũ eyju g̃asũ. Ipiꞌũm puje dak 
ixe ebekitkiyũm epesop. Imẽneju apẽn Deus wuydaxijojom iaptup g̃u 
otupmubararak eywebeaptum. Eybuꞌũm g̃u juy epesop eyetabut am 
Jesus kay iaptup acã otupmubararak. Eydayꞌemꞌum cuy epesop Deus 
kayꞌũmayũ be eymubuꞌunap puxim iaptup otupmubararak.

5 Kuyje Deus Israel naxeg̃ebitbit oꞌtaxijo. Oꞌtujujẽm ip Egito eipi bewi. 
Itabutꞌũmayũ bit oꞌg̃uyꞌũꞌũ. Wararaꞌacayũ dujujẽm puje oꞌg̃uyꞌũꞌũ. Kuy 
eyetaybit iboam. Inaka xipat eywebe soat em ma g̃ebum am iboap 
kay. Imẽnpuye waram iboap og̃uwẽn eywebe. 6 Pũg̃pũg̃ Deus ekawẽn 
tojotjotꞌukayũꞌin Deus coꞌi iꞌe pin ip oꞌe.
— Deus coꞌi ocaꞌõbuyxi — i napa ma ip oꞌe.

Jewexe ip Deus coꞌi osodop yaꞌõbuyxi. Imẽneju Deus ixeyũ oꞌg̃uju 
ipiatꞌajojoap kay. Kabiokbog̃ pe ip oꞌg̃uju. Taomũnmũn ip dopdom 
kabiokbog̃ pe. Ijẽm paꞌore ip. Jesus Cristo ajẽm puje ipiat supiꞌajo 
cebe ip. G̃ebum cuy epesop ixeyũ kay - - jewexe Deus coꞌi yaꞌõbuyxiayũ 
kay. 7 Sodoma ka watwat ikẽrẽat mujurũg̃rũg̃xi ip osodop, Gomorra 
ka watwat tak, ibo ka xeatka watwat tak. Jewenũnꞌoꞌoꞌuk ip osodop 
ag̃okatkayũ. Powatwat kay dak osodop ip tũnꞌo am. Nũnꞌoꞌoxi ip 
osodop. Deus ipiat oꞌsupiꞌajojoat Sodoma ka watwat pe apẽn cuk adi 
ipiat oꞌsupiꞌajojoat jekawẽn tojotjotꞌukayũ xipatꞌũmayũ be iap puxim. 
Daxabog̃ pe ip oꞌg̃uju soat em ipiatꞌajo am. Oꞌg̃uju wararaꞌacat mutaybit 
am ipiat osupiꞌajoat soat ikẽrẽat mujurũg̃rũg̃ꞌukayũ be iam. G̃ebum 
cuy epesop iboap kay.

8 G̃axĩn ma eykay oajẽmiayũ kuyjeayũ buxim soat em ikẽrẽat 
mujurũg̃rũg̃ - - Deus kayꞌũmayũ. Jebinũnpe ip ikẽrẽat mug̃ẽg̃ẽm 
warẽmtaksug̃at cocom jexey joꞌiat pe buye. Deus soat podi ma yaꞌõbaca 
iap waywayway acã ip, yaꞌõ kayꞌũm puye ip. Kabi beacat muymuy 
dak ip - - idip cĩcãayũ muymuy. 9 Imẽn g̃u juk adi oeku Miguel. Deus 
ekawẽn tojotjotꞌukayũ kukukat putet Miguel i omuy. Ibiõg̃buk kẽrẽayũ 
kukukat jewaꞌõxikxig̃ oꞌe Miguel eju abu wuyꞌin Moisésꞌũm jebit jokot 
iam. Jewaꞌõxikxig̃ pima:
— Õn pit jemukorẽm g̃u — ioꞌe Miguel. — Okukukat cuy jemukorẽm 

— i acã oꞌe Miguel.
Ibiõg̃buk kẽrẽayũ kukukat oꞌjomuymuy g̃u Miguel. 10 Ixeyũ Deus 
kayꞌũmayũ bit jetaybitꞌũmap muymuy ip. Jekpiwatpi ma itaybit ip 

soan itaekat puxim. Jetaybicap g̃uꞌũmat ip. 11 Karem g̃u ipiat supiꞌajojo 
ip. Caim e dag̃ ip jekukum. Balaão buxim xipacap oꞌg̃udopat ip 
ikẽrẽat kay jĩjã ip dinheiro bu pinap tomuju ma. Kũyjobitꞌũm cĩcã 
ip Deus aꞌõ kay Coré buxim. Imẽnpuye Deus oꞌg̃uꞌũm ip. 12 Teꞌe ma 
ip jeꞌawerorom eyweju Jesus oeꞌũ iap kay g̃ebumiatꞌa o am. Iokokat 
puxim ip eyparakpe. Isũsũn g̃u ip pũg̃xirim ma jekaꞌon ma soat 
etabutpe. Wararaꞌacat kay g̃u ip g̃ebum - - jewekay acã. Wararaꞌacat 
kug̃ g̃u ip xipan - - jewekug̃ acã. Kabikerereat puxim ip - - mubaꞌatꞌũmat 
puxim - - kabido emumukap puxim. Yaꞌaꞌeꞌũmatꞌip puxim tak ip - - 
yaꞌaꞌeat ekaxi be yaꞌaꞌe g̃u iatꞌip puxim. Yopꞌukꞌukatꞌip puxim tak ip. 
Tũybiꞌukꞌukat puxim ip - - yopeꞌũat puxim. 13 Tipodoybog̃at puxim ip. 
Tipodoy iokokat muymũg̃mũg̃ kaꞌoririt eju. Imẽnpuxim isũsũnꞌũma 
ikẽrẽat mujurũg̃rũg̃ ip soat etabutpe. Teꞌe ma ip jekukum kasopta teꞌe 
ma jedaekukuꞌukata buxim. Deus kabiokat oꞌg̃uxipan ixeyũ dopdop 
am. Kabiokbog̃ pe ma jeedop ip soat em.

14-15 Kuyje ma Enoque ixeyũ oꞌg̃uwẽn - - Deus kayꞌũmayũ oꞌg̃uwẽn. Kuy 
ma ixeyũ oꞌg̃uwẽn ixeyũ kap awap ma. Ixe Enoque Adão naxeg̃ebit 
osunuy. Adão ipotpet oꞌe. Ixe ipot ipotpet oꞌe. Ixe ipotpet oꞌe. 6 be 
ipotpet ibima, Enoque oꞌjebapuk.
— Xeyũku Deus kayꞌũm cĩcãayũ — i juk adi oꞌe Enoque kuyje ixeyũ 

muwẽnuwẽn. — Isũsũn g̃u ip ikẽrẽat mujurũg̃ am Deus etabutpe — i juk 
adi oꞌe. — Cekawẽnkẽrẽ jĩjã ip — i juk adi oꞌe. — Deus muymuyxi ip — 
i juk adi oꞌe. — Imẽneju wuykukukat omuyku jekawẽn tojotjotꞌukayũ 
eju - - adeayũ eju - - soat tag̃ iisuayũ eju — i juk adi oꞌe. — Yajẽm puje, 

“Eyju ikẽrẽat kug̃ oxe,” i jeꞌe Deus jekayꞌũmayũ be — i juk adi oꞌe. — 
Deus jekayꞌũmayũ g̃uju ipiatꞌajojoap pe — i juk adi oꞌe Enoque.

16 Ixeyũ Deus kayꞌũmayũ jetakomaap pibun ma jenuycaw ma ip 
kawẽnwẽn. Soat em ip wararaꞌacat muymuy. Jewemucokcokcog̃ ma 
ip jekukum. Jeweweju ma eꞌem ip:
— Xipat õn — i.
— Xipat ẽn — iꞌeꞌem ip wararaꞌacat pe jebubut ũmap ojuy.
17-18 Wuykukukat aꞌõbi jekukuꞌukayũ kay juk eymukũyjojo Jesus 

Cristo emumujuyũ.
— Amap kabia bima itabutꞌũmayũ jebapuk eykay - - jewemucokcokꞌukayũ 

— i juk adi oꞌe ip eywebe eymukũyjojom eywaywaywayꞌukayũ.
Imẽn oꞌe ip eywebe kuy bima - - ixeyũ ajẽm awap ma. G̃ebum cuy 
epesop ixeyũ ekawẽn kay, oburereyũ. 19 Ixeyũ Deus kayꞌũmayũ Jesus 
kayayũ mubuꞌuꞌun jebureyũ kay cewejakꞌũm ãm. Deus bikuyap tag̃ g̃u 

ip jekukum - - jebikuyap tag̃ acã. Deus biõg̃buk kug̃ g̃u ip. 20 Oburereyũ, 
kuy juk eyetabut Jesus Cristo kay. Big̃ ma juy eyetabun epesop cekay 
g̃asũ bit. Ixe kay wuyetabucap soat podi ma xipat. Kawẽnwẽn cuy 
epesop Deus eju ixe biõg̃buk aꞌõbacaan. 21 Eybuꞌum g̃u juy epesop 
Deus pe eykukan xipan. Wuykukukat Jesus Cristo itabotaidabotbot 
wuykay. Ixe wuydujuu jewekay. Soat em ixe xe acesop. Iboap cuy 
epejowiwi jĩjã.

22 Pũg̃pũg̃ayũ soat em jewag̃uymuwarururun, itabutbũt ã buye. 
Eyaꞌõpurug̃ g̃u juy ip epejukuk - - eyaꞌõdidim ma. 23 Ixeyũ juy epetaxijo 
daxabog̃ pe ijuap puxim. Wararaꞌacayũ isũsũn g̃u ikẽrẽat mujurũg̃ 
ãm. Iokokat puxim ip. Teꞌe ma ip jewemucokcokcog̃. Ixeyũ dak cuy 
eyaꞌõpurug̃ g̃u epejukuk - - eyaꞌõdidim ma. Eyetakomãm cuy epesop 
ixeyũ emug̃ẽg̃ẽ kay eywebe dak ixeyũ buxim ikẽrẽat mug̃ẽap puxim.

24 Deus itaybit cĩcã wuyaꞌõmubacan am wuywebe ikẽrẽat mug̃ẽap 
puxim. Ixe wuydujuu jeka kay soat em wuynuy ãm jexe. Ikẽrẽat kug̃ 
g̃u ajop g̃ebuje bit. Soat tag̃ wuyisu acesop. Soat em wuycokcok acesop 
ixe xe. Ixe xe acesop iap soat podi ma idip.

25 — Ẽn acã Deusat — i juy acece cebe. — Kaꞌũmg̃u waraꞌat — i dak 
cuy acece cebe. — Ẽn acã wuydaxijojoꞌukat, Jesus Cristo kay ocetabut 
puye, ocekukukat kay — i juy acece cebe. — Soat podi ma ẽn xipat 
ocexe — i dak. — Soat podi ma ẽn aꞌõbuyxi jĩjã — i dak. — Soat podi 
ma ẽn aꞌõbacaap kug̃ — i dak. — Soat podi ma ẽn soat kukukat — i 
dak cuy acece cebe - - Deus pe.
Imẽn ma oꞌeꞌe ip kuyje, ipi mug̃ẽ awap. G̃asũ dak imẽn ma wuyju 
eꞌem. Soat em ma juy imẽn acece cebe.

Ibũrũ ma. 

Judas

O  Novo Testamento na língua Mundurukú de Brasil, 2da ed. ©2008, Liga Bíblica Int.; Wycliffe Bible Translators



681

1  1 Deus apẽn g̃axĩn ma juy jeꞌbapuk iap oꞌg̃uwẽn Jesus Cristo be 
ixe be iboap muwẽn ãm jebuywatwatꞌukat pe - - João be. Deus 

aꞌõbi Jesus Cristo iboap oꞌg̃ubapuk João be cexey joꞌiat pe. Ibocewi 
jekawẽn tojotjotꞌukat oꞌg̃uju João kay. Kabi bewiat oꞌg̃uju cekay. 
Oꞌg̃uju imukũyjo am apẽnape cexey joꞌian ixe be wararaꞌacayũ 
mukũyjo am iboam. 2 Deus jekawẽn oꞌg̃uwẽn ixe João be. Jesus Cristo 
kawẽn icẽmat oꞌg̃uwẽn cebe. João soat oꞌjojojoiap oꞌg̃uwẽnuwẽn, soat 
oꞌyaꞌĩjojoiap tak oꞌg̃uwẽnuwẽn. Iboap ekawẽn ibararak opop ijudup 
pe. 3 Ijudup cocoꞌukayũ icokcok jeꞌe. Apẽn g̃axĩn ma jeꞌbapukiaptup 
peat ekawẽn aꞌĩjojoꞌukayũ dak icokcok jeꞌe. Ijudup peat ekawẽn kay 
kũyjobicayũ dak icokcok jeꞌe. G̃axĩn ma jeꞌbapuk apẽn ibararak 
ijudup pe iap tag̃.

4 Õn João. Õn ijudup mubarararag̃ Ásia eipi watwat peaptum - - 7 
beatka watwat peaptum - - Jesus kay itabucayũ beaptum.
— Bay, xipan cuy ebekitkiyũ ejukuk — i õn eꞌem cebe. — Ebekitkiyũ 

ag̃uymubabibin cuy eg̃uy — i õn eꞌem cebe.
Ixe Deus itait g̃asũ. Kuyje dak itait osunuy. G̃axĩn ma jeedot g̃uto 
wuykay. 7 be omuy ibiõg̃buk Deus abikbikap topabe. Ixeyũ juy xipan 
jeykuk. Eyag̃uymubabibin cuy jeedop ip. 5-6 Jesus Cristo dak xipan 
jeykuk. Ixe eyag̃uymubabibin cuy jeenuy. Ixe soat em icẽmãn eꞌem. 
Ixe koam oꞌjetait jeꞌũap tomukadi. Ixe Jesus Cristo yaꞌõbuyxi soat ka 
kukat aꞌõbuyxiap podi ma.

Ixe xe wuykukpin cĩcã. Korosa be oꞌjedoyekerereren. Oeꞌũ 
ikẽrẽat uk am wuywebewi.

JOÃO BE DEUS 
OꞌG̃UBAPUKIAPTUP

— Paĩyũ buxim Deus peam epeyekapikpik - - webay beam — i juk 
adi oꞌe wuywebe.
Ixe soat em ma soat ipi juayũ kukan jeenuy. Imẽnpuye:
— Kaꞌũmg̃u omuy ejoꞌiat idipat — i juy acece ixe Jesus Cristo be soat 

em ma. — Kaꞌũma ma ejoꞌiat omuy yaꞌõbacaat — i dak cuy acece cebe.
Imẽn cuy acece soat em ma.

7 Ag̃ cuy epesop. Kabikerereat tag̃ ixe Jesus omuyku. Soat ma ixe 
jojo. Oꞌyaꞌõxamutokꞌiayũ dak ixe jojo ma. Soat tiwatwat jeetõtõn ixe 
dobuxik puje. Jeetõtõn ip jeg̃uycũg̃ap pibun. Imẽn ma juy jeedop ip. 
Imẽn jeꞌe.

8 — Soat kaꞌũm pima õn kuy kake — iꞌeꞌem wuykukukat Deus. — 
Soat iꞌũm puje dak õn pit kake. Kaꞌũma kake bimaat õn. Soatꞌũm 
pimaat tak õn ma — iꞌeꞌem wuykukukat Deus.
Ixe Deus soat podi ma yaꞌõbaca. Itait g̃asũ. Kuyje dak itait osunuy. 
G̃axĩn ma jeedot g̃uto wuykay.

9 Õn João - - eywag̃o. Eybuxim õn tak Jesus eju mũg̃i jekukum. 
Eybuxim õn tak ipiatꞌajojom. Õn tak soat kukukan og̃uy Jesus eju ixe 
soat kukukan pima. Õn tak eybuxim wukpiceg̃ẽ g̃u wetabucap kug̃. 
Tipꞌaweroro be juk adi og̃uy. Patmos i osunuy tipꞌaweroro butet. Iboce 
ip omuju Deus ekawẽn cuk adi og̃uwẽnuwẽn puye - - Jesus ekawẽn cuk 
adi og̃uwẽnuwẽn puye - - kawẽn icẽmat. 10 Mutoꞌo bima wukpiwan g̃u juk 
adi ocewag̃uy - - wuykukukat ekabia be. Deus biõg̃buk cuk adi wag̃uyda. 
Yaꞌõberenatꞌaꞌõ oyaꞌĩjojo onõg̃pikadiwi jededem - - parasuy joꞌiatꞌaꞌõ.

11 — G̃axĩn ma ejojojoiaptup cuy etupmubararak — ioꞌe owebe parasuy 
joꞌiatꞌaꞌõ. — Ibodup cuy etupmuju Jesus kay itabucayũ beaptum - - 7 
beat ka watwat peaptum — i juk oꞌe owebe. — Etupmuju juy Ásia 
eipi watwat peaptum - - Éfeso ka watwat peaptum, Esmirna ka watwat 
peaptum tak, Pérgamo ka watwat peaptum tak, Tiatira ka watwat 
peaptum tak, Sardes ka watwat peaptum tak, Filadélfia ka watwat 
peaptum tak, Laodicéia ka watwat peaptum tak — i juk oꞌe owebe.

12 Korepẽnꞌi oce abu paxi kawẽnwẽn oweju iam. 7 be lamparinaꞌa 
mũn ojojojo - - ouro mug̃ẽg̃ẽ. 13 Cepidase ip ijodiat coꞌiat cũg̃ꞌi osunuy. 
Jesay kug̃ osunuy iberenat kug̃. Ouro mug̃ẽg̃ẽbu kug̃ osunuy jekũmpi 
dag̃. 14 Yaoparut oꞌyanuy lã buxim - - kabidig̃pu buxim - - aopaopu buxim. 
Itasop oꞌsutanuy daxae buxim. 15 Suisopsep oꞌsuinuy bronze buxim - - 
icaat puxim - - daxa be oꞌjeieerotiat puxim - - oꞌg̃usopsupiat puxim. Ixe 
aꞌõ yaꞌõbog̃ osunuy tiꞌacapꞌaꞌõ buxim. Jororoh. Cororog̃iat puxim. 
16 Kasopta kug̃ osunuy jebaꞌat kadi - - 7 beata kug̃. Ibi bewi jekawẽn 

cẽmcẽm osunuy. Payao buxim osodop cekawẽn - - xepxep kadi ma 
tũybibiat puxim. Topasop oꞌtopanuy kaxicug̃at kaxi joꞌi.

17 Ixe dobuxik puje oꞌat cewap ceꞌũat puxim. Iꞌat puje oꞌjewebumõg̃ 
wabi jeje ibaꞌat kadi.
— Epararam g̃u juy eg̃uy — ioꞌe owebe. — Kaꞌũma kake bimaat õn. 

Soat iꞌũm puje dak õn acã ocepoyat — ioꞌe owebe. 18 — Soat em ma õn 
wetabẽg̃. Kuy juk adi weꞌũ ojop. G̃asũ bit ocetait waram. Waram pit 
ojeꞌũ g̃u. Waꞌõbi ma ijodiacat jeꞌũꞌũm. Waꞌõbi ma ceꞌũꞌũayũ dopdopap pe 
jeedop ip — ioꞌe owebe. 19 — G̃axĩn ma ejojojoiaptup cuy etupmubararak, 
g̃asũ jebapukpug̃ ewebe iaptup tak, g̃uyjom jeꞌbapuk ewebe iaptup 
tak — ioꞌe owebe. 20 — Kasopta kug̃ õn obaꞌat kadi - - 7 beata — ioꞌe 
owebe. — Lamparina mũn tak 7 be opop. Iboap ejojojo kuy — ioꞌe 
owebe. — Apẽg̃ap ibo iam pit etaybit g̃u. Iboam pit õn jemutaybin — 
ioꞌe owebe. — Lamparina mũn Jesus kay itabucayũ buxim - - 7 beatka 
watwat puxim - - Deus ekawẽn tojotjotꞌukayũ buxim — ioꞌe.

Imẽn onõg̃pikadiat oꞌjekawẽn owebe - - Jesus oꞌjekawẽn owebe.

2  1 — Cartadup cuy etupmubararak Éfeso ka watwat kukukat 
awẽwẽaptum - - Jesus kay itabucayũ kukukat awẽwẽaptum — 

ioꞌe owebe onõg̃pikadiat.
Õn ma kasopta kug̃ obaꞌat kadi. 7 beata kug̃ õn. Lamparinaꞌa 
mũn pidase õn cũg̃cũg̃ - - 7 beayũ pidase - - ouro mug̃ẽg̃ẽyũ 
pidase. Jeyawẽ õn. 2 Wetaybit cũg̃ ma juk adi epekuku iam. 
Wetaybit cuk adi epeyekapikpik cĩcã iam. Eyetaxi dak cuk 
adi epesop ipiatꞌajojom. Xipatꞌũmayũ kay g̃u jĩjã dak eyju. 
Jewexe Jesus emumujũyũ dak cuk adi epesubuyxijojo - - “Jesus 
aꞌõbi oceju kawẽn idipat muwẽnuwẽn eywebe” i napa ma 
eꞌeꞌukayũ. Eyetaybit napa ma eꞌem ip iam. 3 Itabutꞌũmayũ juk 
adi ipiat oꞌsupiꞌajojoat eywebe, eyetabut okay buye. Eyetaxi 
bit epesop ipiatꞌajojom. Eybuꞌu g̃u juk adi epesop eyetabut 
am okay. 4 Imẽnpit soat g̃u eyekukuap xipat oxe. Koap pima 
okukpin cĩcã og̃uy eyxe. G̃asũ bit kaꞌũma. Okukpinsũ ma eyxe 
g̃asũ bit. Imẽn xipat g̃u. 5 G̃ebum cuy epesop apẽn koap pima 
okukpin cĩcã eyju okuk iap kay - - apẽn g̃asũ bit eyju okukpin 
g̃u iap kay dak. Warẽmtag̃ ma okukap cuy epeyepere. Waram 
g̃uto okukpin cĩcã juy epesop okug̃. Eywebe warẽmtag̃ ma 
okukap epereꞌũm pima bit, õn ma ojot eykay. Apẽn wuyju 
lamparinaꞌa mũn muwedewedem waraꞌat muy ãm tũyap pe 

iap puxim eyju g̃u webekitkiyũm epesop. Jeymuwedewede õn. 
Wararaꞌacayũ ma ojomuy webekitkiyũm eydieg̃. 6 Obuxim eyju 
dak Nicolai aꞌõkayayũ ekawẽn kayꞌũm cĩcã. Iboap xipat oxe.

 7 Deus biõg̃buk imẽn Jesus aꞌõkayayũ awẽwẽm. Eyetaybin pin 
eyawẽwẽ ãm pima, eyaꞌõpicũg̃cũg̃ cuy epesop.

Imẽn ma õn Éfeso ka watwat kukukat awẽwẽm — i juk oꞌe owebe 
onõg̃pikadiat - - Jesus. — Owebe yawẽwẽaptup cuy etupmubararak 
ixe beaptum — i juk oꞌe owebe.

8 — Cartadup cuy etupmubararak Esmirna ka watwat kukukat 
awẽwẽaptum - - Jesus kay itabucayũ kukukat awẽwẽaptum — i juk 
oꞌe owebe Jesus.

Kaꞌũmg̃u bimaat õn. Soat iꞌũm puje dak õn ma og̃uy. Kuy juk 
ade weꞌũ ojop. G̃asũ bit ocetait waram. Jeyawẽ õn. 9 Wetaybit 
eyju ipiatꞌajojom iam. Wetaybit eydadaybot iam tak. Deus 
xe bit soat kug̃ eyju. Jewexe Judeuyũ eymuymuy. “Judeuyũ 
oceju - - Deus ebekitkiyũ” i napa ma eꞌem ip. Satanás aꞌõ kayayũ 
ixeyũ bit. 10 Eypararam g̃u epesop ipiatꞌajoap puxim. Ibiõg̃buk 
kẽrẽayũ kukukat ipiat supiꞌajojoat eywebe eyetabucap puyxijom. 
Ixe aꞌõ kayayũ warẽmtag̃ ma jeymuõm daomũnmũnapꞌa be. 
Inaka ibun g̃u ipiat epesupiꞌajojo - - 10 kabia ma. Waꞌõ dag̃ cuy 
epeku soat em. Eyeꞌũ buje dak, waꞌõ dag̃ cuy epeku. Waꞌõ dag̃ 
eyeku buje, soat em epesop oxe eyetait. Soat em eyetait oxe 
iap idip cĩcã ipi kukukat a dag̃at puxim - - coroa buxim. 11 Deus 
biõg̃buk imẽn Jesus aꞌõ kayayũ kukukat awẽwẽm. Eyetaybin 
pin eyawẽwẽãm pima, eyaꞌõpicũg̃cũg̃ cuy epesop.
Waꞌõ kay jĩjãayũ bit waram jeꞌũ g̃u. Waram wararaꞌacayũ 
eꞌũ buje, jeꞌũ g̃u ip.

Imẽn ma õn Esmirna ka watwat kukukat awẽwẽm — i juk oꞌe owebe 
onõg̃pikadiwiat - - Jesus. — Owebe yawẽwẽaptup cuy etupmubararak 
ixe beaptum — i juk oꞌe owebe.

12 — Cartadup cuy etupmubararak Pérgamo ka watwat kukukat 
awẽwẽaptum - - Jesus kay itabucayũ kukukat awẽwẽaptum — i juk 
oꞌe owebe onõg̃pikadiwiat - - Jesus.

Õn ma payao kug̃ - - xepxep kadi tũybibiat kug̃. Jeyawẽ õn. 
13 Wetaybit poce eyju dopdom iam. Satanás aꞌõ kayayũ 
parakpe eyju. Waꞌõ kay acã eyju bit kũyjobit. Itakomaayũ 
Antipas oꞌyaoka eyka be - - Satanás aꞌõ kayayũ dopdopap ka 
be. Ixe Antipas cedag̃ ma juk adi omuwẽnuwẽn. Eyju bit cuk 

adi eybuꞌu g̃u epesop eyetabut am okay ixe aꞌg̃u ip oꞌyaoka 
ma. 14 Imẽnpit soat g̃u eyekukuap xipat oxe. Pũg̃pũg̃ eyꞌin 
Balaão emumutaybitbinap tag̃ jekukum. Ixe Balaão oꞌjekawẽn 
Balaque be. “Warẽmtag̃ cuy Israel naxeg̃ebitbit eg̃utaybin 
ixeyũ be ikẽrẽat mug̃ẽ ãm,” ioꞌe Balaãp Balaque be. Imẽnpuye 

“Xipat eywebe deusbaroyũ wap iẽnmõg̃ꞌibitẽn o am,” i napa 
ma oꞌe cebe ip. “Xipat eywebe wararaꞌacat tayxi eju jepo 
am - - wararaꞌacat itop eju dak,” i napa ma oꞌe cebe ip. 15 Ixe 
buxim pũg̃pũg̃ eyꞌin Nicolai aꞌõ kayayũ emumutaybitbinap 
tag̃ jekukum, warẽmtag̃ maꞌg̃u ip imutaybitbin. 16 Ikẽrẽat 
mujurũg̃rũg̃ap cuy epeyepere. Cepereꞌũm pima bit, g̃axĩn 
ma ojot eykay ipiatꞌajoan eywebe. Ixeyũ eju nopag̃õg̃õm 
oce - - warẽmtag̃ imutaybitbinayũ eju. Yaokakam ip oce 
wekawẽn - - payao buximan - - xepxep kadi tũyan.

 17 Deus biõg̃buk imẽn Jesus kay itabucayũ kukukat awẽwẽm. 
Eyetaybit pin eyawẽwẽãm pima, eyaꞌõpicũg̃cũg̃ cuy epesop.

Waꞌõ kay jĩjãayũ be manada otaũm ixatam ip tamunẽmꞌibita. 
Karatũg̃ꞌa buximatꞌa dak oyaũm soat pe ixeyũ be yarucatꞌa - - 
yadeibog̃atꞌa. Ibutet iisuat ibararak opop ig̃oꞌa be. Kaꞌũma 
ma itaybit ixe buten. Yabuat acã itaybit jeꞌe ixe buten.

Imẽn ma õn Pérgamo ka watwat kukukat awẽwẽm — ioꞌe Jesus 
owebe - - onõg̃pikadiwiat. — Owebe yawẽwẽaptup cuy etupmubararak 
ixe beaptum — i juk oꞌe owebe.

18 — Cartadup cuy etupmubararak Tiatira ka watwat kukukat 
awẽwẽaptum - - Jesus kay itabucayũ kukukat awẽwẽaptum — i juk 
oꞌe onõg̃pikadiwiat owebe - - Jesus.

Deus ipot õn. Wetasop daxae buxim. Wui suisopsep bronze 
buxim - - oꞌg̃usopsep ip iat puxim. Jeyawẽ õn. 19 Wetaybit cũg̃ ma 
eyju jekukum iam. Deus ikukpin cĩcã eyxe. Eyetabut cĩcã ixe 
kay. Kapikpig̃ eyju. Eyetaxi dak ipiatꞌajojom maꞌg̃u. Koap pimaap 
podi ma g̃asũ dak eyju xipacat mujurũg̃rũg̃. 20 Imẽnpit soat g̃u 
eyekukuap xipat oxe. Jezabel warẽmtag̃ ma obuywatwatꞌukayũ 
mutaybitbin. E iekẽrẽat tag̃ webekitkit muykukum. Ixe napa 
ma eꞌem “Deus ekawẽn muwẽnuwẽnꞌukat õn,” i. Webekitkit 
mug̃uykukukum ixe ayacat. “Xipat eywebe wararaꞌacat tayxi 
eju jepo am, wararaꞌacat itop eju dak,” i napa ma eꞌem cebe ip. 

“Xipat eywebe deusbaroyũ wap iẽnmõg̃ꞌibitẽn o am,” i napa ma 
eꞌem cebe ip. Eyju bit epeg̃ujẽm g̃u eyxewi. Ãg̃ jeenuy jekpiwan. 

21 Ibun ma ipiat osupiꞌajoat g̃u cebe. Tũybe g̃asũ paxi ikẽrẽat 
mujurũg̃rũg̃ap jepere iãn oce. Ixe bit ibuꞌu jeperem. 22 Imẽneju 
ixe ayacat õn ma ojoxik kama joꞌiat pe. Ijoce ipiat supiꞌajojo jĩjã 
ceweju oꞌjepoꞌiayũ dak. Ixeyũ be ikẽrẽat mujurũg̃rũg̃ap epereꞌũm 
pima, ipiatꞌajojom cĩcã jeedop ip. 23 Iꞌiyũ dak oyaokaka - - yaꞌõkayayũ. 
Ixeyũ aoka buje, Jesus aꞌõ kayayũ itaybit jeꞌe Deus itaybti apẽn 
ijodiacat jewag̃uyg̃uy iam. Apẽn ip ibikuy iam tak itaybit jeꞌe ip. 
Apẽn ijodi bima juk adi oekuku ip iaptei bit õn ma oteida soat pe.

 24 Wararaꞌacatꞌin eyꞌin pit warẽmtag̃ ma eymutaybitbinꞌukayũ aꞌõ kay 
g̃u juk adi epesop - - Tiratira ka watwatꞌin. Satanás pabi kug̃ g̃u 
buk eyju. Ixe babi kukayũ soat g̃u Satanás babim itaybit. Eyju bit 
eybuꞌu ixe babi kuk am. 25 Wajẽmap wiwim pima kuy eyetaybicap 
ekawẽn tag̃ cuy epeku. Waraꞌat ekawẽn g̃u bit og̃uwẽn eywebe 
iboap ekawẽn tag̃ eyeku am. 26-28 “Ẽn ma soat ka watwat kukukan 
cuy ece,” i juk oꞌe webay owebe. “Eyju soat ka watwat kukayũm 
epesop oweju,” i oce waꞌõ kay jĩjãayũ be. Yaꞌõca ip jeedop ixeyũ 
kukukan yopcaatꞌip kukat puxim. Pipimꞌũm kũyjobitꞌũmayũ 
aꞌõbacaap g̃uꞌũm ip itĩg̃ꞌa kakaap puxim. “Eyju ma soat ka watwat 
kukukayũm cuy epesop oweju,” i oce waꞌõ kay jĩjãayũ be - - amap 
kabia wiwim pima waꞌõ dag̃ jekukuꞌukayũ be. Kabiada dak 
otaũm cebe ip - - kasopta - - waꞌõ kay jĩjãayũ be. 29 Deus biõg̃buk 
imẽn Jesus aꞌõ kayayũ awẽwẽm. Eyetaybin pin yawẽwẽam pima, 
eyaꞌõpicũg̃cũg̃ cuy epesop.

Imẽn ma õn Tiatira ka watwat kukukat awẽwẽm — ioꞌe onõg̃pikadiwiat 
owebe - - Jesus. — Iboaptup cuy etupmubararak ixe awẽwẽaptum — i 
juk oꞌe owebe.

3  1 Cartadup cuy etupmubararak Sardes ka watwat kukukat 
peaptum - - Jesus kay itabucayũ kukukat peaptum — i juk oꞌe 

owebe onõg̃pikadiwiat - - Jesus.
Õn ma Deus biõg̃buk kug̃ - - 7 beayũ kug̃. Kasopta kug̃ tak 
õn - - 7 beata kug̃. Jeyawẽ õn. Õn wetaybit warẽmtag̃ ma 
eyju jekukum iam. Adeayũ napa ma eꞌem “Sardes ka watwat 
itabut cĩcã Jesus kay,” i. Õn pit wetaybit eyetabutsũ ma cekay 
iam. Ceꞌũat puxim eyju cexe. 2 Ceꞌũat puxim g̃u juy epesop. 
Eyetabun cuy epesop cekay kuyjeap puxim. Eyag̃uysan cuy 
epeku. Eybuꞌum g̃u juy epesop cekawẽn tag̃ eyeku am. Soat 
g̃u bit xipat Deus xe apẽn cuk adi epekukuiap. Wetaybit 

iboam. 3 G̃ebum cuy epesop kuy eyetaybicap kay, kuy 
epeyaꞌĩjojoiap kay dak. Kawẽn icẽmat cuk adi epeyaꞌĩjojo. 
G̃ebum cuy epesop iboap ekawẽn kay. Kũyjobin cuy epesop 
iboap ekawẽn kay. Ikẽrẽat mujurũg̃rũg̃ap pit cuy epeyepere. 
Ixecat puxim eyju. Eyju ag̃ꞌũm pima ojot eykay. Ibukurukat 
puxim ojot eykay. Eyetaybit g̃u epeꞌe puju paxi oajẽm iam. 
4 Pũg̃pũg̃ pit eyꞌin ikẽrẽat oꞌjukuk g̃u Sardes ka watwatꞌin. 
Ixeyũ bit yag̃uyisuayũ. Cesay isuayũ buxim ip. Ixeyũ ma 
oweju ma jeku jesay irucat kug̃ - - iisuat kug̃, “Cedag̃ ip oxe” 
iꞌeꞌem Deus cebe ip puye. 5 Waꞌõ kay jĩjãayũ jesay irucat 
kug̃ jeku. Ixeyũ butet ojuꞌuk g̃u soat em itait jeedop ip 
Deus xe iaptup pewi. Soat em ibararak jeedop ixeyũ butet 
ig̃odup pe. “Teyũku webekitkit,” i oce webay be, ixe ekawẽn 
tojotjotꞌukayũ be dak.

 6 Deus biõg̃buk imẽn Jesus aꞌõ kayayũ awẽwẽm. Eyetaybin pin 
yawẽwẽãm pima, eyaꞌõpicũg̃cũg̃ cuy epesop.

Imẽn ma õn Sardes ka watwat kukukat awẽwẽm — ioꞌe onõg̃pikadiwiat 
owebe - - Jesus. — Iboaptup cuy etupmubararak ixe awẽwẽaptum — i 
juk oꞌe owebe.

7 — Cartadup cuy etupmubararak Filadélfia ka watwat kukukat 
awẽwẽaptum - - Jesus kay itabucayũ kukukat awẽwẽaptum — i juk 
oꞌe owebe.

Õn pit ikẽrẽat kug̃ g̃u. Õn soat em icẽmãn eꞌem. Chave kug̃ 
õn - - Davi bubun osunuyiat kug̃. Iju chavem owebe tomudip 
puje, kuka ip oꞌtomudipꞌuk g̃u. Owebe tomudipꞌuk puje 
dak, kuka ip oꞌtomudip g̃u. Jeyawẽ õn. 8 Wetaybit apẽn eyju 
jekukum iam. Eyaꞌõbacaꞌũmꞌũm ma. Owebe eymutaybitbinap 
tag̃ pit cuk adi epekuku. Soat em epesop kũyjobit waꞌõ kay. 
Õn xĩntabi oꞌgukoce eywap. Soat pe bit tomudip paꞌore. 
Owebe acã tomudip put. 9 Eyaꞌõpicug̃cũg̃ cuy epesop waꞌõ 
kay. Satanás aꞌõ kayayũ napa ma eꞌem “Judeuyũ oceju - - Deus 
ebekitkit,” i. Napa ma eꞌem ip. Waꞌõbi ip jẽg̃ꞌaecõg̃cõg̃ eywap. 
Itaybit jeꞌe ip eykukpin cĩcã oxe iam. 10 “Eyukpiceg̃ẽg̃ẽm g̃u 
juy epesop okay eyetabucap kug̃ ipiatꞌajojom maꞌg̃u eyju,” 
i juk oce eywebe. Eyukpiceg̃ẽg̃ẽm g̃u okay juk adi epesop. 
Imẽnpuye ipiat osupiꞌajoat soat ipi dag̃acat pe ixeyũ etabucap 
puyxijom. Eyju bit õn jeydaxijo ixeyũ ipiatpiꞌajojom pima. 
11 G̃axĩn ma oajẽm eykay. Xipat cĩcãat kug̃ eyju - - waꞌõ kay 

jĩjãaptei kug̃. Iboap cuy epeg̃uxipan cĩcã wararaꞌacat pe 
tujupaꞌumap puxim. 12 Waꞌõ kay jĩjãayũ aꞌõmucanucan cuy 
og̃uy. Deus eju kawẽnwẽnapꞌa beatꞌip puxim jeedop ip - - 
wararaꞌacatꞌip muycemucemapꞌip puxim. Waram pit jejẽm 
g̃u ip Deus xewi. Deus putet osubutetmubararak cebe, Deus 
ka butet tak. Jerusalém i ika butet - - ika isuatka butet. Iboka 
sukakop Deus xewi. Obutet iisuat tak osubutetmubararak cebe.

 13 Deus biõg̃buk imẽn Jesus aꞌõ kayayũ awẽwẽm. Eyetaybit pin 
yawẽwẽãm pima, eyaꞌõpicũg̃cũg̃ cuy epesop.

Imẽn õn Filadélfia ka watwat kukukat awẽwẽm. Owebe yawẽwẽaptup 
cuy etupmubararak cebeaptum — i juk oꞌe onõg̃pikadiwiat owebe - - 
Jesus oꞌe owebe.

14 — Cartadup cuy etupmubararak Laodicéia ka watwat kukukat 
awẽwẽaptum - - Jesus kay itabucayũ kukukat awẽwẽaptum — i juk 
oꞌe owebe onõg̃pikadiwiat - - Jesus.

“Imẽn cuy jeenuy” i õn eꞌem. Imẽnpuye “Amém” i obutet. Soat 
em waꞌõ dag̃ õn eꞌem. Soat em icẽmãn õn eꞌem. Deus pe soat 
mug̃ẽap awap kuy juk kake og̃uy. Jeyawẽ õn. 15-16 Wetaybit 
warẽmtag̃ cĩcã eyju jekukum iam. Taxipat puxim g̃u eyju - - 
icukat puxim g̃u dak. Taxiptoktokat puxim eyju, icukg̃ũg̃ũnat 
puxim tak. Okukpin g̃u eyju okug̃. Warẽmtag̃ g̃u dak eyju okug̃. 
Xipat ma kuka juk oꞌe warẽmtag̃ okug̃ pima, ikukpin okug̃ pima 
dak. Imẽnpit okukpin g̃u eyju okug̃. Imẽnpuye g̃axĩn ma ipiat 
osupiꞌajoat eywebe, ikoꞌõmat o buje jedadacap puxim. 17 “Soat 
kug̃ oceju bit,” i teꞌe ma eyju eꞌem. “Ocebubut ade oceju bit,” i 
teꞌe ma eyju eꞌem, “Xipat cĩcã oceju,” i dak, “Soat kake ocexe,” 
iꞌeꞌem eyju teꞌe ma. Eyetaybit g̃u eyju tadaybocat puxim iam. 
Iokokat puxim eyju - - ig̃ẽmat puxim - - ibisõat puxim. Tadaybocat 
puxim eyju, totiꞌũmat puxim tak. Itaꞌũmat puxim tak eyju. 18 Õn 
pit jeyawẽ. Ouro juy epejat oxewi - - iwekoykeyꞌũmat. Iboap kug̃ 
pima icẽmãn ibubut adeayũm epeꞌe. Eyesay irucat tak cuy epejat 
oxewi eywebe imuõm ãm eyesayꞌũmap puxim, eysũsũnap puxim. 
Posũg̃ tak cuy epejat oxewi itapiatkayat eyeta be imõg̃ ãm xipan 
eyecoat am. 19 Oxe ikukpinayũ bit og̃ukorẽm cedag̃ꞌũm jekukum 
pima. Ipiat osupiꞌajoat cebe ip waram g̃uto cũg̃ ma ceku am ip. 
Imẽnpuye juy waꞌõ kay epeꞌe waram. Ikẽrẽat mujurũg̃rũg̃ap cuy 
epeyepere. 20 Yaꞌõpicũg̃cũg̃ cuy epesop waꞌõ kay. Tag̃tag̃tag̃ꞌi õn 
eꞌem xĩntabi be. Waꞌĩjojoat pe tomudipꞌuk puje, oõm tukꞌa be. 

Jekõnkõnꞌuk og̃uy ixe eju. Ixe dak jekõnkõnꞌuk jeenuy oweju. 
21 “Epabik cuy oxe - - wabikbikap pe” i oce waꞌõ kay jĩjãayũ 
be. Ixeyũ buxim õn tak cuk adi og̃uy webay aꞌõ kay kũyjobit. 
Imẽnpuye g̃asũ õn xikꞌi webay xe - - yabikbikap pe.

 22 Deus biõg̃buk imẽn Jesus aꞌõ kayayũ awẽwẽm. Eyetaybin pin 
yawẽwẽãm pima, xipan cuy epeyaꞌõpicũg̃.

Imẽn õn Laodicéia ka watwat kukukat awẽwẽm. Owebe yawẽwẽaptup 
cuy etupmubararak cebeaptum — i juk oꞌe onõg̃pikadiwiat owebe - - 
Jesus oꞌe owebe.

4  1 G̃ebuje waraꞌat ma ojojojo wexey joꞌiat. Kabi beat exĩntabi ojojojo 
ikoce. Waram parasuy joꞌiat aꞌõ oyaꞌĩjojo - - kuy oyaꞌĩjojoiatꞌaꞌõ 

ma. Waram g̃uto oꞌjekawẽn owebe.
— Eceu juy ijoce — ioꞌe owebe. — Apẽn g̃uyjom jebapuk iap og̃ubapuk 

ewebe etaybit am — ioꞌe owebe.
2 Deus biõg̃buk wag̃uyda g̃ebuje bit. Iboce yabikbikap osunuy - - idip 

cĩcãat kabi be. Pũg̃ xikꞌi osunuy cebe. 3 Ixe dopa topasopsep oꞌtopanuy 
witaꞌa buxim - - yadip cĩcãatꞌa buxim - - jaspeꞌa buxim, sardônioꞌa buxim 
tak. Ixe abikbikap akokoreren konopsanobu oꞌjebueku. Ibusopsep 
oꞌjebueku esmeraldaꞌa buxim. 4 Idip cĩcãat akokoreren wararaꞌacat 
abikbikap osodop 24 be. Yaꞌõbuyxiayũ osodop ixeyũ jeje kaxikxikꞌi - - 
24 beat ceje. Jesay irucat kug̃ayũ osodop ip. Ouro mug̃ẽg̃ẽ kug̃ tak ip 
osodop jabi jeje - - idip cĩcãat kug̃. 5 Yabikbikap pewi xiririkiat cẽmcẽmꞌuk 
osunuy, tũmũnꞌaꞌõ dak, porog̃iat tak. Wexiktak puximat tak osunuy 
yabikbikap wap isopat, 7 be. Ixeyũ jojom pima wuyju g̃ebum Deus 
biõg̃buk kay - - 7 beayũ kay. 6 Iodi buximati oꞌtinuy yabikbikap wap - - 
vidro mug̃ẽg̃ẽ. Tixiriruk oꞌtinuy cristalꞌa buxim.

Ebadipdip tak osodop ip itabẽg̃ayũ yabikbikap akokoreren - - idip cĩcãat 
akokoreren. Soat kadi osodop ip. Itaꞌade osodop ip. Soat kadi osodop 
ita ip - - cewap, yakpidakadi. 7 Pũg̃ ixeyũꞌin leão buxim osunuy. Waraꞌat 
ixeyũꞌin biopak puxim osunuy - - ag̃okatkat yobog̃at puxim. Waraꞌat 
ixeyũꞌinat topa ag̃okatkat topa buxim oꞌtopanuy. Waraꞌat ixeyũꞌin 
dace buxim osunuy - - pupumat puxim. 8 Soat ip ceg̃ebabe osodop. 6 
be oꞌceg̃ebadop ip. Soat tag̃ itate ip osodop - - badi, kacũg̃kadi dak. 
Soat em ip jebibododon. Ixima dag̃ tak ibuꞌu em g̃u ip jebibododon, 
kabiam tak. Imẽn ip ibibodo:

Wuykukukat Deus soat podi ma yaꞌõbaca, iꞌeꞌem ip jebibododon. 
Soat tag̃ iisu, i. Soat tag̃ iisu, i. Soat tag̃ iisu, i jebibododon 

ip. Ipi kaꞌũm pima itait osunuy, i. G̃axĩ dak itait, i. G̃axĩn 
ma jeedot waram wuykay, i.

Imẽn ip ibibodo.
9 — Ẽn pit soat podi ma edip — iꞌeꞌem ip Deus pe jebibododon 

ebadipdip itabẽg̃ayũ. — Ẽn pit soat podi ma aꞌõbuyxi — i dak eꞌem 
ip jebibododon. — Ẽn pit soat podi ma xipan ocekug̃ — i dak eꞌem 
ip jebibododon.
Yabikbikap cejeat peam cebibododon ip puje soat em itabẽg̃at peam, 
10 24 beayũ aypapayũ pig̃ꞌi atꞌan ip cewap - - yabikbikap cejeat wap.
— Ẽn pit soat podi ma xipat — iꞌeꞌem ip cebe. Jabi jejeat mõg̃mõg̃ 

ip yabikbikap cejeat wap - - idip cĩcãat - - ouro mug̃ẽg̃ẽ. Imõg̃mõg̃ ip 
cewap “Ẽn acã ocekukukat” iꞌe am cebe.
11 Imẽn ip jebibododon cebe:

Ẽn acã soat kukukat, i. Ẽn acã Deusat, i. Ẽn cuk soat eg̃ug̃ẽ, 
i. Soat kake aꞌõbin ma, i. Ẽn ipi juacat mutaicin, i. Ẽn soat 
podi ma edipap kug̃, i. Soat podi ma aꞌõbuyxi, i. Ẽn acã soat 
podi ma aꞌõbacaap kug̃, i.

Imẽn ip jebibododon cebe - - yabikbikap cejeat pe.

5  1 G̃ebuje taperadup otupcoco tupꞌamũnmũnatup. Yabikbikap 
cejeat pui beatup otupcoco - - ibaꞌat kadiat pui beatup. Tupararak 

oꞌtuptop xepxep kadi ma. Tupmuymũg̃mũg̃ap osodop serabu joꞌian. 
7 em oꞌtupmuymũg̃mũg̃ ip. 2 Deus ekawẽn tojotjotꞌukat tak ojojojo 
yaꞌõbacaat.
— Abu itaybit tupmuywut am? Kaꞌũma ma — ioꞌe ixe yaꞌõberen.

3 Imẽnpit itaybicat kaꞌũmg̃u osunuy. Kabi be kaꞌũmg̃u. Ipi ju dak 
kaꞌũmg̃u. Ipi diotpe dak kaꞌũmg̃u. Kaꞌũma ma itaybit tupmuywut am 
tup co am. 4 Otõn cĩcã kaꞌũmg̃u buye itaybicat tupmuywut am tup co 
am. 5 Imẽnpuye aypaat oꞌe owebe:
— Wa g̃u! Akꞌi juy ece. Judá diwat pe ibaꞌore g̃u tupmuywut am — 

ioꞌe. — Ixe acã itaybit tupmuywut am. Ixe be ma tup co but — ioꞌe. 
— 7 beat imuywut put ixe be — ioꞌe owebe. — Ixe leão buxim yaꞌõca. 
Yaꞌõbuyxi jĩjã ixe Davi naxeg̃ebit — ioꞌe owebe.

6 G̃ebuje mẽmẽ ojojojo - - ovelha. Cũg̃ꞌi osunuy yabikbikap pidase. 
Ebadipdip itabẽg̃ayũ ixe akokoreren osodop yaꞌõbuyxiayũ dak. Kuy 
bima ceꞌũ osunuyiat puxim osunuy. 7 be osodop yakanasũyũ. Ita dak 
7 be ma oꞌsutanuy. 7 be itateat puxim Deus biõg̃buk - - soat ka kay 
imujumayũ. 7 Mẽmẽ oꞌju yabikbikap cejat topabe. Ibodup oꞌtupu ibui 

bewi ibaꞌat kadiatup. 8 Tupu buje ebadipdip itabẽg̃ayũ pig̃ꞌi oꞌat ipi ju 
mẽmẽ wap. Yaꞌõbuyxiayũ dak pig̃ꞌi oꞌat ip cewap yaꞌõbuyxi jĩjã cexe 
ip puye. Soat ip harpaꞌa kug̃ osodop yamuyde am. Waꞌe buximat kug̃ 
tak ip osodop - - ouro mug̃ẽg̃ẽ kug̃. Topapũn osodop tideꞌokuatim. Deus 
ebekitkit kawẽnwẽn ceweju iap tideꞌokuati buxim. 9 Pibodo iisuan 
oꞌjebibododon ip. Imẽn ibibodo ip:

Kuy juk eꞌũ eg̃uy, i. Pũg̃ g̃u juk etaxijo eꞌũap puye soat 
tiwatwayũꞌin, soat aꞌõm kawẽnwẽnꞌukayũꞌin tak, soat 
iwarururuayũꞌin tak, soat kaka dag̃ayũꞌin tak, i. Imẽnpuye 
etaybit tupu am, i. Etaybit tupmuywut am tak, i. 10 Aꞌõbi 
ma soat eipi juayũ kukukayũm jeedop ip Deus eju, i. Paĩyũ 
buxim kapikpig̃ jeedop ip Deus peam - - ocekukukat peam, i.

Imẽn ip ibibodo.
11 Waram g̃uto oceak. Deus ekawẽn tojotjotꞌukayũ oyaꞌĩjojo. Deꞌat 

g̃u ip osodop - - kiiiii iãn. Imuweg̃ũn paꞌore osodop io. Ade jĩjã ma ip. 
Kacũg̃cũg̃ꞌi ip osodop yabikbikap akokoreren. Ebadipdip itabẽg̃ayũ 
akokoreren tak, yaꞌõbuyxiayũ akokoreren tak. 12 Yaꞌõberen oꞌjebibododon 
ip. Imẽn ibibodo ip:

Ovelha buxim oeꞌũiat soat podi ma jedipap kug̃, i. Soat podi 
ma jaꞌõbacaap kug̃, i. Soat podi ma xipacap kug̃, i. Soat 
podi ma jetaybitbicap kug̃, i. Soat podi ma jaꞌõcaap kug̃, i. 
Soat podi ma jaꞌõbuyxiap kug̃, i. Soat podi ma jedipap kug̃, 
i. Soat kayap podi ma ocecokcok Cekay, ioꞌe ip jebibodo be.

Imẽn ibibodo ip.
13 Soat ma ip jebibododon oꞌe g̃ebuje bit waꞌõpiju - - kabi beacayũ, ipi 

juacayũ dak, ipi diotpeacayũ dak, tibog̃ cĩcãti dag̃acayũ dak - - soat 
kakeayũ. Imẽn ibibodo ip:

Soat podi ma ẽn pit xipat, i. Soat podi ma ẽn pit aꞌõbuyxi, i. 
Soat podi ma ẽn pit edip, i. Soat podi ma ẽn pit aꞌõbaca, i. 
Imẽn cuy acece ewebe soat em, i. Soat em tak wuybuꞌum g̃u 
acesop imẽn iꞌe am ewebe, ioꞌe ip jebibodo be xikꞌi yabikbikap 
peat pe - - mẽmẽ - - ovelha buxim oeꞌũiat pe.

14 — Imẽn cuy ace — i oꞌjede ebadipdip itabẽg̃ayũ.
Yaꞌõbuyxiayũ dak pig̃ꞌi oꞌatꞌat ip topabe - - aypapayũ. Pig̃ꞌi oꞌatꞌat ip 

“Soat podi ma ẽn xipat” iꞌe am cebe.

6  1 Mẽmẽ tupmuymũg̃mũg̃ap oꞌg̃uywut wetabutpe. Koapat oꞌg̃uywut. 
7 be osodop ip tupmuymũg̃mũg̃ap.

— Ejot cuy — ioꞌe yaꞌõberen ebadipdipayũꞌin - - itabẽg̃ayũꞌin.
Nobano aꞌõ buxim oꞌyaꞌõnuy yaꞌõpurug̃.
2 Waram g̃uto oceak. Cavaro ojojojo irucat. Yakpi jejeat daruk kug̃ oeku. 

Ixe xeat ouro mug̃ẽg̃ẽ oꞌjomõg̃ ya be - - ipi kukukat abeat - - idip cĩcãat. 
Oꞌjẽm soat aꞌõbacaap muꞌũmuꞌũm. Soat aꞌõbacaap muꞌũm ãm oꞌjẽm.

3 G̃ebuje mẽmẽ waraꞌat oꞌg̃uywut tupmuymũg̃mũg̃ap. Xepxep 
oꞌg̃uywut kuy.
— Ejot cuy — ioꞌe waraꞌat itabẽg̃ayũꞌin ebadipdipayũꞌin.
4 Waraꞌat osodot cavaro ipakpukat. Ixe xeat jaꞌõbacap oꞌg̃ũm yakpi jejeat pe.

— Aꞌõbi nopag̃õg̃õm jeꞌe ip jeweweju ipi dag̃acayũ — ioꞌe cexeat yakpi 
jejeat pe. Kaꞌũma ip kabaꞌũm jeꞌe waraꞌat eju. — Aꞌõbi jenopag̃õg̃õm 
jeꞌe ip soat — ioꞌe cebe.

Payao oꞌg̃ũm cebe yobog̃at.
5 G̃ebuje mẽmẽ waraꞌat oꞌg̃uywut tupmuymũg̃mũg̃ap. Ebapũg̃ kuy oꞌg̃uywut.

— Ejot cuy — ioꞌe waraꞌat ebadipdipayũꞌin itabẽg̃ayũꞌin.
Waram g̃uto oceak. Waraꞌat ojojojo cavaro iokat. Yakpi jejeat 

imupesarurunap kug̃ oeku jebui be. 6 Wuyaꞌĩjoiat oyaꞌĩjojo. Ebadipdip 
itabẽg̃ayũ parakpewi oyaꞌĩjojo.
— Pũg̃ litrom trigodadei tadeibog̃ cĩcã jeꞌe - - pũg̃ kabia ekapikapteim 

jeꞌe — ioꞌe. — Ebapũg̃ litrom cevadadadei dak tadeibog̃ cĩcã jeꞌe - - pũg̃ 
kabia ekapikapteim jeꞌe — ioꞌe. — Oliveiraꞌa xepti bit etimukẽrẽrẽn 
g̃u juy — ioꞌe. — Uvaꞌabidi dak etimukẽrẽrẽn g̃u juy — ioꞌe.

7 G̃ebuje mẽmẽ waraꞌat oꞌg̃uywut tupmuymũg̃mũg̃ap. Ebadipdip 
oꞌg̃uywut kuy. Ebapũg̃ mabuk opop imuywutꞌũmat.
— Ejot cuy — ioꞌe waraꞌat ebadipdipayuꞌin itabẽg̃ayũꞌin.

8 G̃ebuje waram g̃uto oceak. Cavaro ipekpukat ojojojo. Yakpi jejeat 
putet Ceꞌũap i osunuy. Ixe dobatban oekuku ip ceꞌũꞌũayũ dopdopap 
pewiayũ. Cexeat oꞌjekawẽn cebe ip.
— Adeayũ juy epeyaoka ipi juayũ — ioꞌe cebe ip. — Ebadipdip tobuxik puje, 

pũg̃ cuy epeyaoka — ioꞌe cebe ip. — Nopag̃õg̃õm ip epeg̃uap, repibun tak — ioꞌe. 
— Wãtaxipi pibun tak epeg̃uap ip, awaydip tag̃an tak, ikaꞌuan — ioꞌe cebe ip.

9 G̃ebuje mẽmẽ waraꞌat oꞌg̃uywut tupmuymũg̃mũg̃ap. Ebadipipdip 
oꞌg̃uywut kuy. Xepxep mabuk oꞌjepoyat imuywutꞌũmat. Oꞌyaokaka 
ip iayũꞌũmꞌũm biõg̃buk ojojojo wũnca mupikupikapꞌa diotpe caixaꞌa 
diotpe. Itakomaayũ juk ixeyũ oꞌyaoka Deus ekawẽn oꞌg̃uwẽnuwẽn 
ip puye, cekawẽn tag̃ oekuku ip puye dak. 10 Yaꞌõberen oꞌjewãwã ip:
— Ocekukukat, ẽn soat podi ma aꞌõbaca — ioꞌe ip. — Soat tag̃ eisu — 

ioꞌe ip yaꞌõberen. — Icẽmãn eꞌeꞌukat ẽn. Pug̃ũn xeꞌe ipiat ecesupiꞌajojoat 

kũyjobitꞌũmayũ be? — ioꞌe ip. — Pug̃ũn xeꞌe ipiat ecesupiꞌajojoat 
ocaokaayũ be? — ioꞌe ip yaꞌõberen.

11 Iboceat cesay oꞌg̃ũm cebe ip soat pe - - irucat.
— Epeyebodoy buk yopũt — ioꞌe cebe ip. — Itakomaayũ buk 

eykitpitpiyũ yaoka ma — ioꞌe cebe ip. — Eybure kapikpikꞌukayũꞌin 
yaoka mabuk ip apẽn cuk adi ip eyaoka iap puxim — ioꞌe cebe ip. — 
Ixeyũ aokaꞌũm pima bit cuy epeyebodoy — ioꞌe cebe ip.

12 G̃ebuje mẽmẽ waraꞌat oꞌg̃uywut tupmuymũg̃mũg̃ap. 6 be oꞌg̃uywut 
kuy. Pũg̃ ma omuy imuywutꞌũmat. Imuywut puje ipi oꞌjexixi jĩjã ma. 
Kaxiepiat iok oꞌe pag̃o iokat puxim - - mudiuhu doti buxim. Kaxiaat tak 
ipakpuk oꞌe doy buxim. 13 Kasopta dak oꞌtaꞌatꞌat kabi bewi. Oꞌtaꞌatꞌat 
ipi ju. Oꞌtaꞌatꞌat figoꞌa muyꞌatꞌacap puxim - - yakicatꞌa muyꞌatꞌacap 
puxim - - kabidoxixi be yamuyꞌatꞌacap puxim. 14 Kabi dak oꞌjeꞌarabot 
apẽn wuyju taperadup muꞌarabotboniap puxim. Coꞌa dak oꞌjeaewede 
jenuyap pewi soatꞌa. Tipꞌaweroro dak oꞌjedipewede jediptũyap pewi soat.

15 G̃ebuje soat ipi juayũ kukukayũ oꞌjewemunẽm - - iecug̃apyũ dak, 
sorarayũ kukukayũ dak, ibubut adeayũ dak, yaꞌõcayũ dak. Soat ipi juayũ 
oꞌjewemunẽm: jekpiwatpi ma kapikpikꞌukayũ, teiꞌũm kapikpikꞌukayũ 
dak. Soat ip oꞌjewemunẽm coꞌa kũy dag̃, coꞌa binũnpe dak. 16 Teꞌe ma 
ip oꞌjewãwã yaꞌõberen witaꞌa be, coꞌa be dak.
— Aꞌaꞌat cuy ocejeje ocemunẽm ãm — i teꞌe ma oꞌe ip coꞌa be, witaꞌa be dak. 

— Ocemunẽm cuy epeꞌe xikꞌi yabikbikap pe iat pe ocedobuxikap puxim — i 
teꞌe ma oꞌe ip. — Ocemunẽm cuy epeꞌe mẽmẽ itakoma ocekay buye — i teꞌe 
ma oꞌe ip. 17 — Mẽmẽ itakoma jĩjã ocekay, yaꞌõ kayayũ dak — ioꞌe ip. — Ixeyũ 
etakomaap ebapukap kabia ajẽm puje, kaꞌũma ma jepoyat. Soat iꞌũm — ioꞌe ip.

7  1 G̃ebuje Deus ekawẽn tojotjotꞌukayũ ojojojo ebadipdipayũ. 
Kacũg̃cũg̃ꞌi osodop ip ipiꞌabi dag̃. Kabido ixikixikꞌuk osodop ip 

ebadipdip kadiwiatpido. Kabido ixikixikꞌuk ip osodop ipi kay ibido 
kopap puxim, tibog̃cĩcãati kay dak, tũmũnꞌipꞌip kay dak. 2 Waraꞌat 
ojojojo g̃ebuje bit Deus ekawẽn tojotjotꞌukat. Kaxi jẽmjẽmap kadiwi 
oajẽm. Oajẽm teku Deus ebekit iam imubararakap kug̃ jebui be - - teku 
soat em itaicat ebekit iam imubararakap kug̃. Yaꞌõberen oꞌjewãwã 
jebadipyũ be - - Deus ekawẽn tojotjotꞌukayũ be - - ebadipdipayũ be. Deus 
kuy juk jaꞌõbacaap oꞌg̃ũm ixeyũ be. Jaꞌõbi ixeyũ oꞌg̃uju ipi mukẽrẽrẽn 
ãm, tibog̃cĩcãati mukẽrẽrẽn ãm tak.

3 — Deus buywatwatꞌukayũ dopaꞌa ocetopaꞌamubararak teku Deus 
ebekit iam — ioꞌe cebe ip. — Ocewebe ixeyũ dopaꞌa mubararakꞌũm 

pima bit, ipi epeg̃ukẽrẽrẽn g̃u, tibog̃cĩcãati dak epetimukẽrẽrẽn g̃u, 
tũmũnꞌipꞌip tak epeyopmukẽrẽrẽn g̃u — ioꞌe cebe ip.
— Haꞌa — ioꞌe ip.
4 Pebũrũ iteyũ Deus ebekitkiyũ iap oꞌg̃uwẽn owebe - - oꞌtopaꞌamubararak 

ip iap. Tak g̃u oꞌtopaꞌamubararak ip - - ade jĩjã ma - - 144,000 be. Kiiiiãn. 
Soati watwatꞌin oꞌtopaꞌamubararak ip - - Israel naxeg̃ebitbiyũꞌin. 
5-8 12,000 be oꞌtopaꞌamubararak ip Judá diwatwatꞌin; 12,000 be 
Rubem diwatwatꞌin tak; 12,000 be Gade diwatwatꞌin tak; 12,000 
be Aser diwatwatꞌin tak; 12,000 Naftali diwatwatꞌin tak; 12,000 be 
Manassés diwatwatꞌin tak; 12,000 be Simeão diwatwatꞌin tak; 12,000 
be Levi diwatwatꞌin tak; 12,000 be Issacar diwatwatꞌin tak; 12,000 
be Zebulom diwatwatꞌin tak; 12,000 be José diwatwatꞌin tak; 12,000 
be Benjamim diwatwatꞌin tak. Ibũrũ ma ip oꞌtopaꞌamubararak teyũku 
Deus ebekitkiyũ iam.

9 Waram g̃uto oceak. Tak g̃u wuyjuyũ ioꞌe kiiii. Ade jĩjã osodop ip. 
Imuweg̃ũn paꞌore ma osodop ip, ade jĩjã buye. Soat eipi watwatꞌin 
osodop ip, soat tiwatwatꞌin tak, soat iwarururuyũꞌin tak, soat aꞌõm 
kawẽnwẽnꞌukayũꞌin tak. Mẽmẽ abikbikap wap osodop ip jesay kug̃ - - 
irucat kug̃. Kosunano kug̃ osodop ip jebui be.

10 — Deus acã wuydaxijojom — ioꞌe ip yaꞌõberen. — Mẽmẽ dak 
wuydaxijojom — ioꞌe ip. Ixe ma xikꞌi jabikbikap pe — ioꞌe ip yaꞌõberen.

11 Deus ekawẽn tojotjotꞌukayũ dak kacũg̃cũg̃ꞌi osodop ip yabikbikap 
akokoreren - - yaꞌõbuyxiayũ dak, ebadipdip itabẽg̃ayũ dak. Pig̃ꞌi oꞌat 
ip yabikbikap wap “Ẽn soat podi ma xipat” iꞌe am Deus pe.

12 Oꞌjebibododon ip Deus pe. Imẽn ibibodo:
Imẽn cuy jeenuy, i. Deus ma soat podi ma xipat, i. Ixe ma 
soat podi ma jedipap kug̃, i. Ixe ma soat podi ma itaybitbit, 
i. “Xipat cĩcã ẽn ocexe” i juy ace cebe, i. Soat podi ma 
jaꞌõbuyxiap kug̃, i. Soat podi ma jaꞌõbacaap kug̃, i. Soat 
podi ma jebacaap kug̃ tak, i. Imẽn ma ixe g̃asũ. Kuyaje dak 
imẽn jeenuy. Soat iꞌũm puje dak, imẽn ma jeenuy, i. Imẽn 
cuy jeenuy, ioꞌe ip jebibododon.

13 — Abuyũ suteyũ cesayrurucayũ? — i juk oꞌe owebe yaꞌõbuyxiat, 
aypaat. — Pomawi ip osodot? — ioꞌe owebe.

14 — Bayꞌa, õn ma wetaybit g̃u. Ẽn acã etaybit — i juk oce cebe.
— Ixeyũ ipiatꞌajojom cĩcã juk adi osodop — ioꞌe owebe. — Inaka ibuꞌu 

g̃u oꞌe ip kũyjobit am Jesus aꞌõ kay — ioꞌe. — Mẽmẽ oꞌjedoyekereren 
wuywebeam iap kay itabut ip. Imẽnpuye soat tag̃ iisu ip doti iwuyꞌisuat 

puxim. Soat tag̃ ip ikẽrẽat kug̃ g̃u — ioꞌe owebe. 15 — Imẽnpuye 
ip kacũg̃cũg̃ꞌi Deus abikbikap wap g̃asũ — ioꞌe owebe. — Deus 
buywatwan ip kabiam, kabiog̃ tak — ioꞌe. — Deus xe ip nuynuy g̃asũ. 
Yabikbikap peat soat em ag̃ cekay ip xipatꞌũmat ebapukap puxim — 
ioꞌe. 16 — Waram pit irem g̃u ip. Soat em ibeg̃beg̃ ma. Ibipurug̃ g̃u dak 
ip jeedop. Kajepi kug̃ cĩcã g̃u dak ip jeedop — ioꞌe owebe. 17 — Mẽmẽ 
ma ixeyũ kukukan jeenuy apẽn õhõ iwat xipan jeõhõyũ kukap puxim. 
Ixeyũ idujowat wuymutaicinapti kay tikõn ãm. Deus itadisup ip. 
Waram pit ip jeetõn g̃u — ioꞌe owebe.

8  1 G̃ebuje mẽmẽ waraꞌat oꞌg̃uywut tupmuymũg̃mũg̃ap. Amap 
oꞌg̃uywut. 7 be oꞌg̃uywut kuy. Kaꞌũmg̃u waraꞌat oꞌe. Kuy oiꞌũm. 

Darem ma ip osodop mũg̃ kabi beacayũ - - meia hora ma. 2 Deus ekawẽn 
tojotjotꞌukayũ ojojojo g̃ebuje - - 7 beayũ - - Deus xe kacũg̃cũg̃ꞌiayũ. Jexeat 
parasuy joꞌiat oꞌg̃ũm cebe ip. Pũg̃ pepepe ma oꞌg̃ũm cebe ip.

3 Waraꞌat oajẽm tõmteꞌokuatõm mupikupikapꞌa kay Deus ekawẽn 
tojotjotꞌukat - - caixaꞌa kay. Cũg̃ꞌi osunuy iboce. Tõmteꞌokuatõm mũnꞌa 
kug̃ oajẽm - - ouro mug̃ẽg̃ẽꞌaꞌa kug̃. Iboceat tõmteꞌokuatõm oꞌtõmũm 
cebe tõmꞌade.
— Deus ebekitkit kawẽnwẽn ceweju soat ip — ioꞌe cebe iboceat. 

Ixeyũ ekawẽn cuy eg̃uwekoy tõmteꞌokuatõm eju tõmupikupikapꞌa be 
ouro mug̃ẽg̃ẽꞌaꞌa be Deus abikbikap wap — ioꞌe cebe.

4 Oꞌtõmuwekoy Deus ebekitkit ekawẽn eju. Oꞌtõmupik. Tõmteꞌokuatõmtig̃ 
oꞌjedig̃eu Deus kay cekawẽn tojotjotꞌukat pui bewi - - Deus wap cũg̃ꞌiat 
pui bewi. Deus ebekitkit ekawẽn tak oꞌjeu cekay tig̃ eju. 5 Deus 
ekawẽn tojotjotꞌukat daxa oꞌjat tõmteꞌokuatõm mupikupikapꞌa bewi. 
Tõmteꞌokuatõm mũnꞌa oꞌyamunopapũn daxam. Oꞌyaxik ipi kay. Yaxik 
puje, porog̃iat oꞌe soat tag̃ ipi dag̃. Porog̃iat oꞌe soat tag̃ yaꞌõpararu, 
xiririkiat tak. Nobano dak oꞌe soat tag̃ ipi dag̃. Ipi dak oꞌjexixi jĩjã. 
Tũmũnꞌaꞌõ oꞌjedede soat tag̃ ipi dag̃.

6 G̃ebuje Deus ekawẽn tojotjotꞌukayũ parasuy joꞌiat oꞌjat imuyde 
am - - 7 beayũ.

7 Koapat jeparasuy joꞌiat oꞌg̃uyde. Akadadada oꞌjedaedu daxa eju - - 
ade. Doy eju iwekoykey oꞌe. Kabi beat iwekoykeyat oꞌg̃uyꞌat ipi kay. 
Ade oꞌg̃upik ipiꞌin. Pũg̃ eipi oꞌg̃upik ebapũg̃ eipiayũꞌin. Xepxep pit 
oꞌjeipiepoyat ipiꞌũmat eipi. Tũmũnꞌipꞌip tak oꞌyopmupik yopꞌade. 
Pũg̃ꞌipꞌipꞌip oꞌyopmupik ebapũg̃ayũꞌipꞌin. Xepxep pit oꞌjeipepoyat 
ipikꞌũmatꞌip. Kapĩꞌidip tak oꞌtipik soatip. Kaꞌũma ma oꞌjedipepoyat.

8 G̃ebuje waraꞌat jeparasuy joꞌiat oꞌg̃uyde Deus ekawẽn tojotjotꞌukat. 
Xepxep oꞌe ip imuydedem kuy. Kabi beat coꞌa joꞌiatꞌa oꞌyamuakõm 
tibog̃cĩcãati be. Apikpig̃ pima oꞌyamuakõm. Tiꞌade oꞌjediewexaxat toy. 
Pũg̃ti oꞌjediewexat toy. Xepxepti bit idibi mabuk oꞌtinuy. Oꞌjediewexat 
g̃u toy. 9 Tibog̃cĩcãati dag̃ayũ oap ade - - idibi tiyuati dag̃acayũ. Pũg̃ꞌũm 
oeꞌũ ebapũg̃ayũꞌin. Tak g̃u kobexixi dak oꞌg̃uyubag̃bag̃bag̃. Ade jĩjã. 
Kiiiiãn. Pũg̃ ma oꞌg̃uybag̃bag̃bag̃ ebapũg̃ayũꞌin - - tibog̃cĩcãati adopa 
dag̃at.

10 G̃ebuje waraꞌat jeparasuy joꞌiat oꞌg̃uyde Deus ekawẽn tojotjotꞌukat. 
Ebapũg̃ oꞌe ip imuydedem kuy. Kasopta oꞌtaꞌat kabi kadiwi tabog̃ata. 
Tasop oꞌtanuy wexiktak puxim. Idibi be oꞌtaakõm. Pũg̃ti be oꞌtaakõm 
ebapũg̃tiayũdi be. Idiꞌaꞌa be dak oꞌtaakõm. Pũg̃tiꞌa be oꞌtaakõm 
ebapũg̃tiayũdiꞌa be. 11 Tacupata i ig̃oda butet omuy - - kasopta butet. Ixeda 
akõm puje idibi dak ticup oꞌe pũg̃ kadi. Pũg̃ti ticup oꞌe ebapũg̃ayũdiꞌin. 
Ade oap ipi watwat tikõn puje. Oap ip ticup pibun.

12 G̃ebuje waraꞌat jeparasuy joꞌiat oꞌg̃uyde Deus ekawẽn tojotjotꞌukat. 
Ebadipdip oꞌe ip imuydedem kuy. Pũg̃ kadi kaxiepiat oꞌsutamukẽrẽrẽn. 
Kaxiaat tak oꞌsutamukẽrẽrẽn ip pũg̃ kadi. Kasopta dak oꞌsutamukẽrẽrẽn 
ip pũg̃ kadi. Imẽnpuye kaxiepipũ ma oꞌe kaxi takẽrẽ buye. Kaxiamat 
tak yopĩt ma kabiam oꞌe. Kasopta dak yopĩt ma kabiam oꞌe. Kabiok 
oeku ebadipdip hora bima kabia bun. Kabiok oeku ebadipdip hora 
bima ixima bun.

13 Waram g̃uto oceak. Dace oceg̃ebaaꞌĩjojo. Um cĩcã jepupupum oeku. 
Yaꞌõberen ixe dace oꞌjewãwã.
— Karem g̃u ipi juayũ! — ioꞌe yaꞌõberen. — Ipiatpiꞌajojom cĩcã jeedop 

ip — ioꞌe yaꞌõberen. — Karem g̃u ipi juayũ — ioꞌe. — Ipiatꞌajojom cĩcã 
jeedop ip — ioꞌe. — Wararaꞌacat g̃asũ jeparasuy joꞌiat g̃uyde Deus ekawẽn 
tojotjotꞌukayũ — ioꞌe. — Ebapũg̃ayũ mabuk jeparasuy joꞌiat g̃uyde — 
ioꞌe. — Ixeyũ be imuyde buje, ipiat supiꞌajo jĩjã ipi juayũ — ioꞌe ixe dace.

9  1 G̃ebuje waraꞌat jeparasuy joꞌiat oꞌg̃uyde Deus ekawẽn tojotjotꞌukat. 
Pũg̃põg̃bi oꞌe ip imuydedem kuy. Kasopta joꞌiat ojojojo - - kabi kadiwi 

oꞌtakopiata joꞌiat. Kabi beat chave oꞌg̃ũm ixe be ikũybioreg̃ cĩcãatkũy 
domudipꞌukap echave. 2 Kasopta joꞌiat ig̃o kũy oꞌsukũynomudipꞌuk ibo 
echavem. Ikũynomudipꞌuk puje, oꞌtig̃cẽm ikũy bewi. Waẽn yobog̃at 
peatig̃ puxim oꞌtig̃cẽm. Ig̃odig̃ kaxi oꞌg̃upinẽm tig̃bog̃ cĩcã buye. Soat 
tag̃ oꞌe kabiok. 3 Arõxẽkxẽk coꞌiayũ oꞌkop ixe dig̃ eju. Ipi kay ip oꞌkop. 
Dat puxim ip tõg̃tapi osodop Deus aꞌõbi.

4 — Kapĩꞌidip cuy epetimukẽrẽrẽn g̃u — ioꞌe kabi beat cebe ip - - 
arõxẽkxẽk coꞌiayũ be. — Tũmũnꞌipꞌip tak cuy epeyopmukẽrẽrẽn g̃u 

— ioꞌe. — Waraꞌat tak cuy epeꞌgukẽrẽrẽn g̃u kadai — ioꞌe. — Teku 
Deus ebekit iam topaꞌa bararukꞌũmayũ kay acã juy epeju — ioꞌe. — 
Ixeyũ be acã juy ipiat epesupiꞌajoat — ioꞌe cebe ip - - arõxẽkxẽk coꞌiayũ 
be. 5 — G̃asũ bit puk yaoka pi ma eywebe — ioꞌe cebe ip. — Ipiat pit 
epesupiꞌajojoat cebe ip 5 kaxi bun ma — ioꞌe cebe ip.

Ixeyũ arõxẽkxẽk coꞌiayũ tõg̃tapi osodop ip dat puxim. 6 Deus 
ebekitkitꞌũmayũ be ipiat oꞌsupiꞌajojoat ip dat tõg̃tapi joꞌi 5 kaxi bima - - 
topaꞌa bararukꞌũmayũ be. Imẽnpuye jeꞌũap kudadam ip jeeku. Inaka 
jeꞌũap ip tobuxik g̃u. Jeꞌũ ojuy maꞌg̃u ip jeeku. Inaka ceꞌũ baꞌore jeꞌe ip.

7 Ixeyũ arõxẽkxẽk coꞌiayũ cavaroyũ buxim osodop ip - - jenopag̃õg̃õm 
cumayũ buxim - - icaat kug̃ ip jewebe. Jadag̃at kug̃ ip oeku ouro mug̃ẽg̃ẽ 
joꞌiat kug̃. Ag̃okatkat topa buxim ip oꞌtopadop. 8 Ayacatꞌadap puxim ip 
oꞌyadaptop. Leão nũy buxim oꞌtũydop ip. 9 Icaat kug̃ oeku ip jekũmꞌa eju - - 
ferro mug̃ẽg̃ẽ kug̃. Carro jenopag̃õg̃õap kay daodaodao ma cucum iap aꞌõ 
buxim oꞌceg̃ebaꞌaꞌõnuy - - cavaroyũ imupuxikpuxig̃iap aꞌõ buxim. 10 Dat 
puxim ip oeku tõg̃tapiat kug̃ jekpu be. Jenõg̃tapian ma juk adi oekuku 
ip ipiatpiꞌajojoan topaꞌa bararukꞌũmayũ be. 5 kaxi bima juk adi oekuku 
ip ipiatpiꞌajojoan cebe ip. 11 Ixeyũ kukukat ikũybioreg̃ cĩcãatkũy beayũ 
kukukat osunuy. Ixe butet Abadom i omuy Judeuyũ aꞌõm - - Hebreu aꞌõm. 
Apolião i omuy ibutet Grego aꞌõm. Ibutet wuymuꞌũmꞌũmꞌukat iape wuyaꞌõm.

12 Kuy pũg̃ oꞌkap ipararu jĩjãat. Xepxep mabuk omuyku.
13 G̃ebuje waraꞌat jeparasuy joꞌiat oꞌg̃uyde Deus ekawẽn tojotjotꞌukat. 

6 be oꞌe ip imuydedem kuy. Tõmteꞌokuatõm mupikupikapꞌa bewiatꞌaꞌõ 
oyaꞌĩjojo - - ouro mug̃ẽg̃ẽꞌa bewiatꞌaꞌõ - - Deus abikbikap wapatꞌaꞌõ. 14 Ixe 
aꞌõ oꞌjekawẽn ixe Deus ekawẽn tojotjotꞌukat pe - - imuyde isuat pe.
— Ebureyũ juy eg̃uwekap — ioꞌe. — Ebadipdip omuy ip taomũnmũn 

— ioꞌe. — Taomũnmũn ip omuy Eufratesdi xe - - tibog̃ati xe — ioꞌe.
15 Kabi beat aꞌõbi ixeyũ Deus ekawẽn tojotjotꞌukayũ soat kug̃ ip osodop 

jebui be. Soat kug̃ ip osodop pũg̃ yaoka am ebapũg̃ayũꞌin - - ipi watwatꞌin. 
Deus epeju iꞌeap wiwim ip osodop. Waraꞌat koato be g̃u jeeju ip ixeyũ 
aoka am, waraꞌat kaxi be g̃u dak, waraꞌat kabia be g̃u dak, waraꞌat 
ehora be g̃u dak. Deus pe “Epeju” iꞌe buje acã jeeju ip ixeyũ aoka am. 
Ixeyũ ebadipdipayũ oꞌg̃uwekap. 16 Pebũrũ ixeyũ esorarayũ iap awẽg̃ 
oyawẽg̃tobuxik kuy. Takꞌũm ip osodop - - ade jĩjã. Kiiiiãn. 200,000,000 
be ip osodop - - cavaro akpi jejeayũ - - nopag̃õg̃õꞌukayũ. 17 Sorarayũ õhõyũ 
ojojojo wexey joꞌiat pe cavaroyũ. Ixeyũ akpi jejeayũ dak ojojojo. Soat 

yakpi jejeayũ icaat kug̃ ip osodop jekũmꞌa eju. Pũg̃pũg̃ ikũmꞌa ejuat 
ipakpuk osunuy daxa buxim. Wararaꞌacat iremrum osunuy witaꞌa 
buxim - - yadeibog̃atꞌa buxim - - safiraꞌa buxim. Wararaꞌacat ipekpuk 
osunuy enxofrenõm puxim. Cavaroꞌa leãoꞌa buxim oꞌyanuy. Ibi dag̃wi 
dig̃ cẽmcẽm oꞌe daxadig̃, enxofrenõmtig̃ tak. Daxa dak cẽmcẽm oꞌe ibi 
bewi. 18 Ade jĩjã ipi watwat oap ip cavaro bi dag̃wi ijẽmꞌibit pibun - - 
daxae pibun, daxadig̃ pibun tak, enxofrenõmtig̃ pibun tak. Pũg̃ꞌũm 
oeꞌũ ebapũg̃ayũꞌin. Xepxep oꞌjepoyat. Imẽn ma ip oap. Xereꞌũma ipi 
watwat oap. Ade jĩjã. 19 Cavaroyũ ipi watwat oꞌyaoka jebi bewi oꞌjẽm 
ian, jedoaybu bean tak. Ipiat oꞌsupiꞌajojoat ip ipi watwat pe puybu 
nuypi joꞌi.

20 Cavaroyũ ipiatpiꞌajojoanap epere buje, jemumug̃ẽ kay jetabucap oꞌjepere 
g̃u ip - - oꞌjepoyatꞌiayũ. Wuyju Deus kay iap coꞌi ip osodop jemumug̃ẽ kay 
jĩjã. Jemumug̃ẽ kay jĩjã ip osodop - - ouro mug̃ẽg̃ẽ kay, prata mug̃ẽg̃ẽ kay 
dak, bronze mug̃ẽg̃ẽ kay dak, witaꞌa mug̃ẽg̃ẽ kay dak, ip mug̃ẽg̃ẽ kay dak. 
Ibiõg̃buk kẽrẽayũ kay dak ip osodop. Ixeyũ emumug̃ẽg̃ẽ be ijo baꞌore, 
cekũyjo baꞌore dak ip, cexĩg̃xĩg̃ paꞌore dak ip. Inaka tũybe iteyũ deusyũ 
iãn oꞌe ip. Oeꞌũꞌũ g̃u ip arõxẽkxẽk coꞌiayũ nũy pibun, cavaro nũy pibun 
tak. Imẽnpit jetabucap oꞌjepere g̃u ip jemumug̃ẽg̃ẽ kay. Deusat kay g̃u 
ip oꞌe. 21 Waraꞌacat aokakaap ip oꞌjepere g̃u. Jebukaypacap tak oꞌjepere 
g̃u ip. Wararaꞌacat tayxi kaykayap tak oꞌjepere g̃u ip. Wararaꞌacat itop 
kaykayap tak oꞌjepere g̃u ip. Wararaꞌacat pubut tujupaꞌumꞌumap tak 
oꞌjepere g̃u ip. Oibuꞌun g̃u ip ikẽrẽat mug̃ẽg̃ẽm.

10  1 G̃ebuje waraꞌat ojojojo Deus ekawẽn tojotjotꞌukat - - yaꞌõbacaat. 
Kabi kadiwi kom pima ojojojo. Ixe esay kabikerereat coꞌi osunuy. 

Koropsanobu oꞌjebueku yakokoreren. Ixe dopa kaxiepiat puxim oꞌtopanuy. 
Ixe dao daxae iecũg̃at puxim oꞌtaonuy - - isopat puxim. 2 Livrodup kug̃ osunuy 
jebui be - - tupꞌĩcatup kug̃ - - tupayaatup kug̃. Jei oꞌsuimõg̃ tibog̃ cĩcãati 
be jedaoat kadiat i. Jedaoꞌũg̃at kadiat i bit oꞌsuimõg̃ ipi be. 3 Yaꞌõberen 
oꞌjewãwã leão ewãwãap puxim. Cewãwã buje 7 be xiririkpawꞌiat oꞌyaꞌõbu 
yaꞌõberen. Oꞌjepaw yaꞌõberen. 4 Cepaw isum apẽn cuk ip oꞌe iaptup kuka 
otupmubararak. Kabi beat pit oꞌjekawẽn owebe.
— Apẽn 7 be xiririkpawꞌiat oꞌe ewebe iaptup g̃u juy etupmubararak 

— ioꞌe owebe. — Etupmubararak g̃u juy wararaꞌacat pe itaybicap 
puxim — ioꞌe owebe.

5 G̃ebuje oꞌjebaepacũg̃ kabi kay Deus ekawẽn tojotjotꞌukat jebaꞌat 
kadi - - tibog̃ cĩcãati be cũg̃ꞌiat - - ipi be cũg̃ꞌiat - - kuy ojojojoiat. 6 Oꞌjekawẽn 

Deus aꞌõpiju. Ixe Deus soat em itait. Jeꞌũ g̃u ixe bit. Ixe juk kabi oꞌg̃ug̃ẽ, 
soat kabi beacat tak. Ipi dak cuk oꞌg̃ug̃ẽ, soat ipi juacat tak. Tibog̃ 
cĩcãati dak oꞌtimug̃ẽ, soat tidag̃acat tak.
— G̃asũ bit ibun g̃u jeku — ioꞌe Deus aꞌõpiju. 7 — “Soat jeꞌbapuk 

obikuyap tag̃,” i juk oꞌe Deus jebuywatwatꞌukayũ be - - jekawẽn 
muwẽnuwẽnꞌukayũ be — ioꞌe owebe. — Apẽn Deus ibikuy osunuy iap 
ibaꞌarẽm osunuy soat pe kuy bima — ioꞌe. — Ixe ekawẽn tojotjotꞌukat 
pe jeparasuy joꞌiat muyde buje bit, soat jeꞌbapuk apẽn ibikuy osunuy 
iap tag̃ - - kanomũmat pe jeparasuy joꞌiat muyde buje — ioꞌe owebe.

8 Kabi kadiwiat aꞌõ waram oyaꞌĩjojo. Waram oꞌjekawẽn owebe.
— Tupayaatup cuy etupu - - tupꞌĩcatup - - Deus ekawẽn tojotjotꞌukat pui 

bewi - - ipi be cũg̃ꞌiat pui bewi - - tibog̃ cĩcãati be cũg̃ꞌiat pui bewi — ioꞌe owebe.
9 Oju cekay.

— Ma — i oce cebe. — Etupũm owebe, — i oce cebe.
— Juku — ioꞌe. — Etupu — ioꞌe owebe. — Etupꞌo — ioꞌe. — Ebi be bima 

tupkurukuru jeꞌe eit puxim — ioꞌe. — Edada be bit, tupsak jeꞌe — ioꞌe.
10 Otupu ibui bewi tupꞌĩcatup, tupayaatup. Otupkũn. Otupꞌo. 

Tupkurukuru oꞌe obi be bima. Tupkũn puje bit oꞌe tupsak odada be.
11 — Waram tak cuy apẽn Deus adeayũ idaxijo iap ekawẽn cuy 

eg̃uwẽnuwẽn soat pe — ioꞌe owebe. — “Ixe soat tiwatwayũꞌin idaxijo 
pin,” i juy ece, “soat ka watwayũꞌin tak, soat eipi watwayũꞌin tak, 
soat aꞌõm kawẽnwẽnꞌukayũꞌin tak,” i juy ece soat pe — ioꞌe owebe.

11  1 G̃ebuje kabi beat imuweg̃ũng̃ũnapꞌip oꞌyopũm owebe.
— Deus eju kawẽnwẽnapꞌa juy eyamuweg̃ũn - - yabog̃atꞌa — ioꞌe 

owebe. — Wũnca mupikupikapꞌa dak cuy eyamuweg̃ũn - - caixaꞌa — ioꞌe. 
— Pebũrũ paxi eꞌem “Ẽn xipat cĩcã,” i Deus pe ceweju kawẽnwẽnapꞌa 
be? Ixeyũ dak cuy eg̃uweg̃ũn — ioꞌe owebe. 2 — Kacũg̃kadiat pit cuy 
eg̃uweg̃ũn g̃u - - yakokorerenayũ yanaxinõm — ioꞌe. — “Wekawẽn 
kayꞌũmayũ jeõm oweju kawẽnwẽnapꞌa naxinõm pe,” i juk oꞌe Deus — 
ioꞌe owebe. — 42 kaxi bun warẽmtag̃ ma jeku ip Deus ka dag̃ - - ikẽrẽat 
kug̃ g̃uiat ka dag̃ — ioꞌe owebe. 3 — Xepxepayũ og̃uju wekawẽn muwẽn 
ãm — ioꞌe. — Ikurususucat kug̃ jeku ip jesay kug̃ oceg̃uycũg̃ eykay 
eyju warẽmtag̃ ma jekukum puye iap mubapuk am soat pe. Ibun cĩcã 
jeedop ip Deus ekawẽn muwẽnuwẽn - - 1,260 kabia bun — ioꞌe.

4 Ixeyũ xepxepayũ oliveiraꞌip puxim wekawẽn muwẽnuwẽnꞌukayũ. 
Lamparinaꞌa mũn puxim tak ip - - ipi juacat kukat etabun anuynuyatꞌa 
buxim. 5 Wararaꞌacayũ warẽmtag̃ ixeyũ xepxepayũ kuk ojuy bima, daxa 

cẽmcẽm ikõmbie dag̃wi yaoka am. Imẽnpuye jeꞌũ ip warẽmtag̃ ikuk 
ojuyayũ. 6 Ixeyũ aꞌõbi mubaꞌat ajẽmjẽm g̃u Deus ekawẽn muwẽnuwẽn 
ip pima. Deus aꞌõbacaap kug̃ ip xepxepayũ. Idiꞌa dak ip idimuwexat 
toy jaꞌõbi. Jaꞌõbi ip warẽmtaksug̃at g̃udot ipi juayũ muꞌũm ãm, ku 
beacat muꞌũm ãm tak, ku muypiꞌũm ãm. Imudot pin pima, ip g̃udot.

7 Deus ekawẽn muwẽn epere isum yobog̃ cĩcãat jajẽm ipararu jĩjãat. 
Jajẽm ikũybioreg̃ cĩcãatkũy bewi. Jebacacan jeꞌe xepxepayũ eju. 
Xepxepayũ aꞌõbacaap g̃uꞌũm ipararu jĩjãat. Yaoka ip. 8 Ixeyũꞌũmꞌũm 
jebit poꞌi jeedop akidag̃ ikabog̃atka be - - korosa be ixeyũ kukukat 
oꞌsubamupaya ip iatka be. Poꞌi jeedop ip ukꞌa ukpibubu be soat pe 
ijo am. Ibo ka watwat kay g̃ebum pima:
— Sodoma ka watwat coꞌi ip ikẽrẽat kug̃ — i wuyju eꞌem. — Egito 

eipi watwat coꞌi ip ikẽrẽat kug̃ — i dak.
9 Ibunꞌũma jeak ip adeayũ ixeyũꞌũmꞌũm jebit kay - - ebapũg̃ kabia bun 
ma, ipidaseat kabia dak. Adeayũ jeak ixeyũꞌũmꞌũm kay - - soat eipi 
watwatꞌin, soati watwatꞌin tak, soat aꞌõm kawẽnwẽnꞌukayũꞌin tak, 
soat iwarururuayũꞌin tak. Ikot an g̃u ip.
— Ixeyũꞌũmꞌũm cuy epejokot g̃u — i jeꞌe ip soat.
10 Icokcok cĩcã jeꞌe ip ipi juacayũ xepxepayũꞌũmꞌũm oeꞌũ iap kay - - 

Deus ekawẽn muwẽnuwẽnꞌukayũꞌũmꞌũm oeꞌũ iap kay. Peta g̃ug̃ẽ 
ip jecokcokap pibun ma. Iũmũmap jeꞌg̃ũm ip jewewebe jecokcokap 
pibun. Deus ekawẽn muwẽnuwẽnꞌukayũ ipiat oꞌsupiꞌajoat ipi watwat 
kay - - ixeyũ xepxepayũ. Imẽnpuye icokcok jeꞌe ip xepxepayũꞌũmꞌũm 
eꞌũap kay. 11 Xet. Xet. Xet. Kabiam. Kaxicug̃ pima, puw, Deus oꞌjepuw 
cekay ip jebidom. Waram ip oꞌjetait. Kirikꞌãy. Oꞌãyꞌãy ip. Imẽnpuye 
iparara jĩjã ip oꞌe waram ip oꞌjetait iap oꞌtobuxik puye. 12 Kabi beat 
yaꞌõberen oꞌjewãwã xepxepayũ be - - Deus ekawẽn muwẽnuwẽnꞌukayũ 
be - - waram oꞌjetaitꞌiayũ be.
— Epeyeu juy ijodi — ioꞌe cebe ip.
Jekay itakomaayũ etabun ma ip oꞌjeu kabi kay g̃ebuje bit. Kabikererereat 

tag̃ ip oꞌjeu.
13 Ceu isum ip ipi oꞌjexixi jĩjã. Pũg̃ kadi oꞌsukamuꞌũm 10 beatkaꞌin. 

Tak g̃u oap ip ipi exixi buje. Ade jĩjã oap ip. 7,000 beayũꞌũmꞌũm oap 
ip. Iparara jĩjã oꞌe ip oꞌjepoyatꞌiayũ.
— Deus soat podi ma yaꞌõbaca — ioꞌe ip jeparara pibun. — Kabi 

beacayũ kukukat soat podi ma yaꞌõbaca — ioꞌe ip jeparara pibun.
14 Kuy xepxep oꞌkap ipararu jĩjãat. Ag̃ cuy epesop imẽnpit. Waraꞌat 

cuy omuyku ipararu jĩjãat. Ebapũg̃ jeedop ip.

15 G̃ebuje waraꞌat jeparasuy joꞌiat oꞌg̃uyde Deus ekawẽn tojotjotꞌukat. 
7 be kuy imuydedem oꞌe. Kaꞌũmg̃u waraꞌat. Oꞌe kuy.
— G̃asũ Deus soat kukukan oꞌe — ioꞌe kabi beayũ yaꞌõberen. — Ixe 

emunaẽ dak soat kukukan oꞌe g̃asũ — ioꞌe ip. — Soat em ixe soat 
kukukan jeenuy. Pug̃ũn xeꞌe ixe soat kukukan iap iꞌũm? Kaꞌũma em 
ma — ioꞌe ip.

16 Yaꞌõbuyxiayũ dak pig̃ꞌi oꞌatꞌat ip jedop am ipi ju Deus wap “Ẽn xipat” 
iꞌe am cebe - - 24 beayũ, Deus xeayũ, jabikbikap ceje kaxikxikꞌiayũ.
 17 — Ocekukukat, ẽn acã Deusat — ioꞌe ip. — Ẽn soat podi ma 

aꞌõbaca — ioꞌe ip. — G̃asũ ẽn etabẽg̃ — i. — Kuyje dak cuk 
adi etabẽg̃ eg̃uy — i. — Kuy juk aꞌõbacaap eg̃ubapuk soat 
pe — i. — Imẽnpuye “Ẽn xipat cĩcã,” i oceju eꞌem ewebe — i. 

— Soat kukukan ece g̃asũ — ioꞌe ip. 18 — Ekay itabutꞌũmayũ 
itakoma jĩjã ekay, etakomaap mubapukap ehora oajẽm 
puye — i. — G̃asũ ipiat esupiꞌajojoat aꞌõkayꞌũmayũ be — 
i. — Imẽnpuye itakoma jĩjã ip ekay — i. — Apẽn cuk adi 
oekuku ip ipi ju bima iaptei eteida soat pe ceꞌũꞌũayũ be — i. 
Cedag̃ ma juk adi oekuku ip iaptei eteida ebuywatwatꞌukayũ 
be - - ekawẽn muwẽnuwẽnꞌukayũ be dak, soat ebekitkit pe 
dak, ibuyxim ekukukꞌukayũ be dak — i. — Soat pe cedag̃ ma 
eteida - - yobog̃ayũ be, kaꞌũmaayũ be dak — i. — G̃asũ dak ipi 
muꞌũmuꞌũmꞌukayũ eg̃uꞌũm - - aꞌõkayꞌũmayũ — ioꞌe.

Imẽn oꞌe ip yaꞌõbuyxiayũ Deus pe.
19 Deus nuynuyapꞌa exĩntabi oꞌjekoce g̃ebuje - - kabi beatꞌa. Deus 

ekawẽn kukatopa mũnꞌa yabapuk oꞌe soat pe - - witadopa be ibararak 
iat mũnꞌa - - caixaꞌa - - ouro mug̃ẽg̃ẽꞌa. Ig̃oꞌa jo isum xiririkiat oꞌjepaw 
yaꞌõpurug̃. Kõnẽkõnẽk ioꞌe. Xiririk xiririk ioꞌe. Ipi oꞌjexixi jĩjã. 
Akadadada oꞌtaꞌat ipi be taꞌade.

12  1 G̃ebuje waraꞌat ipararuat ojojojo kabi be yobog̃at. Oꞌjebapuk 
omukũyjo am apẽn g̃uyjom jebapuk iam. Koam ayacat ojojojo. 

Iekabek oeku kaxiepiat kug̃. Kaxiaat ixe i diotpe osunuy. Ouro mug̃ẽg̃ẽ 
osunuy ya be - - 12 be kasopta kug̃at. 2 Yukreg̃ osunuy. It kam pasug̃ 
osunuy. Yaꞌõberen oꞌjewãwã jeꞌit pibun.

3 G̃ebuje waraꞌacat oꞌjebapuk kabi be omukũyjo am apẽn g̃uyjom 
jebapuk iam. Seg̃emoxixi joꞌiat ojojojo ipakpukat. 7 be yaꞌa oꞌyanuy. 
Soatꞌa be ouro mug̃ẽg̃ẽ kukukug̃ osunuy. 10 be yakanasũ. 4 Taꞌadeata 
kug̃ oeku jenomuju jedoaybu eju kasopta. Pũg̃ta oꞌtaꞌuk kasopta 

ebapũg̃ayũdaꞌin. Tamuyꞌatꞌan oeku ipi kay. Cũ. Oꞌjecũg̃ yukreg̃at 
tobuxik puje. Ixe wap cũg̃ꞌi osunuy iꞌit oap ojuy. Ikap isum iꞌit o ojuy 
osunuy. 5 Ayacat oꞌsuꞌitkap ag̃okatkat. Ixe ag̃okatkat soat ka kukukan 
jeenuy g̃uyjom. Yaꞌõpurug̃ ip jukuk jebui be icaat kukat puxim. Kaꞌũma 
ma kũyjobitꞌũm jeenuy ixe aꞌõ kay. Soat yaꞌõ kay jeedop ip kũyjobit. 
Bekicat kap isum Deus pit oꞌtakoy. Kabi kay oꞌtujuu soat em jeenuy 
ãm jexe. Oꞌtujuu seg̃emoxixi be iꞌoap puxim. 6 Ayacat tak oꞌjenapõn 
ukꞌaꞌũmat kay. Iboce kuy juk Deus soat oꞌg̃umuxipan tũy ãm. Deus 
xipan jukuk iboce. 1,260 kabia bun xipan jukuk.

7 G̃ebuje nopag̃õg̃õm oꞌe ip jeweweju ma kabi beacayũ. Miguel 
aꞌõkayayũ nopag̃õg̃õm oꞌe seg̃emoxixi aꞌõkayayũ eju. Miguel aꞌõkayayũ 
Deus ekawẽn tojotjotꞌukayũ. Seg̃emoxixi aꞌõkayayũ Deus ekawẽn 
tojotjotꞌuk osodop ip kuy bima. G̃asũ bit oibuꞌun ip Deus ekawẽn 
tojotjon. 8 Miguel aꞌõkayayũ seg̃emoxixi aꞌõkayayũ aꞌõbacaap oꞌg̃uꞌũm. 
Top paꞌore oꞌe ip kabi be. Deus oibuꞌun ip ikug̃. 9 Seg̃emoxixi oꞌg̃ujẽm 
ip kabi bewi. Kuyje seg̃emoxixi puybum osunuy - - Deus ekadai be 
osunuyiat. Ibiõg̃buk kẽrẽayũ kukukat ixe. Satanás i ibutet. Ibutet ade. 
Soat ipi watwat mug̃uykukukuꞌukat ixe. Ixe ma oꞌjoxik ip kabi bewi. 
Ipi kay oꞌjoxik ip yaꞌõkayayũ eju.

10 G̃ebuje kabi beat oyaꞌĩjojo. Yaꞌõberen oꞌjekawẽn. Imẽn ixe oꞌe:
— G̃asũ bit Deus ipi juacayũ daxijojoapi oibuꞌun — ioꞌe. — Kuy juk 

jaꞌõbacaap oꞌg̃ubapukpuk soat pe — ioꞌe. — Ixe acã soat kukukan oꞌe 
— ioꞌe. — Deus emunaẽ dak jaꞌõbacaap oꞌg̃ubapukpuk soat pe - - Cristo — 
ioꞌe. — “Soat podi ma waꞌõbaca,” ioꞌe soat pe — ioꞌe. — Wuykitpitpiyũ 
muymuyꞌukat oꞌjoxik kabi bewi — ioꞌe. — Ixe teꞌe ma imuymuyꞌuk ip 
osunuynuynuy Deus pe — ioꞌe. — “Ikẽrẽat kug̃ eyju Deus xe,” i teꞌe ma 
eꞌeꞌuk osunuynuynuy. Soat em wuykitpitpiyũ muymuyꞌuk osunuynuynuy - - 
kabiabun, iximabun tak — ioꞌe. — Deus ixe bit oꞌjoxik kabi bewi — ioꞌe. 
11 — Iparara g̃u ip osodop wararaꞌacat pe jaokaap puxim wuykitpitpiyũ 
Jesus kayayũ — ioꞌe. — Jetabucap oꞌjepere g̃u ip jaokaap puxim. Itabut 
osodop ip mẽmẽ buxim oꞌjedoyekereren jeꞌũ ãm wuywebeam iap kay — 
ioꞌe. — Ibuꞌu g̃u oꞌe ip kawẽn icẽmat muwẽn ãm — ioꞌe. — Imẽnpuye 
jemuymuyꞌukat aꞌõbacaap oꞌg̃uꞌũm ip — ioꞌe. 12 — Imẽneju: “Kabi icokcok 
cuy jeenuy,” i õn eꞌem. “Kabi beacayũ dak icokcok cĩcã juy jeedop ip,” i 
õn eꞌem — ioꞌe. — Karem ipi juacat, tibog̃ cĩcãati beacat tak — ioꞌe. — 
Ipiatꞌajojom cĩcã ip jeedop, ibiõg̃buk kẽrẽayũ kukukat kuy oꞌkop cekay ip 
puye — ioꞌe. — Itaybit darem ma ipiat osupiꞌajojoat Jesus kay itabucayũ 
be iam — ioꞌe. — Imẽnpuye itakoma jĩjã oꞌe — ioꞌe.

13 Ipi be juk oxik ip iam itaybit pima, ayacat tobatban oeku - - 
ag̃okatkatꞌitꞌit kukat tobatban - - ikapꞌisuat kukat tobatban. Tobatban 
oeku yaoka ojuy. 14 Inaka Deus dace buximat eg̃eba oꞌceg̃ebaũm ayacat 
pe. Oꞌceg̃ebaũm cebe pupupum jenapõn ãm jeka kay - - ukꞌaꞌũmatka kay. 
Ibo ka be Deus xipan ixe jukuk. Ebapũg̃ koato bun xipan jukuk, ipidaseat 
koato dak. Cekaykay baꞌore jeenuy puybu joꞌiat pe. 15 Seg̃emoxixi bit 
idibi oꞌtimujẽm jekõmbie dag̃wi. Idixidi buxim oꞌtimujẽm. Oꞌtimujẽm 
wũy jĩjã ayacat tujowacap ojuy. 16 Ipi bit ayacat oꞌtaxijo. Oꞌjedeg̃ idibi 
õm ãm seg̃emoxixi kõmbie dag̃wiati õm ãm. 17 Imẽnpuye seg̃emoxixi 
itakoma jĩjã oꞌe ayacat kay. Oꞌju nopag̃õg̃õ ãm ixe uktakyũ eju - - soat 
eju - - Deus ekawẽn kay kũyjobicayũ eju - - Jesus ekawẽn tag̃ jekukuꞌukayũ 
eju - - kawẽn icẽmat tag̃ jekukuꞌukayũ eju. 18 Seg̃emoxixi bit kaꞌoririt 
pe osunuy. Cũg̃ꞌi osunuy kaꞌũma kug̃ ma - - ibuipuk ma.

13  1 G̃ebuje ipararu jĩjãat ojojojo. Tibog̃ cĩcãati bewi jeuhum oꞌe 
kapurũg̃ kay. 7 be yaꞌa. 10 be yakanasũyũ. Ouro mug̃ẽg̃ẽ 

kukukug̃ osunuy soat akanasũ dag̃ wararaꞌacat kukukꞌukat adag̃at 
puxim. Deus muymuyap ibararak osodop soatꞌa dag̃. 2 Ixe ipararu jĩjãat 
leopardo buxim osunuy - - wida buxim. Ixe i urso i buxim - - widabaro 
i buxim. Leão bi buxim oꞌsubinuy. Seg̃emoxixi jaꞌõbacaap oꞌg̃ũm 
ipararu jĩjãat pe. Jabikbikap tak oꞌg̃ũm cebe. Imẽnpuye seg̃emoxixi 
joꞌi oꞌe yaꞌõca. Kũyjobit oꞌe ip seg̃emoxixi aꞌõkayayũ ipararu jĩjãat aꞌõ 
kay dak. 3 Pũg̃ꞌa werowero kug̃ oꞌyanuy ipararu jĩjãatꞌa. Ceꞌũatꞌa joꞌi 
oꞌyanuy. Werowerobog̃ pit kuy oiyo. Imẽnpuye:
— Apẽnpuye xeꞌe oeꞌũ g̃u werowero pibun? — ioꞌe ip jewewebe ipi 

dag̃acat.
Itabẽg̃bẽg̃ oꞌe ip yajojom. Kũyjobit ip oꞌe yaꞌõ kay oeꞌũ g̃u buye. 4 Seg̃emoxixi 
jaꞌõbacaap oꞌg̃ũm ipararu jĩjãat pe. Imẽnpuye soat ipi juacat itabut cĩcã 
osodop seg̃emoxixi kay. Ipararu jĩjãat aꞌõ kay dak ip osodop.
— Soat podi ma ipararu jĩjãat jaꞌõbacaap kug̃ — i teꞌe ma oꞌe ip. — 

Kaꞌũma be ma ixe aꞌõbacaap muꞌũm put — i teꞌe ma oꞌe ip.
Tũybe seg̃emoxixi Deus iãn oꞌe ip.

5 Seg̃emoxixi oꞌjekawẽn ipararu jĩjãat pe.
— Deus cuy ejomuymuy — ioꞌe cebe. — Ekawẽnkẽrẽm cuy eg̃uy — 

ioꞌe cebe — Quarenta e dois kaxi bun cuy ejeku ipi dag̃ayũ paraktag̃ 
— ioꞌe cebe.

6 Imẽnpuye ipararu jĩjãat Deus oꞌjomuymuy jĩjã. Deus oꞌsubutetmuymuy. 
Deus nuynuyap tak oꞌjomuymuy jĩjã. Kabi beayũ dak oꞌjomuymuy jĩjã.

7 — Deus ebekitkit eju juy nopag̃õg̃õm eg̃uy — ioꞌe seg̃emoxixi cebe. 
— Eg̃ubuꞌun cuy ip Deus kay — ioꞌe ipararu jĩjãat pe.

Seg̃emoxixi jaꞌõbacaap oꞌg̃ũm cebe soat tiwatwatꞌin yaꞌõ kay iꞌe 
am, soat eipi watwatꞌin tak, soat aꞌõm kawẽnwẽnꞌukayũꞌin tak, 
soat iwarururuayũꞌin tak. Soat ip kũyjobit oꞌe yaꞌõ kay. 8 Imẽnpuye 
jewemug̃uykukukum ip jeꞌe ipi juacayũ. Tũybe Deus iãn jeꞌe ip ipararu 
jĩjãat pe.
— Ẽn acã Deusat — i teꞌe ma jeꞌe ip.

Ixe kay ip itabut jeꞌe apẽn wuyju wuyetabut Deus kay iap puxim. 
Mẽmẽ buxim oeꞌũiat pubutup pe ibutetet g̃u ip - - abuyũ Deus xe itait 
jeedop iaptup pe. Ig̃odup pe osodop g̃u ibutet ip ipi mug̃ẽꞌisum ma.

9 Iboam eyetaybit pin pima, eyaꞌõpicũg̃cũg̃ cuy epesop. 10 Taomũnmũn 
ijuibit taomũn ma ip. Payaom yaokaꞌibit yaokan ma ip payaom. 
Imẽnpuye yukpiceg̃ẽm g̃u juy jeedop ip Deus ebekitkit jetabucap kug̃ 
ipiatꞌajojom maꞌg̃u ip. Itabut cĩcã juy jeedop ip cekay.

11 G̃ebuje waraꞌat ojojojo ipararu jĩjãat. Xepxep osodop ip g̃asũ. Ipi bewi 
oꞌjẽm badiwi. Xepxep akanasũ oꞌyakanasũnuy. Cordeiroꞌitꞌit akanasũ 
joꞌi. Seg̃emoxixi ekawẽn coꞌi oꞌjekawẽn kawẽnkẽrẽ. 12 Yaꞌõbaca jĩjã 
osunuy koapat ipararu jĩjãat aꞌõbacaap coꞌi. Jaꞌõbacaap mubapukpug̃ 
osunuy koapat ipararu jĩjãat etabutpe.
— Koapat ipararu jĩjãat aꞌõ kay juy epesop — ioꞌe soat ipi juayũ 

be. — Werowero pibun oeꞌũ pin iat aꞌõ kay juy epesop — ioꞌe cebe 
ip. — Kuy oiyo iat aꞌõ kay juy epesop — ioꞌe cebe ip.
Imẽnpuye yaꞌõ kay oꞌe ip ipararu jĩjãat aꞌõbi. 13 Wuywebe imug̃ẽ baꞌoreap 
mubapukpug̃ oekuku koapat ipararu jĩjãat. Jaꞌõbacaan daxa oꞌg̃ukopkop 
kabi bewi. Ipi kay oꞌg̃ukopkop soat etabutpe ixeyũ mutabut am jewekay. 
14 Soat ipi juayũ oꞌg̃ug̃uykukuku ibaꞌoreap oꞌg̃ubapuk puye. Wuywebe 
iꞌeꞌbaꞌoreat mubapukpug̃ osunuy koapat ipararu jĩjãat etabutpe.
— Koapat ipararu jĩjãat puximat cuy epeg̃ug̃ẽ witaꞌam — ioꞌe soat ka 

watwat pe. — Payaom werowero ip oꞌg̃ug̃ẽiat puximat cuy epeg̃ug̃ẽ 
— ioꞌe. — Oeꞌũ g̃uiat puximat cuy epeg̃ug̃ẽ — ioꞌe.

Imẽnpuye ixe buximat oꞌg̃ug̃ẽ ip witaꞌam. 15 Kanomũmat ipararu 
jĩjãat yaꞌõbacaap oꞌjat koapat pewi jaꞌõbacaan. Yaꞌõbacaap oꞌjat koapat 
puximat mutait am. Imẽnpuye oꞌjetait koapat puximat - - witaꞌa mug̃ẽg̃ẽ. 
Cekawẽn put oꞌe. Jekay itabutꞌũmayũ dak yaoka but oꞌe cebe.

16-17 — Obutet cuy epesubutetmubararak eybũnũꞌa be eybaꞌat kadi, 
eydopaꞌa be dak — ioꞌe. — Obutet mubararakꞌũm pima, wenúmero 
ma epeg̃ubararak eydopaꞌa be, eybũnũꞌa be dak — ioꞌe.

Imẽn ixe oꞌe soat pe ipi juayũ be - - yaꞌõbuyxiayũ be, yaꞌõbuyxiꞌũmayũ 
be dak; yopĩcayũ be, kariwayũ be dak; jekpiwatpin ma kapikpikꞌukayũ 
be, teiꞌũma kapikpikꞌukayũ be dak. Cewebubut pu baꞌore osodop ip 
topaꞌa bararakꞌũm pima, ibũnũꞌa bararakꞌũm pima dak. Tarekrek tak 
teida baꞌore ip osodop ixe butet ibararakꞌũm pima, ibutet enúmero 
ibararakꞌũm pima dak.

18 Wuyetaybitbicap cuy ajat wuyetaybit am iboam. Wuyetaybit pima 
bit ixe enúmero imuweg̃ũn put kuka oꞌe wuywebe. Ag̃okatkat putet 
coꞌi ixe enúmero. Ixe enúmero 666.

14  1 Deus omukũyjojom mabuk osunuy apẽn jebapuk ãmap kabia 
be iam. Apẽn jebapuk ãmap kabia bima iap cocom mabuk 

og̃uy wexey joꞌiat pe. Mẽmẽ buxim oeꞌũiat ojojojo. Cũg̃ꞌi osunuy coꞌa 
bicũg̃pe - - Siãoꞌa bicũg̃pe - - Jerusalém ka beatꞌa bicũg̃pe. Adexiri osodop 
ixe eju - - 144,000 beayũ. Mẽmẽ butet ibararak osodop topaꞌa be ip. Ixe 
ebay butet tak ibararak osodop topaꞌa be ip. 2 Kabi kadiwiatꞌaꞌõ dak 
oyaꞌĩjojo. Yaꞌõbog̃ oꞌyaꞌõnuy tiꞌacapꞌaꞌõ joꞌi. Yaꞌõpurug̃ tak oꞌyaꞌõnuy 
xiririkiatꞌaꞌõ joꞌi. Yaꞌõdip cĩcã dak oꞌyaꞌõnuy adedeayũ jebubutꞌuk 
muydedem pimaap aꞌõ buxim - - harpa muydedem ip pimaap aꞌõ buxim. 
3 Ixeyũ 144,000 beayũ pibodo iisuan ip oꞌjebibododon. Deus abikbikap 
wap kacũg̃cũg̃ꞌi osodop ip jebibododon, ebadipdip itabẽg̃ayũ wap tak, 
24 beayũ yaꞌõbuyxiayũ wap tak. Kaꞌũma be ma itaybit put ibo pibodom. 
144,000 beayũ be acã itaybit put - - Deus emudaxijojoyũ be acã - - ipi ju 
oekukuꞌiayũ be acã. 4 Ixeyũ 144,000 beayũ oꞌjewemukẽrẽrẽn g̃u - - pũg̃ 
em tak kaꞌũma. Soat tag̃ iisu ip osodop ayacat eju oꞌjepo g̃u bukiat 
puxim. Mẽmẽ badiptatam oekuku ip soat tag̃. Deus ixeyũ oꞌtaxijo 
kũyjobitꞌũmayũ parakpewi - - ipi juacayũ parakpewi. Ixeyũ ma koam 
oꞌjewejak Deus kay soat em jedop am cexe. Mẽmẽ kay dak oꞌjewejak 
ip soat em jedop am cexe. 5 Napapaꞌuk g̃u ip osodop. Soat tag̃ ip iisu.

6 G̃ebuje waraꞌat ojojojo Deus ekawẽn tojotjotꞌukat. Um oeku eium. 
Kopkom oeku kawẽn idipat muwẽn ãm soat pe ipi juayũ be - - soat 
iwarururuayũ be, soat tiwatwat pe dak, soat aꞌõm kawẽnwẽnꞌukayũ 
be dak, soat eipi watwat pe dak. Kawẽn idipat iꞌũm g̃u. Soat em 
itabucayũ ibo muwẽnuwẽn jeedop. Iꞌũm g̃u cekawẽn - - kawẽn idipat.

7 — Ibuyxim cuy Deus epejukuk — ioꞌe yaꞌõberen um cĩcãat. — “Deus 
soat podi ma yaꞌõbaca,” i juy epeꞌeꞌe — ioꞌe. — G̃axĩn ma ixe Deus 
ideida soat pe apẽn ipi dag̃ pima juk adi oekuku ip iaptei — ioꞌe. — 
Xipacat jeꞌg̃ũm xipacayũ be. Ipiat supiꞌajoat ikẽrẽat mujurũg̃rũg̃ꞌukayũ 

be bit — ioꞌe. — “Wararaꞌacat podi ma ẽn xipat,” i juy epeꞌe Deus pe 
— ioꞌe. — Ixe Deus kabi oꞌg̃ujurũg̃, ipi dak — ioꞌe. — Tibog̃ cĩcãati 
dak oꞌtimujurũg̃ — ioꞌe. — Idiꞌa dak oꞌtiꞌamujurũg̃ — ioꞌe.

8 Waraꞌat Deus ekawẽn tojotjotꞌukat koapat nomuju oeku. Um oeku 
eium.
— Babilônia ka watwat puximayũ aꞌõbacaap oiꞌũm — ioꞌe. — Ikẽrẽat 

mug̃ẽg̃ẽꞌuk osodop ip soat ka watwat eju — ioꞌe. — Wararaꞌacat tayxi eju 
jepopoꞌukap puxim ikẽrẽat mug̃ẽg̃ẽꞌuk ip osodop, wararaꞌacat itop eju 
jepopoꞌukap puxim tak — ioꞌe. — G̃asũ bit ixeyũ aꞌõbacaap oiꞌũm — ioꞌe.

9-10 Waraꞌat Deus ekawẽn tojotjotꞌukat ojojojo - - soat tag̃ iisuayũ. 
Ebapũg̃ ip um oekuku eium.
— Ipararu jĩjãat pe “Ẽn xipat cĩcã” iꞌeꞌeꞌukayũ ipiat supiꞌajojo jĩjã - - 

ixe joꞌiat pe “Ẽn xipat cĩcã” iꞌeꞌeꞌukayũ dak — ioꞌe. — Ibutet pararak 
topaꞌa beayũ dak ipiat supiꞌajojo jĩjã - - ibutet pararak ibũnũꞌa beayũ 
dak — ioꞌe. — Deus itakoma jĩjã jeꞌe ixeyũ kay. Itabotaidabotbot g̃u 
jeꞌe ixeyũ kay - - pũg̃ kay dak kaꞌũma. Ibaꞌore jeꞌe cebe ip jenapõn ãm 
ipiatꞌajojoap puxim — ioꞌe. — Ipiat supiꞌajojo jĩjã ma ip. Daxa be ipiat 
supiꞌajojo ip, enxofre isopat pe dak — ioꞌe. — Deus ekawẽn tojotjotꞌukayũ 
etabutpe ipiat supiꞌajojo ip, soat tag̃ iisuayũ etabutpe. Mẽmẽ etabutpe 
dak ipiat supiꞌajojo ip — ioꞌe. 11 — Ixeyũ beaptig̃ jedig̃euhum soat 
em daxadig̃. Kaꞌũmg̃u kabi dag̃ tig̃ꞌũmat. Soat em ma tig̃teg̃ eꞌem. 
Iximabun, kabiabun tig̃teg̃ eꞌem — ioꞌe. — Ixeyũ be ipiatpiꞌajojoap 
tak iꞌũm g̃u. Cebodoy baꞌore cebe ip. Kabiabun ipiatꞌajojom ip jeedop, 
iximabun tak - - ipararu jĩjãat pe “Ẽn xipat” iꞌeꞌeꞌukayũ, ixe joꞌiat pe 
imẽn iꞌeꞌeꞌukayũ dak - - topaꞌa be ibutet pararakayũ — ioꞌe.

12 Apẽn ibutet pararak ibũnũꞌa beayũ ipiat supiꞌajojo jĩjã iap kay g̃ebum 
pima, yukpiceg̃ẽm g̃u juy jeedop ip jetabucap kug̃ Deus ebekitkiyũ - - 
Deus aꞌõ kay kũyjobicayũ - - Jesus kay jetabucap kukayũ.

13 G̃ebuje kabi kadiwiatꞌaꞌõ oyaꞌĩjojo.
— Pũg̃pũg̃ xipacayũꞌin mabuk yaoka ip g̃asũ itakomaayũ jetabucap 

epereꞌũmayũ, ipararu jĩjãat putet mubararakan ibuꞌuꞌuayũ — ioꞌe. — 
Icokcok ip jeedop oꞌyaoka maꞌg̃u ip — ioꞌe. — Iboap cuy eg̃ubararak 
taperadup pe — ioꞌe.
— Icẽmãn ẽn eꞌem — i Deus biõg̃buk oꞌjede. — Icokcok cĩcã ma ip 

jeedop — ioꞌe. — Ipi ju bima oꞌjekapikpik cĩcã ip wuykukukat peam — 
ioꞌe cebe - - kabi beat pe. — Ceꞌũ buje bit ip jeebodoy — ioꞌe. — Kapikap 
kay g̃u ip jeꞌe — ioꞌe cebe. — Jekabaꞌũm ip — ioꞌe. — Xipan cĩcã ip 
oꞌjekapikpik iapteim tak ip idujuu jeweju — ioꞌe cebe.

Imẽn Deus biõg̃buk oꞌjede kabi kadiwiatꞌaꞌõ waꞌõpiju.
14 Apẽn jebapuk ãmap kabia bima iap cocom mabuk og̃uy wexey 

joꞌiat pe. Ag̃okatkat coꞌiat ojojojo. Xikꞌi osunuy kabikerereat ceje. Ouro 
mug̃ẽg̃ẽ kug̃ jabe osunuy. Pẽg̃ap kug̃ osunuy jebui be - - tũybibiat kug̃.

15 Deus ekawẽn tojotjotꞌukat oꞌjẽm Deus eju kawẽnwẽnapꞌa bewi. 
Oꞌjewãwã yaꞌõberen kabikerereat cejeat pe.
— Epẽg̃ãm cuy etiptakat soat eipi dag̃atip, kuy oꞌtaop puye — ioꞌe 

yaꞌõberen. — G̃asũ ma juy etiptakat — ioꞌe.
16 Imẽnpuye cococoꞌi oꞌe. Tiptakatkan oꞌe jepẽg̃ãm kabikerereat 

cejeat. Jepẽg̃ap oꞌg̃uyco. Soat eipi dag̃atip takatkan oꞌe. Pere. Soat 
oꞌtiptakat. Kuy oꞌjepere.

17 G̃ebuje waraꞌat ojojojo Deus ekawẽn tojotjotꞌukat. Ixe dak oꞌjẽm 
Deus eju kawẽnwẽnapꞌa bewi - - kabi beatꞌa bewi. Ixe dak pẽg̃ap kug̃ 
osunuy tũybibiat kug̃.

18 Ibocewi waraꞌat Deus ekawẽn tojotjotꞌukat oꞌjẽm tõmteꞌokuatõm 
mupikupikapꞌa xewi. Ixe daxa kukukꞌukat osunuy tõmteꞌokuatõm 
mupikupikapꞌa beat taxa kukukꞌukat. Ixe oꞌjewãwã yaꞌõberen jebure 
be - - pẽg̃ap kukat pe.
— Epẽg̃ãm cuy uvaꞌadot eyadotꞌag̃obidakat — ioꞌe. — Soat eipi dag̃atip 

pe juy eyadotꞌag̃obidakat — ioꞌe. — Kuy oꞌyaop — ioꞌe yaꞌõberen.
19 Imẽnpuye cocococoꞌi oꞌe. Yag̃obidakatkan oeku soat eipi dag̃ 

uvadip tag̃. Pereh. Oꞌjepere. Oꞌyamõg̃ yamucakcakcakapꞌa be 
yabidiꞌuk am. Deus ipiat supiꞌajojoat kũyjobitꞌũmayũ be apẽn ip uvaꞌa 
mucakcakcag̃ iap puxim. 20 Ikabog̃atka etakobe yamucakcakcag̃ ip 
osodop. Xere g̃u oꞌyabidijẽm uvaꞌabidi. Yamucakcakcakapꞌa bewiapti 
kũyjobitꞌũmayũꞌũmꞌũm toy buxim. Xere g̃u toy oꞌtoyjẽm. Kiiii iãn 
toy. 3000 quilometrom oꞌtoyjẽm. Toydibida pũg̃ metro ipidase dak 
oꞌjedoyeku - - Deus ekawẽn kay kũyjobitꞌũmayũꞌũmꞌũm toy.

15  1 G̃ebuje waraꞌat ipararuat ojojojo kabi be yobog̃at. Oꞌjebapuk 
omukũyjo am apẽn g̃uyjom jebapuk iam. 7 be ojojojo Deus 

ekawẽn tojotjotꞌukayũ. Omukũyjojoap ibaꞌarẽm mabuk osunuy oxe. 
Yobog̃ osunuy. Ipararu jĩjãat osunuy. Warẽmtaksug̃at kug̃ ip oekuku - - 
ãmap kug̃. Ipi kay ixik puje Deus jetakomaap g̃uꞌũm.
— Eyju ma warẽmtaksug̃at epejoxik kũyjobitꞌũmayũ be — ioꞌe Deus 

cebe ip. — Waꞌõbi ma ipiat cuy epesupiꞌajojoat cebe ip — ioꞌe. — Ixeyũ 
acã ojoxikat wetakoma eykay iap mubapuk am soat pe kũyjobitꞌũmayũ 
be — ioꞌe Deus cebe ip - - 7 beayũ be.

2 G̃ebuje iodi buximat ojojojo - - vidro mug̃ẽg̃ẽ. Vidro iwekoykey 
osunuy daxa eju. Ixiriruk osunuy. Ipararu jĩjãat aꞌõ kayꞌũmayũ 
dak ojojojo - - ixe joꞌiat aꞌõ kayꞌũmayũ dak - - jebutet enúmero kukat 
kukat aꞌõ kayꞌũmayũ. Kacũg̃cũg̃ꞌi ip osodop iodi buximat xe - - vidro 
mug̃ẽg̃ẽ xe. Harpaꞌa muydedem ip osodop - - Deus emuaũm muydedem. 
3 Moisés bibodom ip oꞌjebibododon - - wuykukukat puywatwatꞌukat 
pibodom. Mẽmẽ buxim oeꞌũiat pibodom tak ip oꞌjebibododon. Ibom 
oꞌjebibododon ip:

Ocekukukat, ẽn acã Deusat, i. Ẽn soat podi ma aꞌõbacaap 
kug̃, i. Yobog̃ cĩcã eg̃ug̃ẽg̃ẽiat, i. Ocecokcok cĩcã g̃ebum am 
emumug̃ẽ kay, i. Ẽn soat tiwatwat kukukat, i. Soat em cũg̃ 
ma ẽn ocekug̃, i. Icẽmãn acã ẽn eꞌem, i. 4 Abu ibuyxim g̃u 
ekug̃? Soat ma ibuyxim ekug̃, i. Abu kuka iꞌe pin g̃u “Ẽn 
soat podi ma aꞌõbaca” i? Soat ma imẽn iꞌe pin, i. Ẽn acã 
ikẽrẽat kug̃ g̃u, i. Soat tag̃ eisu, i. Soat tiwatwat jajẽm “Ẽn 
xipat cĩcã” iꞌe am ewebe, i. Soat em cũg̃ ma ẽn wuykug̃ iap 
cocom soat ipi juacayũ, i.

Ibom oꞌjebibododon ip. 5 Cebibododon epere buje, Deus eju kawẽnwẽnapꞌa 
oyajojo. Xĩntabi ekoce buje oyajojo. Torojoꞌa oꞌyanuy iboꞌa be - - 
Deus nuynuyap cĩcãapꞌa. 6 7 beayũ oꞌjẽm Deus eju kawẽnwẽnapꞌa 
bewi Deus ekawẽn tojotjotꞌukayũ. Warẽmtaksug̃at kug̃ ip osodop 
ipiatꞌajoan kũyjobitꞌũmayũ be. Cesaysopsepat kug̃ ip osodop irucat 
kug̃, iarixig̃sũg̃at kug̃. Ouro mug̃ẽg̃ẽ kug̃ ip osodop jekũmꞌa eju. 7 Pũg̃ 
ebadipdip itabẽg̃ayũꞌin baciaꞌa joꞌiatꞌa oꞌyaũmũm soat pe 7 beayũ be - - 
ouro mug̃ẽg̃ẽꞌa. Soat ip yakug̃ pũg̃pũg̃pũg̃ jebui wedim. Yanopapũn ip 
oꞌyadop Deus etakomaap kug̃ - - soat em itaicat etakomaap kug̃. 8 Deus 
soat podi ma jedipap kug̃ iaptig̃ oꞌjedig̃epõg̃põg̃ soatꞌabi dag̃ Deus eju 
kawẽnwẽnapꞌabi dag̃, Deus soat podi ma jaꞌõbacaap kug̃ iaptig̃ tak. Soat 
iõm paꞌore ip osodop badiatꞌabi be 7 be Deus ekawẽn tojotjotꞌukayũ be 
warẽmtaksug̃at xikap epereꞌũm pima - - ipiatpiꞌajojoan epereꞌũm pima.

16  1 G̃ebuje Deus eju kawẽnwẽnapꞌabi oyaꞌĩjojo. Oꞌjekawẽn 
yaꞌõberen 7 be Deus ekawẽn tojotjotꞌukayũ be.

— Epeju juy — ioꞌe cebe ip. — Baciaꞌa buximatꞌa beati juy epetixik 
ipi kay - - Deus etakomaapti — ioꞌe. — Deus etakomaapti juy epetidi 
soat kũyjobitꞌũmayũ be — ioꞌe. — Epeju — ioꞌe.

2 Koapat oꞌju Deus ekawẽn tojotjotꞌukat. Jebaciaꞌa buximat beati oꞌtidi 
ipi watwat kay. Imẽnpuye weroweropi oꞌjebak cebe ip - - topaꞌa be ipararu 

jĩjãat putet kukayũ be - - ixe joꞌiat aꞌõ kayayũ be dak. Ipi jĩjã osodop, 
ierep cĩcã dak, iohe g̃u dak. Kuy pũg̃ ma jebaciaꞌa buximat beati oꞌtixik.

3 G̃ebuje waraꞌat oꞌtidi jebaciaꞌa buximat peati. Oꞌtidi tibog̃ cĩcãati 
be tiyuati be. Imẽnpuye oꞌjediewexat. Ceꞌũatoy buxim oꞌe. Imẽnpuye 
idibi dag̃acat oap soat. Soat ip oap idibi dag̃ayũꞌũmꞌũm. Kuy xepxepayũ 
jebaciaꞌa buximat peati oꞌtidi.

4 G̃ebuje waraꞌat jebaciaꞌa buximat peati oꞌtidi idibi kay - - tiyuꞌũmati 
kay. Idiꞌa dag̃ tak oꞌtidi. Imẽnpuye oꞌjediewexat. Toy oꞌjediewexat. 
5 Waraꞌat Deus ekawẽn tojotjotꞌukat oꞌjekawẽn Deus eju g̃ebuje bit. 
Ixe idibi kukukat osunuy - - soati kukukat. Ixe ekawẽn oyaꞌĩjojo.
— Ẽn ikẽrẽat kug̃ g̃u - - pũg̃ em tak kaꞌũma — ioꞌe Deus pe. — Cũg̃ 

ma ẽn ipiatꞌajoan kũyjobitꞌũmayũ be soat pe — ioꞌe. — Soat em 
ma etait. Kuyje dak cuk adi etait eg̃uy — ioꞌe. 6 — Kũyjobitꞌũmayũ 
ma juk adi ebekitkiyũꞌũmꞌũm oꞌyaoka. Oꞌtoymukereren ip. Ekawẽn 
muwẽnuwẽnꞌukayũꞌũmꞌũm tak oꞌyaoka ip — ioꞌe. — G̃asũ bit cuy 
etoykõnat cebe ip toymukererenapteim — ioꞌe. — Ikẽrẽm cuk adi ip 
oekuku iaptei bubum ip g̃asũ exewi — ioꞌe Deus pe.

7 Tõmteꞌokuatõm mupikupikapꞌa xeatꞌaꞌõ dak oꞌjekawẽn waꞌõpiju.
— Ocekukukat, ẽn acã Deusat — ioꞌe. — Ẽn soat podi ma aꞌõbaca — 

ioꞌe. — Ẽn cedag̃ ma ipiatꞌajojoan kũyjobitꞌũmayũ be — ioꞌe. — Cũg̃ 
cĩcã ewebe ipiatꞌajoan cebe ip kũyjobitꞌũm cĩcã ip puye — ioꞌe.

Kuy ebapũg̃ayũ jebaciaꞌa buximat peati oꞌtidi Deus ekawẽn 
tojotjotꞌukayũ.

8 G̃ebuje waraꞌat jebaciaꞌa buximat peati oꞌtidi kaxiepiat etabe. 
Imẽnpuye adedeayũ oipik ipi watwat. 9 Kũyjobitꞌũmayũ oipik cĩcã 
kaxie pibun. Imẽnpuye ip Deus oꞌjomuymuy jĩjã, ixe warẽmtaksug̃ati 
oꞌtidiat cebe ip puye. Imẽnpit ikẽrẽat mug̃ẽg̃ẽap oꞌjepere g̃u ip. “Ẽn 
soat podi ma aꞌõbaca,” iꞌe buꞌuꞌu jĩjã ip osodop Deus pe.

Kuy ebadipdipayũ jebaciaꞌa buximat peati oꞌtidi Deus ekawẽn 
tojotjotꞌukayũ.

10 G̃ebuje waraꞌat jebaciaꞌa buximat peati oꞌtidi ipararu jĩjãat abikbikap 
pe - - idip cĩcãat pe. Imẽnpuye kabiokbog̃ oꞌe cekay. Soat yaꞌõ kayayũ 
kay dak kabiokbog̃ oꞌe. Jekõ ip oꞌsukõaha ipibun ma. 11 Deus tak 
oꞌjomuymuy jĩjã ip kũyjobitꞌũmayũ. Kabi beacat kukukat oꞌjomuymuy 
jĩjã ip ipiat oꞌsupiꞌajo ip puye, werowero kug̃ ip puye dak - - soat tag̃ ipi 
jĩjãat kug̃ puye. Inaka oibuꞌunꞌũma ip ikẽrẽat mug̃ẽg̃ẽm. Oꞌjẽmꞌũma 
ip e iekẽrẽate dag̃wi.

Kuy 5 be jebaciaꞌa buximat peati oꞌtidi.

12 G̃ebuje waraꞌat jebaciaꞌa buximat peati oꞌtidi. Oꞌtidi idibi be - - tibog̃ati 
be - - Eufratesti be. Imẽnpuye oꞌtiap. Idibi oꞌtiapat tag̃ e oꞌjeeebapuk. 
Oꞌtiap ipi juayũ kukukayũ beapem - - kaxi jẽmap pewiacat peapem. 
13 Ebapũg̃ ibiõg̃buk kẽrẽayũ dak ojojojo. Muo buxim ip osodop. Pũg̃ 
oꞌjẽm seg̃emoxixi kõmbie dag̃wi. Waraꞌat oꞌjẽm ipararu jĩjãat kõmbie 
dag̃wi. Waraꞌat oꞌjẽm jewexe Deus ekawẽn muwẽnuwẽnꞌukat kõmbie 
dag̃wi. 14 Ixeyũ ibiõg̃buk kẽrẽayũ wuywebe iꞌe baꞌoreat mubapukpug̃. 
Ixeyũ ebapũg̃ayũ cucum soat ka kay ika kukukayũ muꞌawero am 
nopag̃õg̃õ ãm. Nopag̃õg̃õm ip jeꞌe. Nopag̃õg̃õm pima Deus soat podi 
ma waꞌõbaca iap g̃ubapuk soat pe.

15 — Eyaꞌõpicũg̃cũg̃ cuy epesop — iꞌeꞌem Cristo wuywebe. — 
Ibukurukat puxim oajẽm — iꞌeꞌem. — Adeayũ ag̃ꞌũm pima 
oajẽmtujupaꞌumꞌumꞌukat puxim — iꞌeꞌem. — Icokcok ip jeꞌe wajẽmap 
wiwiꞌukayũ - - jewemukẽrẽrẽrẽnꞌũmayũ — iꞌeꞌem. — Totiteayũ buxim 
ip jeꞌe wajẽm puje — iꞌeꞌem. — Isũsũn g̃u ip jeꞌe — iꞌeꞌem Cristo.

16 Ixeyũ ibiõg̃buk kẽrẽayũ soat ka kukukayũ oꞌg̃uꞌawero ip pũg̃ka be 
ma. Ixe ka butet Armagedom i omuy Hebreu aꞌõm - - Judeuyũ aꞌõm.

Kuy seis beayũ jebaciaꞌa buximat peati oꞌtidi.
17 G̃ebuje kanomũmat jebaciaꞌa buximat peati oꞌtidi eiumwi. Deus 

eju kawẽnwẽnapꞌa bewiat oꞌjewãwã yaꞌõberen - - Deus abikbikap xeat.
— Kuy oꞌe, ioꞌe.
18 Imẽn iꞌe buje, xiririk. Paw. Oꞌjepaw. Xiririkpawiat oꞌjepaw yaꞌõpurug̃ 

cĩcã. Tũmũnꞌaꞌõ dak oꞌjede yaꞌõberen. Porog̃iat tak oꞌjede yaꞌõpurug̃. 
Ipi dak oꞌjexixi jĩjã. Puje buk aꞌg̃u oꞌjebapuk iboap? Kaꞌũma ma. G̃asũ 
acã. Ipi mubapuk pujeap aꞌg̃u iboap kaꞌũmg̃u. Soat podi ma ipararuat 
oꞌjebapuk g̃ebuje. 19 Babilônia ka dak oꞌsukamuweꞌutꞌut ipi exixi buje. 
Ebapũg̃kam oꞌjekaewexat. Deus soat eipi dag̃atka dak oꞌsukamuꞌũm. 
Deus oꞌjeg̃ebu Babilônia ka watwat kay. Ikẽrẽat mujurũg̃rũg̃xiayũ 
kay oꞌjeg̃ebu. Wararaꞌacat peap podi ma ipiat oꞌsupiꞌajoat cebe ip. 
Jetakomaap muꞌũm puje acã oibuꞌun ipiatꞌajoan cebe ip kũyjobitꞌũmayũ 
be. 20 Paꞌũm. Oꞌjepaꞌũm soat tipꞌaweroro. Paꞌũm. Coꞌa dak oꞌjeaepaꞌũm. 
21 Akadadada dak oꞌtaꞌatꞌat kabi bewi tapoxiata. Pũg̃pũg̃ta tapoxi jĩjã 
oꞌtadop - - 40 kiloata. Oꞌtaꞌatꞌat ipi juacayũ be - - kũyjobitꞌũmayũ be. 
Itakoma oꞌe ip Deus kay ipiatꞌajojom puye, warẽmtaksug̃at puye dak, 
akadadada buye dak. Deus oꞌjomuymuy jĩjã ip.

17  1 G̃ebuje 7 beayũꞌin oajẽm okay - - Deus ekawẽn tojotjotꞌukayũꞌin - - 
baciaꞌa buximat kukayũꞌin.

— Ejot — ioꞌe owebe. — Apẽn Deus iboka sukamuꞌũm cĩcã iap cuy 
og̃ubapuk ewebe — ioꞌe. — Ibo ka omuy idibi xe - - tiꞌadeati xe — ioꞌe. 
— Ikẽrẽat mug̃ẽg̃ẽm cĩcã ip ibo ka watwat — ioꞌe. — Apẽn yapoat 
waraꞌat kaykaykay ma jepo am iap puxim waraꞌat kaykaykay ma 
eꞌem ip itabut. Tũybe Deusat iãn eꞌem ip — ioꞌe. — Imẽnpuye Deus 
ibo ka sukamuꞌũm cĩcã — ioꞌe owebe. 2 — Ikẽrẽ jĩjãat oꞌg̃ug̃ẽ ip ibo 
ka watwat eju soat ka kukukayũ - - yapoat coꞌiayũ eju — ioꞌe. — Ixe 
adeayũ be ikẽrẽat oꞌg̃ujurũg̃at apẽn itabutꞌũmayũ jebureyũ mukaꞌoꞌon 
iap puxim — ioꞌe. — Imẽnpuxim ibo ka watwat tak ade kũyjobitꞌũmayũ 
be ikẽrẽat oꞌg̃ujurũg̃at — ioꞌe owebe.

3 G̃ebuje okpiwan g̃u juk ocewag̃uy. Deus biõg̃buk cuk wag̃uyda. 
Deus ekawẽn tojotjotꞌukat odujowat ukꞌaꞌũmat pe. Ayacat ojojojo 
iboce. Xikꞌi osunuy waraꞌat ipararu jĩjãat akpi jeje - - ipakpukat akpi 
jeje. Deus muymuyap ekawẽn ibararak osunuy ixe dag̃ soat tag̃. 7 be 
yaꞌa oꞌyanuy. 10 be yakanasũ oꞌyakanasũnũy. 4 Ayacat esay ipakpusk 
osunuy. Ouro mug̃ẽg̃ẽbu kug̃ osunuy soat tag̃ jesay dag̃. Witaꞌa kug̃ 
tak osunuy - - yadeibog̃ cĩcãatꞌa kug̃. Pérolaꞌa kug̃ tak osunuy yadeibog̃ 
cĩcãatꞌa kug̃. Baciaꞌa buximatꞌa kug̃ osunuy jebui be - - ouro mug̃ẽg̃ẽꞌa 
kug̃. Yanopapũn oꞌyanuy xipatꞌũmap kug̃, wuymusũsũsũnap kug̃ tak, 
ixe ag̃okatkayũxi jĩjã buye. 5 Topaꞌa be ibutet ibararak osunuy. Kaꞌũma 
ma itaybit apẽnape ibutet iam. Babilônia ka ikabog̃atka i ikabutet 
osunuy. Ag̃okatkayũ xiayũ kukat i dak ibutet osunuy. Xipatꞌũmayũ 
kukat i dak ibutet osunuy. Jekpiwatpin ma jewag̃uymukẽrẽrẽrẽnꞌukat 
i dak ibutet osunuy. Ebapũg̃putet ibutet. 6 Ayacat ikaꞌoat puxim icokcok 
osunuy ade Deus ebekitkiyũꞌũmꞌũm oꞌtoymukereren puye. Ixe ayacat 
ojojojo. Ayacat ixeyũꞌũmꞌũm oꞌyaoka, Jesus kay jĩjã ip puye, jetabucap 
oꞌjepere g̃u ip puye. Oparara jĩjã ojeku ixe jo buje.

7 — Pẽnpuye eparara ixe buxim? — ioꞌe owebe Deus ekawẽn 
tojotjotꞌukat. — Ajo ibaꞌarẽm exe iam cuy õn jemukũyjo — ioꞌe owebe. 

— Abu-buxim ixe ayacat iam tak õn jemukũyjo — ioꞌe. — Abu-buxim 
ipararu jĩjãat iam tak õn jemukũyjo — ioꞌe. — Apẽnape subo iam tak 
õn jemukũyjo - - ayacat kug̃ jekpi jeje iam — ioꞌe. — Apẽnape 7 be 
yaꞌaat iam tak õn jemukũyjo — ioꞌe. — Apẽnape 10 be yakanasũat 
iam tak õn jemukũyjo — ioꞌe owebe. 8 — Ixe ipararu jĩjãat kuy bima 
itait osunuy. G̃asũ bit itait g̃u oꞌe. G̃axĩn ma ixe jeejẽm ikũybioreg̃ 
cĩcãatkũy bewi. Imẽnpit Deus ixe g̃uꞌũm — ioꞌe. — Abuyũ soat em 
itait jeedop Deus xe iaptup pe ibutet pararakꞌũmayũ iparara jĩjã jeꞌe 
ipararu jĩjãat co buje — ioꞌe. — Ibutetpararak g̃u ip ipi mug̃ẽꞌisum 

ma — ioꞌe. — Ixe ipararu jĩjãat itait osunuy kuy bima. G̃asũ bit itait 
g̃u oꞌe. Waram g̃uto jebapuk — ioꞌe.

9 — Itaybit cĩcãat acã itaybit eꞌem apẽnape ojojojo iam - - yag̃uybabiat 
acã — ioꞌe owebe. — 7 be yaꞌaat puxim 7 be ma coꞌa dak. Ayacat xikꞌi 
ig̃oꞌa jeje - - 7 beatꞌa jeje. Ika kukayũ buxim tak ip yaꞌa — ioꞌe owebe. 
10 — 5 be ixeyũꞌin ibacaꞌũm oꞌe ip. Kaꞌũma ma kũyjobit ixeyũ aꞌõ kay 
g̃asũ bit — ioꞌe. — Pũg̃ ma ixeyũꞌin yaꞌõbacaat g̃asũ — ioꞌe. — Adeayũ 
ixe aꞌõ kay oꞌe kũyjobit — ioꞌe. — Waraꞌat ixeyũꞌin oajẽm g̃u buk adeayũ 
kukukan. Ixe ajẽm puje bit, darem ma adeayũ kukukan jeenuy — ioꞌe 
owebe. 11 — Ipararu jĩjãat kanomũm adeayũ kukukan jeꞌe - - kuy bima 
itait osunuyiat - - g̃asũ itait g̃u iat — ioꞌe. — 7 beayũ nomukadi ixe dak 
adeayũ kukukan jeꞌe. Deus ixe dak g̃uꞌũm — ioꞌe owebe.

12 — 10 beat yakanasũ eyakanasũjojo — ioꞌe. — Ixeyũ yakanasũyũ 
10 beayũ buxim ika kukukayũ buxim. Adeayũ kukukayũm g̃u buk 
oꞌe ip. G̃uyjom acã jeꞌe ip — ioꞌe. — Darem ma ikukukayũm ip jeedop 
ipararu jĩjãat eju - - pũg̃ hora ma — ioꞌe owebe. 13 — Jewag̃uycocom ip 
10 beayũ. Imẽnpuye jaꞌõbacaap ũmũm ip ipararu jĩjãat pe. Imẽnpuye 
ixeyũ aꞌõbi jeku ipararu jĩjãat — ioꞌe owebe. 14 — Ixeyũ 10 beayũ 
nopag̃õg̃õm ip jeꞌe mẽmẽ buxim oeꞌũiat eju. Mẽmẽ nopag̃õg̃õm jeꞌe 
ixeyũ aꞌõbacaap muꞌũm ãm — ioꞌe. — Nopag̃õg̃õm jeꞌe jemunomuwãyũ 
eju, jemunaẽyũ eju - - jaꞌõkayayũ eju. Ixeyũ aꞌõbacaap g̃uꞌũm mẽmẽ. 
Ixe soat podi ma yaꞌõbacaat. Adeayũ kukayũ kukat ixe. Imẽnpuye 
ixeyũ aꞌõbacaap g̃uꞌũm — ioꞌe owebe.

15 — Idibi dak cuk etijojo — ioꞌe owebe Deus ekawẽn tojotjotꞌukat. 
— Ayacat xikꞌi osunuy ixedi adopa dag̃ — ioꞌe. — Ixedi soat tiwatwat 
puxim, soat eipi watwat puxim tak, soat iwarururuayũ buxim tak, 
soat aꞌõm kawẽnwẽnꞌukayũ buxim tak — ioꞌe owebe. 16 — 10 be 
yakanasũat tak cuk ejojojo — ioꞌe owebe. — Ixeyũ yakanasũyũ 
itakoma jeedop ip ayacaw kay - - ag̃okatkayũxi kay. Ipararu jĩjãat tak 
itakoma jeꞌe cekay — ioꞌe. — Soat ibubut juꞌuk ip cexewi. Cesayꞌũm 
suiwat ip. Ixe aokam ip. Ixeꞌũm ẽn suẽnꞌo ip. Cepoyat ip g̃upik daxa 
be — ioꞌe. 17 — Deus ixeyũ oꞌg̃ubikuy jebikuyap tag̃ jeku am. Ixeyũ 
oꞌg̃ubikuy jewag̃uyco am jeweweju. Imẽnpuye Deus bikuyap tag̃ yaoka 
ip. Imẽnpuye “Wuyaꞌõbacaap cuy ag̃ũm ipararu jĩjãat pe,” i jeꞌe ip 
jewewebe ika kukukayũ. “Wuyaꞌõbi juy ixe jeꞌku” i jeꞌe ip jewewebe ma. 
Imẽn ma soat jebapuk apẽn cuk adi Deus oꞌeꞌe iap tag̃ — ioꞌe owebe.

18 — Ixe ayacat - - ejojojoiat - - ikabog̃atka buxim — ioꞌe owebe. — 
Adeayũ kukukayũ emukakukpinputka buxim — ioꞌe owebe. — Adeayũ 

kukukayũ cucum ibo ka be ikẽrẽat mug̃ẽ ãm — ioꞌe owebe Deus 
ekawẽn tojotjotꞌukat.

18  1 Iboap co buje, waraꞌat ojojojo Deus ekawẽn tojotjotꞌukat. 
Kopkom oꞌe kabi kadiwi. Yaꞌõbacaat osunuy. Isopsep osunuy. 

Imẽnpuye jesopsepap kabiam soat eipi oꞌg̃ukabia.
2 — Oꞌsukaꞌũm cĩcã ma — ioꞌe yaꞌõberen. — Babilônia ka oꞌsukaꞌũm 

cĩcã ma — ioꞌe. — Kuy bima yaꞌõbacaayũ cucuꞌuk ip oosodop ibo ka 
be — ioꞌe. — G̃asũ bit ibiõg̃buk kẽrẽayũ acã oꞌjepoyat ibo ka be, axikyũ 
ikẽrẽ jĩjãayũ dak — ioꞌe. — Wasũyũ dak oꞌjepoyat ibo ka be - - iꞌoibitꞌũmat 
— ioꞌe. 3 — Ibo ka watwat ikẽrẽat oꞌg̃ujurũg̃rũg̃at soat ka watwat pe 
wuybureyũ mukaꞌoꞌonap puxim, — ioꞌe. — Jekpiwatpin ma ikẽrẽat 
mug̃ẽg̃ẽꞌuk ip osodop ibo ka watwat eju. Ika kukukayũ dak ikẽrẽat 
mujurũg̃rũg̃ꞌuk ip osodop ibo ka watwat eju. Tarekrek kukukayũ dak 
jewemukariwawanꞌuk ip osodop ixeyũ ikẽrẽat mug̃ẽg̃ẽaptei bubum — ioꞌe.

4 Waraꞌatꞌaꞌõ dak oyaꞌĩjojo kabi kadiwiatꞌaꞌõ.
— Bekitkit, epewat cuy ite ka bewi — ioꞌe. — Epejẽm cuy ite ka 

watwat xewi — ioꞌe. — Ixeyũ buxim g̃u juy epesop — ioꞌe. — Ixeyũ 
burem g̃u juy epesop ikẽrẽat mujurũg̃rũg̃ — ioꞌe. — Ixeyũ eju ikẽrẽat 
mujurũg̃rũg̃ pima, Deus ipiat supiꞌajoat eywebe apẽn ipiat supiꞌajoat 
ixeyũ be iap coꞌi — ioꞌe. 5 — Ibo ka watwat xipatꞌũmap mug̃ẽg̃ẽxi. 
Imuꞌawero buje, kabi tẽg̃ kuka oꞌe xipatꞌumap — ioꞌe. — Deus oꞌjeg̃ebu 
apẽn cuk adi ikẽrẽat oꞌg̃ujurũg̃rũg̃ ip iap kay — ioꞌe. 6 — Apẽn ip cuk 
adi warẽmtag̃ eykukaptei juy epeteida cebe ip — ioꞌe. — Xepxepteim 
pit cuy epeteida cebe ip — ioꞌe cebe. — Tipiati juk ip oꞌtimug̃ẽ 
eywebe tikõg̃aptim. Tipi jĩjãati juy epetimug̃ẽ cebe ip tikõg̃aptim — 
ioꞌe. — Ibodim cuy baciaꞌa epeyamunopapũn ixeyũ mukaꞌonaptim 
— ioꞌe. 7 — Ipiat cuy epesupiꞌajoat cebe ip, idip cĩcã ip osodop jewexe 
iapteim — ioꞌe. — Epeg̃ug̃ũycũg̃cũg̃ cuy ip teibog̃ cĩcãat pupuꞌuk ip 
osodop iapteim — ioꞌe. — “Soat kug̃ õn ika kukukat coꞌi,” i teꞌe ma 
oꞌe ip jewebe ma. “Itayxibuk g̃u õn,” i teꞌe ma oꞌe. “Ipiat osupiꞌajo 
g̃u - - pũg̃ em tak kaꞌũma ma,” i teꞌe ma oꞌe jewebe ma. “Og̃uycũg̃ g̃u 
juy oce,” i teꞌe ma juk adi oꞌeꞌe. 8 Teꞌe ma imẽn cuk adi oꞌeꞌe — ioꞌe. — 
Imẽnpuye pũg̃ kabiam ma soat ipiat jeꞌbapuk cebe - - warẽmtaksug̃pi. 
Iwãtaxipi dak jeꞌe. Ipiat tak supiꞌajo. Re dak supiꞌajo — ioꞌe. — Daxa 
be ipik — ioꞌe. — Soat iboap jeꞌbapuk cebe wuykukukat yaꞌõca buye. 
Ixe wuykukukat Deusat - - soat podi ma yaꞌõbacaat. Wuykukukat apẽn 
ipi ju bima juk adi oekuku ip iaptei ideida soat pe — ioꞌe.

Imẽn Deus ekawẽn tojotjotꞌukat yaꞌõberen oꞌe owebe.
9 Babilônia ka pikpig̃aptig̃ co buje, ig̃uycũg̃ cĩcã jeꞌe ika kukukayũ - - ig̃o 

ka watwat puxim jemucokcok am ikẽrẽat mujurũg̃rũg̃ꞌukayũ - - yapoat 
eju jepopoꞌukayũ buximayũ. Jeetõn ip ibo ka pikpig̃aptig̃ co buje. 
10 Wũy ma ip jeedop kacũg̃cũg̃ꞌi ikapikap cocom. Wuywebe dak xeꞌe 
jeꞌe imẽn iap puxim iparara ip.
— Tadaybot cĩcã opop ip pikpig̃! — i jeꞌe ip tig̃cocoayũ. — Karem 

ip ipiatꞌajojom — i jeꞌe ip. — Kuy bima ikabog̃ cĩcãatkam oꞌsukadop 
— i jeꞌe ip. — Soat pe bit ibo ka ikamuꞌũm paꞌore oꞌsukadop — i jeꞌe 
ip. — Deus pe bit pũg̃ hora ma oꞌsukamuꞌũm — i jeꞌe ip.

11 Ibo ka pikpig̃aptig̃ cocom pima, ig̃uycũg̃ cĩcã jeꞌe ip tarekrek 
kug̃ topibiyũ dak. Kaꞌũmg̃u oꞌe tarekrek pupuꞌukayũ, oipik ip puye. 
Imẽnpuye cewebubut pu baꞌore oꞌe ip. Kaꞌũmg̃u ip oꞌe ibubut pupuayũ. 
Imẽnpuye jeetõn ip. 12 Imẽn jeꞌe ip tõtõn:
— Abu xeꞌe g̃asũ jeꞌjat wuyeouro, wuyeprata dak? — ioꞌe ip jewewebe. 

— Abu xeꞌe g̃asũ yadeibog̃atꞌa yabu wuyxewi, pérolaꞌa dak? — ioꞌe ip 
jewewebe. — Abu xeꞌe pag̃o jeꞌjat wuyxewi - - iarixig̃at, ipakpukat tak, 
lã ipakpukat tak? — ioꞌe jewewebe. — Abu xeꞌe g̃asũ soatꞌip yopu 
wuyxewi - - ip warẽmtaksug̃atꞌip? — ioꞌe. — Abu xeꞌe g̃asũ marfim 
mug̃ẽg̃ẽ jeꞌjat wuyxewi? — ioꞌe. — Abu xeꞌe yopteibog̃ cĩcãatꞌip 
mug̃ẽg̃ẽ jeꞌjat wuyxewi? — ioꞌe. — Abu xeꞌe g̃asũ icaat mug̃ẽg̃ẽ jeꞌjat 
wuyxewi - - bronze mug̃ẽg̃ẽ, ferro mug̃ẽg̃ẽ dak, mármore mug̃ẽg̃ẽ dak? 
— iꞌeꞌem ip tõtõn. 13 — Abu xeꞌe wuyxat mukunukunap jeꞌjat wuyxewi - - 
canela? — ioꞌe ip. — Abu xeꞌe g̃asũ tibu wuyxewi tideꞌoati, mirradi 
dak? — i. — Abu xeꞌe tõmpu wuyxewi pãoꞌanõm? — i. — Abu xeꞌe 
tibu wuyxewi uvaꞌabidi, oliveira xepti dak? — i. — Abu xeꞌe tõmpu 
wuyxewi trigonõm? — i. — Abu xeꞌe tabu wuyxewi trigoda? — i. 
— Abu xeꞌe g̃asũ gado jeꞌjat wuyxewi, ovelha dak, cavalo dak? — i. 
— Abu xeꞌe carro jeꞌjat wuyxewi cavaro imupuxikpuxig̃at? i. — Abu 
xeꞌe wuyjuyũ jeꞌjat wuyxewi jebuywatwatꞌukan? — i.
Imẽn jeꞌe ip tarekrek kug̃ topibiyũ jewewebe. Imẽn jeꞌe ip tõtõn pima 
jebubut pupuꞌukayũꞌũmꞌũm oipik puye. 14 Imẽn jeꞌe ip ibo ka watwat pe:
— Soat eyetabikukuap kuy oiꞌũm — i jeꞌe ip ibo ka watwat pe. — 

Soat eybubut oiꞌũm — i jeꞌe. — Kuy bima ade idipat kug̃ epesop, ade 
ouro dak — i jeꞌe ip. — G̃asũ bit soat oiꞌũm — i jeꞌe ip. — Waram pit 
epetobuxik g̃u — i jeꞌe ip ibo ka watwat pe.

15 Ibo ka be ip oꞌjekariwawan. G̃asũ bit wũy wi ma ip oꞌe ikadig̃ cocom. 
Wuyju dak xeꞌe acepik iap ip imuparararan. Jewãwã ip. Jeetõn tak ip.

16 — Tadaybotbot cĩcã ip opop pikpig̃ ibo ka watwatꞌũmꞌũm — i 
jeꞌe ip. — Karem ip oipik — i jeꞌe ip. — Kuy bima teibog̃ cĩcãat kug̃ 
oekuku ip jesay kug̃ - - pag̃o iadixig̃at kug̃ — i. — Ipakpukg̃ũg̃ũnat 
kug̃ tak oekuku ip, ipakpukat kug̃ tak, lã mug̃ẽg̃ẽ kug̃ tak — i jeꞌe 
ip. — Ouro mug̃ẽg̃ẽ kug̃ tak ip oekuku jemujoipin am — i jeꞌe ip. 
— Witaꞌaꞌitꞌitꞌa mug̃ẽg̃ẽ kug̃ tak ip oekuku jemujoipin am, pérolaꞌa 
mug̃ẽg̃ẽ kug̃ tak — i jeꞌe ip. 17-18 — Soat oꞌjepaꞌũm pũg̃ hora ma — i 
jeꞌe ip. — Soat jekariwaap oiꞌũm — i jeꞌe ip.

Ibo ka wi wũy ma dak ip osodop ibo ka pikpig̃aptig̃ cocom kobexixi 
kukukꞌukayũ, kobexixi dag̃ cucuꞌukayũ dak, kobexixi mudidimyũ dak, 
kobexixi bewi yajẽmꞌibiyũ be tarekrek ũmũmꞌukayũ dak.
— Ibo ka soat ka podi ma ikadip oꞌsukadop — ioꞌe ip tig̃ cocom pima. 

— Kaꞌũmg̃u ag̃oka iboka joꞌiatka ikadip cĩcãatka — ioꞌe ip.
19 Jebabim ip oꞌjewaꞌamudididig̃ kaꞌwinõm jeg̃uycũg̃ap mubapuk am. 

Oꞌtõn cĩcã ip ig̃uycũg̃ cĩcã buye.
— Tadaybot cĩcã ip opop pikpig̃ ibo ka watwatꞌũmꞌũm — ioꞌe ip. — 

Karem ip oipik — ioꞌe ip. — Kuy bima oꞌjekariwawan ip soat kobexixi 
kukukꞌukayũ ibo ka watwat cedinheirobog̃ cĩcã buye — ioꞌe ip. — 
Pũg̃ hora ma oiꞌũm soat. Soat ibo ka watwat pubut oipik pũg̃ hora 
ma — ioꞌe ip.

20 — “Eyju bit eycokcog̃ cuy epesop,” i õn pit eꞌem kabi beacat pe — ioꞌe 
kabi beat owebe. — “Eycokcog̃ cuy epesop,” i õn eꞌem Deus ebekitkiyũ 
be, Deus emumujuyũ be dak, Deus ekawẽn muwẽnuwẽnꞌukayũ be 
dak. “Eycokcog̃ cuy epesop, Deus ipiat oꞌsupiꞌajoat ibo ka watwat 
pe ikẽrẽm cĩcã ip osodopdopdopiapteim,” i õn eꞌem. “Apẽn ip cuk 
adi ikẽrẽm eykukapteim ipiat oꞌsupiꞌajoat cebe ip,” i õn eꞌem — ioꞌe 
owebe kabi beat.

21 G̃ebuje Deus ekawẽn tojotjotꞌukat witaꞌa oꞌyabu yaꞌõbacaat. Yabog̃ 
cĩcãatꞌa oꞌyabu - - tũmũntata mucakcakcakapꞌa joꞌiatꞌa. Oꞌyaxik idibi 
be tiyuati be.
— Apẽn ig̃oꞌa oyaxik iap coꞌi Deus tak Babilônia ka sukaxik — 

ioꞌe. — Waram pit acesukajo g̃u ibo ka — ioꞌe. 22 — Waram pit 
harpa muydedeꞌukatꞌaꞌõ aceyaꞌĩjo g̃u ibo ka be — ioꞌe. — Waraꞌat 
pubutꞌuk muydedeꞌukatꞌaꞌõ dak aceyaꞌĩjo g̃u — ioꞌe. — Tũmũnꞌukꞌuk 
muydedeꞌukatꞌaꞌõ aceyaꞌĩjo g̃u, parasuy joꞌiat muydedeꞌukatꞌaꞌõ dak 

— ioꞌe. — Warẽmtaksug̃ pikpikꞌukat acetobuxik g̃u ibo ka be — ioꞌe. 
— Waram aceyaꞌĩjo g̃u tũmũntata mucakcakcakapꞌaꞌõ dak ibo ka be — 
ioꞌe. 23 — Waram acejojo g̃u lamparinaꞌae ibo ka be — ioꞌe. — Waram 

aceyaꞌĩjo g̃u jewebumũnꞌisuayũ icokcokapꞌaꞌõ ibo ka be — ioꞌe. — Ibo 
ka beayũ kariwawayũ wararaꞌacat podi ma ibubut ade ip osodop — 
ioꞌe. — Soat kaka dag̃ayũ mug̃uykukukuꞌuk ip osodop jebukaypacam 
ma — ioꞌe. 24 — Deus pit ipiat oꞌsupiꞌajoat Babilônia ka watwat pe 
jekawẽn muwẽnuwẽnꞌukayũꞌũmꞌũm aokakaapteim - - jebekitkiyũꞌũmꞌũm 
aokakaapteim - - soat kaka watwatꞌũmꞌũm aokakaapteim — ioꞌe.

19  1 Iboap tomukadi, yaꞌõberenatꞌaꞌõ oyaꞌĩjojo ade jĩjã kabi 
beacayũ aꞌõ.

— “Deus xipat cĩcã,” i juy ace — ioꞌe ip. — Deus acã wuydaxijojoꞌukat 
— ioꞌe ip. — Soat podi ma jedipap kug̃ ixe — ioꞌe ip. — Soat podi ma 
jaꞌõbacaap kug̃ — ioꞌe ip. 2 — Ixe cũg̃ ma ipiatꞌajojoan kũyjobitꞌũmayũ 
be — ioꞌe ip. — Cedag̃ ma ipiatꞌajojoan cebe ip — ioꞌe ip. — Ipiat 
oꞌsupiꞌajoat ag̃okatkayũxiat pe, soat ipi juayũ be ikẽrẽat oꞌg̃ujurũg̃rũg̃at 
puye - - ikẽrẽat mujurũg̃rũg̃xi ma jewag̃uy mukẽrẽrẽrẽnat puye dak 

— ioꞌe ip. — Deus ipiat oꞌsupiꞌajoat cebe, jebuywatwatꞌukayũꞌũmꞌũm 
oꞌyaokaat puye — ioꞌe ip.

3 Waram g̃uto oꞌjewãwã ip yaꞌõberen.
— “Deus xipat cĩcã,” i juy ace! — ioꞌe ip yaꞌõberen. — Apẽn soat em 

kapiktig̃ jedig̃euhum iap puxim, soat em cuy ipiatꞌajojom tak jeedop 
ip Babilônia ka watwat puximayũ — ioꞌe ip.

4 — Imẽn cuy jeedop ip — i dak oꞌe 24 be aypapayũ - - yaꞌõbuyxiayũ.
— “Deus xipat cĩcã,” i juy ace — ioꞌe ip ebadipdip itabẽg̃ayũ dak.
Oꞌjẽg̃ꞌaecõg̃cõg̃ ip Deus wap: — Ocecokcok cĩcã ekay — iꞌeꞌem cebe.

Jabikbikap ceje xikꞌiat wap oꞌjẽg̃ꞌaecõg̃cõg̃ ip.
5 Deus abikbikap pewi oꞌyaꞌõajẽm.

— “ ‘Deus xipat cĩcã,’ i juy epeꞌe,” i õn eꞌem soat ixe buywatwatꞌukayũ 
be, soat kaka dag̃ayũ be dak — ioꞌe Deus xeat. — “ ‘Deus xipat cĩcã,’ i 
juy epeꞌe,” i õn eꞌem soat pe ibuyxim Deus kukayũ be - - yaꞌõbuyxiayũ 
be, yaꞌõbuyxiꞌũmayũ be dak — ioꞌe.

6 G̃ebuje waraꞌatꞌaꞌõ oyaꞌĩjojo. Adeayũ eꞌawero buje iapꞌaꞌõ buxim 
oꞌyaꞌõnuy. Tiꞌacapꞌaꞌõ buxim tak oꞌyaꞌõnuy - - yaꞌõbog̃ cĩcãatꞌaꞌõ buxim. 
Konẽkonẽkꞌiatꞌaꞌõ buxim tak oꞌyaꞌõnuy yaꞌõpurug̃.
— G̃asũ bit ocekukukat soat ipi juacat kukukan oꞌe — ioꞌe ip. — Ixe 

acã Deusat ocexe — ioꞌe ip. — Ixe soat podi ma yaꞌõbacaat — ioꞌe ip. 
— Imẽnpuye: “Deus xipat cĩcã,” i juy ace! — ioꞌe ip. 7-8 Mẽmẽ buxim 
oeꞌũiat g̃axĩn ma jewebumũn — ioꞌe ip. — Ixe wadip kuy oꞌjewemuxipan 
jewebumũn ãm ceweju — ioꞌe ip. — Imẽnpuye wuycokcog̃ cĩcã juy 

ajop — ioꞌe ip. — Iwadip kuy jesay oꞌjat jewebumũnap esay - - pag̃o 
iarixig̃at mug̃ẽg̃ẽ, isopsupat mug̃ẽg̃ẽ, iwekoykeyꞌũmat mug̃ẽg̃ẽ — ioꞌe 
ip. — Imẽnpuye juy acewemucokcog̃! — ioꞌe ip.
(Iwadip pag̃o iarixig̃at kug̃ soat Deus ebekitkiyũ idipat mug̃ẽg̃ẽm iape).

9 — Deus emunomuwãyũ icokcok cĩcã — ioꞌe waram Deus ekawẽn 
tojotjotꞌukat owebe. — Ixe juk oꞌtomuwã ip jekõn ãm mẽmẽ buxim 
oeꞌũiat ewebumũnap epeta be — ioꞌe. — Icokcok cĩcã ip iaptup cuy 
etupmubararak — ioꞌe owebe. — Deus ma imẽn cuk omukũyjojo — 
ioꞌe owebe Deus ekawẽn tojotjotꞌukat.

10 Ixe be omukũyjo buje ocẽg̃ꞌaecõg̃cõg̃ cewap soat podi ma aꞌõbuyxi 
ẽn iꞌe am cebe.
— Owap pit cuy ecẽg̃ꞌaecõg̃cõg̃ g̃u — ioꞌe owebe. — Ebuxim ma õn 

tak Deus buywatwatꞌukat, wuykitpitpiyũ buxim tak — ioꞌe. — Jesus 
ekawẽn kay jĩjãayũ buxim õn tak kawẽn icẽmat kay jĩjãayũ buxim — 
ioꞌe owebe. — Deus wap acã juy ecẽg̃ꞌaecõg̃cõg̃ “Soat podi ma aꞌõbuyxi 
ẽn” iꞌe am cebe — ioꞌe owebe.

Jesus kawẽn icẽmat muwẽnuwẽn oekukuku. G̃asũ dak Deus ekawẽn 
muwẽnuwẽnꞌukayũ icokcok cĩcã iboap ekawẽn muwẽn ãm, kawẽn 
icẽmat cexe ip puye.

11 G̃ebuje kabi ikoce otobuxik. Cavaro ojojojo irucat. Cavaro akpi jejeat 
ojojojo irucat akpi jejeat. Ixe butet soat em jaꞌõ dag̃ jekukuꞌukat i osunuy. 
Icẽmat eꞌeꞌukat i dak ibutet osunuy. Xepxeputet osunuy. Ixe cũg̃ ma ipiatꞌajoan 
kũyjobitꞌũmayũ be. Cedag̃ ma nopag̃õg̃õm jekay itakomaayũ eju. 12 Ixe eta 
itasop oꞌsutanuy daxanabõẽ buxim. Ade ouro mug̃ẽg̃ẽ kug̃ osunuy ya dag̃ 
ika kukukat puxim. Ibutet ibararak osunuy topaꞌa be. Ixe acã itaybit jebuten. 
Wararaꞌacayũ bit itaybit g̃u. 13 Iekabek kug̃ osunuy. Toy kug̃ osunuy iekabek 
soat tag̃. Ixe butet Deus ekawẽn i osunuy. 14 Ixe nomuju oekuku ip sorarayũ 
kabi beayũ. Cavaroyũ akpi jeje ip oekuku ixeyũ dak - - irucayũ akpi jeje. 
Cesay kug̃ ip osodop irucat kug̃ - - iarixig̃at mug̃ẽg̃ẽ kug̃ - - xipat cĩcãat kug̃. 
15 Ibi bewi payao cẽmcẽm osunuy yobog̃at, tũybibiat. Ixem payaom Deus 
aꞌõkayꞌũmayũ aꞌõbacaap oꞌg̃uꞌũm. Yaꞌõpurug̃ ixeyũ kukukan jeenuy - - icaat 
kukat puxim. Soat podi ma yaꞌõbaca ixe. Kũyjobitꞌũmayũ aokam jetakomaap 
mubapuk puje. Ixeyũꞌũmꞌũm toy toyꞌade jeꞌe uvaꞌa mucakcakcakapꞌa bewiati 
buxim. 16 Ixe butet ibararak opop jeekabek tag̃ jedao dag̃ tak. Ika kukukayũ 
kukukat i ibutet. Yaꞌõbuyxiayũ kukukat i dak ibutet. Xepxeputet osunuy.

17 G̃ebuje Deus ekawẽn tojotjotꞌukat ojojojo. Cũg̃ꞌi osunuy kaxiepiat eta 
be. Yaꞌõberen oꞌjewãwã soat wasũyũ kay - - umayũ kay - - ig̃ẽmatꞌoꞌoꞌukayũ 
kay.

— Epesot cuy — ioꞌe yaꞌõberen cebe ip, wasũyũ be. — Epeyeꞌawero 
juy peta be - - Deus emumug̃u be - - yobog̃at pe — ioꞌe cebe ip - - 
ig̃ẽmatꞌoꞌoꞌukayũ be. 18 — Epesot cuy ika kukukayũꞌũmꞌũm ẽn o am, 
sorarayũ kukukayũꞌũmꞌũm ẽn o am tak, sorarayũꞌũmꞌũm ẽn o am tak, 
cavaroyũꞌũmꞌũm ẽn o am tak, cavaroyũ akpi jeje oekukuꞌiayũꞌũmꞌũm 
ẽn o am tak — ioꞌe cebe ip - - wasũyũ be. — Epesot cuy soatꞌũmꞌũm ẽn o 
am - - teiꞌũm kapikpikꞌukayũꞌũmꞌũm ẽn o am, jaꞌõbi kapikpikꞌukayũꞌũmꞌũm 
ẽn o am tak; yaꞌõbuyxiayũꞌũmꞌũm ẽn o am, yopĩcayũꞌũmꞌũm ẽn o am 
tak — ioꞌe cebe ip - - wasũyũ be.

19 Ibocewi waram g̃uto ipararu jĩjãat ojojojo. Ixe ipararu jĩjãat oꞌjeꞌawero 
ika kukukayũ eju, ixeyũ aꞌõkayayũ eju dak. Kuy juk ip oꞌjewemuꞌawero 
nopag̃õg̃õ ãm cavaro irucat akpi jejeat eju, ixe aꞌõkayayũ eju dak. 
Oꞌjenopag̃õg̃õm cĩcã ip. 20 Cavaro akpi jejeat oꞌe jĩjã ipararu jĩjãat 
pe. Oꞌtaomũn. Jewexe Deus ekawẽn muwẽnuwẽnꞌukat tak oꞌtaomũn. 
Ipararu jĩjãat etabutpe wuywebe iꞌe baꞌoreat mubapukpukꞌukat 
oꞌtaomũn. Jedopaꞌa dag̃ ipararu jĩjãat putet kukayũ oꞌg̃ug̃uykukuku 
wuywebe iꞌe baꞌoreat mubapukpug̃ puye. Ipararu jĩjãat pe “Ẽn xipat 
cĩcã” i teꞌe ma iꞌeꞌeꞌukayũ oꞌg̃ug̃uykukuku. Ipararu jĩjãat oꞌjoxik daxabog̃ 
pe, enxofre nõm sop pe. Jewexe Deus ekawẽn muwẽnuwẽnꞌukat 
tak oꞌjoxik ibo be. Itabẽg̃ ma ip oꞌjoxik ibo be. 21 Cavaro irucat akpi 
jejeat ixikꞌibiyũ aꞌõkayayũ dak oꞌyaoka. Payaom ip oꞌyaoka jebi bewi 
ijẽmꞌibin. Wasũyũ oꞌsubibuꞌuꞌun iẽn.

20  1 G̃ebuje Deus ekawẽn tojotjotꞌuk ojojojo waraꞌat. Kopkom 
oꞌe kabi kadiwi. Chavebog̃ kug̃ osunuy jebui be - - ikũybioreg̃ 

cĩcãatkũy nomudipꞌukap kug̃. Correntebu kug̃ tak osunuy ibupoxi 
jĩjãatpu kug̃. 2 Ixe Deus ekawẽn tojotjotꞌukat seg̃emoxixi oꞌg̃ukirik - - 
ibiõg̃buk kẽrẽayũ kukukat oꞌg̃ukirik. Satanás i ibutet. Ixe oꞌg̃ukirik ade 
koato tũy ãm - - 1000 be koato tũy ãm. 3 Imukirik puje oꞌjoxik ikũybioreg̃ 
cĩcãatkũy be. Chavem tak oꞌsukũynomudip. Oꞌsukũymuymũg̃mũg̃ tak 
ijẽmap puxim waram soat ka dag̃ayũ mug̃uykukukuap puxim. Jeejẽm 
g̃u 1000 be koato dak. 1000 be koato kap puje bit waram ixe g̃ujẽm 
darem ma tũy ãm.

4 G̃ebuje yabikbikapyũ ojojojo idip cĩcãayũ. Ixeyũ jeje kaxikxikꞌiayũ 
dak ojojojo. Deus jaꞌõbacaap oꞌg̃ũm cebe ip.
— Apẽn ipi juayũ juk adi oekuku ip iaptei juy epeteida waꞌõbi — ioꞌe 

Deus cebe ip. — Xipacat cuy epeg̃ũm cedag̃ ma jekukuꞌukayũ be, — ioꞌe. 
— Ipiat pit cuy epesupiꞌajoat warẽmtag̃ jekukuꞌukayũ be — ioꞌe Deus.

Jesus kay jĩjã osodop iayũꞌũmꞌũm piõg̃buk tak ojojojo. Kuy juk 
itakomaayũ ixeyũꞌũmꞌũm oꞌyaoka. Oꞌyaꞌukꞌuk ip Jesus ekawẽn 
muwẽnuwẽn osodop puye - - kawẽn icẽmat muwẽnuwẽn osodop 
puye - - Deus ekawẽn muwẽnuwẽn osodop puye. Ipararu jĩjãat wap 
tak oꞌjẽg̃ꞌaecõg̃cõg̃ g̃u ip - - pũg̃ em tak kaꞌũma. Ixe buximat wap tak 
oꞌjẽg̃ꞌaecõg̃cõg̃ g̃u ip. Ibutet tak oꞌsubutetmubararakat g̃u jedopaꞌa 
be, jebũnũꞌa be dak kaꞌũma. Waram ip oꞌjetait. Soat em itait jeedop 
ip Cristo xe. Ixe eju dak adeayũ kukukayũm jeedop ip 100 koato 
bun. 5 Imẽn Deus Jesus kay jĩjã osodop iayũꞌũmꞌũm g̃utait waram. 
Wararaꞌacayũꞌũmꞌũm pit waram g̃utait 1000 koato kap puje acã - - 
kũyjobitꞌũmayũꞌũmꞌũm. 6 Icokcok jeedop ip Deus emumutaityũ - - koam 
oꞌg̃utaitꞌiayũ. Xipat cĩcãat kug̃ ip jeedop - - Deus xewiat kug̃. Waram 
kũyjobitꞌũmayũ eꞌũ buje, ixeyũ bit jeꞌũ g̃u. Deus buywatwatꞌukayũm ip 
jeedop paĩ buxim - - Cristo buywatwatꞌukayũm tak. Cristo eju adeayũ 
kukukayũm ip jeedop 1000 koato bun.

7 1000 koato kap puje Deus Satnaás g̃ujẽmat daomũnmũnapꞌa 
bewi - - ikũybioreg̃ cĩcãatkũy bewi. 8 Ixe Satanás jeeju soat ka dag̃ayũ 
mug̃uykukukum. Gogue aꞌõkayayũ g̃ug̃uykukuku. Magogue aꞌõkayayũ 
dak g̃ug̃uykukuku. Soat ka watwat g̃uꞌawero. Nopag̃õg̃õ ãm Deus 
aꞌõkayayũ eju ip g̃uꞌawero. Tak g̃u ma jeedop ip. Kaꞌoririt coꞌiãn 
ip jeedop adeap kug̃. Imuwẽg̃ũn paꞌore ma ip jeedop ade jĩjã buye. 
9 Jepõg̃põg̃ ip soat ka dag̃ Satanás aꞌõkayayũ. Deus ebekitkiyũ ip 
yakodip yaokaap ojuy. Deus xe ikakukpinatka dak ip ikaakodip ika 
watwat aokaap ojuy. Imẽnpit daxa jeekop kabi kadiwi yaoka ojuyayũ 
mupik am. Soat ixeyũ g̃uꞌũm Satanás aꞌõkayayũ. 10 Deus ibiõg̃buk 
kẽrẽayũ kukukat joxik daxabog̃ pe - - iodi joꞌiat pe - - enxofre nõm sop 
pe. Adeayũ mug̃uykukukuꞌuk osunuyiat joxik ibo be. Kuy bima juk 
ipararu jĩjãat oꞌjoxik ibo be, jewexe Deus ekawẽn muwẽnuwẽnꞌukat 
tak. Ipiatꞌajojom cĩcã ip jeedop ibo be. Kabia bun ipiatꞌajojom ip jeedop, 
ixima bun tak. Soat em ma ipiatꞌajojom ip jeedop. Ipiatꞌajojoap iꞌũm 
g̃u cebe ip.

11 G̃ebuje yabikbikap ojojojo idip cĩcãat, yobog̃at, irucat. Ixe jeje 
xikꞌiat tak ojojojo. Ipi oꞌjenapõn itabixewi, kabi dak. Ijojom g̃u ip 
osodop g̃ebuje bit. 12 Oeꞌũꞌũꞌiayũ ojojojo g̃ebuje - - yobog̃ayũꞌũmꞌũm, 
kaꞌũmaayũꞌũmꞌũm tak. Kacũg̃cũg̃ꞌi ip osodop yabikbikap wap. Deus 
jebubutupyũ oꞌtupmupaya livrodupyũ. Waraꞌatup oꞌtupmupaya g̃ebuje. 
Soat em itait jeedop ip Deus xe iayũ butet kukatup oꞌtupmupaya. 
Apẽn ijodi bima juk adi oekuku ip iap ibararak osunuy ibodup pe. 

Deus oꞌteida soat pe oeꞌũꞌũꞌiayũ be apẽn ijodi bima juk adi oekuku ip 
iapteim. Xipacat oꞌg̃ũm cedag̃ ma oekukuꞌiayũ be. Ipiat pit oꞌsupiꞌajoat 
ikẽrẽm oekukuꞌiayũ be. 13 Kuy juk tiyuati be oakõmꞌiayũꞌũmmꞌũm tak 
oꞌjebapuk kabi beat wap - - yabikbikap ceje xikꞌiat wap. Kuy juk ipi be 
oꞌjokot ipꞌiayũꞌũmꞌũm tak oꞌjebapuk cewap - - kuy juk ipiatꞌajojoap pe 
oꞌjoxik ip iayũꞌũmꞌũm tak. Xipacat oꞌg̃ũm cedag̃ ma oekukuꞌiayũ be. 
Ipiat pit oꞌsupiꞌajoat ikẽrẽm oekukuꞌiayũ be. 14 Deus wuymuyꞌũꞌũap 
oꞌjoxik daxabog̃ pe - - iodi joꞌiat pe. Ceꞌũꞌũayũ dak oꞌjoxik ibo be. 
Daxabog̃ pe ixeyũ xikap xepxep em wuyeꞌũap coꞌi. 15 Soat em itait 
jeedop ip Deus xe iaptup pe ibutet pararakꞌũmayũ bit oꞌjoxik daxabog̃ 
pe - - iodi joꞌiat pe.

21  1 G̃ebuje kabi iisuat ojojojo, ipi iisuat tak. Kuyat kuy oꞌjepaꞌũm - - 
kabi, ipi dak. Tiyuati dak oꞌjediepaꞌũm. 2 Ikaisuatka dak 

osukajojo - - Jerusalém ka. Õn, João, osukajojo. Kakopkom oꞌe kabi 
kadiwi - - Deus xewi. Ikadip cĩcã oꞌsukadop apẽn ayacat jewemudipudim 
jewebumũn ãm iap coꞌi. 3 Yabikbikap cejeat oꞌjekawẽn yaꞌõberen.
— G̃asũ bit Deus jemumug̃ẽg̃ẽyũ xe jeenuy — ioꞌe. — Cebekitkiyũm 

jeꞌe ip — ioꞌe. — Deus tak ixeyũ xe jeenuy soat em — ioꞌe. — “Ekay 
acã ocetabut ẽn acã Deusat puye,” i jeꞌe ip cebe — ioꞌe. 4 — Itadisup 
ip itõnap etadi. Kaꞌũmg̃u jeꞌe wuyeꞌũꞌũap — ioꞌe. — Wuyg̃uycũg̃ap tak 
kaꞌũmg̃u jeꞌe. Wuytõnap tak kaꞌũmg̃u jeꞌe. Ipiatꞌajojoap tak kaꞌũmg̃u 
jeꞌe wuywebe — ioꞌe. — Kuyatokok pit oiꞌũm kuy — ioꞌe.

5 — G̃asũ bit õn soat og̃uisun — ioꞌe yabikbikap cejeat. — Apẽn cuk adi 
eyaꞌĩjojoiaptup cuy etupmubararak iboap ekawẽn icẽmãn puye — ioꞌe 
owebe. — Soat jeꞌbapuk iboap ekawẽn tag̃. Imẽnpuye cũg̃ ma eywebe 
eyetabut am iboap ekawẽn kay — ioꞌe owebe. 6 — Soat kuy og̃ug̃ẽ — 
ioꞌe. — Soat kaꞌũm pima õn kuy kake. Soat iꞌũm puje dak õn pit kake 
— ioꞌe. — Kaꞌũma kake bimaat õn. Soatꞌũm pimaat tak õn ma — ioꞌe 
owebe. — Tideihem g̃u idibi otiũm ibipurukayũ be - - wuymutaicinaptiꞌa 
bewiati — ioꞌe. 7 — Xipat cĩcãat og̃ũm waꞌõkay jĩjãayũ be — ioꞌe. — 
Õn acã Deusat og̃uy cexe ip. Okpotpoyũm ip jeedop — ioꞌe. 8 — Waꞌõ 
kayꞌũmayũ kũyjobitꞌũmayũ bit daxabog̃ pe ip jeedop iodi joꞌiat pe - - ikẽrẽat 
mug̃ẽg̃ẽap epereꞌũmayũ - - jetabucap oꞌjepereꞌiayũ dak, kawẽn icẽmat 
muwarururunꞌukayũ dak, wararaꞌacat aokakaꞌukayũ dak, aoyũxiayũ 
dak, ibukaypacayũ dak, deusbaroyũ kay itabucayũ dak, dapxiyũ dak 
— ioꞌe. — Daxabog̃ pe ip jeedop soat em - - enxofre nõm sop pe — ioꞌe. 
— Deus pe ixeyũ xik puje ibo be waram jeꞌũꞌũap jeꞌe cebe ip — ioꞌe.

9 G̃ebuje waraꞌat oajẽm okay Deus ekawẽn tojotjotꞌukayũꞌin - - 7 
beayũꞌin - - baciaꞌa joꞌiat kukayũꞌin - - warẽmtaksug̃at kukayũꞌin - - ãmãm 
oꞌjoxik iat kukayũꞌin.
— Ejot — ioꞌe owebe. — Iwadip og̃ubapuk ewebe - - mẽmẽ buxim 

oeꞌũiat eju jewebumũnat — ioꞌe.
10 Waram g̃uto Deus biõg̃buk wag̃uyda. Deus ekawẽn tojotjotꞌukat 

odujuu coꞌa jeje - - um cĩcãatꞌa jeje. Jerusalém ka oꞌsukamubapuk 
owebe - - ikaisuatka - - soat tag̃ ikaisuatka - - Deus xewi ikakopꞌibitka.

11 — Deus soat podi ma jaꞌõbacaap kug̃ — iꞌeꞌem ibo ka jojoꞌukayũ. 
Ikasopsup oꞌsukadop Deus dipap kug̃.
Ikasopsup oꞌsukadop witaꞌitꞌitꞌa buxim - - yadeibog̃ cĩcãatꞌa buxim - - 
jaspeꞌa buxim. Ikaxiriruk tak oꞌsukadop cristalꞌa buxim. 12 Korara 
osodop ika akokoreren - - yobog̃at - - um cĩcãat. 12 be osodop ip korara 
exĩntabi. 12 beayũ ig̃o exĩntabi wiwiꞌukayũ osodop - - Deus ekawẽn 
tojotjotꞌukayũ. Israel ipotpoyũ butet ibararak osodop xĩntabi be 12 
beayũ butet. 13 Ebapũg̃ osodop ip pũg̃ kadi xĩntabi. Ebapũg̃ osodop ip 
kaxi jẽmap kadi. Kaxiꞌatꞌacat kadi dak ebapũg̃. Kaxiꞌatꞌacap joreg̃at 
kadi dak ebapũg̃ ma. Kaxijẽmap joreg̃at kadi dak ebapũg̃ ma. 14 Ibo 
ka ekorara oꞌg̃ug̃ẽ ip 12 beatꞌa jeje witaꞌa jeje. Iboꞌa be mẽmẽ buxim 
oeꞌũiat emumujuyũ butet ibararak osodop - - 12 beayũ butet.

15 Deus ekawẽn tojotjotꞌukat imuweg̃ũg̃ũnapꞌip kug̃ osunuy jebui 
be - - oweju kuy oꞌjekawẽniat. Ouro mug̃ẽg̃ẽꞌip kug̃ osunuy. Iboꞌip kug̃ 
osunuy ika muweg̃ũn ãm, ika exĩntabi muweg̃ũn ãm tak, cekorara 
muweg̃ũn ãm tak. 16 Ibo ka soat kadi jewekaꞌabiweg̃ũg̃ũn oꞌsukadop. 
Ixeꞌim Deus ekawẽn tojotjotꞌukat oꞌsukamuweg̃ũn. Pũg̃ kadi 2,200 
quilometro oꞌsukadop. Ikaꞌa bicũg̃kadi ikaꞌaꞌõxakadiwi dak ibug̃ũn 
ma oꞌsukadop. 17 Korara dak oꞌg̃uweg̃ũn. 64 metro yabijodekadi 
osunuy. Ixeꞌim oꞌg̃uweg̃ũn. Pebũrũ metro osunuy iap oꞌg̃uwẽn owebe 
Deus ekawẽn tojotjotꞌukat. 18-20 Ibo ka soat tag̃ ikaisu oꞌsukadop. 
Ouro mug̃ẽg̃ẽka oꞌsukadop - - iwekoykeyꞌũmat mug̃ẽg̃ẽka. Ikaxiriruk 
oꞌsukadop vidro buxim. Ixe ekorara jaspeꞌa mug̃ẽg̃ẽ osunuy. Korara 
oꞌjomuymuy ip witaꞌa dag̃ - - 12 beatꞌa dag̃. Ig̃oꞌa dag̃ yadeibog̃ cĩcãatꞌa 
oꞌyamuymuy ip yaꞌĩcatꞌa yamudim am. Koam jaspeꞌa oꞌyamuy ip. 
Jaspeꞌa nomuju safiraꞌa oꞌyamuy ip. Safiraꞌa nomuju ágataꞌa oꞌyamuy 
ip. Ágataꞌa nomuju esmeraldaꞌa oꞌyamuy ip. Esmeraldaꞌa nomuju 
sardônioꞌa oꞌyamuy ip. Sardônioꞌa nomuju sárdioꞌa oꞌyamuy ip. Sárdioꞌa 
nomuju cristólitoꞌa oꞌyamuy ip. Crisólitoꞌa nomuju beriloꞌa oꞌyamuy ip. 
Beriloꞌa nomuju topázioꞌa oꞌyamuy ip. Topázioꞌa nomuju crisóprasoꞌa 

oꞌyamuy ip. Crisóprasoꞌa nomuju jacintoꞌa oꞌyamuy ip. Jacintoꞌa nomuju 
amestistaꞌa oꞌyamuy ip. Ibũrũꞌa ip oꞌyamuy yaꞌĩcatꞌa 12 beatꞌa. Idip 
cĩcã korara osodop yamuy buje. 21 Xĩntabi pérolaꞌa mug̃ẽg̃ẽ osodop 
12 be. Pũg̃pũg̃pũg̃ xĩntabi pũg̃ꞌa ma imug̃ẽg̃ẽ osunuy pérolaꞌa ma. Ika 
ukpibu ouro mug̃ẽg̃ẽ osunuy - - iag̃uat. Ixiriruk osunuy vidro buxim.

22 Deus eju kawẽnwẽnapꞌa dobuxik g̃u ibo ka be, wuykukukat Deus 
ibo ka be nuynuy buye. Ixe soat podi ma yaꞌõbaca. Mẽmẽ buxim oeꞌũiat 
tak ig̃o ka be nuynuy. Imẽnpuye yaꞌũmg̃u Deus eju kawẽnwẽnapꞌa. 
23 Kaxi g̃u ig̃o ka mukabiaham. Kaxiaat tak kaꞌũma. Deus jedipam 
ma ikamukabiaham, mẽmẽ dak. Lâmpadaꞌa bodi ma idip Deus dipap, 
mẽmẽ dipap tak. 24 Jekukum ip jeꞌe ibo kabia dag̃ soat ka dag̃ayũ. Ibo 
ka ekabia soat ipi juayũ g̃ukabia.
— Deus ocebodi ma yaꞌõbuyxiat - - mẽmẽ buxim oeꞌũiat tak — i jeꞌe 

ip ijodi bima yaꞌõbuyxi osodopꞌiayũ. — Deus ocebodi ma yaꞌõbacaat 
mẽmẽ buxim oeꞌũiat tak — i jeꞌe ip ijodi bima yaꞌõca osodopꞌiayũ.
25 Kabia bun ibo ka exĩntabi ikoce. Soat em ma ikoce. Nomudip g̃u 
ma ip, kabiok g̃u buye. Soat em kabia. 26 Jaꞌõbuyxiap ip idojot ibo ka 
be soat ka watwat.
— Ẽn ocebodi ma aꞌõbuyxi, mẽmẽ buxim oeꞌũiat tak — i jeꞌe ip Deus 

pe. — Ẽn ocebodi ma aꞌõbacaat — i dak jeꞌe ip cebe.
Soat jebubut ip idojot teibog̃at. Soat jeꞌg̃ũm ip Deus pe, mẽmẽ buxim 
oeꞌũiat pe dak. 27 Soat tag̃ iisuꞌũmat pit jeõm g̃u ibo ka be. Wuysũsũg̃at 
mug̃ẽg̃ẽꞌukat tak kaꞌũma ma. Napapaꞌukat tak kaꞌũma ma. Mẽmẽ 
buxim oeꞌũiat pubutup pe ibutet pararakayũ acã jeõm - - soat em itait 
jeedop ip Deus xe iatup pe ibutet pararakayũ acã.

22  1 Wuymutaicinapti dak oꞌtimubapuk owebe Deus ekawẽn 
tojotjotꞌukat. Tixiriruk oꞌtinuy cristal buxim. Deus abikbikap 

pewi dijẽmjẽm, mẽmẽ buxim oeꞌũiat abikbikap pewi dak. 2 Ixedi 
jediekukum ika ukpibu dag̃. Wuymutaicinapꞌip opop tiwãbu dag̃, 
jodiwinãbudaku. 12 em pũg̃ koato be yaꞌaꞌe nuynuy. Soat kaxi yaꞌaꞌe 
nuynuy. Iboyũdup soat ka dag̃ayũ muꞌadaꞌadaaptup. 3 Deus xe ikẽrẽat 
pit opop g̃u ibo ka be - - pũg̃ tak kaꞌũma.

Deus abikbikap jeedop ibo ka be, mẽmẽ buxim oeꞌũiat abikbikap 
tak. Cebeam kapikpikꞌukayũ soat em jeꞌe cebe: — Ẽn soat podi ma 
xipat — i.
4 Mẽmẽ buxim oeꞌũiat topajo ip. Ixe butet jeꞌe ibararak topaꞌa be ip. 
5 Kabiok g̃u jeꞌe ibo ka be. Lamparinaꞌa kug̃ g̃u dak jeedop ip ibo ka 

watwat. Kaxie dak kaꞌũma ma. Wuykukukat Deus ma ibo ka watwat 
mukabiahaꞌukan jeenuy. Ixe eju adeayũ kukukayũm jeedop ip soat em.

6-7 G̃ebuje Deus ekawẽn tojotjotꞌukat oꞌjekawẽn oweju.
— “G̃axĩn ma g̃uto waram oajẽm,” iꞌeꞌem Jesus — ioꞌe owebe. — Iboap 

ekawẽn pit icẽmãn — ioꞌe. — Xipat ewebe etabut am iboap ekawẽn 
kay — ioꞌe. — Deus jekawẽn muwẽnuwẽnꞌukayũ mutaybitbin apẽn 
g̃uyjom jeꞌbapuk iam — ioꞌe owebe. — Ixe juk jekawẽn tojotjotꞌukat 
oꞌg̃udot emutaybit am apẽn g̃axĩn ma jeꞌbapuk iam — ioꞌe. — Icokcok 
jeedop ip iju dup peat ekawẽn kay kũyjobicayũ dak — ioꞌe.

8 Õn João. Õn ma juk soat iboap ojojojo. Soat iboap oyaꞌĩjojo. Soat 
co epere buje, ocẽg̃ꞌaecõg̃cõg̃ pin cuk Deus ekawẽn tojotjotꞌukat wap - - 
soat cuk adi iboap oꞌg̃ubapuk owebe iat wap. “Ẽn xipat cĩcã” iꞌe am 
cebe ocẽg̃ꞌaecõg̃cõg̃.

9 — Owap pit cuy ecẽg̃ꞌaecõg̃cõg̃ g̃u! — i bit oꞌe owebe. — Õn tak 
ebure ma, wuykitpitpiyũ bure dak — ioꞌe. — Deus ekawẽn muwẽnuwẽn 
õn eybuxim — ioꞌe. — Pũg̃ tag̃ ma wuyju kũyjobit ijudup peat ekawẽn 
kay — ioꞌe owebe. — Deus wap acã ecẽg̃ꞌaecõg̃cõg̃ “Ẽn xipat cĩcã” iꞌe 
am cebe — ioꞌe. 10 — G̃axĩn ma soat jeꞌbapuk ijudup peat ekawẽn tag̃ 
ma — ioꞌe. — Imẽnpuye ebuꞌum g̃u juy eg̃uy apẽn g̃uyjom jeꞌbapuk 
iap muwẽn ãm itaybitꞌũmayũ be — ioꞌe. 11 — Apẽn ip jekukum g̃asũ 
iap puxim jeeku ip ipi juayũ. Ikẽrẽat mujurũg̃rũg̃ ma jeedop ip ikẽrẽat 
mujurũg̃rũg̃ꞌukayũ. Ikẽrẽat kay acã jeedop ip g̃ebum ikẽrẽat kay 
g̃ebumayũ. Xipacat mug̃ẽg̃ẽm pit jeedop ip xipacat mug̃ẽg̃ẽꞌukayũ. 
Soat tag̃ iisu jeedop ip soat tag̃ iisuayũ — ioꞌe owebe.

12 — “Eyaꞌõpicũg̃cũg̃ cuy epesop,” iꞌeꞌem Jesus. “G̃axĩn ma g̃uto oajẽm,” 
iꞌeꞌem. “Wetaybit cĩcã eyekukuam,” iꞌeꞌem. “Apẽn ipi dag̃ pima juk adi 
oekuku ip iaptei õn ma oteida soat pe ipi juayũ be,” iꞌeꞌem Jesus. “Xipacat 
og̃ũm xipacayũ be,” iꞌeꞌem. “Ipiat pit osupiꞌajoat xipatꞌũmayũ be,” iꞌeꞌem 
Jesus — ioꞌe owebe. 13 — Soat kaꞌũm pima õn kuy kake. Soat iꞌũm puje 
dak õn pit kake,” iꞌeꞌem Jesus — ioꞌe. — Kaꞌũma kake bimaat õn. Soatꞌũm 
pimaat tak õn ma. Koapat õn. Kanomũmat tak õn ma,” iꞌeꞌem Jesus — ioꞌe.

14 Icokcok jeedop ip jesay iwuywuyat kukayũ - - iisuat kukayũ.
— Eyesay iisuat pima, “Eymutaicinapꞌa epeyaꞌo juy. Yaꞌo pi g̃u 

eywebe,” i jeꞌe Deus eywebe. “Epeõm cuy okay ikabog̃atka exĩntabi 
dag̃wi,” i jeꞌe eywebe. 15 Wũy ma ikabog̃atka wi jeedop ip ikẽrẽat 
mug̃ẽg̃ẽap epereꞌũmayũ bit, ibukaypacayũ dak, ikẽrẽat mug̃ẽg̃ẽꞌukayũ 
dak, waraꞌacat oꞌyaokaꞌibiyũ dak, deusbaroyũ kay itabucayũ dak, 
napapaꞌukayũ dak, wararaꞌacat mug̃uykukukuꞌukayũ dak — ioꞌe.

16 — Jesus õn — iꞌeꞌem. — Õn cuk wekawẽn tojotjotꞌukat og̃udot 
eymukũyjo am apẽn g̃uyjom jeꞌbapuk iam — iꞌeꞌem. — Okay itabucayũ 
mukũyjo am og̃udot — iꞌeꞌem. — Ipi kukat Davi naxeg̃ebit õn — iꞌeꞌem. 

— Kasopta buxim õn - - tasopata buxim - - kabiada buxim — iꞌeꞌem Jesus.
17 — Ejot cuy! — iꞌeꞌem Deus biõg̃buk, iwadip tak.

— Ejot cuy! — i juy jeꞌe ip ijop ekawẽntup cocoꞌukayũ dak.
Ibipurukat cuy jeedot. Tikõn pinayũ wuymutaicinapti idikõn. 

Tideiꞌũma idikõn ip.
18 João õn. Ijoptup ekawẽn cocoꞌukayũ oyawẽ g̃asũ. Kaypatpan 

g̃u õn eꞌem. Icẽmãn õn eꞌem. Apẽn Deus warẽmtaksug̃pi supiꞌajoat 
kũyjobitꞌũmayũ be iap ibararak opop ijudup pe.
— Eyabewiat ekawẽn iboap ekawẽn muacokcog̃ pima, Deus imẽn 

ma ipiat supiꞌajoat eywebe — i õn eꞌem eywebe.
19 Ijudup ekawẽnꞌin imuwẽn puꞌu bima bit yaꞌopi jeꞌe eywebe 
wuymutaicinapꞌa. Epeõm g̃u ikaisuatka be - - Deus ka be. Apẽn ibo 
ka ikadip cĩcã iap ibararak opop ijudup pe.

20 — G̃axĩn ma g̃uto oajẽm waram — iꞌeꞌem soat iboap oꞌg̃uwẽniat. 
— Oajẽm ma — iꞌeꞌem ixe - - Jesus eꞌem.

— Imẽn cuy jajẽm — i õn tak eꞌem.
— Ejot cuy! — i õn eꞌem wuykukukat Jesus pe.

21 — Jesus, xipan cuy soat ebekitkiyũ ejukuk — i õn eꞌem wuykukukat 
Jesus pe.

Ibũrũ ma. 

